
იოანე ბაგრატიონი (ბატონიშვილი)
კ ა ლ მ ა ს ო ბ ა 

იოანე ხელაშვილისა, იპოდიაკვანისა, რომელი იყო ქიზიყის სოფლით ვაქირიდამ მოსული მონასტერსა შინა ქვაბთახევს, წინამძღვრობასა ქვეშე ფიცხელურის დოსითეოსისასა. ესე დროსა ლეწვისასა წარგზავნილ იქმნა ქართლის სოფლებსა შინა  საკალმასოდ, რომელსა შეხვდა გზასა ზედან ზურაბა ღამბარაშვილი და შეამხანაგდენ ერთად მოსარეწველად პურისა. 

ოდეს გაემგზავრა ბერი იოანე, იხილა მდოესისა და ხიდისთვის საშუალ გზასა ზედან მომავალი ცხენით ვინმე და სთქვა: ესე მტერ ჩვენდა ანუ ჩვენ კერძო? და დაუწყო გულსმოდგინედ ყურება. ოდეს მოახლოვდა იგი, მყისვე იცნო იოანემან და ჰრქვა: 

- მშვიდობა შენდა, ღამბარაშვილო! 

ზ უ რ ა ბ ა: და სულისაცა შენისა თანა, ხელაშვილო! 

ი ო ა ნ ე: საით გიძღვის უფალი? 

ზ უ რ ა ბ ა: მუნ, საიდგანაც უნდა გამოვზარდო შვილები ჩემი. 

ი ო ა ნ ე: მაშასადამე, ჰგავს საკალმასოდ რონინებ! 

ზ უ რ ა ბ ა: ახ! მალე მიწევნილ ხარ დაფარულმცნობელობაში, ანუ თუ წინამძღვარმან თქვენმან შთაგბერათ წინასწარმცნობელობის სული. 

ი ო ა ნ ე: რად გიკვირს, თუ ტერ-სააკას მოწაფე ეგგვარ მეტყველებ, მე ვით ვერ მივსწვდებოდი განზრახვასა შენსა, დოსითეოსთან გაზრდილი? 

ზ უ რ ა ბ ა: აწ სცან - მეც თქვენი მოწაფე ვარ! 

ი ო ა ნ ე: ვითარ? 

ზ უ რ ა ბ ა: მართმადიდებელი შევიქენ. 

ი ო ა ნ ე: მართლ და ჭეშმარიტ არს სიტყვა შენი? 

ზ უ რ ა ბ ა: ჰე, ირწშუნე! 

ი ო ა ნ ე: ჰოი სულიერო შვილო! ქრისტე იყოს შენთანა, მოვედ, გეამბორო. უფალმან წარგიმართოს ყოველნი ქმნულნი ხელთა შენთანი! 

შემოდგომად ამბორისა შეითქვნენ გაამხანაგებად და ერთად საკალმასოდ დაამტკიცეს წასვლა. პირველად მივიდნენ ხიდისთავსა. ნახეს მუნ კოშორიძე მღვდელი. დიაკვანმა ჰკითხა ზურაბს: ეს ვინ არისო? 

ზ უ რ ა ბ მ ა: ესე ახალჯვარის დეკანოზიაო! 

ი ო ა ნ ე: მივიდა და ჰრქვა: გვაკურთხენ, ახალჯვარის მამაო! 

კ ო შ ო რ ი ძ ე:  კურთხეული იყავ, რომ არა იცი რა! 

ი ო ა ნ ე: ვითარ? 

კ ო შ ო რ ი ძ ე:  მე დეკანოზი ვარ, და არა მამა. 

ი ო ა ნ ე: ჯვარის მამაც არის ამ ქვეყანაში, და ახალჯვარის მამაც რომ იყოს, რა იქნება? 

კ ო შ ო რ ი ძ ე: ჯერ მთარვარეფისკოპოზს არ უბოძებია ეგ სახელი. 

ი ო ა ნ ე: მთარვარეფისკოპოზი რად გინდა, მე გაგირიგებ კათოლიკოზთანა. 

კ ო შ ო რ ი ძ ე:  იპოდიაკვანს ეგ ადგილი არ ექნება. 

ი ო ა ნ ე: ჩვენ წინამძღვარს დიაღ სწყალობს მათი უწმინდესობა. 

კ ო შ ო რ ი ძ ე:  მამა შენ რატომ ვერა გაგირიგა რა? 

ზ უ რ ა ბ ა: მეკალმასედ დააყენეს, მეტი რა უნდა? 

კ ო შ ო რ ი ძ ე:  მეტი არღა უნდა რა, თუ ქსნისხეველთავით იკალმასა. 

ზ უ რ ა ბ ა: ჩვენს საქმეს რომ ვჰხედავ, მაგის მეტი ღონე არა გვაქვს. 

კ ო შ ო რ ი ძ ე:  ჯერ ეგოდენ შიმშილობა არ არის, რომ საქმემ იქამდის მიაწიოს. 

ზ უ რ ა ბ ა: თუ ამ საბრალო ბერს შეიბრალებ, შენთვის მადლია. 

კ ო შ ო რ ი ძ ე:  მოდით, შვილნო, ჩემთან ისადილეთ, მეც დაბრკოლებას არ მოგცემთ, რადგან მგზავრი ხართ. 

ზ უ რ ა ბ ა:  დია ადრე დაგვითხოვეთო, - და წავიდნენ სადილად. 

ოდეს დასხდენ ესენი და მოიღეს სუფრა და დააგეს საჭმელი, რა ხელი მიჰყვეს, ამ ჟამად ანდრია მოვიდა, გიორგი მღვდელს ეამბორა და იოანეს სალამი მისცა. იოანემ იკითხა ვინაობა ამისი, და ჰრქვეს: ესე ანდრიაა, იოანე იღუმენის მოწაფეო. 

და ჰრქვა  ი ო ა ნ ე მ: მშვიდობა შენდა, ანდრია სალოსო! 

ა ნ დ რ ი ა:  სულისაცა შენისა თანა, იოანე კლემაქსო! 

ი ო ა ნ ე:  უი ჩემს თავს! რად შეურაცხმყოფ? 

ა ნ დ რ ი ა:  და შენ რაღათ მე? 

ი ო ა ნ ე:  მე მასმია იღუმენისაგან შენთვის მრავალი კარგი. 

ა ნ დ რ ი ა:  და არა იოანესებრ სალოსობა. 

ი ო ა ნ ე:  ღმერთმა მაშოროს! 

ა ნ დ რ ი ა:  ქრისტესთვის სალოსობა დია სანატრელია, შენ რათ უარჰყოფ? 

ი ო ა ნ ე:  მე არ მინდა შეგეცილო მაგ სათნოებას. 

ა ნ დ რ ი ა: თუმცა სათნოება ერისკაცისათვის დიდებაა, მაგრამ მონაზონთ უფრო ჰშვენის. 

ი ო ა ნ ე:  და რისთვის იღუმენს არ ურჩევ? 

ა ნ დ რ ი ა:  სწორედ მონაზონია, ნეტავი შენც იმისთანა შეიქმნა! 

ი ო ა ნ ე: სხვა რამ გენატრა, ის მერჩივნა, შავი ტანისამოსით და თავმოკვდინებით ბერობა არ იქნება. 

ა ნ დ რ ი ა: თუ არ მენახა რა, არ დავემოწაფებოდი. 

ი ო ა ნ ე: ეგ იმასა ჰგავს, რომ, მელა ლილით შეიღება, ბერობა მოიგონა, და მამალი დაემოწაფა. სოფელში ამგვარი ხელოვნება მრავალი რამ არის. 

ა ნ დ რ ი ა: რაჲ ნახე მისგან ეგგვარი ხელოვნება? 

ი ო ა ნ ე: ორი უდაბნო ერთმანეთს გადაჰკიდაო. 

ა ნ დ რ ი ა: ვგონებ, გული გეწვით, რომ მონასტრის მამული არ დაგანებათ. 

ი ო ა ნ ე: აჲ შენ როგორ დაურწმუნებიხარ, ხელოვნება ეგ არისო, მაგრამ ამილახვარი კი ვერ დაარწმუნა. ნახე, დიდების სურვილმან რა შეურაცხება მიაყენა! აკი გითხარ, სოფელში ბევრი რამ იქნება! 

ა ნ დ რ ი ა: განრისხდა და ჰრქვა: შენის თავისა რომ არა იცი რა, სოფლისა რა გეცოდინება? 

ი ო ა ნ ე: ნუ ჯავრობ! თუ თავს დაიმდაბლებ და მკითხავ, ადვილად გაცნობებ სოფელსა. 

[ამას მოჰყვება ტრაქტატი ღვთის მიერ ქვეყნისა და ადამიანის შექმნის შესახებ].
წარსულნი მუნით მივიდნენ მწუხრის ჟამს სკრასა და აცნობეს ნაზირსა გლახას მისვლა თვისი და სთხოვეს სადგური. ხოლო მან ცივისა გულითა მიიღო იგინი და ჰრქვა: 

- მე აწ ნაზირი არღა ვარ და გლახადაც ვარ დაშთომილიო, თქვენ იზრუნეთ თქვენთვის. 

გამგონმან ამისმან იოანემ სთქვა: 

- ჭეშმარიტად გლახა ყოფილხარ, შეწყალება არ გცოდნია და მოწყალება! - და განეშორა. 

მაშინ მუნ მცხოვრებმან მოხუცმან ვინმე გლეხთაგანმა აწვია თვისადა, და, რა შევიდა იოანე სახლსა მისსა, ჰრქვა: 

- მშვიდობა სახლსა ამას და მშვიდობა თქვენცა, სახლის პატრონსო! 

მოხუცსა იამა და სთქვა: 

- ჯერ ამ სახით არვინ შემოსულ არს სახლსა ჩემსა, ესე სახარების სიტყვისამებრ იქცევის. მითხარ, ზურაბ, ვინ არს ეს? 

ზ უ რ ა ბ ა: ესე არს ქვეყნით ქიზიყით, აღზრდილი სკოლასა შინა თელავის ქალაქისასა, აწ ცხოვრებს ქვაბთახევის მონასტერსა შინა და იღვწის იმა მონასტრისათვის, რათა მუნებურნი კრებულნი გამოზარდოს. 

მ ო ხ უ ც ი: ჰოი, რა ბედნიერი ვარ, რომელ ესეგვარ ბრძენგანათლებული გონებითა მოვიდა სახლად ჩემდა! 

რაოდენ ძალედვა, ეგოდენ განუმზადა ვახშამი და აწვია საკუთარსა საჯალაბოსა სახლსა თვისსა. მაშინ მის მოხუცისა ცოლ-შვილნი მოვიდნენ, იოანეს ესალმნენ და მან მოხუცმან აცნობა ყოველნივე, იოანემ მოიკითხა იგინი და იწვიეს ვახშმად რა მცირედ შეექცნენ, იოანემ აიღო ყანწი ღვინითა სავსე, და ჰრქვა მოხუცსა: 

- უფალმან არა მოგაკლოს შენ არცა ფქვილი, არცა ზეთი და არცა ღვინო, აღგავსოს შენ ყოველთა კეთილთაგან და გაკურთხოს შენ თესლითი თესლადმდე! 

მაშინ  ზ უ რ ა ბ მ ა ნ  ხმა ჰყო:  კურთხეულ იყავით ამის წყევლისაგან! 

ი ო ა ნ ე: ჰოი შენ უკეთურო, რას უბნობ? უი ჩემს თავს! 

ზ უ რ ა ბ ა: აბრაამც ესრედ ლოცვიდა. 

და მუნ მსხდომარეთა ყოველთა განიცინეს, და ესრედ დასრულდა ვახშამი და წარვიდნენ საძილოდ. 

დღე მეორე 

ხოლო ხვალისა დღეს, მადლობელი იმა მოხუცისა, იოანე განემგზავრა ხვედურეთისაკენ და ამა სვლასა შინა იხილეს ციციშვილი მომავალი. მაშინ იოანემ ჰრქვა ზურაბს: 

- ვინ არიან ესენი? 

ზ უ რ ა ბ ა: ვოლტერის მოწაფეო. 

ი ო ა ნ ე: რას ნიშნავს ეგე? 

ზ უ რ ა ბ ა: ღვთის უსიყვარულობას და კაცთ დაუნდობლობასა. 

ი ო ა ნ ე: პირველი გაგონებაა. მაშ მე მივსცემ მცნებას მაგისთვის, ერთადა ვართ აღზრდილი რეკტორისაგან თელავს. 

ზ უ რ ა ბ ა: მაშა ორნივ დიდი წმინდანი იქნებითო! 

და ამა ჟამში მოვიდა ციციშვილი და, რა იცნა იოანე, ჰრქვა: 

- გვაკურთხენ, მამაო! 

ც ი ც ი შ ვ ი ლ ი: რა საქმე მიქმნია? 

ი ო ა ნ ე: ვოლტერის შედგომა! 

ც ი ც ი შ ვ ი ლ ი: ვითარის სახით? 

ი ო ა ნ ე: ურწმუნოებით, ნათესავის არ დანდობით, თვისთა და მოყვარეთა და მეზობელთა მტრობითა. 

ც ი ც ი შ ვ ი ლ ი: ვინ ანბობს მაგას? 

ი ო ა ნ ე: ყვავნი ასრე იძახიან! 

ც ი ც ი შ ვ ი ლ ი: სასწაული ხომ ვერა ჰქენ რა, და ახლა მისნობა დაიწყე? 

ი ო ა ნ ე: ირწმუნე, შენთვის კეთილი მსურს, რადგან ერთადა ვართ აღზრდილი. 

ც ი ც ი შ ვ ი ლ ი: ვიცი, კეთილი გსურს ჩემთვის. და მოგონებაც ბევრი იციან, საზოგადოდ ეს სენია ჩვენში. 

ი ო ა ნ ე: მაგ სენის წამალი სიყვარულია და ის სიყვარული უნდა იყოს ჭეშმარიტება და უტყუელის გულით შედგომილი. 

ც ი ც ი შ ვ ი ლ ი: თუ მაგას მოიძიებ, ვგონებ, ვერავინ ჰპოვო მაგგვარი სრული მოსიყვარულე. 

ი ო ა ნ ე: და მაშა რაგვარსა? 

ც ი ც ი შ ვ ი ლ ი: პოლეტიკა როგორც ითხოვს. 

ი ო ა ნ ე: თვით ფილოსოფოსი იტყვის: პოლეტიკა განმარტებს კანონთა კეთილგონიერებისათა და არათუ ზაკვითისა და მაცთურყოფისა ცნობა არს. 

ც ი ც ი შ ვ ი ლ ი: და რა არს სიყვარული? 

ი ო ა ნ ე: ღმერთი. ღმერთი სიყვარული არს, და რომელი ეგოს სიყვარულსა ზედა მისსა, ღმერთი მის თანა ჰგიეს და იგი ღვთისა თანა! 

[ამას მოჰყვება ტრაქტატი ღვთის შესახებ და განმარტება ათი მცნებისა და ცხრა ნეტარებისა].
და გაიყარნენ ამ სახით. წარსული იოანე მივიდა ხვედურეთს და ჰრქვა ზურაბს: იზრუნე რამე სადილადაო! 

ზ უ რ ა ბ ა: აქ საკათალიკოზო კაცი დგას! 

ი ო ა ნ ე: მაშ იმასთან მივიდეთ, ჩვენს წინამძღვარს მათი უწმინდესობა დია სწყალობს. 

ზ უ რ ა ბ ა: იქნება ეს კაცი თქვენს წინამძღვარს ვერც კი იცნობდეს და ჩვენ არა დაგვდიოს რაო. 

ი ო ა ნ ე: ასე უთხარი: დოსითეოსის დიაკვანიაო. 

ზ უ რ ა ბ ა: იქნება ვერ იცნობდეს დოსითეოსს. 

ი ო ა ნ ე: მაშ ასრე ჰრქვი: იოანე იპოდიაკვანია ქვაბთახევისა. იქნება აქ ოდესმე სალოცავად ყოფილიყოს. 

ზ უ რ ა ბ ა: ჯერ გაახლებაც არ იცის იმ მონასტრისა და რად იქნებოდა იქა? 

ი ო ა ნ ე: უთუოდ იქნებოდა. იქით რომ წყაროა, ვინც დალევს, შვილი მიეცემა. 

ზ უ რ ა ბ ა: ეგ წყარო ახლა აღმოუცენებია თქვენს წინამძღვარსა, ამას მე ვიცნობ, ჩემზედ უფროსი შვილები ჰყვანან. 

ი ო ა ნ ე: მაშ ღონე რამ მოიხმარე. 

და მერმეთ ზურაბმან აცნობა იოანეს ვითარება და მიიწვიეს სადილად. იოანემ ჩვეულებისამებრ მოიკითხა და აკურთხა იგინი. მოიღეს სადილი. რა ხელი მიჰყვეს, მოვიდა მაშინ ერთი დაბებკულით მოსილი მღვდელი, და აწვია სახლის პატრონმან. და ცხად უყო იოანეს მღვდლობა მისი, მაშინ იოანე ეამბორა ზურაბითურთ და დასხდენ. 

იოანემ ჰკითხა სადაურობა თვისი, ხოლო მან აცნობა რაჭველობაჲ თვისი. 

მაშინ ზ უ რ ა ბ ა: მღვდელო! რაჭველი ხარ თუ ქრისტიანე? 

მ ღ ვ დ ე ლ ი: ორივე. 

ი ო ა ნ ე: კარგა მოგიგოო! 

იამა მღვდელსა და ჰრქვა იოანეს: თქვენ ვინ ბრძანდებითო? 

ი ო ა ნ ე: ხელაშვილი, იპოდიაკვანი. 

მაშინ აღდგა ესე მღვდელი: უკაცრავად, რომ თქვენს ყოვლად სამღვდელოესობას ამ სამუშაოს ტანისამოსით ვიახელ! 

ი ო ა ნ ე: უი ჩემს თავს! მე ყოვლადსამღვდელო რად ვიქნები! 

მ ღ ვ დ ე ლ ი: მაშა მეტი ვინმე ბრძანდებით თქვენ? 

ი ო ა ნ ე:  არაბ მამაო! მე ნახევარდიაკვანი ვარ. 

მ ღ ვ დ ე ლ ი: მართალს უბნობთ, ჩემი დიაკვანი ბარე ორი თქვენი სიგრძე იქნება. 

ი ო ა ნ ე: არა, მამაო, ეს საბელი ხარისხების მნიშვნელია: იპოდიაკვნობა, დიაკვნობა და მთავარდიაკვნობა, მერე მღვდლობა, მას უკან არქიმანდრიტობა და მერე მღვდელთმთავრობა. და შენც ხომ ამ სახით დიაკვანი იქნებოდიო. 

მ ღ ვ დ ე ლ ი: კი, ბატონო! ერისთვებს რომ ვახლდი, მღვდელს მიმაბარეს, წიგნი ვისწავლე და „ამ-დავითნს“ რომ ვიტყოდი და ბიჭად ვიყავ, დიაკვანს მეძახდენ. და მერე რომ დამაკურთხეს, მთავარდიაკვანი შევიქენი და ახლა ნიქოზელმა ბარე მღვდლად მაკურთხა. 

ი ო ა ნ ე: ახლა ხომ მიხვდი? 

მ ღ ვ დ ე ლ ი: კი, ბატონო! 

ი ო ა ნ ე მ წიგნში გამოსცადა, შეეძლო წარკითხვა. უთხრა მღვდელს: წიგნი გცოდნიაო! 

მ ღ ვ დ ე ლ ი: ბატონო ნახევარდიაკვანო! მეცნიერს გიხმობენ, და მეც მასწავლეთ რამე. 

ი ო ა ნ ე: ასე მალე რა გასწავლო? 

მ ღ ვ დ ე ლ ი: ქვე რაც იყოს! 

ი ო ა ნ ე: სიმვოლო იცით? 

მ ღ ვ დ ე ლ ი: სიმვოლო რა არის, საჭმელია თუ სასმელი? 

ი ო ა ნ ე: უი ჩემს თავს! მღვდელო, მრწამსი ხომ იცი? 

მ ღ ვ დ ე ლ ი: ეგ მრწამსიც ვიცი და „მამაო ჩვენოც“. 

ი ო ა ნ ე: მრწამსი სიმვოლო არს, რომ სარწმუნოების აღსარებას ნიშნავსო. და ესე მრწამსი ნიკიის კრებისა და სხვათაგან დამტკიცებული გვაქვს ჩვენ მოცემული, რომ მართლმადიდებელნი ასე უნდა აღვიარებდეთ ღმერთსა და უფალსა ჩვენსა იესო ქრისტესაო. 

მ ღ ვ დ ე ლ ი: „მამაო ჩვენო“ რაღას ნიშნავს? 

ი ო ა ნ ე: მაგისი განმარტება გრძელია, და ეგ ლოცვა უფალმან ჩვენმან იესო ქრისტემ ასწავა თვისთა მოწაფეთა, რომელსაც ჩვენ საუფლო ლოცვად უწოდოთ. 

მ ღ ვ დ ე ლ ი: ამას კარგა მივხვდი. 

ი ო ა ნ ე: შვიდი საიდუმლო იცი? 

მ ღ ვ დ ე ლ ი: საიდუმლო ბარე ბევრი ვიცი, მაგრამ ვერავის გავამხელ, ნამუსს კარგა შევინახამ. 

ი ო ა ნ ე: მე მაგას არ გკითხავ! 

მ ღ ვ დ ე ლ ი: მაშ მიბრძანეთ, რომელსა? 

ი ო ა ნ ე: შვიდნი საიდუმლონი წმინდისა აღმოსავლეთის ეკკლესიისა არიან შემდგომნი ესე: 

1. ნათლისღება. 

2. მირონის ცხება. 

3. საღმრთო ლიტურღია. 

4. კურთხევა მღვდლისა. 

5. აღსარება, 

ნ. კურთხევა გვირგვინისა. 

7. ზეთის კურთხევა. 

მ ღ ვ დ ე ლ ი: ბატონო, სადანა სწერია ეგენი? 

ი ო ა ნ ე: უი ჩემს თავს! მომიტანე კურთევანი და კონდაკი! 

მღვდელმა მოართვა იგინი იოანეს და იოანემ ყოველივე თავები და სარჩევი შეუნიშნა, აგრეთვე აიაზმის კურთხევა, და ამცნო: ყოველს სამღვდელოს მართებს, რომ ეს შვიდი საიდუმლო, მკვდრის ანდერძის აგება და აიაზმის კურთხევა კარგად იცოდესო, რომ გაუჭირვებლივ აღასრულოსო, და სხვა მეცნიერება თუგინდ არ იცოდეს, იმით არა უშავს რა, და თუ ესენი არ იცის, ვალქვეშ იქმნება და თავის სულს ავნებსო. 

მისცა მცნება და გაემართნენ ქარელისაკენ იმ სოფლიდამ კმაყოფილნი. 

რა ქარელსა შინა მივიდნენ, ცხადუყვეს ციციშვილს დივანბეგსა იოანეს ვინაობა. მან მყისვე მისცა სახლი და აგრეთვე სხვა საჭიროება და შესთვალა, ვითარ, „ამაღამ განისვენეთო და ხვალე ჩემისა შობისა დღე არის და ინებეთ ჩემთვის პარაკლისი და ისადილეთცა ჩემთანაო“. 

იოანემ მმადლობელმან ხელყო ხვალისათვის შესხმასა წერად ნიკოლაოზისათვის და ესრეთ განემზადა. ხოლო ხვალისა დღეს, შემდგომად წირვის დასრულებისა, მივიდნენ ყოველნი მუნებურნი აზნაურ-მსახურნი და იოანეცა ზურაბითურთ. ნიკოლაოზმა შეიტკბო ესენი ფრიად, აწვია თავის თანა, მოიკითხა და მათი მგზავრობის მიზეზი ყოველივე გამოსცნო. და მერე მოიღეს სადილი. რა გახშირდა ღვინის სმა, მუნებურთა დალიეს სადღეგრძელო ციციშვილისა და იოანესაც მოართვას თასი შესმად სადღეგრძელოსა, მაშის იოანე აღსდგა და იწყო შესხმისა ამისი თქმა: 

- ბრწყინვალეო კნიაზო და მდიგანბეგო ციციშვილო ნიკოლაოზ, მოწყალეო, ხელმწიფევ! დღეს თუმცა მოხარულ არნ ერნი სიციციანოსანი შობასა ზედა თქვენისა ბრწყინვალებისასა, გარნა ქარელი ესე უსაკუთრესად ადიდებს შემომქმედსა ქვეყანისასა შენთვის, და მეცა ამათთანა უგალობდ გალობასა დიდებისასა, რომელმანცა მოსცა თავი შენი ყმათა ამათ შენთა სამსავე დროსა შინა კეთილმზრუნველი და არცა აწ სიღრმესა შინა მოხუცებულობისასა არა დამტევებელი კეთილმზრუნველობისა შენისა ყმათა ამათ შენდამი. და ესე ადიდებს სახელსა შენსა, ესე აჩვენებს სიმტკიცესა სულისა შენისასა, ესე ცხადჰყოფს მშვიდობისმოყვარებასა შენსა და მოგვითხრობს მხნეობასა შენსა. ღირსო ქებისაო, ღირსი გალობისაო, რომელმან განატარე კეთილად ცხოვრება შენი ვიდრე სამეოცდაათისა წლისამ, არა ებრძოლე მხეცებრთა გვამთა, არავინ ჰკალ, არც მოიკალ, არც დააქციე სისხლი მართალი, განაგრძე სიცოცხლე შენი ბედნიერებით, და გვსურისცა ესგვარვე განტარებად დანაშთთა დღეთა შენთა. ნეტარ ხარ შენ, კაცო! ვსთხოვ მე ცოდვილი ზენასა, რათამცა შვილნიცა შენნი იყვნენ მომბაძველ კეთილისა მამისა და შედგომილ კვალთა შენთა. სცოცხლებდი, მოხუცო, და მე გიგალობ ესრეთ: „მრავალჟამიერ, მრავალჟამიერ, მრავალჟამიერ! 

და ესრეთ დაასრულა იოანემ და შესვა ღვინო. 

მაშინ მდაბლად მმადლობელმან ცხადუყო მირთმევად ხუთის კოდისა პურისა, ხოლო იოანე დუმნა. 

მაშინ  ზ უ რ ა ბ ა: ბატონო მვდივანბეგო! ნადირშაიმაც ეგდენი გასცა მათ ზედა, ოდესცა ინდოეთიდამ გამარჯვებული მობრუნდა, ვინც რომ შესხმა მოახსენეს. 

გამგონთა ყოველთა გაეცინათ. 

ნ ი კ ო ლ ა ო ზ: ნადირშაჰათ დამსვით და მე ოქროში ჩაგსვამთ! 

ი ო ა ნ ე: უი ჩემს თავს! რად გინდა თათრობა? 

ნ ი კ ო ლ ა ო ზ: თეთრი რომ მექნებოდა, მალე გამხსნიდი მე ცოდვისაგან! 

ი ო ა ნ ე: არ წარგიკითხავთ: „სჯობს მცირედი მართლისა მრავალსა მას სიმდიდრესა ცოდვილთასა“? 

ნ ი კ ო ლ ა ო ზ: არა ყოველნი ურჩიან მაგ ქადაგებასა. 

ი ო ა ნ ე: ვინც არ ურჩის, მარცხნივ იქნებიან. 

მაშინ  ზ უ რ ა ბ ა: შენ ხომ მარჯვნივ იქნები! და მაგით კი მაგდენს ვერას ვიკალმასებთ, თუ, საცა მიხვალ, ყველგან იქადაგე. 

ი ო ა ნ ე: რომელნი სოფლისაგანნი არიან, სოფლისასა ეძიებენ. 

ზ უ რ ა ბ ა: ყოველსა თავისი ჟამი აქვს. 

და ამ სიტყვამან დაატევებინა უბნობაჲ მათი. გამოეთხოვნენ და მუნცა მიიღეს კმაყოფილება, და გაემართნენ ჭალას აბაშიძისაკენ. 

დღე მესამე 

მწუხრის ჟამს მივიდნენ იგინი მუნ და გარდახდეს კოშკისა გვერდით და ჰკითხეს მუნებურთა აბაშიძეების მუნ ყოფნა. ხოლო აცნობეს მას ქიზიყის მურავის ქალის ანნასი ყოფნა. გამგონე ამისი იოანე მხიარულ იქმნა და ჰრქვა ზურაბს. 

- მივედ და აცნობე ჩემი ქიზიყის ქვეყანით მოსვლა მონასტერს და არქუ ლოცვა-კურთხევაცა, იგი კარგა მიგვიღებს! 

წარსული ზურაბ მუნით მივიდა თავადინასთან, აცნობა იოანეს ვითარება, და მან მყისვე მიუწოდა. იოანეს, მუნ მდგომსა, ამა კოშკიდამ ესმა ხმა რაჲმე მწუხარებისა. განკვირვებული იოანე მიმოიხედებოდა და უკანასკნელ იხილა კაცი ვინმე წინაშე კოშკის კარისა მდგომარე, და ჰრქვა: 

- ძმაო! რაჲ არს ხმა ესე მწუხარებისა? 

ხოლო მან ჰრქვა: 

- მამაო, ტყვეები არიანო! 

ი ო ა ნ ემ: სადურნიო? 

მ ა ნ:  ოსთაგანი. 

ი ო ა ნ ე: რაჲსა შეცოდებისათვისაო? 

მ ა ნ ჰრქვა: გასაყიდლად. 

ი ო ა ნ ე: ჰოი ღმერთო! 

და ამ ჟამში ზურაბმა მიუწოდა სახლსა აბაშიძისასა. ოდეს მივიდა იოანე და იხილა ანნა, ჰრქვა: 

- მშვიდობა შენდა, ჩვენის მოურავის ასულო! დღეს ვრაცხ თავსა ჩემსა ბედნიერებად, რომ ბრწყინვალებასა თქვენსა ვიახელ, გარნა რომელიმე მწუხარებაჲ მიიღო გულმან ჩემმან. 

ა ნ ნ ა: ვინ რა შეგცოდა? 

ი ო ა ნ ე: საბრალო ტყვეებმან. 

ა ნ ნ ა: ნუ იზრუნებ, მაგის საქმეს ლ. აბაშიძე განაგებს. 

ი ო ა ნ ე: თუ დიდი ლ. აბაშიძესავით განაგებს, ღმერთმან შენს მტერს მისცეს! 

მაშინ ამილახვრის ქალმან გააშვებინა სიტყვა და უთხრა: აქეთაც მოიხედე, ეგ თუ მოურავის ქალია, მე ამილახვრისა ვართ! 

ი ო ა ნ ე: უი ჩემს თავს! ვერ დაგინახეთ, მე სხვა სჯაში ვიყავი და არა ხარისხის შესწორებაში. 

ა ნ ნ ა: ვითარ სჯაში? 

ი ო ა ნ ე: ცოდვისა და მადლისაში. 

ა ნ ნ ა: მე, თქვენმა მზემ, ცოდვილი არა ვარ. 

ი ო ა ნ ე: არავის გწამობ. 

ა ნ ნ ა: არა, შენ რა ჩვენი მოძღვარი ხარ? 

ი ო ა ნ ე: თქვენო მოძღვარი, ვგონებ, კეთილს გამცნებდეს. 

ა ნ ნ ა: ეს ბოროტი მცნება არ არის, რომ ჩვენ ოსებისაგან ვისარგებლოთ და იმათაც დიდკაცობასა და სიმდიდრესა შინა მიაწიონ. 

ი ო ა ნ ე: კარგი მიზეზია, - გარნა არ კმარა ეგე! 

ა ნ ნ ა: დაბრძანდით, დაღალული ხართ. ჩვენი მოძღვარი მოვა და ის მოგცემსთ მაგისთანა პასუხსა. 

აქა უბნობასა შინა ლ. მოვიდა თავის აზნაურებითა. თავის რძალთ მიიწვიეს და მათ აცნობეს იოანე. ლ. პატივით მოიკითხა და დასხდენ. მაშინ ამან ხუმრობით იოანეს აჩვენა პაპუა ორჯონიკიძე და უთხრა: 

- აჰა, ჩვენი მოძღვარი! 

იოანე ზე ადგა და ეანბორა. მან ხელი გარდასწერა, გარნა არ მისცა სამთხვევლად. მაშინ ყოველთა გაიცინეს. რა იოანემ გამოსცნო მისი ერისკაცობა, თქვა: როგორც ერი, იმგვარი ბერიო! 

მაშინ მოიღეს ვახშამი და, რა კარგა ლხინს გაერთვნენ, თქვა ი ო ა ნ ე: ჰოი ჩვენს თავს! ჩვენ ამ განცხრომაში ვართ და ის ტყვეები მწუხარებაშია. 

ო რ ჯ ო ნ ი კ ი ძ ე: იმათ მწუხარებას ბოლოს მხიარულება შეუდგება. 

ი ო ა ნ ე: ვითარ? 

ო რ ჯ ო ნ ი კ ი ძ ე: მისირში (ეგვიპტეს) მთლად ბეგებად ქართველნი არიან. 

ი ო ა ნ ე: იგინი ლეკთაგან მოტაცებულია გაყიდული და არა ქართველთაგან. 

ო რ ჯ ო ნ ი კ ი ძ ე: სულერთია, კაცი ვისგანაც ბედნიერებას მოიპოვებს. 

ი ო ა ნ ე: საგაზე მეტი უბედურება რა იქნება, რომ სულით უნდა წარწყმდეს და ხორცით თავის მშობელის მამულთგან დაიკარგნენ. 

ო რ ჯ ო ნ ი კ ი ძ ე: რომ არ გათათრდნენ, ხომ ცხონდებიან, ხოლო თავის მამულის მოშორვება ერთი არა არის რა, ყველგან ადგილია კაცისათვის. 

ი ო ა ნ ე: მაგ საბრალოებს სათუოში რათ აძლევთ? ეგება ვერ მოითმინოს სატანჯველი! 

ო რ ჯ ო ნ ი კ ი ძ ე: თუ ვერ მოითმენენ, ფაშობას მზად მიიღებენ. 

ი ო ა ნ ე: და რაღა ვთქვა? სახელოც დაგინიშნავს! 

ო რ ჯ ო ნ ი კ ი ძ ე: თუ გნებავს, შენც მალე გიშოვი სახელოსა, მაინც მეათე გვაკლია, რომ ხალვრათ შესრულდეს. 

ი ო ა ნ ე: ჰოი თქვენ სვინდისს! კოდს არ სჯერდებით და ხალვრათ უნდა გახადოთ! 

ლ-ე: იმ ტყვეებს ერთი დიაკვანიც ეჭირებათ და მეტადრე შენისთანა მოქადაგე, რომ არღა გათათრდებიან. 

ი ო ა ნ ე: ეგ თქვენი ჰაზრი ყოვლითურთ სჯულის წინააღმდეგია. 

დ-ე: რომლისა? 

ი ო ა ნ ე: სამისავე სჯულისა. 

ლ-ე: ვითარ და რომლის სახედ? 

ი ო ა ნ ე: პირველად ბუნებითის სჯულისა, რომ რაც ჩვენთვის არ გვინდოდეს, იგი არც სხვას უყოთ; მეორე - საღმრთო სჯულიც ამასვე ამტკიცებს, ესრეთ შეყვარებად მოყვასისა თვისისა, ვითარცა თავისა თვისისა; ხოლო მესამე - სახელმწიფო და სამოქალაქო სჯულდებაც გვაყენებს ესგვარისა უწესოს საქმისაგან, რომელიც არა ჰშვენის კაცსა. 

ლ-ე: ამგვარი შური პირუტყვთაცა აქვსთ, და კაცთაც იქიდამ აქვთ მიღებული, რადგან პირუტყვის მსგავსებაცა გვაქვს, და რასათვის მათ არა აქვთ კანონი? 

ი ო ა ნ ე: უი ჩემს თავს! კაცნი თუმცა სმითა, ჭამითა და ძილითა და სხვებრ მსგავსობენ პირუტყვთა, გარნა სიტყვიერებითა და უკვდავითა სულითა მსგავს არიან ანგელოზთა, და ვითარ უსწრობ კაცსა პირუტყვთა? 

ლ-ე: და რაჲ არს კაცი? სწორედ მაცნობე! 

კაცისათვის 

ი ო ა ნ ე: კაცი არს გულისხმიერი და მიმოქცეველი დაბადებული, შედგმული მოკვდავისა სხეულისაგან და სულისა უკვდავისა. 

ლ - ე: რაჲსთვის დაბადა ღმერთმან კაცი? 

ი ო ა ნ ე: დამარხვისათვის სჯულისა და სიმართლისა, და სწავლისათვის სოფელსა შინა კეთილის საქმისა, და დიდიებისათვის სახელისა მისისა. 

ლ - ე: რაჲსაგან შედგმულ არს სხეული კაცისა? 

ი ო ა ნ ე: ცეცხლისა, წყლისა, ჰაერისა და მიწისაგან. 

ლ - ე: რაჲ არს სული? 

ი ო ა ნ ე: სული არს პსიხი, რომელიცა ჟამიერად კაცთა შორის მწერტელობს ყოველსავე შემემცნებასა, ჰაზრსა, მსაჯულებასა და წინასწარმიღებასა, თვინიერ მცირისა და მონაწილეობითა სხეულისათა. 

ლ - ე:  ვითარნი უკვე არიან თვისებანი სულისანი? 

ი ო ა ნ ე: გულისხმისყოფა, ნება და მეხსიერება. 

ლ - ე:  რასა შინა ჰმსახურებს კაცსა გულისხმისყოფაჲ? 

ი ო ა ნ ე: ცნობისათვის ჭეშმარიტებისა. 

ლ - ე: რაჲსათვის ჰმსახურებს კაცსა ნებაჲ? 

ი ო ა ნ ე: რათა იგი ისწრაფდეს კეთილისადმი და გარეიქცეოდეს ბოროტისაგან. 

ლ - ე: რაჲ არს კეთილი და რაჲ არს ბოროტი? 

ი ო ა ნ ე: კეთილი არს ყოველი იგი, რაჲცა შეგვიქმს ჩვენ კეთილშემთხვეულებასა; ხოლო ბოროტი არს იგი, რომელიცა გვყოფს ჩვენ უბედურად. 

ლ - ე: რაჲადმი შემძლებელ არს მსახურებად მეხსიერება? 

ი ო ა ნ ე: განახლებისათვის ჰაზრთა ნამყოფთა ნივთთათვის. 

ლ - ე: არა აქვს რა სულსა ჩვენსა კვალად სხვანი ვითარნიმე თვისებანი? 

ი ო ა ნ ე: უეჭველად მას აქვნ კვალად ხუთნი უკვე გრძნობანი, ესე იგი: ხედვა, ყნოსვა, სმენა, შეხება და გემება. 

ლ - ე: რაჲსადმი სახმარ არიან გრძნობანი ესე? 

ი ო ა ნ ე: საშუალებითა უკვე ამა ხუთთა გრძნობათა სული ჩვენი მიმღებლობს მცნობელობასა არათუ ოდეს მისთვის, რაჲცა სხეულსა შინა მისსა, არამედ მისთვისცა, რაჲცაღა გარეშე მისსა იმოქმედებიან. 

ლ - ე: ვითარითა უკვე ხატითა მიმღებლობს სული ჩვენი მცნობელობასა მყოფთათვის გარეშე მისსა საგანთა? 

ი ო ა ნ ე: შეწევნითა მხედველობისათა განარჩევს დიდსა მცირისაგან; მყნოსველობითა სცნობს უკვე კეთილსუნოვნებასა და საზიზღელთა სუნთა; სმენითა უკვე განარჩევს მაღალთა და მდაბალთა ხმიანობათა; შეხებისა გამო სცნობს უთანასწორობასა სხეულისასა, ამოვნებასა და უსიამოვნებასა, ეგრეთვე სითბოსა და სიცივესა; ბოლო გემებისა გამო ჰგრძნობს ტკბილსა და მწარესა, მჟავესა და მლაშესა და ესევითართა. 

ლ - ე: ვითარითა უკვე ხატითა სული ჩვენი მიმღებლობს ესევითართა შემეცნებათა და ანუ სად არს ადგილი მისი? 

ი ო ა ნ ე: საშუალებითა ნერვებთათა (ანუ მგრძნობელთა ძარღვებთაგან), რომელნიცა უკვე არიან თანაზიანი. კერძოთადმი გრძნობისა შემადგენელთა, რომელნიცა მიართმევენ მოქმედებათა თვისთა გონებასა, რომელნიცა მდგმოებს, ფილოსოფოსთამებრ, უმეტეს ტვინსა შინა. ხოლო ტვინსა მას შინა არს უწყებული უკვე ადგილი,  სადაცა ყოველნი უკვე ნერვნი შეერთდებიან. და ესე არს ადგილი იგი, სადაცა ხელმწიფებს უკვე სული და ამა მოქმედებათა ძლით მომპოვნებლობს იგი ყოველთა მცნობელობათა ნივთთათვის, მყოფთა გარეშე მისსა, და მიიღებს უპირველესსა შემეცნებასა, რომლის შემსგავსებული ჰყოფს უკვე გამსჯელობასა, შეცვასა, დამტკიცებასა და ყოველსა მას, რაჲცაღა მოისწრაფვის სიხარულისადმი მცნობელობისა მისისა. 

და ესეგვარითა სხვადასხვა უბნობითა დაასრულეს ვახშამი. და იოანეც აღდგა, მთქმელი ძილის ამოვნებისა, და წარვიდა, სადაცა განემზადათ მისთვის სადგური. იოანე, ფიქრისა გამო მოცული, არამცირესა გულისმსიტყველობდა სახითა ამით: „ნუ-უმე მეცა რიცხვთა შინა ტყვეთათა მითვალულ ვიქმნე!“ და ეძებდა ღონესა რასამე და განიზრახა პარვა მუნით. გარნა არა ცხადუყო ღამბარაშვილსა, ამისთვის, რომელ - „ნუთუ სიღარიბემან სძლოს მას და მისცენ მას რამდენიმე ოქროჲ და თანხმა ექმნას განვაჭრებასაცა ჩემსა“. 

დამმტკიცებელმან ამისამან შემდგომად შუაღამისა შეკმაზა უნე თვისი და, იდუმალ განსრული სოფლით ამხედრდა მას ზედა და დაიწყო ჭალასა მას შინა სიარული, და არა უწყოდა, თუ სად მივალს. და უკანასკნელ იძულებული განვიდა მინდვრის კერძოდ და მიმოიხედებოდა, ნუთუ მახლობელ მისა იხილოს დაბა რაჲმე შესაყრდნობელად თავისა თვისისა, გარნა სიღამისა ძალით ვერა განერჩია მას. 

და ოდეს მოიწია განთიადი, აღსდგა ზურაბ, იხილა იოანე მუნ არღა მყოფი და აგრეთვე ცხენიცა მისი, და უკანასკნელ მაღლისა ხმითა დაიწყო ზახილი. და ოდეს ვერა მიიღო პასუხი, მაშინ გამოსცნო მან გაპარვა მისი და სწრაფლ აღკაზმა ცხენი თვისი, ცხადუყო აბაშიძესაც. ანნა არამცირეს მწუხარებასა მიეცა და მსწრაფლ უბრძანა მსახურსა თვისთაგანსა, რათა ამხედრდეს იგი და ზურაბითურთ განუდგნენ კვალსა მისსა და უკუმოაქციონ იოანე. უკეთუ არა ინებებს იგი, მისცენ მას ხუთი ოქროჲ ბაჯაღლუსა და ცხადუყონმცა სანდურავი კნეინასაგან, ვინადგან ეჭვითა განივლტო იგი. 

და მსწრაფლ წარვიდნენ ესენი მინდვრისა კერძო და იქმნა რაჟრაჟ ოდენ. მაშინ მომხედველმან იოანემ იხილა ორნი უკვე ცხენოსანნი მსწრაფლ მიმავალნი თვის კერძოდ და თქვა: 

- აჰა, მოიწია ჟამი აღსრულებისა ჩემისა, მიხსენ მე მტერთა ჩემთაგან, ღმერთო, და მათგან, რომელნი ეძიებენ სულსა ჩემსა, და მიხსენ მე საბრხისა ამის მონადირეთაგან! 

და ამ სიტყვასა შინა იხილა შორით კოშკი მაღალი ხაშურისა და მყის დაჰკრა ცხენსა მათრახი თვისი და ჭენებითა წარემართა მუნ. გარნა არა უწყოდა, თუ ვისდა მივალს იგი. ჟამსა ამასა შინა იცნეს მათ იოანე, ესენიცა რბევითა ცხენთათა შეუდგნენ მას. და ოდეს მიესმა იოანეს ძლიერი ბგერაჲ ცხენთა ფეხისა, მიიწია მყის სოფელსა მას შინა და იხილა ერთის გლეხისა სახლისა კარი განღებული და მსწრაფლ გარდახტა ცხენიდამ და შევარდა სახლსა მას შინა. ხოლო სხვა კაცთაგანი არვინ იხილა, გარდა მოხუცისა ბებრისა და ჰრქვა: 

- დედაო! შეიწყალე ჭაბუკობა ჩემი, მიხსენ და დამიფარე ხელთაგან უცხოთესლთასა, რომელთა ზედა ენებათ განვაჭრებაჲ ჩემი! 

ბებერი მყისვე მიჰხვდა სიტყვასა მისსა და ჰრქვა: 

- მოვედ, შვილო, და დაგმალო ამა ქვეშაგებსა ჩემსა! 

იოანე მსწრაფლ დაწვა მუნ, და მან მოხუცამ წააფარა დაბაბკული საბანი თვისი, და ზედან დააჯდა მას. მცირესა ჟამსა შინა მოიწივნენ იგინიცა და იხილეს ცხენი იოანესი მდგომარე კარსა ზედა მუნ ბებრისასა. და მყის შევიდა მსახური იგი აბაშიძისა და ჰრქვა: 

- დედაო, სად არს იოანე დიაკვანი? 

დედაბერმა ჰრქვა მას. 

- არა მიხილავს, შვილო! 

მ ს ა ხ უ რ მ ა ნ: ცხენი იმისა კარსა ამას სახლისასა დგას. 

გარნა იგი უარს ყოფდა, და განაგრძეს უბნობა. 

მაშინ იოანემ: . . . . უკეთესია - ცხადუყო ჩემი თავი; უკეთუ განმავაჭრებენ მე ვაჭართა ზედა მადიამისათა და ითხოვენ იგინი ჩემგან დატევებასა სჯულისასა, წინააღუდგები ნებასა მათსა. და უკეთუ მაიძულებენ ტანჯვითა, და შეუძლებ ტვირთად, და აღვსრულდები, მეცა მოწამეთა გუნდთა შინა აღვირიცხები. ხოლო უკეთუ ვერა მაიძულებენ ტანჯვათა მათგან, მაშინ არა გულითა ჭეშმარიტითა აღვიარო სჯული მათი და, მიმწევმან დიდკაცობასა შინა, ვქმნა უმეტესი კეთილობანი ქრისტიანთა ზედა. 

და ესრეთ წარმოჯდა ქვეშაგებისაგან იოანე და ჰრქვა: 

- რაცა გეგულვებოდეს, ადრე ყავ! 

ხოლო მან ჰრქვა მას: 

- არა, უფალო, მე მოვივლინე თქვენდა ანნასაგან, რათა ცხადგიყო წყინება მისი და ამასთანა საჩუქარიცა მოგართვათ. 

ი ო ა ნ ე: მითხარ, რაჲ ეწყინათ? 

მ ს ა ხ უ რ ი: თქვენი მაგსახით წამოსვლა. მას ენება თქვენთვის მოემადლებინა ტყვეები, და პატივით გასტუმრება თქვენი. 

ი ო ა ნ ე: ვაჲ თუ ეგ არ მომხდარიყო! მე თავადისაგან სარწმუნო ვარ, მაგრამ მოძღვარ-მოწაფისაგან შევშინდი. მამაშვილობას, შენდობა მომითხოვე და მადლობაც მოახსენე! 

მაშინ მოართვა მსახურმან ხუთი იგი ოქრო. და გაშინჯა რა იოანემ, სთქვა: 

- ესე არა ჰგავს მისირის ოქროს, ბაჯაღლუა, ეს ტყვის ნავაჭრი არ არის. 

ამისა გამგონემ ზურაბ ჰრქვა ბერსა: 

- შენ ნუ მომიკვდე, თუ ხონთქარს ბაჯაღლუ ოქრო ჰქონდეს. რაზედ დამიკარგე ერთი ურემი პური? 

ი ო ა ნ ე: ჩემი სულის და ხორცის დაცვა ვირჩიე ერთ კოდს უკვე ხორბალსა! 

და ამას სიტყვასა შინა წარვიდა მსახური იგი. 

იოანემ მოიღო ოქრო და ჰრქვა: 

- ჰოი ოქროო, თუ რაოდენ შემძლებელ ხარ შენ! შენგან აღიღებიან უძლეველნი ციხენი, შენგან იძლევიან მხედრობანი, შენ გყვარობენ ხელმწიფენი, შენი ძალით დაეცემიან მეფენი, შენ მიიზიდავ გულსა მდიდართა და ღარიბთაცა, შენ ხარ მხიარულება ყოველთა კაცთა. მხიარულებით შეგვიტკბობენ მღვდელმთავარნი და სხვანი სამღვდელონი, მრავალგზის გააადვილებ კანონთა, მრავალგზის გაამტყუნებ მართალთა. შენ მიიზიდავ გულთა მსაჯულთა და კარისკაცთასა, შენ ასწავებ ცოდვასა ანგაარებისასა, შენ ხარ კეთილი და აგრეთვე ბოროტი, ვინადგან ორივე ძალგიძს. მოვედ, განგიწიაღო! შენ დააწყნარე მძრწოლარე გული ჩემი, შენ მიეც სიმტკიცე გულსა ჩემსა. აჰა, შთაგიდებ უბესა, მახლობლად გულისა. განმხიარულდი, გულო! აჰა, წამალი ყოვლისა მწუხარებისა! 

და ესრეთ განმხნობილი იოანე აღსდგა, ბებერი დალოცა და გამოვიდა გარედ. 

ოდეს იხილა საშუალ სოფლისა კოშკი და სახლნი, იკითხა: 

- ვინ ცხოვრობს აქა? 

და ჰრქვეს: ხიდირბეგისშილიო! 

მაშინ იოანემ ჰრქვა ზურაბს. 

- მივედ და აცნობე თავი ჩემი. მიგვიღებს იგი, ვინადგან ადრითვე მიხილავს მონასტერსა შინა. 

მისრული მისდა ზურაბ ცხადყოფს იოანეს მიერ ლოცვა-კურთხევასა, და მამუკა მიიწვევს მყისვე. 

იოანე, მისრული მისდა, ეტყვის მას: 

· მონაზონობის სახით მოგიკითხო ანუ ერისკაცობით? 

მ ა მ უ კ ა: როგორც ხედავ სახესა ჩემსა. 

მაშინ ი ო ა ნ ე: მშვიდობა შენდა, ნაბერალო, რად განიმარცვე მონაზონთა საბეჲ? დროს მაძიებელი ყოფილხარ და არა სულისა! 

მ ა მ უ კ ა: მაგით არ წავწყმდები! 

და შეიწვია სახლად. შესრულნი სახლად დასხდენ და დაიწყეს სხვადასხვაგვარი უბნობა, მოიღეს სადილი და, რა განაგრძეს... დაასრულეს სადილი და კმაყოფილნი განემართნენ სურამისაკენ. 

იოანემ მიმავლიობასა შინა იხილა გზასა ზედან მრავალნი ძროხა და ხარნი და ჰკითხა მწყემსთა მათ: 

- ვისი არის ნახირი ესე? 

და მათ ჰრქვეს; 

· მოურავისა. 

ი ო ა ნ ე: საიდამ შეკრიბნა ესენი? 

მ წ ყ ე მ ს ნ ი: ნარბევიდგან. 

ი ო ა ნ ე: ვითარ? 

მ წ ყ ე მ ს ნ ი: მდევრის კაცნი, რომელნიც დააკლდნენ მდევარს, მათი ნარბევია. 

ი ო ა ნ ე: წაიღეს რამე ლეკებმან? 

მ წ ყ ე მ ს ნ ი: ნახირი მოიტაცეს. 

ი ო ა ნ ე: მაშ რაც ლეკებს გადარჩომია, მოურავს სისრულე მიუცია. 

მ წ ყ ე მ ს ნ ი: მართლაც, რაც გადავარჩინეთ, მოურავმან მიგვიღო. 

ი ო ა ნ ე: ეს სჯულდება ქიზიყსაც არის, მაგრამ თუ სხვაგან სადმე გლეხიკაცი და ხელმარტოა, არ დაარბევენო. 

მ წ ყ ე მ ს ნ ი: ტფილისსაც რომ იყოს ჩვენგანი ხელმარტოკაცი და აქ მდევრობა მოხდეს, ჩვენი მოურავი მაინც დაგვარბევსო. 

ი ო ა ნ ე: ვინ გიარს მოურავი? 

მ წ ყ ე მ ს ნ ი: არა უწყი, მე ახლა მოველი ჯავახეთით. 

ი ო ა ნ ე: ტყუვილსა სწამებ, თავის დღეში მაგგვარი არა უქნია რა მას!.. 

მ წ ყ ე მ ს ნ ი: საკუთარი ყმები თვისიც ამას უჩივიან. 

ი ო ა ნ ე: ვიცი, შვილო. აქ არის მოურავი? 

მ წ ყ ე მ ს ნ ი: არა, შინ წავიდა. 

იოანე განეშორა და წარვიდა. გზასა ზედან ზურაბსა ჰრქვა იოანემ: ესე ძნელი სჯულდებაა საბრალოს გლეხთკაცთა ზედა, - ასე ადვილად და თითქმის შეუძლებელად დარბევა. ეს უმჯობესია, რომელ ამ სახით იყოს: ვინც გხლეხთაგანი დააკლდეს ვინმე მდევარსა, ან ცხვრით, ან ღორითო, ან ღვინით, შეძლებისამებრ, გამოერთვას და იმ მდევრის კაცთ უკუმოქცევის დროს ან ვახშამი, ან სადილი გაუკეთდეს და იმათ მიიღონ. უფრო გაახალისებს ხალხს და არც გაღარიბდებიან, რომ მკის დროს და ლეწვის დროს ხარები ერთმევათ და წვრილის შვილების გამომზრდელი ძროხები. 

ზ უ რ ა ბ ა: უცხო რჩევაა ეგე, თუ მოხელეებიც თანახმა გვეყოფიან. 

ი ო ა ნ ე: სულ ცუდის მოხელეებისაგან არის ნაკლულოვანებაში. 

და ამა უბნობით მივიდნენ სურამს, მაშინ იოანემ გაგზავნა ზურაბ მოურავის ნაიბთან და თავისი ვინაობა ცხად უყო და სთხოვა სახლი სადგური. მან უპასუხა ზურაბს: 

- მე ვერ მივიღებ, თვით იზრუნოს! 

რა ზურაბმან ესე პასუხი მოართო, იოანეს ეწყინა და სთქვა: ზურაბ, ზურაბ, მამა-შვილობამ, მოკლე ჟამის მოურავ-ნაიბი არიან! 

და აქა-იქ სიარული დაიწყო და სახლის ძებნა, ამ სიარულსა შინა იხილა ქაიხოსრომ მურვანისშვილმა და მიუწოდა იოანეს. მყის იოანე ცხენიდამ გარდახდა, კურთხევით მოიკითხა, და ქაოხოსრომან წაიყვანა სახლად თვისა, მრავალნი სხვადასხვაგვარნი უბნობანი მოიუბნეს და უკანასკნელ ვახშმის ჟამს მოიღეს ვახშამი. იოანეს მოართვეს მარხვის სანოვაგე, ხოლო ქაიხოსროს სახსნილო. რა ხელი ჰყვეს. 

ი ო ა ნ ე: დღეს ოთხშაბათია. 

ქ ა ი ხ ო ს რ ო: ვიცი. 

ი ო ა ნ ე: და რად სჭამ? 

ქ ა ი ხ ო ს რ ო: თათრებში დავეჩვიე. 

ი ო ა ნ ე: ახლა ხომ ქრისტიანებში ხარ? 

ქ ა ი ხ ო ს რ ო: ჩვეულება სჯულს უმტკიცესია. 

ი ო ა ნ ე: ვიცი, ფილასოფოსნი ჩვეულებას მეორე ბუნებას ეძახიან, მაგრამ კაცმა კეთილი საქმე უნდა გაიბუნებაოს. 

ქ ა ი ხ ო ს რ ო: მე მეფე ირაკლის ორმოცდათხუთმეტი წელიწადი ვემსახურე და ჩემის მსახურებისათვის ყაზახის თათრებში განმაწესა, და იმათი თავაზით შევეჩვიე მარხვის ჭამას, რომ იმათ არ ვაძლევდი დაბრკოლებას, და ამ სახით უფრო გაუერთგულე ის ერი მათ სიმაღლეს. 

ი ო ა ნ ე: ჰგავს, ისე მოქცეულხარ, ვითარცა სწერია: „ჭამეთ წინადაგებული თქვენი და ნურარას განიკითხავთ იჭვისათვის, რამეთუ უფლისა არს ქვეყანა და სავსება მისი“. მიბრძანე, მათ უმაღლესობას სადა და სად მსახურეთ? 

ქ ა ი ხ ო ს რ ო: რომ ცოტა ვთქვა, მათ უმაღლესობასთან და სხვაგან ორმოცდაათი ომი მეტი მიხილავს, მაგრამ სახელოვანს ომებში ყველგან ვხლებივართ მათ სიმაღლეს: აზათხანის ომში, რომ სამი ათასის ქართველით თვრამეტი ათასი კაცი დაამარცხა უზარბაზნოთ ბატონმან, და იმისი ურდო მთლად დაგვრჩა, რომ განვმდიდრდით. და მრავალი დავხოცეთ და დავატყვევეთ ერევანს. ოთხი ათასის კაცით მოსული აჯიჩა-ლაფის შვილი თორმეტი ათასის კაცით მოსული ბორჩალოს დაამარცხა, და მრავალი ტყვე და საქონელი ვიშოვეთ. ავარიის ხანი რვა ათასი კაცით მჭადისჯვარს ადგა, დავამარცხეთ დია მცირეს ჯარით და მრავალი დავხოცეთ და დავატყვევეთ. დანღიზში, ქიზიყის ბოლოს ვძლიეთ ლეკთა და მრავალი აღვხოცოთ. და იმ ღამეს, დედოფლის წყაროზედ მდგომთა, დაგვესხა სხვა უდიდესი ჯარი თავსა მას გაქცეულს ლეკთან შეერთებული, და იგინიცა დავამარცხეთ, დავწყვიტეთ. ხერთვისი ავიღეთ და მრავალი ოსმალი დავხოცეთ, აბდულა-ხანი, ბაგრატოანი, თორმეტი ათასის ყიზილბაშით მოვიდა, ციხეც თათრებს ეჭირათ და სოლალაკზედ დავამარცხეთ და ავწყვიტეთ. ასპინძას ოსმალოსა და ლეკის ჯარზედ გავიმარჯვეთ, რომ რუსები დაგვიბრუნდნენ, არღა გვიშველეს, და სულ ის თათრის ჯარი მთლად ფარაოსავით მტკვარში დავღუპეთ. და მეფემან მოკლა თავისის ხელით კოხტა ბელადი. ერევნის დიდ ომში იქ ვახლდი და რვა ათასი კაცი დავამარცხეთ მეფის გიორგის მიზეზით და გარჯილობით. ავარის ხანი ოცდაოთხი ათასის კაცით ყვარელის ციხეს შემომდგარი იყო, სამასი კაცი წავედით დაუთალაბათ და შევედით ციხეში და გავაქციეთ ეგეოდენი ჯარი. მცხეთას მიმავალს ღამე დაგვხვდა ლეკისა ჯარი, სძლო მუნ ბატონმან, თავისის ხელითაც მოკლა ლეკი და ჩვენ სამთ ძმათა დავხოცეთ ლეკები, სამთავ მივართვით თავები. და მაშინ მიბოძა ჯილდოდ ჯაბადართუხუცესობა და სხვა წყალობა. ატოცის გამარჯვება ხომ შენც იცი. ქრცხინვალს, სვითებში და სხვაგან რაღა მოგახსენო! იორზედ, ყოველგან დავსწრებივარ მის სიმაღლესთან, ყოველგან სახელი მიქნია, აგრეთვე საკუთრად ყაზახში და სხვაგან. და ამაღამ ომშიც თან ვახლდი და მთიულეთსაც განუშორებლად ვიყავ. და ამისთანა გამზრდელს ბატონს მოვშორდი, რატომ არა მწყევ? მაგრამ მეფის გიორგისაც მადლობელი ვარ, რომ იმავე ხარისხში ვყვანდი, და მემკვიდრეს დავითსაცა, და აწ ახლა, რადგან შვილი არა მყავს, ეს ჩემი ძმები და ძმისწულები მინდა ჩემსავე სიცოცხლეში განვყარო, ჩემი ქონება გაუყო და მშვიდობაში დაუტეო. ამისათვის მოველ აქ, და შემენდობა ამისთანა მოსამსახურე კაცს, თუ არა? 

ზ უ რ ა ბ: ვიცი, შენ მხვნელ-მთესველი კაცი არა ხარ, რომ პურით შეგვეწიო და ეგ შენდობა ერთს ხალიჩაზედ არის დამოკიდებული. 

ქაიხოსრომ მყისვე მოართო იოანეს ხალიჩა და მონასტრისათვის ძროხა. 

ი ო ა ნ ე: ღმერთმა შეგინდოს ეგ ცოდვაცა და სხივებიცა. 

ზ უ რ ა ბ ა: აკი მოგახსენეთ, ქაიხოსრო, რომ შენდობას მალე მიიღებდით! 

და ამა უბნობაში შემოვიდა მუნებური ტერტერა, და სწავლაშიაც იყო გამოცდილი. ქაიხოსრომ უთავაზა, მიიწვია და იოანეც აცნობა. ურთიერთი მოიკითხეს და აწვიეს სადილს. ტერტერასი ის კვირა ხსნილი იყო და ამანაც დაუწყო ხორცს ჭამა. 

მაშინ  ი ო ა ნ ე: ქაიხოსრო, აჰა, ამხანაგიც იშოვეთ, კარგად შეექეცით! 

ტ ე რ ტ ე რ ა: ჩვენი ხსნილია. 

ი ო ა ნ ე: გინდა თავი იმართლო, მაშინ მუცელღმერთს გიწოდენ სომეხთ. 

ტ ე რ ტ ე რ ა: ბერძენთაგან ბევრ მაგგვარებს გაიგონებ, თორემ თვით საღმრთო პირი სახარებასა შინა იტყვის: „პირით შემავალი არ შეაგინებს კაცსა“. 

ი ო ა ნ ე: ისიც გვიბრძანებს: „თქვენისთანა ნათესავი არარაჲით გამოვალს, გარნა ლოცვითა და მარხვითა“. 

ტ ე რ ტ ე რ ა: უდაბნოს ბერები გამოცდილი იქნებით ამგვარის ნათესავითა, და თქვენმან წინამძღვარმან რაოდენი ლეგიონი განსდევნა? 

ი ო ა ნ ე: წადი და თქვენს მონასტერში შეიტყობთ, თუ რაოდენი განუდევნია, და აქაც ერთს მათგანს ვხედავთ, რომ სახარების სიტყვით მარხვის ჭამას აადვილებ. 

ტ ე რ ტ ე რ ა: ბერძენთ მრავალი სათევზე წყალი ჰქონდათ და იმ თევზების განაჭრების გულისთვის დასდვეს ესეოდენი მარხვა. 

ი ო ა ნ ე: უი ჩემს თავს! ღმერთმან ოდესცა შექმნა ადამ და ევა, მაშინვე მისცა მათ მცნება მარხვისა - არაჭამად ნაყოფი ხისაგან, რომელიცა იდგა საშუალ სამოთხისა. და ესესახედვე მოსე და ილია წინასწარმეტყველმან იმარხეს ორმოცი დღე. და უკანასკნელ თვით უფალმან ჩვენმან იესო ქრისტემან იმარხა ორმოცი დღე. და ეგრეთვე მოციქულნი შემდგომად ქრისტეს ამაღლებისა იყვნენ ლოცვასა და მარხვასა ტაძარსა შინა, ვიდრე მოვიდოდა მათზედ სული წმიდა. და შემდგომცა, ოდეს მოციქულნი წარვიდეს და ქადაგებდეს, იმარხვიდეს და ილოცვიდეს, ვითარცა წერილი არს საღმრთოსა წიგნსა შინა: „მაშინ იმარხვიდეს და ილოცვიდეს და დასხნეს მათ ზედა ხელნი მათნი და განუტევნეს“ (საქმე 13,3). 

ტ ე რ ტ ე რ ა: იყავნ სიტყვისაებრ შენისა! და რაჲ არს ესე, რომელ მარხვა თქვენი ესრეთ გრძელი არს, ვითარცა ჭლექის სნეულება? 

ი ო ა ნ ე: მაშასადამე, თქვენი მარხვებიც მსგავს არს დღეგამოშვების ცივებასა! 

და მაშინ ყოველთა გაიცინეს. და რქვა ტერტერამ: 

- მიბრძანე მე, თუ ვითარგვარად არს დაწყება მაგა თქვენთა მარხვათა? 

ი ო ა ნ ე: მე განვაგრძობ ამისთვის, გარნა მოკლისა სიტყვითა გაცნობო. 

[ამას მიჰყვება ჩამოთვლა მართლმადიდებელთა მარხვებისა, მათი დროისა და მნიშვნელობისა და თავდება ასე:]
და ესე კმაგეყავნ, და თუ თქვენ არა განყროდით ჩვენს მართლმადიდებელ სარწმუნეობას, თქვენც ესრეთ გექნებოდათ კანონი. 

ტ ე რ ტ ე რ ა: რომ გაგეყვენით, რა დავაშავეთ? ქრისტე ორთავე გვრწამს. 

ი ო ა ნ ე: არა ჩვენსავით! 

ტ ე რ ტ ე რ ა: ვითარ? 

ი ო ა ნ ე: თქვენც ევტუქისა და დიოსკორეს წვალებისაგანი ხართ, რომელნიც მესამეს კრებასა შინა ეფესოისასა განგვიდეგით, ხოლო მეოთხესა შინა კრებასა ხალკიდონისასა სრულიად განგვეშორენით. 

[ამას მოჰყვება დამტკიცება იმისა, რომ სომხები მწვალებლები არიან, რომ ქრისტეს ორი ბუნება აქვს, დიალოგი თავდება ასე:]
მე კვალად დამასკელისას და სხვათაცა მოწმობას მრავალ გეტყოდი, მაგრამ შენ რადგან არ გწამს დამასკელი, მე იმითვე დაგიმტკიცე, რომელნიცა გრწამან. 

ტ ე რ ტ ე რ ა: არც თქვენა გრწამთ ჩვენი წმინდანი ოჰანუწნელი და სხვანი! 

ი ო ა ნ ე: რა საწამებელია ოჰანუწნელი, რომ მრავალი ქრისტიანენი შეაწუხა? 

ტ ე რ ტ ე რ ა: ვეჭობ, გული გეწვის, რომ ბერძნები დახარშა და დამდუღრა. 

ი ო ა ნ ე: აჰა, შენ ამტკიცებ და კაცის მკვლელი ვითა წმინდა იქნება? 

ტ ე რ ტ ე რ ა: თუ წმინდა არ ყოფილიყო, ჩვენი ეკლესია არ აღიარებდა. 

ი ო ა ნ ე: ომარის შვილობით რომ იყო, იმისთვის მიეწერება სიწმინდე. 

ტ ე რ ტ ე რ ა: ის ისე მოიქცა, ვითარცა მაშინ პოლეტიკა ითხოვდა. 

ი ო ა ნ ე: დიაღ, მაგრამ ახლა თათარნი რასაც ხარაჯას ართმევენ ქრისტიანეთა, იმის ბრალია. 

ტ ე რ ტ ე რ ა: ვითარ? 

ი ო ა ნ ე: ოჰანუწნელმან სამი პირობა დაუდო ომარს: პირველი - ქრისტიანებზედ ხარაჯის აღება, მეორე - ეკლესიის მეჩეთივით მოფენა, მესამე - საკურთხის ტერტერისა სენანის ქმნა. და ამა მიზეზით მისცა შეწევნა ომარამ და სამი ათასამდინ ბერძენნი დაამდუღვრინა და დახარშა. მაგრამ ბერძენთაც ნაცვალი აგეს, არათუ ქრისტიანების დახოცით, არამედ თქვენს სამღვდელოთ ესე უგვანის აღქმისათვის, სამასთა პირი ფინთითა გამოუტანეს. 

ტ ე რ ტ ე რ ა: განწყრა და სთქვა: სხვა, რაცა თქვი, რომ ჭეშმარიტი იყოს, ტერტერას სენანი კი არ არის. 

ი ო ა ნ ე: ღიად მართალია, შემდგომად კურთხევისა ორმოც დღეს ეკლესიის კელარში შეგინახავენ, ვიდრე არ გაგიმთელდებათ სენათ ნაქნარი ადგილი. 

და ამაზედა განაგრძეს უბნობა. 

მაშინ  ზ უ რ ა ბ ა: მე გაგაშველებთ მაგა ბაასისაგან. 

ქ ა ი ხ ო ს რ ო: ვითა გააშველებ? 

ზ უ რ ა ბ ა: ტერტერამ ამოიგდოს და გვაჩვენოს, მაშინ ვცნობთო მართალსა! 

ამისი მსმენელი ტერტერა ადგა და განრისხებულიო წავიდა შინათკენ. 

[ამას მიჰყვება ტრაქტატი მარხვის შესახებ]. 

ქაიხოსრომ იოანეს აკოცა და უთხრა: 

- მიხარის, რომ კარგად გისწავლია გვარი ბაასისა და წერილშიაც დაღალულხარ, გთხოვ, რომ საკუთარი მეგობარი შეიქნა ჩემი. 

და ამანაც, მადლობისა მთქმელმან, დალოცა, და ესრეთ დაასრულეს სადილი. და იმ დღეს მუნ განისვენა. და დაიარა სურამი, გაშინჯა ყოველივე და სახვალიოდ განემზადა ძაღინისაკენ წასასვლელად. 

დღე მეოთხე 

იოანე კმაყოფილი განემართა ძაღინისაკენ და მწუხრის ჟამს მიიწია მუნ. და იოანემ რქვა ზურაბს: 

- იზრუნე ჩვენთვის სადგური! 

ზურაბ, მისრული ფალავანდიანთთან, მოიკითხამს იოანეს მიერ, და მაშინ ელიაზარ მიიწვევს მას. მისრული იოანე წინა წარდგების და ეტყვის: მშვიდობა შენდა, ბრწყინვალეო მდივანო! 

ე ლ ი ა ზ ა რ: მე მდივანი არღა ვარ. 

ი ო ა ნ ე: ადრევ უნდა გეფიქრა. 

ე ლ ი ა ზ ა რ: მე პასლენიკობა აღვირჩიე. 

ი ო ა ნ ე: მე ეგ ლექსი არ უწყი. 

ე ლ ი ა ზ ა რ: დესპანობა, ანუ ელჩობა. 

ი ო ა ნ ე: საით? 

ე ლ ი ა ზ ა რ: შენის ქვეყნის კაცის ამხანაგად. 

ი ო ა ნ ე: ილისოსაკენ აპირებთ დესპანობას? 

ე ლ ი ა ზ ა რ: არა. 

ი ო ა ნ ე: მაშა საით? 

ე ლ ი ა ზ ა რ: ევროპიისკენ. 

ი ო ა ნ ე: ჰო? 

ე ლ ი ა ზ ა რ: და რად გიკვირს? 

ი ო ა ნ ე: ამისათვის, რომელ იცია იქაური ყოფა-ქცევა, ანუ ენები, ანუ ღეოღრაფია? 

ე ლ ი ა ზ ა რ: თვალიც დაგვიდგება: სხვამ ვინ იცის ჩვენში, რომ მე ვიცოდე? და თუ მაგას მიხედა ჩვენმა ბატონმა, ელჩს ვეღარსად გაგზავნის. 

ი ო ა ნ ე: უი ჩემს თავს! მართლად ბრძანებთ, მაგრამ ილისოს სულთანთან ელჩობასა და ევროპიაში დია დიდი დანახეთქი უძევს. 

ე ლ ი ა ზ ა რ: მე ვისაც მივსდევ, ამით მესამედ ყოფილა. 

ი ო ა ნ ე: სამი დიდი მტერიც გვიშოვა. 

ე ლ ი ა ზ ა რ: ვინა? 

ი ო ა ნ ე: ხონთქარი, ყეენი და დაღესტანი. 

ე ლ ი ა ზ ა რ: რა ქნეს იმათ ღირსი ხსოვნისა? 

ი ო ა ნ ე: ტფილისი დახატეს და ახტალა ვახანითურთ. 

ე ლ ი ა ზ ა რ: ახლა ჩემი დესპანობა იქნება ბედნიერი მაგათთვის. 

ი ო ა ნ ე: ნეტამც ეგრეთ იყოს! 

ე ლ ი ა ზ ა რ: შენ ილოცე ჩემთვის, უდაბნოს ბერი ხარ, და ყოვოლივე იქმნების კეთილი. 

ი ო ა ნ ე: სარწმუნოებისა შენისამებრ გეყავნ. 

ე ლ ი ა ზ ა რ: მე ურწმუნო არა ვარ! 

ი ო ა ნ ე: ღმერთმან გაშოროს ურწმუნოება, გარნა დესპანსა თანა აძს სარწმუნოყოფა. 

ე ლ ი ა ზ ა რ: დესპანი ვითარ უნდა იყოს სარწმუნო და როგორი? 

ი ო ა ნ ე: პირველად უნდა იყოს მტკიცე თვისსა სარწმუნოებასა ზედა და და ფიცსა; მეორე - უნდა იყოს ერთგული მამულისა და მეპატრონისა თვისისა; მესამე - არ იყოს ანგაარი და ქრთამისმოყვარე; ხოლო მეოთხე - სწავლული და ჭკვიანი და მდიდარი, რომ სხვის ხელს არ შესთხოვდეს. 

ე ლ ი ა ზ ა რ: ნამდვილ ეგრეთ, გარნა მითხარ მე: რაჲ არს სარწმუნოება? 

[ამას მისდევს თავი სარწმუნოებისთვის].
ე ლ ი ა ზ ა რ: მახმადიანნი რაოდენგვარნი არიან ანუ მახმად ვინ იყო, ან რა სჯულდება გამოსცა? 

ი ო ა ნ ე: საუკუნოსა მეშვიდესა გამოჩნდა მაჰმად, ძე დავრდომილისა კაცისა, სახელით აბდალას წარმართისა, ხოლო დედისა ემინისა იუდიანისა, არაბიასა შინა ქალაქსა მაქასა, შობილი ქრ. აქ. 613. ესე ყრმობასა შინა განიზარდა სასწავლებელსა შინა იუდიანთასა და ქრისტიანობისა სჯულისა სწავლასა მიიღებს მონოზონისა სერგიისაგან, უფრორე არიოზიანულსა და ნესტორიანულსა სწავლასა. უკანასკნელ მუნებურ ვისამე დიდვაჭრისა აქლემთა მხილავ იქმნა და რამოდენსამე წელს უკან მივიდა ეგვიპტეს შინა გლახაკად მცხოვრები, გარნა სახითა იყო არა დუხჭირი, და ამას ეტრფიალა მდიდარი ვინმე დედაკაცი ეგვიპტელი და შეირთო მან ქმრად ესე მაჰმადი და იქმნა მერე ვაჭარ. შემდგომად ამან რა იხილა მრავალი განხეთქილება ქრისტიანეთა შორის და მრავალ სჯულად განწვალება და მწვალებელთაგან განყენება ერთა და აღრეულობა, ამანაც იწყო მოქმედება ამა წარმართთა შორის, და უქადაგა, რომელ მიცადა მოივლინების მარადის ღვთისაგან ანგელოსი გაბრიელ და მიიღოცა მან წინასწარმეტყველებისა მადლი. და რომელისაცა გონება აღორძინდა და უქადაგებდა ერთა უფრორე ხორცთა ამოვნებისა საქმეთა და ამასთანაცა იხმარა ადრითგან მანქანება, რომელ  აღზარდა მან ხუნდი ტრედისა დად აჭმევდის მას ფეტვსა ყურთა შინა თვისთა შთათესილსა. და ოდეს ჯდის იგი ერთა შორის, იცნის მან ტრედმან და მოფრინდებოდის, შეაჯდებოდის მხართა ზედან და ყურთა შინა ჰკორტნიდის. და ოდეს განფრინდის ტრედი იგი, იტყოდის, რომელ: „სული წმინდა მოვიდა ჩემდა და მამცნო მე ქადაგებად ერთა შორის“. 

და ესრეთ დაჯერებულ ჰყო მან ერნი მრავალნი. და უკანასკნელ მოუწოდა თვის თანა მეგობარსა თვისსა, სერგის მონოზონსა, ნესტორიანსა, და ვარრის, სპარსსა ევტუქიანსა, და ვიეთთამე იუდიანთა, და ამათ ძველთა და ახალთა სჯულთაგან და სხვათა არიოზიანულთა წვალებათაგანცა და თვითცა დართვეს და შეკრიბეს და შეაწყვეს წიგნი „ალყურანად“ წოდებული სხვადასხვაგვარითა სიცრუითა, და ამას შინაცა მოიხსენეს, რომელ აბრამ იყო მამა ლაზარესი, და მღვთისმშობელი მარიამ - დაჲ მოსესი! - და მოიხსენა წიგნსა მას შინა შედგომილთა თვისთათვის ესგვარისა სამოთხისა ყოფა, რომელსა შინა დაემკვიდრებიან შემდგომად სიკვდილისა შედგომილნი მისნი, რომელსა შინა სდის ოთხი უკვე მდინარენი, ესე იგი: რძისა, თაფლისა, ღვინისა და წყლისა, და ამას შინა არიან პალატნი ფრთასაგან აღშენებულნი, ოქროთაგან დავარაყებულნი, ყოველთა გვართა ფრინველთაგან უტკბილესნი ხორცნი საჭმელად მათდა, და უმეტეს ფარშავანგებთა; ხილნი ყოველნი გვარნი, დიდროანთა ხეთა ქვეშე დაჩრდილულნი, შვენიერთა ქალებთა თანა განცხრომილნი, თვისსად საკუთრად ცოლებად წოდებულნი, და მათთანა ხორციელისა გულისთქმისა დამაცხრობელნი და ესეგვართა საჭმელთა, რომელნიცა აღძვრენ გულისთქმად. და ამა სოფელსა შინა ოთხი ცოლისა ყოლა და ხარჭთა, რაოდენთაცა შეეძლოთ შენახვა. და ამასთანავე დაუდო ათისა მცნებისა ნაცვლად შომდგომნი ესე: 

ა) ერთისა ღვთისა პატივისცემა. 

ბ) მშობელთა ღირსეულთა პატივისცემა. 

გ) რაჲცა შენ არა გინდეს, სხვათა შენისა სჯულისა კაცთა ნუ უყოფ. 

დ) დათქმულსა ჟამსა მეჩითსა შინა მიხვიდოდეთ. 

ე) ყოველ წლივ წელიწადში ორჯერ იმარხევდეთ: ერთს თვეს ორჯერა, რომელსა შინა დღე ნუ სვამთ წყალსა, ნუ მოსწევთ ყალიონსა და ნურარას სჭამთ, ხოლო ღამე ყოველსავე საჭმელს იხმევდეთ სახსნილოსა და ვის რა გნებავთ. აგრეთვე ათსა დღესა რამაზანს შეინახავდეთ და ორჯერ მსხვერპლს შესწირავდეთ. 

ვ) მოწყალებასა მისცემდეთ, ვინემდის გთხოვდეს გლახაკი. 

ზ) ცოლი გიყვარდეს ქორწილსა შინა და არა სხვის შეუღლებული. 

თ) არავინ მოკლათ უსამართლოთ. 

ი) გრწამდეთ მოსეს ხუთი წიგნი, „დავითნი“, „სახარება" და „ალყურანი" უმეტეს მათზედ. 

ღვთაებასა შინა იტყვიან ერთსა პირსა ღვთისა მამისასა, შემოქმედს სოფლისასა, ქრისტესა სულად ღვთისა იტყვიან და პირველ წინასწარმეტყველად და არა ღვთად, არცა ვნებულად და არცა აღდგომილად, არამედ ამაღლებულად. ხოლო სულსა წმინდასა განუყოფენ ოთხთა გვამთა, ღვთაებით გამზრახველსა მოსესადმი, დავით წინასწარმეტყველისადმი, ქრისტესადმი და მამადისადმი. ღვთისმშობელი სწამთ ქალწულად. 

სწამთ, რომელ ღმერთმან ამცნო მამადას, რათა მახვლითა მოაქციოს თვისად ერნი. 

ლოცვასა დღესა შინა ხუთგზის ილოცვენ: პირველ ილოცვენ „მამაო ჩვენოს“, ხოლო ან იტყვიან „სალავათსა“, გარნა ყოველთვის დაიბანენ ხელთა და სასირცხოთა ასოთა ლოცვისა წინა. 

ნათლისღებისა მაგიერ წინადასცვეთენ ჩვილთა, ზიარების წილ დალევენ წყლითა მიწასაა ქაბისასა, საფლავისაგან მამადას მოღებულისა, და აგრეთვე სჭამენ მსხვერპლსა შეწირულსა. 

მკვდრის დამარხვაზედ გასჭრიან მკვდარსა, გარეცხენ, და ეგრეთ ყურანის მკითხველნი მოლანი მიიტანენ საფლავად პირს უზმენ სამხრეთისაკენ და, ვინც მთლად წარუკითხავს ყურანსა მკვდარსა, იჭვი აღარა აქვთ წარწყმედისა. 

მოლათა კურთხევა არა აქვთ, ვინც ყურანს მთლად გარდიკითხავს, მათში ნაკურთხი იქნება. 

უკეთუ იძულებული იქნას ვინმე მამადიანი დატევებისათვის სჯულისა, შენდობა აქვს, დაუტევოს სჯული. ცოდვისა რასაცა იქმომენ ანუ არაწმინდებასა, ანუ სხვებ განიცდებიან, ანუ განიბანენ წყლითა ესრეთ, რომელ ორსვე ყურში თითები ჩაირჭონ, შევიდენ წყალში, მარჯვენე ფეხი სამხრეთისაკენ გაიშვირონ და წყალში ჩაიყურყუმელაონ, მაშინ განიბანებიან ცოდვისაგან. 

შეირთვენ მეორე ნათესავსა, ესე იგი ბიძაშვილსა, რძალსა, ოდეს ძმა მოუკვდეთ, სამნი ძმანი სამთა დათა თვითო-თვითოდ შეირთვენ. ქაბას წავლენ სალოცავად, უნდა პირველად ილოცონ იერუსალიმს, აგრეთვე სოლომონ ბრძნის საფლავზედ და მერე ქაბას მამადას საფლავზედ ილოცონ. გარნა პირველად კაცმან უნდა იხმაროს დედაკაცი და დედაკაცმა იშოვოს კაცი, და ისე ილოცონ, თორემ არარაჲ მადლი ექნებათ. და თუ ვერ იშოვეს, მაშინ კაცნი დედალს პირუტყვზედ გაიჭრიან ქებინსა და დედაკაცნი მამალზედ რაზედმე და, ესრეთ ქორწინებულნი, ილოცვენ და მერეთ იწოდებიან აჯაბად. ქრისტიანთა მოტყუება ფიცით არ არის მათთვის ცოდვა, არცა სხვისა სარწმუნოებისა. ქრისტიანეთა და სხვათა აკლება და დატყვევება მადლია მათთვის და ალალია ნაქონები მათი და ცოლ-შვილი, რომელ თითონ შეირთონ, რომელ ამითი უცხო მრავალი ჯარი მოინადირა მახმადმან. 

სწამთ აჯალი (რომელ არის წერა) და იტყვიან - თუ წერა არ არის კაცისაო, განსაცდელი და სიკვდილი ვერ უფლებს მას ზედაო. და ამითაცა მრავალი ხალხი მოინადირა მაჰმადმან. 

ე ლ ი ა ზ ა რ: ამ თათრებშიაც არის განყოფილება, ვითარცა ჩვენ და სომეხთა შორის? 

ი ო ა ნ ე: არის აღმოსავლეთისა მხრის თათარნი, ესე იგი სპარსნი, არიან მახმადიანნი, ყურანიცა სწამთ და შემდგომად მაჰმადისა მოადგილედ ალია. ამათა თუმცა სწამთ აჯალი, გარნა ბოროტი არა სწამთ, რომ ღვთისა მიერ იყოს. ესენი უარყოფენ ოსმანსა, ომარსა, აბუბაქარს და სხვათა, რომელიც სწამთ ოსმალთა. შემდგომ მამადისა წმინდად სპარსთა სწამთ კვალად ქალბალა, ჯაფარ, ასეინ, უსეინ, რომელ ამა ორთა დღესასწაულსაც გარდიხდიან რამდენსამე დღეს და მოწამედ რაცხვენ, ვითამ თავის მამამან დახოცა მამულის გულისათვის უსამართლოდ. და ამის გულისათვის თავებსაც დაისერვენ სამართებლით და მრავალს სისხლს იდენენ, იგლოვენ და იტირებენ. და ესენი იწოდებიან შეიდად, და მისთვის სძაგთ ერთმანეთი ოსმალთა და ყიზილბაშთა, და არც დამოყვრდებიან ერთმანეთში და მწვალებელს ეძახიან ერთიმეორესა. 

აგრეთვე ოსმალნი შემდგომად მამადისა იტყვიან მემკვიდრედ და წმინდათ ოსმანს, სწამთ ომარ, აბუბაქარ მეეთი და სხვანი. სწამთ ავიცა და კარგიცა ღვთის მიერ იქნებოდეს, და თუმც არ ნებავდეს, არ შეეძლოს კაცს ავის ქმნა. ესენი გმობენ ალიასა და ზემოხსენებულთა სპარსთა წმინდათა და ამისათვის არს მათ შორის განხეთქილება და იწოდებიან სუნად. 

არიან კვალად თათარნი, რომელთაცა სწამთ მამადა, გარნა ჩვეულება აქვთ სხვადასხვა. და ამათ შორის ხირაათანად წოდებულნი, რომელთა ჩვეულება მოუღიესთ, რომელ წელიწადში ერთხელ მოუათ ესე დღეობა. საღამოს დროს სოფელში მცხოვრებნი ანუ ქალაქში შეკრბებიან, კაცნი ერთს სახლში, ხოლო დედაკაცნი მეორე სახლში. და ღამე განიხდიან დედაკცნი მიფხავთა და შთაყრიან, სადაცა არიან მამაკაცნი შეყრილნი, ბნელაში. და მაშინ ყოველი კაცი აღიღებს თითოსა მიფხავსა დედაკაცისასა და ვისიც მიფხავია, იგი უნდა იხმაროს მან კაცმან. იმ ღამეს მრავალჯერ მოხდება წყეულთაგან თვისთა მშობელთა და დათა და შვილთა თანა ამა მიზეზითა აღრევადა სხვათა ცოლებთა თანა. 

მაშინ  ზ უ რ ა ბ მ ა ნ: იოანე! რატომ ერთხელ არ დაესწრები მაგ დღეობაში, ეგების შენც გერგოს ვინმე! 

და განიცინეს ყოველთა. 

ი ო ა ნ ე: უი ჩემს თავს! შე ავო კაცო, რას ამბობ? 

ე ლ ი ა ზ ა რ: დია განუსვენე აზრსა ჩემსა. და კერპთმსახურნიც მრავალგვარნი არიან? 

ი ო ა ნ ე: მრავალგვარნი, და უფრო ინდოეთსა კიტაიასა შინა. ინდოეთს ცეცხლის თაყვანისმცემელნი, აგრეთვე წყლისა, რომელნიც ყოველდღე შევლენ წყალში და დგანან განთიადიდამ მზის ამოსვლამდინ და ევედრებიან. ოდეს მზე ამოვა, გამოვლენ ხმელად. 

არიან კვალად ჩამოსხმულთა სპილენძთაგან, კაცთა სახითა, მაიმუნთა, თხათა, და ესევითართა ზედან ილოცვენ, აგრეთვე ამერიკასა შინაცა. 

ქურთნი მზეს თაყვანისცემენ ყოველდღე და ესენიც მზგავსნი არიან კერპთაყვანისმცემელთა. 

[მერე მიჰყვება ტრაქტატი სხვადასხვა სარწმუნოების შესახებ].
ზ უ რ ა ბ ა: ეგეცა კმარა ქადაგებად, თუ დაგიჯერა ვინმე, და ახლა ვახშამი ვჭამოთ! 

ი ო ა ნ ე: ზურაბ, ნასომხარი ხარ და მუცელი გძლევს ისევ! 

და გაეცინათ ყოველთა. და მოიღე ვახშამი. ამ დროს ერთი მორთული მანდილოსანი შემოვიდა, ყოველნი სხვანი ფალავანდისშვილები აღსდგნენ და სალამი მიართვეს. მაშინ ელიაზარმან აცნობა მეუღლეობა თვისი. იოანე წარდგა, სალამი მიართო და ჰრქვა: 

- მშვიდობა თქვენდა, ბრწყინვალავ თავადინავ! 

მან მადლი უბრძანა და დასხდენ. 

რა მცირეს საჭმელსა ხელჰყვეს, მაშინ იოანემ თქვა: 

- ბრწყინვალავ თავადინავ! თქვენც მიბრძანდებით ევროპიასა შინა? 

თ ა ვ ა დ ი ა ნ ა: არა, მამაო! 

ი ო ა ნ ე: ევროპიაში რადგან ჩვეულება არს დესპანთაგან თვისთა მეუღლეთა თანა წარყვანა, ამისათვის ვიკადნიერე. 

თ ა ვ ა დ ი ა ნ ა: ამისათვისაც ვწუხვარ, არათუ მეც წავიდე. 

ი ო ა ნ ე: ურთიერთარს სიმძიმე უნდა იტვირთოთ. 

თ ა ვ ა დ ი ა ნ ა: უჩემობას დაითმენს. 

ი ო ა ნ ე: მაშასადამე, ჩანს, სარწმუნო ბრძანდებით თქვენის მეუღლისა. 

თ ა ვ ა დ ი ა ნ ა: უეჭველად. 

ი ო ა ნ ე: ესე დიაღ კეთილი საქმეა და სჯულის დაცვაა. 

თ ა ვ ა დ ი ა ნ ა: აქ ასე ვიცნობ. 

ი ო ა ნ ე: ვაჲ თუ ეგ მცნება დაავიწყდეს, იქ დიაღ გრილი ქვეყანაა! 

თ ა ვ ა დ ი ა ნ ა: ვითარ? 

ი ო ა ნ ე: ასეთი ჰაერია მუნ, რომ გულს მალე გაუგრილებს კაცს. 

თ ა ვ ა დ ი ა ნ ა: კაცისაგან ყოველივე შესაძლებელ არს, მაგრამ ვსასოებ, კარგნი ამხანაგნი მიზდევენ და მცნებას არ დააკლებენ. 

ი ო ა ნ ე:  გლეხური ანდაზაა: ცხენი ცხენთან დააბით, ან ზნეს გამოიცვლის, ან ფერსაო. 

თ ა ვ ა დ ი ა ნ ა: ფერისა რა მოგახსენო და ზნეობაში კი არა უჭირთ რა, ვიცნობ მათ. 

ი ო ა ნ ე: ზნეობითის ფილასოფიიდამ კი იციან ესე: „ჰქმენ იგი, რაჲცაღა სრულგყოფს შენ და მდგომარეობასა შენსა“. ამ სიტყვის ჰაზრისა და განმარტებისა კი რა მოგახსენო. 

თ ა ვ ა დ ი ა ნ ა: მაშა ესე უნდა იცოდნენ: ნუ იქმ მას, რაიცაღა შენ და მდგომარეობასა შენსა არა სრულჰყოფდეს. 

ი ო ა ნ ე: ჭეშმარიტად მომიგე, გაქებ გონიერებასა თქვენსა ამა მცნებისათვის მეუღლისა თქვენისა დასამარხველად. 

და მერეთ შესვა ღვინო იოანემ სადღეგრძელო მათი. და ესრეთ უბნობითა ამით დაასრულეს ვახშამი და წარვიდა იოანე თვისსა გამზადებულსა სადგომსა შინა. 

დღე მეხუთე 

ხოლო ხვალისა დღეს იოანე განემზადა რუისისაკენ, გამოესალმა მდივანს და წარემართა საჩუქრიანი. 

ი ო ა ნ ემ  უთხრა ზურაბს: სად ვისადილოთ? 

ზ უ რ ა ბ მ ა ნ: საღოლაშენს, მინბაშ ამირეჯიბთანაო. 

და წარემართნენ მუნით. რა მიიწივნენ სოფელსა შინა, იოანემ გაგზავნა ზურაბ მინბშთან და შესთვალაცა ლოცვა-კურთხევა. ზურაბ, მისრული, მოიკითხამს მათ, და იგინი აჩვენებენ საჯინიბოსა, რომელსა შინა იყო ოთახი სტუმართ სადგურად. შესრული მუნ, იოანე უწყებს ცხენთა შინჯვასა და იხილავს, რომელ თითოსა ცხენთა თითო კაცი ჰყავთ მიჩენილნი, რომელნიცა სწმენდენ ცხენებთა და ქვეშე უგვიან და უმშრალებენ მიწათა და უცხოდ სუფთათ ინახვენ. ესე განკარგულება მოეწონა იოანეს. და უკანასკნელ იხილა ორნი ყმაწვილნი, ნეხვსა ზედა მსხდომარენი, ტალახით შესვრილნი, ნაგავგარდაყრილნი, გარნა სახითა კარგნი, უკაცოდ მოთამაშენი ურთიერთისადმი. და თქვა: 

- ვინა არიან ესე ყრმანი? 

მაშინ მუნ მდგომარეთაგანმა ვინმე ჰრქვა: 

- ძენი ამირეჯიბისანიო! 

ი ო ა ნ ე: უი ჩემს თავს! ამ ქვეყანაში პირუტყვთ უფრო პატივი სდებიათ პირმეტყველზედ, - და უკუნიქცა. 

ამ ჟამად მინბაშიც მოვიდა, იოანემ მშვიდობით მოიკითხა და მანცა შეიტკბო და დასხდენ. 

მაშინ მინბაშმან ჰკითხა თვისი მგზავრობის მიზეზი, და ყოველივე მიუგო იოანემ. და უკანასკნელი მინბაშმან ჰკითხა იოანეს: 

- როგორ მოგწონსთ ჩემი ცხენები? რადგან ხიზიყელი ხარ, ისინიც კაი ცხენებს ეწყობიანო. 

ი ო ა ნ ე: ცხენებიც უცხოდ მომწონს და მოვლაცა, მაგრამ ყმაწვილებისა კი რა მოგახსენო! 

მ ი ნ ბ ა შ ი: ვითარ? 

ი ო ა ნ ე: თითო ცხენს ოროლი მომვლელი ჰყავს და ორსლ თქვენს შვილებს არცა ერთიო. 

მ ი ნ ბ ა შ ი: ჩვენც მაგ სახით ვყვანდით მშობელთა ჩვენთა. 

ი ო ა ნ ე: ცუდი მაგალითი გისწავლიათ. 

მ ი ნ ბ ა შ ი: ცხენები ჩვენნი მაცოცხლებელნი და სახელის მომპოვებელნი არიანო. 

ი ო ა ნ ე: ვითარ? 

მ ი ნ ბ ა შ ი: ჩვენ მრავალნი მტერნი გვებრძვიან და ომში თუ დავმარცხდებით, სიკვდილისაგან მოგვარჩენენ, და თუ გავიმარჯვებთ, ჩვენს მტერს მიგვწევენ, მოვკლამთ და შევიპყრობთო. 

ი ო ა ნ ე: შვილები რომ კარგად დაზარდოთ და ასწავლოთ, უფრო ბევრს კარგს სახელსა იქმო, და მაშინ ჯოგსაც გაიჩენთ. 

მ ი ნ ბ ა შ ი: ჭეშმარიტს ბძანებთ, მაგრამ ურჩნი არიან შვილნი ჩვენნი. აჰა ეს უფროსი შვილები, არც არას ესენი მიჯერებენ. 

ი ო ა ნ ე: დია მართებთ მორჩილება შვილთა მშობელთა თვისთა. 

მაშინ მინბაშის შვილთა თავი იმართლეს და თქვეს: 

- რა ვყოთ! არავინ არ გვასწავლის და არცა თქვენისთანა ვინმე მოსცა აქა. და რასაც მცნებას მოგვცემენ, ვეცდებით დამარხვასა. 

ეგრეთვე მინბაშმან სთხოვა, რომ: - მცირე რამ ზნეობისა უბრძანეთ რამეო, ვინადგან მესმის თქვენი ეგე მეცნიერება. 

მაშინ იოანემ მოიღო საწერელ-ქაღალდი და დაუწერა შემდგომნი ესე შემოკლებით ზნეობის სწავლა: 

ა) იყავ კეთილმსახური და მართლმადიდებელ. 

ბ) სასოებდე ღვთისა ზედა და გიყვარდეს ყოვლითა გულითა შენითა. 

გ) იყავ ერთგულ წინაშე ეკკლესიისა და ყოველი განწესება მისი წმინდად დაიცევ და წმინდათა მამათა განწესება კეთილად შერაცხე. 

დ) გიყვარდეს მშობელნი შენნი, მორჩილ ექმენ მათ, და პატივ ეც შეძლებისამებრ შენისა, და დღეგრძელ იქმნე. 

ე) შეუდეგ კეთილმოქმედებასა და ივლტოდე ბოროტისაგან. 

ვ) იყავ ერთგულ მეფისა შენისა, მამულისა და სჯულისა. 

ზ) იყავ კეთილგონიერ, სჭვრეტდე დასასრულსა საქმისასა, განსჩხრიკე საშვალი მისი და ნუ უტევებ პატიოსანთა საქმესა შინა დროსა. 

ჱ) იყავ პატივსცემეულ და მორჩილ მოძღვრისა შენისა და მღვდელმთავრისა შენისა. 

თ) ნურარასა ჰყოფ განუსჯელად და, ოდეს განსაჯო კეთილად, ნუ იქმნები მას შინა დაყოვნებული. 

ი) გიყვარდეთ ძმებთა ერთმანერთი, ვინადგან ერთის მამისისაგან წარმოებულნი ხართ, და ერთის დედისა მუცლიდგან გამოსულნი; გიყვარდენ კეთილისმყოფელნი თქვენნი და მოძულეთა თქვენთა ულოცევდით. 

ია) რაოდენ ძალგედვით, ილოცევდით და მაშინც ყოველდღივ იტყოდეთ საუფლო ლოცვასა „მამაო ჩვენოსა“. 

იბ) ნუ ყოველსა იტყვი, რაჲცა იცი, ანუ გაგეგონოს, არამედ თვისსა დროსა და ჟამსა ზედა. 

იგ) ნუ მოუმატებ დაბარებულსა საქმესა ზედან სიტყვასა, ნურცა გარდაცვლი და ნურცა გაგონილსა ზედან სხვასა რასამე მეტსა შესძინებ. 

იე) ნუ ყოველსა სიტყვასა ზედა ერწმუნები. 

ივ) ნუ ყოველი გსურინ, რაჲცა იხილო. 

იზ) ნუ ყოველსა იქმ, რაჲცა ძალგიძს, არამედ ქმენ იგი, რაჲცა ჯერ იყოს. 

იჱ) ნუ შეებმი ესგვარ საქმესა, რომლისა აღსრულება არ ძალგედვას. 

ით) რაჲცა არა იცოდე, ნუ დაამტკიცებ და ნუცა უარჰყოფ, და უფრორე მაშინ, ოდეს კითხვა იყოს შენდამი, რომლითა იქმნე კეთილგონიერი. 

კ) იყავ მომთმინე, კრძალულ და დამპყრობელ თავისა თვისისა, და ამისა ძლით სცნობ თავსა თვისსა. 

კა) ნუ იქმნები მეშურნე და ნურცარა ვისიმე შეგშურდების. 

კბ) ცილსა ნურავის შესწამებ და ნურცა ვისმე შენს უფროსთან დააბეზღებ, გარდა სჯულისა, მამულისა და მეფისა მუხანათისა კიდე. 

კგ) უჯეროდ ნურასა სჭამ დს ბევრს სამთვრალოს სასმელს ერიდე, ვითარცა საწამლავსა? 

კდ) თუ არ გშიოდეს, ძალად ნუ სჭამ. 

კე) თუ არ გწყუროდეს, ბევრს წყალს ნუ დალევ. 

კვ) გაუფრთხილებლობისა გამო და ცუდის ყოფაქცევისა მიზეზით წარმოდგებიან სხვადასხვაგვარნი სნეულობანი და ამასთან სიკვდილი. 

კზ) დამპყრობნი თავისა თვისისა და წადილისა თვისისანი ცოცხლობენ კეთილად და ხანგრძელად. 

კჱ) იყავ მშვიდ და ნუ იქმნები კადნიერ. 

კთ) იყავ მდუმარ, ვიდრე მოუბარ; ოდეს იწყოს ვინმე უბნობად, მაშინ შენ სდუმენ. 

ი) ოდეს შენდამი უბნობდენ, გონიერად უსმენდე. 

ლა) ოდეს გიბრძანებდენ მთავარნი შენნი, მორჩილ ექმენ. 

ლბ) ნუ იქმნები მოქადულ. 

ლგ) ნუ იქმნები ზვავ და ამპარტავან. 

ლდ) ყოველთადმი იყავ ალერსით და ნუ პირმოთნეობით. 

იგ) იყავ მართალ და სარწმუნო. 

ლვ) ნურარაი გსურინ სხვისა და უფრორე ნუ იპარავ. 

ლზ) რასაცა შინა გაქვნდეს საჭიროება, მოირეწე იგი შრომითა. 

ლჱ) უკეთუ დაგლახაკდე, ნუ გრცხვენის, ითხოვდე და ვინც რაჲ მოგცეს, მიიღე მადლობით. 

ლთ) რაჲცა ივასხო, ანუ ისესხო, კვალადვე მიეც აღნათქვამსა დროსა, რათა საჭიროებისა დროს სხვათაგანცა მიიღო შეწევნა. 

მ) ვისიც რა გემართოს, ნუ გალანძღამ, რათა სხვანი არ დააფთხო. 

მა) უკეთუ არა ძალგედვას, ნუ აღუთქვამ. 

მბ) რაჲთცა აღსთქვა, აღასრულე. 

მგ) იქმენ მხნე და შრომისმოყვარე, ხოლო მცონარობა უტევე უქმთა, ვინადგან მცონარება არს დასაბამი ყოვლისა უბედურებისა. 

მთ) გიყვარდეს სწავლა და, უკეთუ ირას ისწავლი, დიდის კაცის შვლის უსწავლელს ფილასოფოსნი ოქროს ვირს უძახიან. 

მე) უკეთუ გენებოს რაისამე წყება, პირველად გამოიცადე ძალი შენი და მერე განაგრძე იგი, და ნუ მომედგრდები მას შინა. 

მვ) უბედურობასა შინა ნუ შესწუხდები, ბედნიერებასა შინა ნუ მოუძლურდები. 

მზ) ბედნიერებასა შინა ნუ დაივიწყებ კაცობრიობასა, რამეთუ კაცნი ქვემდებარე არიან ბედნიერებისა და უბედურებისაცა, და კვალად ვინადგან ბედნიერება არს დაუდგრომელი, რომელი ამიზეზებს სხვადასხვას შემთხვევასა და ხშირად მწუხარებასა. 

მჱ) რასაცა სულგრძელობით მოითმენ, მისთვის სულმოკლენი ოხვრენ, სტირიან და ვაებენ. 

მთ) იყავ კეთილმიდრეკილ და მოწყალე. 

ნ) მთხოველთა მიეც, რაოდენ ძალგედვას, და უკეთუ არა გაქვნდეს, კარგისა სიტყვით გაისტუმრე. 

ნა) დავრდომილთა შეეწიე, უკეთუ შეგეძლოს. 

ნბ) თუ შეგაწუხოს ვინმე, მიუტევე მას. 

ნგ) თუ შეაწუხო ვინმე, მშვიდობა ჰყავ მის თანა. 

ნდ) საქებელ არს დაპყრობა რისხვისა და მიტევება შეცოდებითა. 

ნე) ყმათა შენთა უდიერსა ნურარას დასდებ ხარკსა. 

ნვ) ყმანი შენნი შეძლებისამებრ იმსახურე და უსამართლოდ ნურას წაართმევ. 

ნზ) ყმათა შენთა მსახურებისამებრ მათისა უწყალობე და დანაშაულსა შინა იყავ მოწყალე, გარნა ყოველთვის ნუ მიუტევებ, რათა არა განირყვნენ... 

ნჱ) ოდეს იქმნე კაცთმოყვარე, იქმნეცა შეყვარებულ ყოველთაგან. 

ნთ) იყავ უმაღლესთა შენთა მორჩილ, თანასწორთა კეთილადმქცევ და უმდაბლესთადმი თავაზიანი. 

ჲ) ვინც მოგეგებოს, მოიკითხე, და ვინც მოგიკითხოს, ნაცვალი აგე. 

ჲა) ვინცა დაგპატიჟოს, მადლობა ჰკადრე და შენც მიიწვიე. 

ჲბ) მკითხველთა მიუგე. 

ჲგ) უმეცართა ასწავე. 

ჲდ) შეწუხებულთა ნუგეში ეც. 

ჲე) უკეთუ შეძლება არა აქვნდეს მკვდრის პატრონს, დამარხვად შეეწიე. 

ჲვ) ნუ ვინმე გძულს, არამედ ყოველთადმი კეთილმსურველ იყავ. 

ჲზ) გიყვარდენ მეზობელნი შენნი და უსამართლოდ ნუ ებრძვი მამულთათვის. 

ჲჱ) მსახურე, ვისიცა თანაგაძს, რაოდენ შეგეძლოს, რომლითა ათნებდე ყოველთა. 

ჱთ) მოყვარეთა იქმენ საყვარელ და მაშინ მტერთაცა არღა ძალუძსთ მოძულება. 

ო) იტყოდე მარადის სიმართლესა და ნურაოდეს იუბნებ ცრუდ. 

ოა) ნუ იქმ უსამართლოებასა. 

ობ) ქვრივთა და
ობოლთა ნუგეში ეც. 

ოგ) სნეულთა მოუარე. 

ოდ) უცხო შეიწყნარე. 

ოე) საპყრობილეთა მყოფთა მოიკითხამდე და ნახევდვე. 

ესე დაიცევ და იქმნე კეთილმიმთხვეულ“. 

და ესრეთ წარუკითხა იოანემ. მინბაშმან მადლობა მოახსენა, ესე წიგნი ჩამოართო და მოიღეს სადილი. მაშინ მინბაშმან იწყო მატაკარანობა (სუფრაჯობა), და რადგან სუფრაჯის რიგია ქართლში, - პირველად გარიგების დროს საჭმელსა თვითონ დაისხამს და მერე სხვათა მიართმევს. მინბაში დია სწყალობდა საჭმელსა და უყვარდა, და თავისთვის ეგეოდენი დაისხა, რომელ თითქმის ზურაბს დია ერგო. და მაშინ ზურაბმან ჰრქვა: 

- ბატონო მინბაშო, რადღა არიგებთ მაგ საჭმელთ, ბარემ სულ თქვენ მიირთვით! 

მ ი ნ ბ ა შ ი: არ გაგიგონია: ჯერ თავო და თავო, მერე ცოლო და შვილო. 

ზ უ რ ა ბ ა: არც ეგრეთ უნდა. 

და მაშინ იოანემ შერისხა ზურაბს და დააჩუმა. 

მაშინ მინბაშმან იოანეს უთხრა: 

- არა სცოდნია თქვენს მოწაფეს, რომელ საზრდელი არს მაახლი კაცთა ძალისა ცხოველობისა. 

ი ო ა ნ ე: კეთილად ბრძანებთ, გარნა ნაყროვნება უჯერო არს და ცოდვა. 

მ ი ნ ბ ა შ ი: რაჲ არს ნაყროვნება? 

ი ო ა ნ ე: ნაყროვნება არს ერთი შვიდთა მომაკვდინებელთა ცოდვათაგანი, კაცთა ძალისა ცხოველობისა დამკლებელი და უკანასკნელ სულისა წარმწყმენდელი. ხოლო ნაყროვნება ნიშნავს უწესოდ სიმაძღრესა. 

მ ი ნ ბ ა შ ი: რაჲ ვჰყო, არც მე მინდა, მაგრამ ჩემს აღსარებას გეტყვი: თითქმის ვერ გავძღები, და თუ გავძეღ, კიდე მალე მომინდება საჭმელი. 

ი ო ა ნ ე: ეგე კუჭის სიკეთე არის, რომ მალე ხარშავს საჭმელსა და ინელებს. აგრეთვე ექიმობის გვარით, თქვენ ეგრეთ მჭამელისას იტყვიან, ვითამც მგლის გვარად აქვნდეს კუჭი და იმ ხასიათისა, და ამის გამო არ მოეკიდოს გაძღომა. 

მ ი ნ ბ ა შ ი: მაშა ვითა ჯერ არს, რომ კაცი სასმელ-საჭმელში იქცეოდეს? 

ი ო ა ნ ე: რაც ჩვენს ცხოელობას შეეწიოს, ეგოდენი უნდა მიიღოს და არა მეტი. აჰა, მე მოგახსენებ: თუ კაცმან უჯეროდ და ურიგოდ ჭარბობით მორწყოს ბოსტანი, ბაღი, ვენახი ან სხვა მოსავალი და მალმალ, როცა არ ეჭირება, ხომ წაუხდება იგი მოსავალი და არღა რიგიან გამოსცემს ნაყოფსა? ეგრეთვე კაცნიც მოზრდობით მსგავსნი მათნი ვართ და, თუ დამეტებით მივიღებთ სასმელსა, საჭმელსა და უჯეროდ, მაშინ დაამძიმებს კუჭსა, შეუქმს ინთილასა, შემოიტანს მრჭვალსა, მუცლის ჩხვერასა, ცივებასა, სნებასა, თავის ტკივილსა და სხვათა მრავალთა სნეულებათა. და ურიგო სმითა და ჭამითა და უკრძალველობითა ყმაწვილობის გამო უკანასკნელ სიბერეში სიჭაბუკის ურიგო ცხოვრებისა გესლი მოასწრობს მას და ესრეთ სნეულობით განატარებს ცხოვრებასს თვისსა. 

მ ი ნ ბ ა  ყოველითურთ კმაყოფილ ვიქმენ თქვენგან და გთხოვთ მიბრძანოთ, ამირეჯიბობა რასა ნიშნავს, ან რა გვარია? 

ი ო ა ნ ე: უი ჩემს თავს! სხვაგან არსად ბძანოთ, დიდი სირცხვილია, რომ თქვენ მე მკითხავთ თქვენ სახელოს? 

მ ი ნ ბ ა შ ი: ვითარ? 

 ი ო ა ნ ე: ეჯიბი ხომ ქორწილებშიაც გაგიგონიათ, რომ პირველ ღვინოს ვინც შესვამს, დაუძახებს: „ეჯიბო, შენს მეფეს გაუმარჯოს", და ის სიტყვას მიუგებს და მადლობას ეტყვის. 

მ ი ნ ბ ა შ ი: ეგ ჩემს ქორწილში (....) მაცნობეთ. 

ი ო ა ნ ე: ეჯიბი ძველად მეფეთა შორის საქართველოსათა იყო სახელი ანუ ხარისხი ესგვარი, რომელ ამ ეჯიბის ხელთ იყვნენ ყოველნი ტაძრეულნი მეფისანი, და ნადიმსა შინა იგივე მიუგებდა მეფისა წინ დარბაისელთა, და მას ეტყოდენ დარბაზის ერნი, რაჲ ენებათ მეფისა მოხსენებად, და ამის მიერ მიეცემოდაო პასუხი, და მისა წინა პირველ ვერვინ შევიდის თვინიერ მისა. ხოლო ამირეჯიბობა ნიშნავს უპირველესსა ეჯიბსა. და ამის მიხედვით ვინც ქორწილსა იქმს, მამაკაცს სამ დღეს მეფეს ეძახიან, და მის მაგიერ მოლაპარაკეს - ეჯიბს. გარნა თქვენ ამა მიზეზით გაგიკვირდათ, ვინაიდგან იყვნენ მეფეთა ეჯიბი წინაპარნი თქვენნი, თორემ ხართ ძველათ ფალავანდიანთ გვარი. 

და ამ სიტყვით დაასრულეს სადილი. იოანეს კვალად მადლი უთხრეს ესოდენ სწავლებისათვის და ყვეს კმაყოფილი. იოანე გამოესალმა და წავიდა რუისისაკენ. 

საღამო ხანს მიიწივნენ რუისს. 

ი ო ა ნ ე: - ზურაბს: იღვაწე ჩვენთვის სადგური, მივედ ყოვლადსამღვდელოს მიტროპოლიტთან, ჩემ კერძო ეამბორე და უმდაბლესად სთხოე სადგური. 

ზურაბს, მისრულს მროველთან, შეიწყნარებს, უბრძანებს სადგურის მიცემას და ვახშმად თვისთან მიიწვევს. იოანე, მცნობი ამისა, მივალს მისთვის გამზადებულსა სახლსა შინა, განიხდის საგზაოსა ტანისამოსსა, შთაიცვამს სხვასა და ესრეთ წარვალს მიტროპოლიტთან. 

ოდეს მივალს მიტროპოლიტთან, იოანე უყოფს მეტანიას და კრძალვით მოსთხოვს ხელსა და იტყვის: 

- გვაკურთხე, ყოვლადსამღვდელო მეუფეო! 

მ ი ტ რ ო პ ო ლ ი ტ ი: კურთხეულ იყავ! 

და იოანე ეამბორა ხელსა. 

მაშინ მ ი ტ რ ო პ ო ლ ი ტ ი უბრძანებს: საიდამ გიძღვის უფალი? 

ი ო ა ნ ე: კავთის ქვაბთახევის მონასტრიდამ, და ან ძაღინით. 

მ ი ტ რ ო პ ო ლ ი ტ ი: მოგივლიეს ცასა ქვეშე. 

ი ო ა ნ ე: არა ეგრეთ, გარნა აქ ვარ, უფალო. 

გაეცინა მიტროპოლიტს და უბრძანა დაჯდომა. და მერეთ ჰკითხა თვისი ვინაობა. და ყოველივე ცხადუყო იოანემ. 

და უბრძანა მიტროპოლიტმან: თარხნიანთაც შეეძლოთ თქვენი გამოზრდა, რომ ესოდენი შრომა არ მოეცათ თქვენთვის. 

მაშინ ზ უ რ ა ბ ა: ყოვლადსამღვდელოო! ნეტარ იმათ არა წაართონ რა, თორემ მაგდენს არას მიართმევენ. 

მ ი ტ რ ო პ ო ლ ი ტ ი: მამაშვილობამ, მამაცაანიც მაგგვარ შვრებიან! 

ი ო ა ნ ე: უი ჩემს თავს! თქვენც გყოლიათ მაწუხებელი. 

მ ი ტ რ ო პ ო ლ ი ტ ი: იგი წყეულ-შეჩვენებულები, რასაკვირველია. 

ი ო ა ნ ე: ნუ სწყევთ, უფალო! 

მაშინ ზ უ რ ა ბ ა: მართალია, ჯერეთ უცხონი არიან წყევა-შეჩვენებისა. 

ი ო ა ნ ე: ვითარ? 

ზ უ რ ა ბ ა: ომათ ყოვლადსამღვდელოესობას გარდა, ვგონებ, პირველ გარდაცვალებულ მიტროპოლიტთა ხუთთა და ექვსთაგანცა იყვნენ დაწყევლილი და შეჩვენებული. 

მ ი ტ რ ო პ ო ლ ი ტ ი: დია მართალს ამბობს! 

ი ო ა ნ ე: და არა მოიქცნენ იგინი? 

მ ი ტ რ ო პ ო ლ ი ტ ი: ვითამც არც კი სმენიათ. 

ი ო ა ნ ე: მაშასადამე, შესჩვევიან ყოველსა წყენასა, შეჩვენებასა ის უკეთურნი! 

მ ი ტ რ ო პ ო ლ ი ტ ი: ავაზაკნი არიან. 

ი ო ა ნ ე: როგორც იყოს, მოთმინება უნდა იხმაროთ და მოაქციოთ. 

მ ი ტ რ ო პ ო ლ ი ტ ი: აჰა, შენ უქადაგე, მეცნიერს გეძახიან და, თუ მოაქცევ, ერთს ურემს პურს გაჩუქებ. 

იოანემ მადლობა მოახსენა. 

მაშინ ზ უ რ ა ბ ა: ახა ვაგლახთა, უჩუქარი დავრჩით! 

მ ი ტ რ ო პ ო ლ ი ტ ი: ვითარ? 

ზ უ რ ა ბ ა: თქვენ რომ ამას გიჯერებენ, ყმანიც არიან და სამწყოსნიც, ქიზიყელს დიაკვანს რას დაუჯერებენ? 

მ ი ტ რ ო პ ო ლ ი ტ ი: შე გიჟო, ნუ იქნები უსასოო! 

ზურაბამ მადლობა მოახსენა და მოიღეს ვახშამი. 

[ამას მიჰყვება ტრაქტატი საიერარქიო ხარისხთა შესახებ]. 
დღე მეექვსე
იოანე მივალს გორს და ზურაბა მიიწვევს თვისსა სადგომს. მცირე ხანს უკან იოანე დაივლის ამა გორის ქალაქსა, ციხესა, და მდებარეობა მისი დია მოეწონება. და უკანასკნელ მივალს ამილახვართანა და აცნობებს თვისსა ვითარებასა. ამილახვარი მიიღებს მას კარგად და სადილათცა არღა უტევებს. და მერეთ ჰკითხავს თვისსა ვითარებასა და იოანე ცხადუყოფს ყოველსავე. და ეტყვის ამილახვარი: გიჟი ზურაბა რათ გაიამხანაგეთო? 

მაშინ ზ უ რ ა ბ ა: ესე მეცნიერი კაცია და, თუ გიჟი არა ხლებოდა, ეს ვით გამოჩნდებოდა ჭკვიანათაო? 

ა მ ი ლ ა ხ ვ ა რ ი: თავის წინამძღვართან როგორღა ჩანს? 

ზ უ რ ა ბ ა: რაგგარადცა ჩემთანა. 

ი ო ა ნ ე: უი ჩემს თავს! ჩემი წინამძღვარი გიჟი გგონიათ? 

ა მ ი ლ ა ხ ვ ა რ ი: ერნი ასე უბნობენ. 

ი ო ა ნ ე: იმათ კი დაეჯერებათ? 

ა მ ი ლ ა ხ ვ ა რ ი: ასე სწერია: ორისა და სამისა მოწამითა დაემტკიცოს ყოველიო. 

ი ო ა ნ ე: მდივანბეგიც ბრძანდებით, მაგრამ მოწმეები, მტერნი და მეშურნენი არ უნდა იყვნენ. 

ა მ ი ლ ა ხ ვ ა რ ი: თარხნიანიც ასე ამბობენ. 

ი ო ა ნ ე: გიჟთ ყოველი ჭკვიანი გიჟათ ეჩვენებათ. 

ა მ ი ლ ა ხ ვ ა რ ი: ზურაბ, თქვენ როგორ გგონიათ? 

ი ო ა ნ ე: მე ხომ გიჟი არა ვარ? 

ა მ ი ლ ა ხ ვ ა რ ი: მაშასადამე ზურაბა გიჟი ყოფილა. 

და გაეცინათ ამაზე და მერე უთხრა  ა მ ი ლ ა ხ ვ ა რ ლ ა ნ  იოანესა: გორი ვითარ მოგეწონათო? 

ი ო ა ნ ე: უცხო მდებარეობა აქვს და შემკობილია ადგილით. შენობებიც ქვითკირით ბევრია, მაგრამ ხუროთმოძღვრულად ვერ არის ნაშენი და განკარგული და არც სასწავლებლის და ხელოვნების მასწავლელნი ყოფილან აქ. 

ა მ ი ლ ა ხ ვ ა რ ი: ქართლში სხვაგან სად ყოფილა სწავლა და ხელოვნება, რომ აქ იყოს? 

ი ო ა ნ ე: რომ არ ყოფილა, კიდეც ეტყობა! 

ა მ ი ლ ა ხ ვ ა რ ი: ასეა თქმული: ცოდნამ დააქცია ქვეყანაო. 

ი ო ა ნ ე: უი ჩემს თავს! მაგას ნუ ბძანებთ. ნარი აღიღევით ცოდნიდან და ვინი დართევით, მაშინ სცნობთ, თუ რომელს დაუქცევია. 

 ა მ ი ლ ა ხ ვ ა რ ი: ვერ მივხვდი მაგას! 

ი ო ა ნ ე: როდესაც ნარს მოუსპობთ და დავრთავთ  ვინსა, მაშინ ცოდნა ცოდვად გამოვა. და ამან დაგვაქციაო. და თუ გვეცოდინება რამე, ცოდვასაც მოვშორდებითო. 

ა მ ი ლ ა ხ ვ ა რ ი: ბევრი მეცნიერია, რომ ცოდვაშიაც იყოს და ავსაც ასწავლიდეს კაცსა. 

ი ო ა ნ ე: მაგისთანა კაცსა ფილასოფოსნი მყრალს ჭურჭელს ეძახიან, რომ მას შინა იდგეს მირონი სურნელი, ცუდს სუნს მიიღებს მისგან. ეგსახედ მეცნიერებისაცა ცუდად მხმარებელი განრყვნის თავსა თვისსაცა და სხვათაცა. მართალსა ბძანებთ! 

და ამა უბნობით დაასრულეს სადილი. იოანე კმაყოფილი გამოეთხოვა ამილახვარს და წარვიდა სადგურსა თვისსა. იმ ღამეს მუნ განისვენეს.
დღე მეშვიდე
ხოლო ხვალისა დღეს წარვიდენ ქრცხინვალსა. მისრული იოანე და ზურაბ ეძებდენ სადგურსა დასავანებლად მუნ, და მაშინ იხილა მაჩაბელმან პორტიშვილმან და იცნა ზურაბა და ჰრქვა: 

- ზურაბ! ვინა არს ეგე შენთან მყოფი ბერი? 

ზ უ რ ა ბ ა: ესე არს ქვაბთახევის მონასტრიდამ სწავლული კაცი და ვრონინებთ საკალმასოდ. 

მაშინ  მ ა ჩ ა ბ ე ლ მ ა ნ: მწერალს ვეძებდი და უკეთეს ვის ვიშოვნი? გთხოვთ ჩემთან წარმოხვიდეთ და მე ვიზრუნებ თქვენთვისა. 

ამათ ნება სცეს და უბრძანა მსახურსა თვისსა წარყვანება მათი სადგურსა თვისსა. წარვიდენ ესენი, მიიღეს უცხოდ, და მოვიდა მაჩაბელი და იოანე მოიკითხა ალერსით და იოანემაც მადლობა ჰკადრა. და უკანასკნელ დია შეატყო მაჩაბელსა სახეზედან მწუხარება. 

ი ო ა ნ ე მ ა ნ  ჰრქვა: ბრწყინვალეო თავადო! ვგრძნობ სახესა ზედან თქვენსა მწუხარებასა. 

მ ა ჩ ა ბ ე ლ ი: მართალს ბრძანებთ. 

ი ო ა ნ ე: შეიძლება მიბრძანოთ? 

მ ა ჩ ა ბ ე ლ ი: მეც ამისთვის მოგიწვიეთ. 

ი ო ა ნ ე: მიბძანეთ! 

მ ა ჩ ა ბ ე ლ ი: ჩემი უფროსი შვილი ჩემ უნებურად გლეხის ქალს ირთავს. და ეს არის, კაცი მომივიდა, რომ თუ არას უშველით, ამ კვირას ჯვარს დაიწერსო. და ამ სიბერის დროს ამ სირცხვილში მაგდებს. 

ი ო ა ნ ე: რატომ თავადის ქალზედ არავისზედ რთავთ? 

მ ა ჩ ა ბ ე ლ ი: რამდენი გამოურჩიე, მაგრამ ის გლეხის ქალი შეჰყვარებია. 

ი ო ა ნ ე: სიყვარულს ბევრი რამ შეუძლიან, მაგრამ შვილს კი არ უჯობს თავის დედ-მამის ურჩება, ამისთვის - სულითაც მავნებელ ექმნების და ხორცითაც. 

მ ა ჩ ა ბ ე ლ ი: გთხოვ, ასეგვარად მიმიწეროთ წიგნი, რომ საკადრებელი იყოს მისთვის, ეგების თავისი უგუნერებითი ფიქრი განაგდოს. 

ი ო ა ნ ე: დია, უფალო, მიბოძეთ ქაღალდი და საწერელი! 

მსწრაფლ მიართვეს იოანეს და იოანემ ხელჰყო შემდგომითა სახითა ამით მიწერა: 

„საყვარელო ძეო, გარნა ურჩო მამა-დედისაო! ძრწოდე განუსჯელობისათვის შენისა, ძრწოდე წყევისაგან მშობელთა შენთა! გეშინოდეს ღვთისა, და უკანასკნელ გენიისა, რომელსაცა სირცხვილეულნი საქმენი შენნი გიმზადებენ შენ. 

შენ მიგიღებიეს გონება, ოდესცა უგუნურებითსა სურვილსა აღუტყინებიეს შენ შორის ქორწინებისა ყოფად, და გწადნოის მდაბიოსა და არცა რაჲსამე ქალისა თანა შეუღლება, რომელიცა, თვინიერ გმობისა და კიცხვისა კიდე, არარაჲსამე შემძლებელ არს მორთმევად შენდა და გვარისადმი ჩვენისა. 

გწერ მამაშვილურად. უკეთუ სრულჰყოფ საძაგელსა განზრახვასა შენსა, მაშინ არღა იწოდები ძედ ჩემდა. წყევა ჩემი ყოველგან შეგიდგების შენ და იწოდები, ვითარცა ურჩი და განრყვნილი ძე, ვითარცა უძღები შვილი, მორონინე უდაბურთა ადგილთა შინა მშიერი და შიშველი, ვიდრე უკანასკნელ აღმოფშვინვამდე შენდა არა გექნების შენ შესაყრდნობელად არცა სახლი მამისა შენისა, არცა გვარეულთა შენთა და არცა სახლი ყმათა შენთა, არამედ ციხე საპყრობილოდ და კოშკი ბნელი საუკუნოდ სამყოფად, თხოვნითა მისისა სიმაღლისადმი. და ესრეთ შევედ თავსა შორის თვისსა, მოიგე გონება, განსაჯე და ნუ იყოფი უღირს მამისა შენისა, რომელიცა მოგელის შენ დამორჩილებულად“. 

ოდეს მიუვიდა წიგნი ესე, მყის ყმაწვილი მოეგო გონებასა და მოვიდა მამისა თვისისა თანა. მაშინ მაჩაბელმან იოანეს მადლი უბძანა და კარგად მოიმადრიალა. იოანემაც კარგად დააზავნა იგინი და ის დღე და ღამე მუნ გაათივა, ყოველგან მოიარა, მოიწონა ადგილი, და ხვალისა დღე გაემართა მეჯვრისხევისაკენ. 

დღე მერვე
მისრული მუნ იოანე და ზურაბ მივლენ ერთისა ქვრივისა დედაკაცისა სახლად და სთხოვენ სადგურსა, ხოლო იგი მიიღებს მათ. და იოანე, რა შევალს სახლსა მას შინა, იტყვის: 

- მშვიდობა სახლის პატრონავ! 

იგი უჩვენებს ერთსა ძველსა ნაბადსა, დაგებულსა ცეცხლის პირად, და ეტყვის: 

- დაბრძანდით, მამაო! 

იოანე დაჯდება, განიხდის ფერხთა და ჰკითხავს დედაკაცსა: 

- ეს შვიდი ყრმანი ვისნი არიან? 

იგი ეტყვის: 

- ჩემი. 

ი ო ა ნ ე: ქმარი გივის? 

დ ე დ ა კ ა ც ი: არა, მამაო! არც ქმარი, არც მაზლი, არც დედამთილი, მხოლოდ მე ვზრდი ამა ჩემთა ობოლთა. 

ი ო ა ნ ე: გაქვს რაიმე ქონება? 

დ ე დ ა კ ა ც ი: მხოლოდ ესე სახლი და მცირე საბოსტნე ადგილი, და უფრო მოწყალებით ვიზრდები. 

ი ო ა ნ ე: ვინ არის შენი მებატონე? 

დ ე დ ა კ ა ც ი: აქამდინ ბატონისშილისა ვიყავით, ახლა საერისთაოდ დაგვდეს. 

ი ო ა ნ ე: მაინც ვის ეკუთვნით? 

დ ე დ ა კ ა ც ი: ჯერ არა ვართ მიჩემებით ვისდამე, საერთოდ ვყევართ. 

ი ო ა ნ ე: მაშა ხარაჯი ერთი გექნებათ აქაურთ გლეხთა? 

დ ე დ ა კ ა ც ი: ოღონდაც! 

ამჟამად ერთი მსახური შემოვიდა და უთხრა: 

- ერისთვის სახლთუხუცესმა და ნაზირმაო - ძღვენი გააკეთე და გამოგზავნეო. 

ი ო ა ნ ე: ქვრივი დედაკაცია და ობლების პატრონი, ამას ძღვენს როგორა სთხოვო? 

და ამგვარი ბევრი რამ სიტყვები სთქვა ერისთავიანთზედა და იმათ მოხელეებზედა, რომელიც ერისთავიანთა და იმათ მოხელეებს უსიამოვნოდ შეექმნებოდათ. 

იმ კაცმა იოანეს ვინაობა იკითხა. 

ზ უ რ ა ბ ა: დოსითეოს არქიმანდრიტის დიაკვანია, იმისგან გამოგზავნილი სათხოვრად. 

კ ა ც მ ა ნ მიუგო: მაშ ერისთავიანთ მტრისაგან ყოფილა გამოგზავნილი და ერისთვიანთზედ მაგისთანას ლანძღვას უბნობს ფიცხელაურების გულისათვის! 

წავიდა კაცი იგი და უამბო თავის ბატონებს ერისთვიანთა. ამჟამად მუნებურმან მღვდელთაგანმა სცნო იოანეს მუნ ყოფა, მსწრაფლ მოვიდა იოანესთან, ვინადგან იცნობდა წინამძღვარსა. იოანემ უთავაზა, ერთმანეთს ეამბორნენ და სიყვარულით მოიკითხეს ურთიერთი. და თავის ვინაობაც აცნობა იოანემ და მიზეზი თვისის სიარულისა. რა მცირე იმუსაიბეს, მღვდელმან იოანე მიიპატიჟა სახლად თვისსა, საბრალო ქვრივ-ობლები ვერ გიმასპინძლებენო. წარვიდნენ მღვდლის სადგომისაკენ. იმ დროს ერთი ერისთვისშვილი შემოხვდა და უთხრა იოანეს: 

- ფიცხელაური ბერი ჩვენის მტრობისაგან არ დაცხრა და ახლა ჩვენს მამულში შენ, დიაკვანი, ჩვენ სალანძღავათ გამოუგზავნიხართო! - უთხრა და სცა კობალი კუნკულსა, კუნკული გააგდებინა. შიშნეული იოანე განივლტო ბარბაცით, თავსისხლიანი. და მისძახა: - ახლავ დაიკარგე შენ, ფიცხელაურის დიაკვანოო, აქ მოსულხარ და ჩვენ გვლანძღაო! 

იოანემ დაუძახა ზურაბს, ცხენი მოიყვენეო, შეჯდა და თქვა: 

- განვეშორნეთ ამ ბარბაროზთა! 

და წარვიდნენ ჭალისაკენ. გარნა დიდად შეაწუხა თავისგატეხილობამა იოანე. და მაშინ ზურაბმა შეუხვია თვისითა სარტყლითა თავი. და ესრეთ მიიწივნენ მწუხრის დროს ჭალასა და ეძიებდნენ სადგურს. ამ ძებნაში იხილა ერასტიმ ამილახვრის შვილმან ზურაბ და დაუძახა თვის თანა, და იოანეც მიიპატიჟა. 

ერასტის ადრევე შეეტყო მუნ დასწრებულისა მსახურისაგან, რომელსაცა ეანბო იოანე ბერის გალახვა. და რა იოანე მიახლოვდა და ერასტიმ იხილა ბორბლად თავშეხვეული, მაშინ 

ე რ ა ს ტ ი: ვინ მოგართვათ ეს მიტრაო, რომელმა ერისთავმა? 

ი ო ა ნ ე: ვმადლობ ღმერთსა, რომ ამ საჩუქრით განვერე ხელთაგან მათთა! 

და ერასტიმ შეიწვივა სახლსა შინა, მოიკითხეს ურთიერთი და მერე ყოველივე თვისი ვითარება უანბო იოანემ. და ამჟამად შემოვიდა გიორგი ამილახვარი, შვილი ქაიხოსროსი, და, რა თავშეხვეული იოანე იხილა, ჰრქვა ერასტის: 

- ვის მიურთმევია თეთრი ბარტყულა ამ ბერისათვის? 

ე რ ა ს ტ ი: ერისთავიანთა. 

გ ი ო რ გ ი მ  იოანეს: რომელმან გცა ყვრიმალსა? 

ი ო ა ნ ე: არა უწყი. მაგრამ ვინ დასხა იგინი ერისთავად? 

გ ი ო რ გ ი: მემკვიდრემ. 

ი ო ა ნ ე: არა სცოდნია ეს, თუ სამღვდელოთ კაცთ ასე შეურაცხჰყოფდენ, ვითა მე. და ჩემი არქიმანდრიტიც ბევრი ლანძღეს. 

ე რ ა ს ტ ი: კარგა მორჩომილხარ, რომ ფეხები არ შემოგამტვრიეს. 

ამჟამად მოიღეს ვახშამი. სხვანიცა ამილახვრისშვილები მოვიდნენ და დასხდნენ ვახშმათ. ამჟამად შემოვიდა გიორგი, რომელსა უწოდებდენ გოდად, და უთავაზეს სხვათა და უთხრეს: მობრძანდი, ძმაო გოდაო! 

ი ო ა ნ ე: ვის დაურქმევია ავაზაკის კაცის სახელი? ასე მსმენია, რომ გოდა იყო ოსი, ავაზაკი, კაცის და ტყვის მყიდავი, რომელიც მეფე ირაკლიმ გარდააგდებინა ავაზაკობისაგანო. 

ე რ ა ს ტ ი: მართალს ბრძანებთ, და ამასაც ავაზაკობით უწოდეს ასე. 

ი ო ა ნ ე: რა უქნია ღირსი მაგისი წოდებისა? 

ე რ ა ს ტ ი: ყოველნი თვისნი სახლისკაცნი მომდურავნი, ნაჩხუბარნი და დალახულნი, ამასთან მღვდელმთავარი ჩვენი სამთავნელი, აგრეთვე გლეხნი უკანასკნელ განწირულებაში, და სხვა რაღა მოგახსენოთ? 

ი ო ა ნ ე: ბატონო გიორგი, გოდად წოდებულო! თუმცა ყმაწვილი კაცი ბრძანდებით, მაგრამ აღარც ისე ყმაწვილი ხართ, რომ ავისა და კარგის გარჩევა არ გქონდეს, - ჰხედავ ამათ? შენზე ხნით უფროსნი არიან, ნამსახურნი მეფეთა და ომსა შინა დაჭრილნი, და გარჯილნი მამულისათვის. და ამათ, ვითარცა მშობელსა შენსა, ისე პატივს უნდა უყოფდე. აგრეთვე თქვენ მღვდელმთავარს ვითარ უნდა ჰკადრო რამე, რადგან ქრისტეს სახე არის. იფიქრე, თუ როგორი ხელმწიფება აქვთ განხსნისა და შეკვრისა მიცემული, და ამისთვის ხომ არ არის თქვენთვის დადგინებული, რომ შეურაცხჰყოთ? 

მაშინ  გ ი ო რ გ ი მ  უთხრა: სწორეთ მაცნობეთ, ვითარის სახით არის ჩვენი მღვდელმთავარი სამთავნელი? 

ი ო ა ნ ე: ამ სახით მე გეტყვი: ჯერ არც ამილახვრობა იყო თქვენ გვარში და არც ეს საამილახვრო გეჭირათ, რომ ათცამეტნი მამანი, რომელნიც მოვიდნენ ასურასტნიდამ საქადაგებლად ქრისტესა დროსა მეფისა ფარსმანისასა, ქრისტეს აქეთ 566, მაშინ ამა ათცამეტთაგანი მამა ისიდორე დასვეს სამთავნელად ეკლესიასა ამას შინა სამთავისად წოდებულსა, რომელიცა აღაშენა ვახტანგ გორგასლან მეფემან. და მუნიდგან ამა ეკლესიისა მოსაყრდენი სამთავნელად. 

გ ი ო რ გ ი: სამთავისი რასთვის უწოდეს ამ ეკლესიას? 

ი ო ა ნ ე: ვახტანგ გორგასლან, მეფემან საქართველოსამან, აღაშენნა ოთხნი ეკლესიანი: წილკანისა, სამთავისისა, მეტეხისა, გაღმამხარსა, და რუისისა. და ოდენ გაშინჯეს ეს ეკლესიები, მაშინ ხუროთმოძღვრებით და აღმშენებლობით უფრო აქეს სამთავისი. და უწოდა ესრეთ სამთავ ეკკლესიათა, ისე სამთავესი უმჯობესიაო, და მუნიდგან ეწოდება სამთავისი. 

გ ი ო რ გ ი: ვითარ არის ჩვენი ეკლესია ახლა? 

ი ო ა ნ ე: ოდეს იორამ ზედგენიძემ, თქვენმან დიდმან პაპამან, განარინა მოღალატეთაგან მეფე გიორგი, ძე ალექსანდრე მეფისა, სიკვდილისაგან, და მან დასდო სული თვისი მეფისათვის, მაშინ მეფემან მიუბოძა მათს შვილებს ამილახვრობა, ქართლს სპასპეტობა, გორის მოურაობა, გორიჯვარი, ციხე, და სამთავისის ეკკლესია სასაფლაოდ, ქრისტეს აქეთ 1465, და მუნიდგან თქვეენი შთამომავლობანი ესაფლავებიან. 

გ ი ო რ გ ი: მღვიმე ვითარ არის ჩვენი? 

ი ო ა ნ ე: მღვიმე მონასტერია და არა, საყმო. ხოლო მღვიმის ეკლესიასა შინა მეფემან სვიმონ ინება თქენის გვარისა დასაფლავება, რომელნიცა მძეგვს მეფის წინაშე დაიხოცნენ, ოსმალოს ომში, ექვსი თქვენგანნი და სამნი ტუსიანნი, რომელნიც ზედგენიძეობდენ ძველად. და ბძანა სვიმონ მეფემან პატივით მათი დამარხვა დიდსა ეკლესიასა შინა, შიო მღვიმელის მოანსტრისასა. და მუნჟამიდგან ჰფლობთ მას დროსამებრ. 

გ ი ო რ გ ი: დია კარგად გვაცნობეთო, რაც გვიბრძანეთ. და გორისჯვარს ვერცხლის ნაწილებით ჯვარი ვისგან არს ქმნული? 

ი ო ა ნ ე: ოთხი ჯვარიც კიდევ ვახტანგ გორგასლან მეფემან გააკეთებინა თავის ტანის სიგრძე, რაც სიგრძე თვით ვახტანგ იყო, იმ სიმაღლით, და თითოს თავის აღშენებულს ზემოხსენებულს ეკლესიებში დაასვენა, და დღესასწაულობაც განუწესა, ვითარცა აწ არს გორისჯვარში ხალხის მისვლა. გარნა სამი იგი ჯვარი აღარსადა ჩანს და ერთი იგი, აწ რომელიც გორისჯვარს ასვენია, იგი არს. იტყვიან, ოდეს დიდი ლაშქრობა იქნებოდა და ძლიერი მტერი მოვიდოდა, ამ ოთხს ჯვარს გაასვენებდენ, ჯვარის მტვირთველნი ლაშქარნი ამას შეუდგებოდნენ. ერთს იმერეთ-აფხაზითურთ გაუძღვანებდენ, მეორეს ქართველთ, მესამეს სამცხე-საათაბაგოს, მეოთხეს კახელთ, და ამის სასოებით ძლევას შეიმოსდენ ყოველთვის. 

გ ი ო რ გ ი: ისიც გაგვიმარტე, ავი კაცის სახელი რომ სხვას ერქვას, მაგით ავი კაცი რად იქნება? 

ი ო ა ნ ე: მე მაგგვარი არ მომიხსენებია. იუდა განმცემელსაც ერქვა და ძმასა უფლისა ჩვენისა იესო ქრისტესა, გარნა პირველი იყო უსჯულო, ხოლო მეორე წმინდა. და ახლა ვინც იმ განმცემლის იუდასავით მოიქცევა, და იმ კაცს რომ დაუძახონ იუდა, უნდა სცნო, რომ იუდას განმცემელი სახელი მიაწერეს, ვითარცა თქვენ, ვინადგან იგიცა მისი მობაძავი იქმნა. და ამისთვის, რადგან ეს გიორგი ავაზაკობს, ამისთვის გოდა უწოდეს. და ესრეთ მართებს კაცს, რომ კარგის კაცის სახელი თვით მიიწეროს კარგის ყოფა-ქცევით, ვითარცა სწერს წმინდა პავლე: „მობაძავ ჩემდა იყვენით, ვითარცა მე - ქრისტესი“. 

და ესრეთ დაასრულეს ვახშამი და წარვიდნენ თვის-თვისსა სადგურსა. იმ ღამეს მუნ განისვენა იოანემ, მეორე დღეს გამოესალმა ამილახვრიანთ და წასასვლელად განემზადა. 

დღე მეცხრე
მადლობელი იოანე ამილახვრიანთი წარვიდა მუხრანისაკენ. რა ოკმისა მინდორს მივიდა, იხილა რაოდენიმე ცხენოსანი მომავალი. რა ახლოს მიიწივა, იცნა იონემ გიორგი ერისთვისშვილი. ენება იოანეს გზის აქცევა. 

გარნა გიორგის ადრევე ეცნო იოანეს შემთხვეულნი საქმენი და თვით მოვიდა იოანესთან და ჰრქვა: 

- დიაკვანო იოანე, ჩემგან რათ ივლტვი? მე არა რას შემცოდე ვარ. 

ი ო ა ნ ე: არა, უფალო, გარნა მეშინის, თქენც მათი ძმა ბრძანდებით! 

გ ი ო რ გ ი: გლეხური ანდაზაა: ერთის ხისა ბარიც გამოვა და ნიჩაბიცაო. 

ი ო ა ნ ე: რუსთაველი სწერს: „კოკასა შინა რაცა დგას, იგივე წარმოდინდება“. 

გ ი ო რ გ ი: ბერო, რა შენი საქმეა საარშიყო წიგნების სწავლა, ნუთუ თქვენმან წინამძღვარმან გასწავათ? 

ი ო ა ნ ე: არა, „ვეფხისტყაოსანი“ სწორედ ზნეთსწავლულება არს და ვინც როგორ იხმარებს, იმ ნაყოფს გამოიღებს, როგორც თქვენ ხმარობთ საერისთოს. 

გ ი ო რ გ ი: არ მოგწონს ჩვენი მართებლობა? 

ი ო ა ნ ე: ეგ ასეთი მართებლობა არს, თუ ხანი გაგრძელდა, სამართებლო მაგდენი არღარა დაშთება რა. 

გ ი ო რ გ ი: მაშ როგორ უნდა მოვიქცეთ, ის იმგვარი ხალხია, თუ ისე არ უყო კაცმან, ძალა არ უჩვენა, არ დამორჩილდებიან. 

ი ო ა ნ ე: ბატონისშვილი იოანე როგორ იმორჩილებდა? 

გ ი ო რ გ ი: ის მეფის შვილია და შეეძლო. 

ი ო ა ნ ე: თქვენ მეფის ძე ხართ და თქვენც შეიძლეთ. 

გ ი ო რ გ ი: ვითარ, მასწავლე! 

ი ო ა ნ ე: მოგახსენებ. 

გ ი ო რ გ ი: თქვი! 

ი ო ა ნ ე: თქვენი ერისთობა დაცემული იყო, მაგრამ იოანე ბატონისშვილის თანხმობით დავით მეფემ, მემკვიდრემ, მოგცათ ერისთობა, გარნა თვისსა ძმასა უბძანა სჯულდება, თუ ვითარ უნდა მოქცეოდით თქვენ ხელქვეშეთთა და საკუთართა ყმებთა. 

გ ი ო რ გ ი: ჩვენ ბატონისშვილის მადლობელნი ვართ, ბრძანება და დარიგება იმისი აღგვისრულებია. 

ი ო ა ნ ე: მაშ აზნაურნი რად გიჩივიან? 

გ ი ო რ გ ი: თქვენი არქიმანდრიტი გვრევს. 

ი ო ა ნ ე: ვითარ? 

გ ი ო რ გ ი: მოგახსენებ. 

ი ო ა ნ ე: მიბრძანე. 

გ ი ო რ გ ი: თავისის ძმების ჩვენი ყმობა სათაკილოდ სჩანს. 

ი ო ა ნ ე: უი ჩემს თავს! ბერს ეგ ამპარტავნება ვითარ ექნება? 

გ ი ო რ გ ი: ეგ თქვენ განსაჯეთ! 

ი ო ა ნ ე: სხვანი აზნაურნი რაღად გიჩივიან? 

გ ი ო რ გ ი: აზნაურნი გლეხკაცებს უსამართლოდ ექცოდნენ, ჩვენ ნება არ მივეცით, ამისთვის გვიჩივიან. 

ი ო ა ნ ე: მაშ წინამძღვარს რად აბრალებთ? 

გ ი ო რ გ ი: მეც მაგას ვამბობ, დოსითეოზმა გააბედვინა სხვათა აზნაურთაც თორემ აზნაურნი ვერ გაბედავდნენ საჩივარს. 

ი ო ა ნ ე: თუ უსამართლოს უზამდით, გიჩივლებდენ. 

გ ი ო რ გ ი: გლეხკაცნი, ჩვენი ყმანი, არ ავაკლებინეთ და ეს რა უსამართლოება არის? 

ი ო ა ნ ე: მაშ საჩივარში არიან? 

გ ი ო რ გ ი: დიახ, არიან ზოგნი, რომელნიც დოსითეოზმა აიყოლია. 

ი ო ა ნ ე: ჯერ გარდაწყდა საქმე, თუ ისევ სამარმალში არიან? 

გ ი ო რ გ ი: ჯერ არ გადაწყვეტილა, თქვენი წინამძღვარი ცდილობს, რომ დაგვიანდეს საქმე. შემინდე, გრძლად ვეღარ მოვიცდი. მადლობელი ვარ ბატონისშვილისა, რომ კეთილი ნებავს ჩვენთვის, და აგრეთვე შენიც. 

აჩუქა რამდენიმე ოქრო და გაიყარნენ. 

ი ო ა ნ ე: ზურაბ! აი გიორგი სვინდისიანი კაცი ყოფილა. მეცნიერებამ ეს იცის! 

ზ უ რ ა ბ ა: რასაკვირველია აქებ, ქიზიყელი არა ხარ? თავიც რომ მოეჭრათ, ორის ოქროსათვის არას ინაღვლიდი. 

ი ო ა ნ ე: შე გიჟო! ოქროები რაღას მარგებდა, თუკი მომკლავდენ? 

ზ უ რ ა ბ ა: თავის მოჭრაზედ უარესია, რომ თქვენის დიაკვნობის და მონაზონების პატივი ორ ოქროზედ განყიდეთ. 

ი ო ა ნ ე: უი ჩემს თავს! არა გსმენია - მიუტევეთ და მოგეტევნენო? 

ზ უ რ ა ბ ა: თუ ოქროები არ გენახა, მე ვიცი, რასაც მიუტევებდი. 

მაშინ იოანე განრისხდა და აღმოიღო ოქროები იგი და ენება გარდაყრა, გარნა რა დახედა, ვეღარ გაბედა. 

და მსწრაფლ ზურაბმა დაუძახა: 

- რასა იქმ, მართლა ძალიან საშოვრით გამოგისტუმრეს და ეგეც დააბნიე? მუხრანში ბევრს იშოვნიო! 

ი ო ა ნ ე: ვითარ? სტუმართმოყვარენი არ არიან მუნებელნი თუ? 

ზ უ რ ა ბ ა: მცხეთელების სულს გალოცვინებენო!  

ი ო ა ნ ე: მართალ არს სიტყვა შენი? 

ზ უ რ ა ბ ა: აჰა, მიბძანდებით და ნახამთო! 

და ამ უბნობით მივიდნენ მუხრანს. მრავალს სახლს მივიდნენ, მაგრამ არვინ შეიწყნარა. უკანასკნელ ენება იოანეს წარსვლა მუნიდან და ამ ჟამში ერმია შეხვდა, მუხრან-ბატონისშვილი, იცნო ზურაბა და ჰრქვა: 

- ვინ არის ეგ ბერი? 

ზ უ რ ა ბ ა: ქვაბთისხეველი. 

ერმიამ მიიწვია თვისთანა სადილად ბაღსა შინა. იოანე კურთხევით მოიკითხა და მანცა მადლობა უთხრა. და მცირე რომ იუბნეს, მერე მოიღეს სადილი. პირველად, რადგან სამღვდელოთ წესი იყო, ერმიამ იოანეს უთავაზა საჭმელ-სასმელი, გარნა იოანემ არა ხელჰყო და უყურებდა ერმიას. 

ე რ მ ი ა: რად არ მიირთმევ, დიაკვანო? 

ი ო ა ნ ე: პირველად თქვენგან არის რიგი, აზიელთ ჩვეულებით. 

ე რ მ ი ა: მიხვდა და უთხრა: შენ არც ჩემი ბატონი ხარ და არც მე შენი ყმაო. და ეგ აზიელთა მებატონეთ იციან, რომ პირველ თვისსა მოხელეს ანუ მსახურს აჭმევს და ასმევს ეჭვის გულისათვის. 

ი ო ა ნ ე: თქვენვე აღიარეთ. 

ე რ მ ი ა: შენ ჩემი ბატონი არ ბძანდები, არც სახლის კაცი. 

ი ო ა ნ ე: სიკვდილი თანასწორეა მებატონისაცა და ყმისათვისცა. 

ე რ მ ი ა: რას იჭვნეულობ? 

ი ო ა ნ ე: კავკასიელნი ასე უბნობენ. 

ე რ მ ი ა: ეგ ერისთვიანთგან გამოხდა. 

ი ო ა ნ ე: მაშა მართებს კაცსა, რომ ასეთი ურიგო საქმე არა ქმნას, რომ თვისსა ოჯახსა საკიცხევარი საქმე დაუგდოს. 

ე რ მ ი ა მ  ჰრქვა: საღმრთო პირი ბრძანებს: უკეთუ სასიკვდინე რაიმე სვათ, არარაი გევნოსთო! 

ი ო ა ნ ე: დია, ჭეშმარიტია, ვინც ქრისტესთვის მიიღებს ჭეშმარიტის გულით, და მე რა მგამა შენის გულისთვის შევსო უწინ? 

მაშინ ერმია განრისხდა და ჰრქვა: 

- შენ ვითარ კადნიერებ, არ იცი, პოლკოვნიკი ვარ? 

ი ო ა ნ ე: პოლკოვნიკი რასა ნიშნავს? 

ე რ მ ი ა: ათასის თავი ანუ მინბაში. 

ი ო ა ნ ე: სადაური პოლკოვნიკი ხართ? 

ე რ მ ი ა: აქაური. 

ი ო ა ნ ე: მუხრანში ერთი პოლკი კაცი ვერ გამოვა. 

ე რ მ ი ა: ორი პოლკიც გამოვა. პოლკი რამდენის კაცით უნდა შედგეს, და ან მოხელენი და სხვა სამსახურის კაცნი და ანუ სხვა სახმარობანი რა უნდა აქვდეს? 

ი ო ა ნ ე: თუკი არ იცით, ვერც პოლკოვნიკობასა იქმთ. 

ე რ მ ი ა: მაშ თქვენ განმიმარტეთ... 

ი ო ა ნ ე: უნდა პირველად ისწავლო სამსახური, ყოფაქცევა და მერე შეხვიდე საქმეში. 

ე რ მ ი ა: არცარა ჩვენთ წინაპართა იცოდნენ რამე. 

ი ო ა ნ ე: ამ ქვეყანას რაც გაეწყობოდა, ისინივე გვჯობდნენ ჩვენ საქმითაც და ვაჟკაცობითაც. 

ე რ მ ი ა: ვითარ? 

ი ო ა ნ ე: მე გეტყვი. გარდაცვალებული მამათქვენი, სვიმონ ნასახჩიბაში, დია ნამსახური იყო მათის სიმაღლის მეფის ირაკლისა. ოდეს ასპინძას ბრძანდებოდა ბატონი ჯარით, მაშინ მამაშენი, ბორჩალუს აღალარი და სახელოვანი ვაჟიკაცი სუდია, და სხვანი ოცდაათამდინ კაცნი წავიდნენ დაუთალაბად. ასპიძის მტკვარზედ ხიდი ჩაუქციეს ოსმალოს ჯარს, სასიკვდილოს ადგილს მისცეს თავი და ჩვენი ჯარი იმ განსაცდელისაგან დაიხსნეს, რომ გაღმიდან დიდი ჯარი ოსმალისა ვერღა გამოუვიდა მტკვარს და გამოღმა რაც ჯარი დაშთა, ეკვეთა მეფე ირაკლი, სძლო, და, რა ხიდისა მოიმედენთა მიმართეს განსარინებლად, სულ წყალსა შინა მოიშთვნენ, რომელ ვერცა თუ ერთი განერა ხელთაგან ჩვენთა მხედრობათასა. და ესრეთ სახელი მიიწერა მამამშენმა. შენც ასე უნდა იყო მომჭირნე მამულისა და შენის მებატონისა და მონათესავესათვის. 

ე რ მ ი ა: გმადლობ მაგა მცნებაებისა მოცემისათვის. 

და იოანე მოიმადრიელა და გაიყარნენ ამ სახით. იოანე გამოესალმა და წარვიდა მცხეთისაკენ. რა მიიწივნენ მუნ, იოანემ ჰკითხა ერთსა გლეხთაგანსა: 

- ძმაო, ვინ არის აქა უფროსად? 

გ ლ ე ხ ი: ძუნგძლი. 

ი ო ა ნ ე: უი ჩემს თავს! ძაღლი გყოლიათ მოურავად! 

გ ლ ე ხ ი: არა, ბატონო, გედევანიშვილი ბეცია. 

ი ო ა ნ ე: და რასთვის გამალანძღვინე პატიოსანი კაცი? 

გ ლ ე ხ ი: ჩემი დანაშაული არ არის, ხალხნი ასე ეძახიან. 

ი ო ა ნ ე: ბერად ხომ არ შემდგარა, რომ სახელი გამოუცვლია? 

გ ლ ე ხ ი: თქვენც ბერი ბრძანდებით და რა დაგარქვეს? 

ი ო ა ნ ე: უი ჩემს თავს! აკი გამლანძღა ამ კაცმა! 

გ ლ ე ხ ი: არა, ბატონო, სიტყვამ მოიტანა. 

ი ო ა ნ ე: ზურაბ, აქაური ხალხი განათლებული ყოფილა. 

ზ უ რ ა ბ ა: რასაკვირველია, ძველი ნაქალაქევია ეს ადგილი. 

ი ო ა ნ ე: ჰგავს, რომ ძველად დარჩომიათ აქ ზნეობა! 

და იოანე წარვიდა გალავნისაკენ. რა კარებთან მივიდა, იხილა რაოდენიმე კაცნი და მათ შორის იცნა ბეცია. გარდახდა იოანე ცხენიდამ, მივიდა ბეციასთან და ჰრქვა: 

- მშვიდობა შენდა, მოურავთ მოურაო! 

ბ ე ც ი ა: და სულისაცა შენისა თანა, წინამძღვართ წინამძღვარო! 

ი ო ა ნ ე: მე ჯერეთ იპოდიაკვანი ვარ და რად მკიცხავთ? 

ბ ე ც ი ა: მაშ როგორათაც თქვენ არა ხართ წინამძღვარი, არც მე მოურავთ მოურავი ვარ და შენ რად გამკიცხე? 

ი ო ა ნ ე: რადგან ეს მცხეთა პირველი დედაქალაქი იყო უწინდელსა დროსა შინა, ამა ქალაქის მოურავნი სხვათა მოურავებთა ზედან უფროსნი იყვნენ, და მე იმავე ტიტლით მოგიკითხეთ და არა კიცხვით. 

ბ ე ც ი ა: გმადლობ, მაგრამ ახლა ერთი სოფლის ამხანაგიც ძლივღა არის ეს ადგილი. 

ი ო ა ნ ე: მაგას თავისი პატივი მაინც არ მიეხდება. 

ბ ე ც ი ა: ვითარ? 

ი ო ა ნ ე: რადგან ეს წმინდა ეკლესია სვეტიცხოველისა, წმინდა პეტრეს მოციქულის და პავლეს მოციქულის სახელზედ აღშენებული, აქა დგას, იმას ეს პატივი აქვს, რომ ვერც მეფე საქართველოსა სხვას ეკლესიაში ეკურთხება და ვერცა მღვდელთმთავარნი, რომ ამით უმეტეს პატივცემულია ეკლესია ძველადვე და აგრეთვე სასაფლაოც მეფეთა და კათალიკოსთა არს, ამისთვის სხვა სოფლებს არ შეესწორება. 

ბ ე ც ი ა: რად არის ეს ეკლესია სხვათა ზედან უმეტეს პატივცემული? 

ი ო ა ნ ე: ამისთვის, რომელ პირველად აქ მიიღო მირიან მეფემან ქრისტიანობა წმინდის ნინოსაგან, და ეკლესიაც აქ აღშენდა უწინარეს სხვათა ზედა, გარდა მანგლისისა. აქედან მიეფინა ყოველთა მართლმადიდებლობა საქართველოს ერთა და აქ გამოჩნდა კვართი იესო ქრისტესი, ისევ თქვენის გვართაგან მოტანილი, წმინდა სვეტი აქ აღიმართა საღმრთო განგებითა და წმინდა მირონი აქ აღმოცენდა და სასწაულნი და ნიშნი აქ იქმნეს პირველ. 

ბ ე ც ი ა: დია კარგად მაცნობე, და მითხარ: ეს სვეტი ცხოველი რომლისა ხისა იყო? 

სვეტის ცხოვლისათვის
ი ო ა ნ ე: ეგე, სწორედ საღმრთო წერილებშიაც რომ ჰსწერია სარო, რომელსა კიპაროზს უწოდებენ, ის ხეა საღმრთო განგებით აღმოსრული აქა, ნიშნად საღმრთოს კვართისა, ვინადგან ქრისტე ურიათა საროსა, ნაძვსა და ფიჭვსა ზედან ჯვარს აცვეს, ეს ხეც მის საღმრთოს კვართის მოპოვების მიზეზი იყო და მოქცევისა ჩვენისა ნიშანი, რომელიცა იქმოდა სასწაულებსა, ესრეთ, რომელ ოდესაც დაჭრილი ნადირი შეეხებოდა ამა ხესა, განიკურნებოდა, აგრეთვე ავადმყოფნი, ანუ ფრინველნი მტკივნეულნი განიკურნებოდნენ, და ოდეს მოაქცია წმინდა ნინომან აქაურობა და ენებათ ეკლესიისა აღშენება ამა ხის ადგილს აღაშენეს ეკლესია, და ეს ხე რომ მოჰკვეთეს, ვერღა უძლეს აღმართვად. მაშინ წმინდას ნინოს ლოცვით ანგელოზთაგან აღიმართა და ჰაერსა ზედა იყო აღმართულ რაოდენსამე ხანსა, და მერე თვითვე დაეყრდნო ძირსა ზედან თვისსა, აღმოსცენდა მირონი ძირსა მისგან და მრავალსა სასწაულსა იქმოდა, ვითარცა სწერია ვრცელსა „ცხოვრებასა“ შინა. და ამის გამო მუნიდგან ეწოდა სვეტიცხოველი. მირიან მეფეც აქ ეკურთხა მეფედ, კათალიკოზნიც, სხვა სამღვდელონიც, და იმის გამო მუნიდგან შეიქმნა უპირველესი ეკლესია. 

ბეციას დია იამა ამისი უბნობა და მუნებურს ხალხსაც, ბინა მისცა იოანეს და ვახშმად თვისთან მიიწვია. 

იოანემ მადლობა ჰკადრა. წარვიდა ბინაზედ და მერე მოილოცა ეკლესია და ვახშმად მივიდა ბეციასთან. რა ვახშმად დასხდენ, ბეციამ ჰკითხა იოანეს: 

- იმ სვეტიცხოველის ხის ნარჩომები რაღა უყვესო? 

ი ო ა ნ ე: იმ ხიდგან სამი დიდრონი ჯვარი შექმნეს: ერთი დასდგეს გაღმა ამ ჯაჭვის ეკლესიის ადგილს, რომელსაც ზედა ყოველთვის ნათელი იხილვებოდა და მრავალს სასწაულს იქმოდა. მეორე დასდგეს თხოთის მთაზედ, რომელ აწ უღელტეხილად იწოდება, სადაც რომ მირიან მეფეს დღე დაუბნელდა და შიშით აღუთქვა გაქრისტიანება და კიდეც მოიქცა, იმის მოსახსენებლად დადგეს იმ მთაზედ... ხოლო მესამე დასდგეს უჯარმის მთაზედ, და ისიც ამ სახით სასწაულს იქმოდა. 

ბ ე ც ი ა: მაგ ჯვარებს რომელნი ხალხნი ესვიდენ? 

ი ო ა ნ ე: ამ ჯაჭვის საყდარზედ რომ ჯვარი ესვენა და თხოთის მთაზედ, მთლად ქართლი, გაღმა მხარი და გამოღმა მხარი, სასომხეთი და მთები, არაგვი და ქსანი და სხვანი აქ მოვიდოდენ სალოცავად, და სნეულნი აქ განიკურნებოდენ. უჯარმას - ერწო თიანეთითურთ, ფშავით, ახმეტით, მარტყოფით და გვერდისძირით, ესე იგი, ვიდრე ჯიმითადმდე, აქ მოვიდოდნენ და ილოცევდენ. ხიზიყიც, მთლად კახეთი შიგნითი და გაღმა მხარი, და ჯიმითს აქეთ მოსახლე მუნ ილოცევდენ, და ასე იყო განწესებული. ხოლო ხიზიყი მთლად ნინომ მოაქცია და მუნვე გარდიცვალა, და მას აქეთაც მუნ დღესესწაულობენ. 

ბ ე ც ი ა: რა იქნა ის ჯვრები? 

ი ო ა ნ ე: იტყვიან რომელნიმე, ვითამც ბოჭორმის ჯვარი ჩოლაყაანთ ჰქონდეთ. ასეც იტყვიან იმ ხისა იყოს ის რომელიც უჯარმას იყო. მეორე, რომელიც აქ ჯაჭვის იყო, მცხეთას დარჩა. იტყვიან, სამეფო სამად რომ გაიყო, იმერეთის მეფეს მისცეს წმინდის გიორგის ნაწილით ჯვარი, რომელიც ახლა არგვეთში, ჩხარის ეკლესიაში, ასვენია. კვალად იმ ხის ნარჩომიდან შექმნეს სამნი წვრილი ჯვრები: ერთი ახლა თელავს ჯვარპატიოსანში ასვენია და სხვანი კი არა ჩანს. გორისჯვარსაც იყო ამ ხიდამ ერთი მომცრო ჯვარი. 

ბ ე ც ი ა: მე ასე გარჩევით ვერავისაგან ვცანი. გმადლობ, იოანე! და ესეც მიბრძანე, ამ მცხეთის ბაჟს აღარ მანებებენ და რა მიზეზია? 

ი ო ა ნ ე: რადგან მოურავი ბრძანდებით ამ ადგილისა, თქვენგან უფრო რიგი იყო, ამგვარები ჩვენ გვესწავა, მაგრამ, რადგან მიბრძანეთ, მოგახსენებ. 

ბ ე ც ი ა: სად უნდა მესწავლა ამგვარები? 

ი ო ა ნ ე: ორთა კათალიკოზთა მოურავი ბრძანდებოდით და ხართ, და ამაზედ უკეთესი მეცნიერნი ჩვენსა ქვეყანასა შინა არავინ იპოებიან, და იქ უნდა გესწავათ. 

მაშინ  ზ უ რ ა ბ ა: ბერო, რაოდენიც კაცი კათალიკოზებს ახლდა, თუ ყოველს მეცნიერება ესწავლა, ვგონებ, ნახევარი ქართლი მეცნიერი იქმნებოდა. 

ი ო ა ნ ე: ზურაბ, ეგ კი არ იქმნებოდა, მაგრამ ეს რადგანაც აზნაურიც არის და მოხელეც, იმას კი უნდა ესწავლა რამე. 

ზ უ რ ა ბ ა: ათის თავის აღება კი უსწავლია და სხვა მეტი რა უნდა? ახლა ბაჟის საქმე შენ ასწავლეო! 

მაშინ ი ო ა ნ ე: აჰა, ვეტყვი ბაჟის საქმესაც! ძველად, ოდეს ქალაქი იყო ეს მცხეთა, ბაჟიც, იჯარებიც, ზვერიც და სხვა შემოსავლები აქ იყო განწესებული ასაღებად, და ოდეს გარდიტანეს ტფილისს, ახლა იქ არის. ამ ხიდის ბაჟისა ასე მოიხსენეთ: მეფე ერეკლემ რა მეფობა მიიღო, დიდი ლეკიანობა და აღრეულობა იყო ქართლსა და კახეთსა შინა, ასე რომ დაღისტნიდამ ჯარი რომ წამოვიდოდა, საგურამოს თუ ყარაიაზედ ამოივლიდა. მტკვარს თუ ვერ გავიდოდნენ, არაგვს გამოვიდოდნენ, ამ მცხეთას თავს გარდივლიდნენ და ამ ხიდზედ გავიდოდიან. ზოგნი ახალციხეს აღვიდოდენ, ზოგნი არმაზიწყალს და ძეგვისაკენ შეკრავდენ და ზოგნი მუხათგვერდსა, და ესრეთ ახდენდნენ მგზავრთა. მეფემან ირაკლიმ ეს ღონე იხმარა, რომ ამ ხიდის გადაღმა და გამოღმა კოშკები გააახლებინა, შიგ კარგი ვაჟიკაცნი დააყენა, რომელნიც ამ გზებსაც სცვიდენ, მგზავრთაც მშვიდობიანათ ატარებდენ და ვეღარც ამ ხიდზედ ლეკნი გადიოდნენ. და ამათთვის მეფემან ურემზედ შაური განუწესა და ფქვილი ერთი ჩანახი, და ამ ყარაულებს ეძლეოდათ. და ოდეს მეფემან სიმხნითა თვისითა მრავალს ადგილს სძლო ლეკთა და შიშსა შინა მოიყვანა, დამშვიდდა ქვეყანა, ეს ხიდის ბაჟი არ მოიშალა, მაინც რამდენიმე კაცნი განაწესნა და ქარავანსა და ვაჭარსა ზედან იღებდენ ორ შაურს. და ამ ეკლესიის გასაახლებლად იღებდენ, და ესრეთ ნელ-ნელა აახლებდენ, რომელიც თითქმის ორს თუმნამდინ შემოსავალი დგებოდა. და, აჰა, მიხედეთ, რომელს მოურავს აქვს ამდენი ბაჟის ადგილი, რომ ესეოდენი ფული შემოუვიდეს? და მე რადგან მკითხეთ, ეცადეთ ისევ ათის თავი გაირიგოთ, და არა სრულიად იდაოთ, რომ ეგ ათის თავიც არ დაგეკარგოთ. 

გამგონე ამისი ბეცია შეწუხდა და თქვა: 

- აღიღე, ბიჭო, ვახშამი! 

და თითონ აღდგა და გავიდა სხვა სახლში. იოანეც მშიერი შინათკენ წამოვიდა. 

მაშინ   ზ უ რ ა ბ ა: ბერო, რა მოანგარიშე იყავ, რაზედ დაგვაგდე უვახშმო? 

ი ო ა ნ ე: გაძღომისათვის სიცრუეს ხომ ვერ ვიტყოდი? 

ზ უ რ ა ბ ა: არ იცი, ეს ასეთი ქვეყანაა, თუ არ პირმოთნეობით, მჭადსაც არავინ გაჭმევს! 

მაშინ იოანე დუმნა და დაწვნენ მშიერნი. იმ ღამეს დაღალულობამ და შიმშილმან ვერ მისცა კარგი ძილი და დილას ადრე აღსდგნენ და ცდილობდენ საუზმის რასმე გაკეთებასა. ამ ჟამში ერთი კავთისხეველი კაცი მოვიდა, იოანე იკითხა, აჩვენეს სადგური. რა სახლსა შინა შემოვიდა, სახლის პატრონმა იცნა, რომ თავისი სიძე იყო, წინ მიეგება, აკოცა და იოანეს უთხრა: 

- ეს კაცი ჩემი სიძეა! 

იმ კაცმან წიგნი ამოიღო წინამძღვრისა და იოანეს მიარო. იოანემ მოიკითხა კაცი იგი და გახსნა წიგნი და იწყო კითხვად, რომელსა შინა ეწერა ყოველი: 

 „წინამძღვარი ქვაბთახევის მონასტრისა საყვარელსა შვილსა ჩემსა იოანეს ქრისტეს მიერ მოგიკითხავ! მესმის შენი ეგრე შრომა და სჯულიერი ღვაწვა, რომელიც იქმნები გვირგვინებულ ჩვენმიერისა მადლობითა. გთხოვ, ამას თანა თავს იდვა ესეცა, მიიღო შრომა, - წარვედ კახეთსა და, რადგან მუნ არს ჟამი მოწევნილი სთლობისა, მუნცა მოირეწო ღვინო, ვინაიდგან უფრო საჭირო არს მონასტრისათვის ჩვენისა, რადგან ახლად ვაშენებთ ვენახებს, მანდ ნაშოვარის ღვინითა წარვმართოთო კეთილად საქმე ჩვენი. და ამასთან მომიკითხე საყვარელი თანაძმა შენი ზურაბ და სთხოვე მაგას, რათამცა მოიღოს შრომა შენთანა მონასტრისათვის. იყავით მშვიდობით, უფალი თქვე თანა!..“ 

წარმკითხველი წიგნისა ამის იოანე არამცირესა მხიარულებასა მიეცა, და თქვა: 

- ვმადლობ წინამძღვარსა ჩემსა ამა კეთილისა ჰაზრისათვის და ამისთვისცა, რადგან ვიხილავ მშობელსა მამულსა ჩემსა. 

და დასწერაცა პასუხი. 

სახლის პატრონმან იოანესმან რა იხილა სიძე თვისი, მყისვე დაკლა ქათამი და ამასთანავე გოჭი. მიყო ხელი უცხო საუზმე განუმზადა, და იოანესაც სთხოვა საუზმედ. იოანე ამაზედ გამხიარულდა და სთქვა: 

- ზურაბ, ძმაო! აჰა, ღმერთმან მოგვივლინა კაცი ესე, რომელ განვსძღებით მომყმარნი. იხილე, მოთმინება ასე კარგია! 

ზ უ რ ა ბ ა: ბერო, თუ სიძე არ მოსლოდა ამ სახლის პატრონს, მე ვიცი, როგორც გამაძღარი წახვიდოდი. 

მაშინ დასხდენ საუზმედ და ამ სახლის პატრონმა უთხრა თავის შვილს: 

- შვილო, კარი დაუმცხეთურე! 

იოანეს დია ეუცხოვა ეს ლექსი და ჰრქვა: 

- სახლის პატრონო, რასა ნიშნავს ეგ ლექსი? მითხარი! 

ს ა ხ ლ ი ს  პ ა ტ რ ო ნ ი: ასე გაგვიგონია, ძველად რომელსამე კათალიკოზის დროს ყველიერში კონს თევზი არღა მოხვედრია და ის კვირა თითქმის უთევზოდ დაშთომილან. და ამაზედ კრებულნიც და აქაურნიც ხალხნიც მოწყენით ყოფილან. აღების ღამეს გათენების დროს ორშაბათის კონში რაოდენიმე ორაგული მოხვედრია და მოურთმევიათ კათალიკოზისათვის. მაშინ უბრძანებია იმათი მოხარშვა. დიდს პალატში შეუყრია ხალხი, ფანჯრები დაუხურავთ, დაუბნელებიათ და ისე უჭამიათ ის თევზი, რომ სხვა უცხო არავინ შესწრებოდათ და მერე ცისკარი ულოცავთ მარხვისა. და მას აქეთ დადებულა ეს სიტყვა, და ახლა, როცა არავის მიღება გვინდა, კარებს დაუგდებთ და ვიტყვით: დაუმცხეთურეთო. 

ი ო ა ნ ე: მაგ საქმისათვის სტუმართმოყვარეობაზედ ხელი არ უნდა აგეღოთ. კათალიკოზს ხალხის ნუგეშისათვის უქმნია ეგე და არა სტუმართმიუღებლობისათვის! 

ს ა ხ ლ ი ს  პ ა ტ რ ო ნ ი: ჩვენ ახლა ასე ვიქცევით. 

ი ო ა ნ ე: ნუ, მამაო, რაც შეგეძლოთ, სტუმართმოყვარე იყავით! 

ზ უ რ ა ბ ა: იოანე! შენ ხომ კარგა გამოძეღ, და რას დასდევ, ვინც უნდა მიიღოს, ვინც უნდა, არა! 

და ესრეთ დაასრულეს საუზმე. იოანე მადლობელი გამოესალმა სახლის პატრონს, წიგნი მისცა წინამძღვრისა მას კაცსა და თითონ გაემართა მარტყოფისაკენ. 

დღე მეათე
სადილის დროს მიიწივნენ მარტყოფს. იოანემ აცნობა მოურავს თვისი ვინაობა. მსწრაფლ მოურავმან მიუწოდა თვის თანა. 

ი ო ა ნ ე: მშვიდობა შენდა, მხნეო მოურაო! 

მ ო უ რ ა ვ ი: მე რა მხნეობა მიქნია? 

ი ო ა ნ ე: სხეულსა ზედან გაქვთ გამოწერილი. 

მ ო უ რ ა ვ  ი: მე ღირსი სახსოვრისა არა მიქნია რა. 

ი ო ა ნ ე: უკეთუ თქვენ დაიდუმოთ, ქვანიცა ღაღადებენ. 

მ ო უ რ ა ვ  ი: ერთი მამულისშვილობით მაქებთ, თორემ მე ღირსი არა ვარ. 

ი ო ა ნ ე: ჭეშმარიტს ვიტყვი, სწორედ პატიოსანი მუშაკობა მოგეწერებათ. 

ი ო ა ნ ე: ვითარ? 

ი ო ა ნ ე: ასოც ომში დასწრებიხართ თითქმის, და ას ლეკზედ და თათარზედ მეტი მოგიკლავთ, და ეგ დაჭრილობაც აბდულაბეგის ომში შეგემთხვათ. და ესდენ ნამსახურს ქვეყნის კაცს, გვმართებს, რომ გაქებდეთ. 

ზაალ ზურაბის შვილს, მოურავს, არ უყვარდა თავისი ქება და უთხრა: 

- წავიდეთ რუსთველთან, სადილად იქა ვარ. 

მაშინ  ზ უ რ ა ბ ა მ  უთხრა: ბატონო მოურაო! ამ ბერის ლაქლაქს მართლა სადილი სჯობია! 

და ამა სიტყვასა ზედან გაეცინათ და მივიდნენ რუსთაველთან. 

ი ო ა ნ ე: რა რუსთველი იხილა, წინ წარდგა და მეტანია უყო და ჰრქვა: გვაკურთხენ, ყოვლადსამღვდელოო! 

მან ხელი უბოძა და მოიკითხა, და უკანასკნელ დასხდენ. 

მაშინ  რ უ ს თ ვ ე ლ ი:  ვინა ბრძანდებით თქვენ? 

ი ო ა ნ ე: ყოვლადსამღვდელოო, ვერღა მიცნობთა ხელაშვილს იოანეს, დიაკვანს ქვაბთახევის მცხოვრებსა? 

რ უ ს თ ვ ე ლ ი: ახ, ვერღა გიცან. ცალის თვალით ვერღარას ვხედავ თითქმის. 

ი ო ა ნ ე: რაჲ მოგეცათ მიზეზი? 

რ უ ს თ ვ ე ლ ი: სამსახურს ზედა წარსრულსა ცხენმან მიბრკა. 

ი ო ა ნ ე: სამეფოსა სამსახურსა ზედან ანუ კათოლიკოზისასა, ანუ თქვენისა სამწყსოსა ან ეკკლესიის გულისათვის? 

რ უ ს თ ვ ე ლ ი: არა, ახტალელისათვის. 

ზ უ რ ა ბ ა: მაშინ მაგ მსახურებისათვის მადანჩიბაში ბევრს ვერცხლს მოგართმევსთ. 

რ უ ს თ ვ ე ლ ი: ღმერთმანი, ვერცხლი ვერ გამოაქვსთ. 

ზ უ რ ა ბ ა: გამოდნობა კარგად იცი? 

რ უ ს თ ვ ე ლ ი: ოღონდაც. 

ი ო ა ნ ე: ეგეც მამულის მსახურებისათვის შეგმთხვევიათ. მიიღეთ რამე ჯილდო? 

რ უ ს თ ვ ე ლ ი: ვგონებ, ჩემი ეპარხიაც გამომართონ! 

ი ო ა ნ ე: ამა სოფელში ყველა გჯეროდეთ. 

და ამასობაში მოიღეს სადილი, და ესეგვარისა უბნობითა განატარეს. და ოდეს დაასრულეს სადილი, იოანე გამოეთხოვა ვახშმისაკენ, თავისი ვინაობა ცხაუყო და კმაყოფილი გაისტუმრეს იოანე. 

წარსულნი მუნით მივიდნენ ხაშმზედ. 

ი ო ა ნ ე: ზურაბ, იახელ მათ მაღალღირსებას წინამძღვარს და ჩემ მაგიერ თაყვანება მოახსენე და სადგური სთხოე! 

ზურაბ რა მივალს წინამძღვართან, მყისვე იცნობს წინამძღვარი და ეტყვის: 

- ქრისტეს ვენახისა ნასხლევო, საიდამ მოხვალ? 

ზ უ რ ა ბ ა: მე ნასხლევი ვარ ასეთი, რომ ვაზად შივიქმენ და ნაყოფიც კეთილი გამოვიღე. 

წ ი ნ ა მ ძ ღ ვ ა რ ი: ვითარ? 

ზ უ რ ა ბ ა: აწ მართლმადიდებელი ვარ მეც. 

წ ი ნ ა მ ძ ღ ვ ა რ ი აღსდგა, პირს აკოცა, დალოცა და უთხრა: აწ ხარ საკუთარი შვილი ჩემი. რა გნებავს? 

ზ უ რ ა ბ ა: იოანე ხელაშვილმან გაახლოთ ამაზედ თავი ჩემი, რომელ კახეთს მიდის წინამძღვრის საქმეზედ და ამაღამისათვის სადგური გთხოვათ. 

წ ი ნ ა მ ძ ღ ვ ა რ ი: ლოცვა მაკლია, შევისრულებ, მომიცადე და მოგცემ სახლსა. 

ზ უ რ ა ბ ა: შე დალოცვილო, ეხლა რომ ლოცვას მოყვეთ, ოცდაოთხი საათი კარში დავრჩებით. მე თქვენი ანბავი კარგად ვიცი, ჯერ სახლი გვიბოძე და ვახშამი და მერე გათენებამდინ ილოცე? 

წინამძღვარს გაეცინა და უთხრა: 

- რადგან მართმადიდებელი შეიქმენ, მუცელღმერთობაზე ხელი უნდა აიღო! 

ზ უ რ ა ბ ა: შე დალოცვილო, სულ მუცლის გასაძღომად დავდივართ, ქართლი მოვირბინეთ და ახლა კახეთში მივალთ. 

წინამძღვარს გაეცინა, უბოძა სახლი და უბრძანა: 

- იოანეც და შენც ჩემთან მოდით ვახშმად და ერთად შევექცეთ. 

ზურაბ მადლობელი წარვიდა. იოანე დაბინავდა და ვახშმის დროს მოვიდნენ წინამძღვართან. წინამძღვარს ეანბორა იოანე, მან მშვიდობით მოიკითხა, და ამისი ვინაობა გამოიკითხა. ამან ყოველივე ცხადუყო. და უკანასკნელ მოიღეს ვახშამი. რა მცირეს შეექცნენ, წინამძღვარმან გამოსცადა იოანე საღმრთო წერილებში და მონოზონთ ყოფაქცევისა საქმენიც გამოჰკითხა. ყოველივე კარგად მიუგო. 

[ამას მიჰყვება ტრაქტატი ანგელოზთათვის]. 

წ ი ნ ა მ ძ ღ ვ ა რ ი: მიხარის შენთვის, იოანე, კარგა მიგიღია სწავლა! - და უბრძანა მემარნეს: - მოართვი იოანეს ჭაშნიკი პირჯვარის ქვევრიდამ, ღირსია დალიოს იმ ღვინიდან. 

რა მოართვეს იოანეს, მყის აღდგა და შესო სადღეგრძელო წინამძღვრისა, დიდად მოეწონა და ჰრქვა: 

- სამართლად გიწოდებიათ სახელი ესე! 

წ ი ნ ა მ ძ ღ ვ ა რ ი: გამოსცან, თუ რაისათვის უწოდეთ სახელი ესე? 

ი ო ა ნ ე: ვგონებ, სათნოდ მეფეთა და დიდებულთათვის. 

წ ი ნ ა მ ძ ღ ვ ა რ ი: ვითარ? 

ი ო ა ნ ე: ვინადგან მეფენი ჩვენნი და დიდებულნი მათში დიდად მორწმუნენი არიან და გიცნობენ ღირს კაცად, თქვენგან მირთმეულს ამ ქვევრის სახელით ღვინოს უფროს სიამოვნით მიიღებენ, ვიდრე სხვათა ღვინოთა. 

წ ი ნ ა მ ძ ღ ვ ა რ ი: არა შორს ხარ! 

ი ო ა ნ ე: ამგვარი ყოფაქცევა უფრო მძიმე არ არის მონაზონთათვის. 

წ ი ნ ა მ ძ ღ ვ ა რ ი: სხვანიც ბევრს რასმე მწამობენ, მაგრამ თუ ასე არა ვქენ, მონასტერი ნაკლულევანებაში მოვა. და ამ საქმით ეს სოფელი აღვუშენე, წისქვილი, ზვარი და სხვა მამულები ბევრი შევმატე ჩემს მონასტერს. 

ი ო ა ნ ე: კადნიერება ნუ იქნება, ოჯახების წახდენით და აქა-იქ მოხვეჭით უკანონოდ რა სარგებელ არს? 

წ ი ნ ა მ ძ ღ ვ ა რ ი: მე უწინ არ მინდოდა მსოფლიურს საქმეში გარევა და, რადგან გავერიე და არ მომეშვნენ, მცირე რამ მსოფლიურიც უნდა ვიხმარო. თორემ მე ერთი გლეხის შვილი ვარ, რა პატივი მექნება, თუ ამ სახით არ ვიყო? 

ი ო ა ნ ე: უი ჩემს თავს! ეგე მონაზონთ არა შვენის, თვით თავისი ღირსება არ დაუკარგავს პატივსა, ვისიც შვილი გინდ იყოს. 

მაშინ  ზ უ რ ა ბ ა: უფალო წინამდღვარო, მეც მაჩვენეთ პირჯვარის ქვევრის ღვინო. 

მისცეს ჯამი სამსე. რა შესვა ზურაბმან, აღდგა და მეტანია უყო წინამძღვარს და თქვა: 

- ეს არათუ პირჯვარის სახელის ღირსია, არამედ მეტანიის წოდების ღირსიც ყოფილაო. რას ანბობს ეს ბერი, რატომ თავის წინამძღვარს არ აძლევს მცნებას? თვითო კიდევ გვიბოძე ამ ღვინისა და შენდობას მოგცემთ, თქვენ როგორც გეწიროთ, ისე სწირეთ. 

წინამძღვარმან გაიცინა, და ამა სიტყვით დაასრულეს ვახშამი. იოანე აღსდგა, მადლობა მოახსენა და ხვალისათვის თელავს წასასვლელად გამოეთხოვა. წინამძღვარმან აღუთქვა ჩუქება ღვინისა და იოანე მადლობელი წარვიდა სადგურსა თვისსა. იმ ღამეს მუნ განისვენა და ხვალისა დღე ადრე აღდგნენ, საგზალი მოიმზადეს და თელავისაკენ განემგზავრნენ. სადილი გომბორის მთაზედ მიიღეს და ვახშმისათვის თელავს დაამტკიცეს მისვლა.
დღე მეათერთმეტე
წარსული მუნით მივიდნენ თელავს. იოანეს ჰყვანდა მუნ მცნობი მოსახლე, მასთან მივიდა, მშვიდობით მოიკითხა. მათ მაშინვე მიიღეს იოანე. მცირე ხანს განისვენა მუნ იოანემ, საგზაო ტანისამოსი გამოიცვალა, ზურაბას უთხრა: 

- მე წავალ რეკტორს დავითთან და შენ აქ მომიცადე. 

და ესრეთ წავიდა იოანე. რა მივალს სკოლად, სკოლისა კარსა ზედამ მდგომარეს იხილავს ერთსა მოწაფეთა მისთაგანსა და ეტყვის იოანე: 

- ძმაო, რეკტორი შინ ბრძანდება და ანუ რასა იქმს? ინახება? 

მან მიუგო: 

- შევედ და იხილავ! 

იოანემ მსწრაფლ კარი გააღო და შევიდა სახლსა მას შინა, სადაცა რეკტორი მყოფობდა, იხილა ზურგით კერძო მჯდომარე, ძაძით, და ამასთან კატა ერთი, თაბალა შეყრილი ფეხებში და უწყალოცემული, რომელიცა საწყლად ჩხაოდა. და ესმოდა ხმა ამასთან: „კვალად იქმ ქურდობას?“ გარნა რეკტორმან ვერა სცნო იოანეს მუნ მისვლა. 

რა იოანემ კატა ესგვარსა მდგომარეობასა შინა იხილა, თქვა: 

- გმადლობ შენ, უფალო, ჩვენი ფეხები მოწაფეობის დროს ამ ყოფაში იყვნენ, და ახლა ეს საბრალი კატა დამოწაფებია. და ნეტარ გამოვსცნა, თუ რაისა სწავლისათავის ასე უწყალოდ სტანჯავს? 

და მაშინ შემბრალე იოანე წინ წარდგა და რქვა: 

- მოძღვარო! რა შეცოდება აქვს მაგ საბრალოს, მაპატივეთ! 

რა რეკტორი იხილავს იოანეს, დაუტევებს ცემას და ეტყვის: 

- ბიჭო, დიაკვანო, სადით მოხვალ, და ანუ ამა კართა ხშულში ვით შემოხველ? თუ ხმა არ გაგეცა, სული რაიმე მეგონებოდი! 

ი ო ა ნ ე: ბოროტი თუ კეთილი? 

რ ე კ ტ ო რ ი: ეგ შენს ყოფაქცევაზედ არის დამოკიდებული. 

ი ო ა ნ ე: მე თქვენი აღზრდილი ვარ. 

რ ე კ ტ ო რ ი: კარგი, მერე ვიუბნათ ამგვარებისათვის. მითხარ, საიდამ მოხვალ? 

ი ო ა ნ ე: წინამძღვარმან გამოიგზავნა სთლობის დროს ღვინოს სათხოვნელად ქვაბთახევის მონასტრისათვის, და აქ გიახელ თქვენის პატივისსაცემლად. და დარიგებაც უნდა მომცეთ, თუ ვითარ მოვიქცე! 

რ ე კ ტ ო რ ი: კარგი, დაჯექ, ბიჭო! 

იოანე დაჯდა. რა მცირე იმუსაიბეს, იოანემ ჰრქვა: 

- კადნიერება ნუ იქნება, უფალო მოძღვარო, კატას რათა სცემდით და ანუ რას ასწავლიდით? 

რ ე კ ტ ო რ ი: თევზი მომპარა და შეჭამა, და ამისთვის ვცემდი, ქურდობა მოვაშლევინო. 

ი ო ა ნ ე: მშიერს რატომ ინახავ? მაგის მიზეზით შესჭამდა იმ თევზს. 

რ ე კ ტ ო რ ი: ამისი ვალია - თაგვი უნდა ინადიროს და იმით დარჩეს. 

ი ო ა ნ ე: კატის თვისება არის, რაგინდ მაძღარიც იყოს, ერთი ანტიპატია აქვს თაგვზედ, რომ მაინც ინადირებს და შეუტევს. 

რ ე კ ტ ო რ ი: იცი, ბიჭო, ანტიპატია თუ რა არს? 

ი ო ა ნ ე: ვიცი. 

რ ე კ ტ ო რ ი: თქვი! 

[ამას მოჰყვება თხრობა ანტიპატიისათვის] 

რეკტორმან მოუწონა. კვალად იოანემ ჰკითხა: 

- ძაძა რასათვის გაცვიათ, ვინ გარდაგცვალებიათ? 

მაშინ რეკტორმან ღვიძლითაგან ამოიოხრა, და თქვა: 

- არ გებრალები, ჩემი საყვარელი მეუღლე, ჩემი დამტირებელი ახუა ხმალაძეს ასული, კეთილშობილი, უწყალოს სიკვდილის ნამგლით განამგლულ იქმნა და დავიწყებისა სამარეს შეეყენა. 

ი ო ა ნ ე: უი ჩემს თავს! ვწუხ, რომ ამ მდგომარეობაში გხედავ, და უკაცრავადაც დაგრჩით, რომ სამძიმარი ვერ მოგახსენეთ. 

რეკტორმან მადლი უთხრა და ამოიღო სამძიმრის წიგნი, რომელიც მიეწერა თავის ცოლისძმისათვის და უთხრა: 

- აჰა, იოანე, ყური მიუგდე ამ წიგნს, ამით სცნობ ჩემგან იმ გარდაცვალებულის სიყვარულს. 

და იწყო კითხვად, რომელსა შინა ეწერა შემდგომითა ხატითა ესრეთ: 

„კეთილშობილს ხმალაძე გოგიას! 

გასაწყლებული, გაძაღლებული, გაცუდებული ცხოვრებაგასამსალებული, მყეფარი, გაბეზრებული, პირველად ჩემის თავის ჩემის ხელით მკვლელი, მეორედ ჩემის მშვენიერების უცხოს უამხანაგოს, უცხოს ზრდილის, ჩემის სასურველის, ჩემის თვალის სინათლის, ჩემის გულის ლხინების, ჩემის ამ სოფლის დიდების, ჩემის სიცოცხლის ცხოვრების, ჩემის უცხოდ მოცინარის, ახუას მკვლელი, მესამედ ჩემის დამმარხველად გამოსალოდებელი ძმა მყვანდი, შენი მკვლელი, ვაიმე, ვაიმე, რატომ არ მომკლავ, რატომ ქვით არ ჩამქოლავ, მე გონება ქვაქმნილი და ასურატნელი მოუქცეველი, ვაიმე ბაბილოვნელი უკურნებელი!“. 

და ვეღარ მოითმინა, თვალი ცრემლით აემსო და დაიწყო ტირილი და თავისთავის ლანძღვა. 

მაშინ იოანე ნუგეშსა სცემდა და ეუბნებოდა: 

- თქვენ მეცნიერი ბრძანდებით, და ეგგვარი ლანძღვა და შეურაცხყოფა თავისა თქვენისა არა გშვენისთ. სჯულის კანონი ხო კარგად იცით, ორი ცოლი კიდევ გერგებათ. და ამ მწუხარებით რომ მოიკლა თავი, ხომ კიდეც წარწყმდებით! 

და ამ ლაპარაკში სვიმონ მდივანიც შემოვიდა და დაატევებინეს დავითს წიგნის წაკითხვა და ტირილი. და უთხრა მდივანმან: 

- ჯერ არ გაგვიგონია, ახალია მაგ წიგნის წარკითხვა, რა არის, ვინც მოვა შენ სანახავად, მაშინვე მაგას წაუკითხავ, ვინ უნდა მოატყუო? თუ გყვარებოდა შენი მეუღლე, შენთან გეყოლებოდა! 

გამგონე ამისი რეკტორი წამოხტა, ძაძის ტოლომა იქ გააგდო და მეორე სახლში გაიჭრა, და ავის ლანძღვით დაუწყო გინება მდივანს. უკანასკნელ, რითაც ღონით იყო, დაამშვიდა რეკტორი იოანემ. და ვახშმის დრომაც მოაწია. მდივანმან მოაღებინა თვისი ვახშამი, აგრეთვე რეკტორმან და დასხდნენ ვახშმად. მცირე ხანს შემდგომ მდივანმან იოანეს თავისი ვინაობის ამბავი გამოჰკითხა. მერე ჰრქვა: 

- ბატონს რეკტორს რომ ებარენით, ვიცი - მაშინ ზოგი რამ ისწავლეთ და დანაშთი სწავლაცა შეისრულეთ თუ არა? 

ი ო ა ნ ე: ჰე, ძალითა ღვთისათა. 

მ დ ი ვ ა ნ ი: ვისთან? 

ი ო ა ნ ე: იასტოსთან და სხვათაგან. 

ამჟამად შემოვიდა ზურაბა და სალამი მიართო დავითს ალექსის ძესა და სვიმონ მდივანსა. მათ დიდად იამათ, მოიკითხეს და მიიწვიეს ვახშმად. და მერე ჰკითხეს, თუ საიდამ მოვალს. მან მოახსენა მოგზაურობა და, ამასთან, ესეცა რომელ: 

- მე წინამძღვარმან დოსითეოზ ლალად დამადგინა ამა ბერისა, და რა დრო გადავიდა და აღარ მოვიდა სადგურსა ჩვენსა, შემეშინდა, ნუუმე ქალებთან განერთო სადმე და, მძებნელმან აქა-იქ, ვპოე თქვენ თანა. 

ამაზედ დიდად განეცინათ. 

და მაშინ  ი ო ა ნ ე: უი ჩემს თავს! შე უკეთურო, რომ გაგვიგონოს ვინმე, რას იტყვიან? 

ზ უ რ ა ბ ა: ამას, - დიაკვანი ქალს მიჰპარვიაო! 

ი ო ა ნ ე: დააცხვრე ენა შენი ბოროტისაგან. 

დ ა ვ ი თ: რეკტორმაც შესძინა ესე: „და ბაგენი შენნი ნუ იტყვიან ზაკვასა“. - და ამასთან სხვებ ხუმრობა განგრძელდა, და იწყეს სიცილი. 

მაშინ ზ უ რ ა ბ ა: უფალო რეკტორო! არა ჰგევხართ იმ ერთს დადიანს გლოვაში!( 

მ დ ი ვ ა ნ ი: ოღონდაც! 

მაშინ გაწყრა რეკტორი, ზურაბ კარში გამოაგდო, მდივანი გალანძღა და იოანეს უთხრა: 

- არ იცი, გიჟის ამხანაგი გიჟი იქნებაო, და რათ გაუამხანაგდი? 

ი ო ა ნ ე: ჩემი დანაშაული არ არის, წინამძღვარმან ინება მისი ჩემთან ყოფნა. 

რ ე კ ტ ო რ ი: ის რა დიდი ჭკვიანი გგონია? 

და უკანასკნელ დაასრულეს ვახშამი. 

რეკტორმან უთხრა იოანეს: 

- ხვალე მოდი მეცხრე საათსა, აქ ჩვენის მოწაფეების ეგზამინია (გამოცდა) და უნდა შენ გებაასნენ და იმათ სიტყვა მიუგო. 

ი ო ა ნ ე: აღდგა, გამოესალმა და თავის სახლისაკენ წარმოვიდა. 

იმ ღამეს იოანემ კარგად განისვენა და ხვალისათვის აღდგა და მოემზადა სკოლად წარსვლისათვის. რა მეცხრე საათი შეიქმნა, იოანე მივიდა სკოლად და ნახა მუნ შეკრებულნი თავადნი და სამღვდელონი, და ცალკერძო მოწაფენი რეკტორისნი, და რეკტორი და შუა ადგილს თავსმჯდომელი. რა ეს განკარგულება იოანემ იხილა, მოიწონა და პირველ დაიწერა პირჯვარი და თაყვანი სცა ხატსა, უკანასკნელ მიართო სალამი რეკტორსა, მერე სამღვდელოთა და მერეთ თავადთა, აგრეთვე მოწაფეთა. იოანეს აჩვენეს მარჯვენით სკამი მდგომელი და მიიწვიეს მუნ, წინ დაუდგეს სტოლი და დაუწყეს სამეცნიერო წიგნები. რა ყოველი შემოკრბენ სკოლად, მაშინ რეკტორმან მცირე ზარი დააწკარუნა, და მაშინ წინ წარმოდგა ნიკოლაოს ხელაშვილი, თაყვანი სცა ხატსა, წართქვა ლოცვა, რომელსაც მოწაფენი იტყვიან, და მერეთ დაუკრა რეკტორს თავი, და აქეთ-იქით, აგრეთვე იოანეს, და მერე დაიწყო კითხვად იოანესა და რქვა: 

ნ ი კ ო ლ ა ო ზ: იოანე! ვითარ გრწამს მართლმადიდებელთა სარწმუნოება? 

იოანემ მრწამსი თქვა ზეპირ. 

ნ ი კ ო ლ ა ო ზ: რაოდენის მუხლით შესდგება ეგე? 

ი ო ა ნ ე: ათორმეტის მუხლით. 

და სხვანიც მრავალი იუბნეს და ყოველივე კარგა მიუგო იოანემ. 

დღე შემდგომი

წარსული იოანე რა მივიდა ალაზნის პირსა, წყალის სიდიდისა გამო ალაზნისა, ვინადგან ავდარსა განედიდებინა, ვერღა განხდა წყალსა მას. და დაბრუნდენ და მივიდენ ახმეტასა, სახლსა სალთხუცისახა. ჩოლაყაშვილმან ქაიხოსრო კარგად მიიღო ბერი იგი, და მისგან სადგური. რა მცირე განისვენა იოანემ, ვახშმად მიიპატიჟა სალთხუცესმან. და რა ხელჰყვეს ვახშამს, მაშინ სალთხუცესმან ჰრქვა იოანეს: 

- დღეს შენ ძლევა შეიმოსეო. 

ი ო ა ნ ე: ვითარ? 

ს ა ლ თ უ ხ უ ც ე ს ი: დიდი ხანუმი და დიდი მოძღვარი ორივ იძლივნენ შენის ჭეშმარიტის მხილებითო. 

ზ უ რ ა ბ ა: რასაკვირველია, ეს მოერეოდა იმათ, რასელა ნალბანდთან გაზრდილიაო. 

ი ო ა ნ ე: უი, შე გიჟო! ხომ არ შევჭიდებულვართ? 

ზ უ რ ა ბ ა: ელევთერმაც კარგად იცის ლინგის გდება, თუკი ხელში ჩაგიგდო, ბევრი შენისთანა დაუყენებია ყირაზედო. 

მაშინ ყოველთა გაიცინეს, და სალთხუცესმან ჰკითხა იოანეს: 

- ასე არა სჯობდა, რომ აქ მოხველ, აქედან მატანს მიხვალ და იქიდამ ლალისყურს. 

ი ო ა ნ ე: თუშთ მოურავმან მიბრძანა და იმის გულისათვის იქით წაველ, მაგრამ ვერც ის და ვერც მე გავედით წყალსა სიდიდის გამო. 

ს ა ლ თ უ ხ უ ც ე ს ი: რატომ ანაფორა არ გაფინე წყალზედ და იმით არ გახველ? 

ი ო ა ნ ე: ჯერ ჩემს ილიას თავისი ხალენი არ მოუციაო. 

ს ა ლ თ უ ხ უ ც ე ს ი: ჯერ არც ცეცხლის ეტლით ამაღლებულაო ის თქვენი ილია. 

ზ უ რ ა ბ ა: ამაღლება მეტი იქნება? ბრუდსაბძელს ასცილდა და სხვათა კავკასიის მთებს თავს მოექცაო. 

ს ა ლ თ უ ხ უ ც ე ს ი: ვაჲ თუ იქიდამ გადმოხტესო! 

ზ უ რ ა ბ ა: იმის ჭკუისაგან ნუ გიკვირს, მინდორსაც იშოვნის, რომ თავი იქ შეიმაგროსო. 

დღე შემდგომი
ხოლო ხვთალისა დღეს განემართნენ მატანისაკენ. და მისრულმან მუნ იოანემ გაგზავნა ჯიმშერისშვილთან ზურაბა და შეუთვალა ლოცვა-კურთხევა. მან მაშინვე მიიწვია. რა იოანე მივიდა, იცნო იოანე ჯიმშერისშვილმან და მოიკითხა იოანე. და იოანემაც მადლობა ჰკადრა. და მერეთ იოანეს  გამოჰკითხა მგზავრობის მიზეზი. ყოველივე ცხადუყო იოანემ. და ჰრქვა ჯიმშერისშვილმან: 

- ღვინოს კი ვერ შეგაწევ, წლეულ დავისეტყვენით, და სხვებ გემსახურებით. 

მაშინ  ზ უ რ ა ბ მ ა ნ: რასაც გვიბოძებ, ჩვენ კალთას მოგიშვერთ. 

გაიცინა იოანემ და მერე მოიღეს სადილი. 

და მცირედ შეექცნენ: 

შემდგომად აღიღეს სადილი. იოანე გამოეთხოვა და მუნიდამაც კმაყოფილი წარვიდა ლალისყურისაყენ. 

მიმავალსა შინა იხილა ორნი ფშაველნი, მიმავალნი ბახტრიონისაკენ. და მათ იცნეს იოანე, რომელიც ენახათ ალავერდს, და მოვიდნენ იოანესთან და შენდობა მოითხოვეს. 

მაშინ ე რ თ მ ა ნ მათგანმა უთხრა იოანეს: მე შენისთანა ალავერდელი არა მიხილავსო, უცხოდ აამე გულსა ჩემსა და ჩვენი დედოფალი კარგად აქეო. მე ასე არ ვიცოდი, თუ ამდენის სატანჯველით იმ წყეულმან შაჰბასმან სტანჯა ჩვენი დედოფალიო. ის დედოფალი ლაშარის ჯვრის მოსავიც იყო თუ არაო, მითხარიო! 

ი ო ა ნ ე: ლაშარის ჯვრის მოსავი იქმნებოდა, რასაკვირველია, რომ ლაშა-გიორგის ქალობა ეთქმოდათ, და იმან მოგაქცივათ თქვენ, რომელიც ახლა იქ ფშავში მარხია, და თავის უნჯ ყმად გამოგელოდათ. ეს დედოფალიც ქეთევან თქვენის გულისათვის ეწამა და სისხლი დააქცია. წყეულმან შააბას რომ კახეთი მოაოხრა, მერეთ თქვენზედ გამოგზავნა ჯარი. პირველად ბაჩალაზედ წამოვიდნენ და თქვენ იმ ფშავის გადასავალში დახვდით და გამოაბრუნეთო. და მერე გაჯავრებულმან კიდევ ფშავის არაგვის წყალზედ ასი ათასი კაცი გამოგზავნა თქვენ წასახდენად. და ის ჯარი მოვიდნენ, შუაფხორს ქვევით რომ წყალის პირზე დიდი კლდის ქვაბია, იქამდის მოაწივა იმათმან მხედრობამან და თქვენ, წმინდის ლაშარის ჯვრის და წმინდის ქეთევან დედოფლის მადლით, სძლიეთ და გააქციეთ იქიდამ ის მტერი, და ესოდენი კაცი გაწყვიტეთ, რომელ მთლად ის წყალი სულ სისხლმან ასე შეღება, რომ აღარ დაილეოდა, და სულ ხოცით მიჰყევით ჟინვალის ხიდამდისინა. და მას აქეთ თქვენთვის ვეღარავის შემოუბედნიაო. ეს სულ იმათის მადლით არის და უნდა ძლიერ გიყვარდეთ ბაგრატიონები, რომ თქვენთვის ყოველთვის ასე თავდადებით ყოფილანო და თქვენ ჰყვარებიხართო. 

მაშინ უთხრა მან ფშაველმან: 

- მეც მათი დასმული მოქადაგე ვარ ფშავში, ყაყიდა მეწოდება, მეც ყოველთვის ვამწყალობლებ ბაგრატიონთ თავის მოწამეზედ და ლაშარის ჯვარზედ, და ყოველ წლივ ვიდღესასწაულებთ ლაშარის ჯვრობას. 

ი ო ა ნ ე: ვიცნ, ლომისობის სწორზედ მოვა იმისი დღეობა, და ასე უნჯი ყმანი ხართ, რომ იმის მწევრების გულისათვის საკლავსაც დაჰკლავთო ყოველ წლივ“. 

ყ ა ყ ი დ ა: და შენ უფრო შეგვიყვარდი სხვა ბერებზედ, რომ, როგორც ჩვენ წინაპართ უანბიათ ეგ ანბავი, შენც ისე გვიამბეო. შენ ხომ არ ყოფილხარ ჩვენში და ასე წვრილად სად შეიტყეო ყოველი ჩვენი წესიო? შენ სადა ცხოვრებ, გვითხარ, გემსახურებით ერბოთი და ყველითაო. 

ი ო ა ნ ე: მე ქვაბთახევს ვცხოვრობ და იქამდინ აქ ღვინის საშოვნელად წამოველი. 

ყ ა ყ ი დ ა: კარგი, ჩვენ ვიცით ის ადგილი და იქ მოგართმევთ ორ ჯორს აკიდებულს ერბოსა და ყველსა. 

იოანემ დალოცა და გაიყარნენ. იოანე წარვიდა ალვანისაკენ. 

რა ალვანს მიუახლოვდა, ნახა მრავალნი თუშნი მუნ და მრავალნი ცხვარნი. და, რა თუშებთან მივიდა, იცნო ცისკარიშვილმან და სხვათა თუშთა იოანე, მიიპატიჟეს, სიყვარულით მოიკითხეს და უთხრეს: 

- შენ ის ბერი არა ხარ, რომელმაც ალავერდს იქადაგეო? 

ი ო ა ნ ე: მე ვარო. 

თ უ შ ე ბ მ ა ნ: უთხრეს: ნეტამც შენ იყო ჩვენი ხარჭაშნელიო, ჩვენს გულს დია აამე იმ კარგის ლაპარაკითო. 

მაშინ  ზ უ რ ა ბ ა მ  უთხრა: ღმერთმანი, უარს გეტყვით მაგისასაო. 

თ უ შ ე ბ მ ა ნ: ჭეშმარიტად - ბატონს ვსთხოვთ ამის თავსაო. 

ი ო ა ნ ე: არა, ბატონო, მე რასა ღირს ვარ, თუ რომ სამსახური შემიძლიან, ისე გემსახურებით, მეც ქიზიყელი კაცი ვარო. 

ეს უფრო იამათ თუშებსა, რომ სცნეს მისი კახელობა, და სთხოეს: სამხარი აქ მიირთვი და გვიანბე წმინდის დედოფლის ქეთევანის ანბავიო. 

იოანე დაჯდა მათთან და ყოველივე წვრილად უანბო მათ ქეთევან დედოფლისა ცხოვრება. 

და მერე ჰკითხეს: შააბაზმან რომ ეს კახეთი წაახდინა, სად მორჩა ხალხიო? 

ი ო ა ნ ე: რაოდენიც დაეტეოდნენ, კალაურის მთაში დაიხიზნენ, სხვანი პანკისის ხეობაში და ლოპოაში და აგრეთვე მთებში, და ამ ადგილებში ყველგან ბრძო შააბაზმან. და პანკისშიაც რომ თორღოს ციხემდინ მოვიდა იმათი ჯარი და თქვენ და კახთა დაამარცხეთ და ამ ალვანამდინ ხოცით მოჰყევითო, და ეს სულ წმინდის ქეთევან დედოფლის მეოხებით ჰქმენით და ღმერთი შეგეწიათო. 

თ უ შ თ ა: მერე რა დაემართა იმ წყეულს შააბაზსაო? 

ი ო ა ნ ე: რა იმ წყეულმან წმინდა დედოფალი აწამა და ესეოდენი ქრისტიანენი შეაწუხაო, ღმერთმან ასეთი რისხვა მიუვლინა იმ შააბაზს, რომ ხუთს წლამდინ სნეულობით იტანჯებოდა, და მერე მუცლის სენი დაემართა, და ნაწლავები უკან განსავალიდამ დაჰყარა და ისე ამოხდა ის მყრალო სული. და სამოცი წელიწადი ვერღა იხელმწიფა იმისმან სახლმან. მარტო ოთხმოცი ვაჟი კაცი იყო იმათი გვარისა, ქალებს გარდა, და ასე გაწყვიტეს ერთმანეთი და სხვათაცა, რომ იმათი გვარისა ერთი აღარავინ მოიპოება. და ნახეთ, ღმერთი ასე სწყალობს ბაგრატიონთა ოჯახს, რომ ამათ გვარში ხუთი თუ ექვსი მოწამეა, ისე, რაც მტერს შეხოციათ, იმას გარდა და თქვენც იმისთვის უნჯ ყმას გეძახიან: როცა გასჭირებიათ ამათ ოჯახს, თქვენ შეგინახავთ და შესწევიხართ ყოველთვის გაჭირვებისა დღეს. 

თუშებს დიაღ იამა ეს იოანეს უბნობა და უთხრეს: ესე კარგად ჩვენთვის არავის უანბია, როგორადაც თქვენ გვაცნობეთო. მეფე ერეკლესაც ბევრი ჭირნახული აქვს ჩვენ ზედაო და თითქმის სულ იმან დაგვაქრისტიანაო. 

ი ო ა ნ ე: ბარაქალათ, რომ გახსოვთ და მაგრე ერდგული უნდა იყვნეთო! 

მერე ცისკარაშვილმან ერთი თავისი შვილი წამოაყენა: აი, ესეც ბატონმან გამიზრდევინა სამღვდელოდ და კიდევ სწავლობსო, მითხარ, ეს როგორი რამ მღვდელი გამოვაო? 

იოანემ ზოგი რამ ჰკითხა, მან ყმაწვილმან კარგა მიუგო პასუხი. და უთხრა იოანემ: 

- კარგად უსწავლია, რაც რიგი ეჭირებაო. 

მან,  ც ი ს კ ა რ ი შ ვ ი ლ მ ა ნ: მაინც მიბრძანე, როგორიო რამ გამოვაო? 

ი ო ა ნ ე: ცოდნა კარგი აქვს, მაგრამ მე ასე ვატყობ სახეზედ, რომ ეს მღვდლად არ ეკურთხება და არც თქვენში ენდომება ცხოვრება, და ვერც თქვენსავით ერთგული იქნება ბაგრატიონთი. 

მაშინ  თ უ შ ე ბ მ ა ნ: ეს ბერი ანგელოზი ყოფილა, ყველას სწორეს გვეუბნება, მეტადრე ჩვენში გული არ უდგების და არც მღვდლობა ეხალისების. 

მოვიდნენ და იოანეს ხელსა და ფეხზედ მთხვევნა დაიწყეს. 

ი ო ა ნ ე: უი ჩემს თავის! რასა იქთ? მე ერთი გლახაკი მწირი ბერი ვარო! 

მერეთ ასამხრეს იოანეს, აჩუქეს თეთრი რამოდენიმე. იოანემ მადლობა უთხრა მათ, გამოესალმა და განემართა ლალისყურს. 

რა ლალისყურს მივიდა იოანე, მოურავს ადრევე განემზადებინა მისთვის სახლი და მიიყვანეს მუნ. იოანემ მცირე ხანს განისვენა და მერე წავიდა ლოცვაზედ ეკკლესიასა შინა. იხილა მუნ მოურავმან, მოიკითხა, და იწყეს მწუხრისა ლოცვა. მაშინ მუნ ერთი დიაკვანთაგანი, რომელიც „ჟამს“ ანბობდა, დია ხლტებოდა და ბევრს უშვებდა სიტყვებსა, მცირე მოითმინა იოანემ და მერე უთხრა: 

- უფალო დიაკვანო, ღვთის ქურდი რად გინდა იყო და ღმერთს ჰპარავდეო? 

დიაკვანმან ვერა გამოსცნო რა და მერე მღვდელი მოჰყვა ჟამნობას. და, რა დაასრულა ლოცვა, მოურავმან თვის თანა წამოიყვანა იოანე. და მცირესა ხანს უკან მოიღეს ვახშამი. რა მცირე ხანი გამოხდა, მოურავმან უთხრა იოანეს: 

- ის დიაკვანი ჩემი შვილია, რომელსაც ვაზდევინებ ბერად, და ის რა უთხარი, როგორ იქნება ღვთის ქურდი? 

ი ო ა ნ ე: უკაცრავად ვერ ვიცან თქვენ შვილად, და ღვთის ქურდს ძველად ქართველნი სამღვდელონი ეძახიან ესგვარ „ჟამნისა“ და საღმრთო წიგნის მკითხველთა, ვინცა რომ სიტყვებს დააგდებდენ და სრულებით არ წაიკითხამდენ, იმას უწოდდენ ღვთის ქურდად, რადგან საღმრთოს ლოცვაში დაავალებდენ სიტყვებს. 

მ ო უ რ ა ვ  ი: გაიგონე, შვილო ფლორე, მეც ბევრჯერ დაგიშალე და არ დაიჯერე. აი როგორ განმარტა მამა იოანემ, ახლა მაინც გახსოვდეს. 

ი ო ა ნ ე: უფალო ფლორე! რადგან ბერობის სახე შეგიმოსავს, მორჩილება სხვათაც თანაგაძს, არათუ მამისა შენისა. 

ფ ლ ო რ ე: ქართული მასალაა: ძალად გამღერებენ „ჭალას ვარდანაო“. 

ი ო ა ნ ე: უი ჩემს თავს! სჩანს, რომ ბერობა არ გინდა. 

ფ ლ ო რ ე: მე ცოლი მირჩევნია რომ შევირთო. მამას არ უქნია ბერობა და პაპასაო, რად მინდა წიგნი ვისწავლო და მეცნიერებაო? 

ი ო ა ნ ე: უი ჩემს თავს! თუ გინდა ბერიც არ იყო, ცოდნა რას გაწყენს თავადისშვილსა? 

ფ ლ ო რ  ე: აჰა, ჩვენი ცოდნა ეს არისო. 

და აავსო ერთი დიდი ჯიხვის ყანწი ღვინით, დალია და მიართო ბერსა. იოანე შეწუხდა და არ ენება გამორთმევა. 

ფ ლ ო რ  ე: თუ არ დალევ, მერწმუნე, კისერში ჩაგასხამო! 

მაშინ  მ ო უ რ ა ვ მ ა ნ  უთხრა: ღვინოში ცოტა ჭირვეულია ეგ ჩემი შვილი, ჩხუბიც უყვარს, და ჩამოართვი ეგ ყარწი! 

იძულებულმან გამოართო და რის ყოფით დალივა ის ღვინო. 

და მაშინ  ზ უ რ ა ბ ა მ  უთხრა: ბატონო მოურავო, ამისთან მემარხულე უნდა ბერებიო! 

მ ო უ რ ა ვ  ი: ოღონდაც! 

ი ო ა ნ ე: ბატონო მოურაო! თავისთავის დასაცველად იძულებით ბევრს რასმე იქმს კაცი. 

და მერე დასრულდა ვახშამი და ყოველნი წარვიდნენ თვის-თვისად. 

რა გათენდა, მოურავმან მიუწოდა იოანეს თავისთან და აჩვენა თვისგან გაკეთებული სახლები, და სარაჲდარიც (ხუროთმოძღვარი), რომელსაც აეშენებინა ის სახლები ზედამდეგობითა თვისითა. რა იოანემან კარგად გაშინჯა, იხილა ეს სახლები, რომე ქვეშე ხის ბოძები ედგა ერთის კაცის სიმაღლედ, და თავხეები გაწყობით, და ზედ ქვითკირის შენობა. დია ეუცხოვა იოანეს და სთქო: 

- მე ამგვარი საფუძველი სახლისა არ მინახავსო, ესე ახალი ხუროთმოძღვრება არის. 

მ ო უ რ ა ვ  ი: ეგ იკონომისიისათვის ვქმენით, რომ ბევრი ქვა და კირი არღა მოუნდებოდა. 

ი ო ა ნ ე: ბატონო მოურაო! დია კარგი, მაგრამ მტერმან რომ ეს ბოძები მოგიჭრას, ხო სულ ძირს დაეცემა ეს სახლი და კიდეც დაიქცევა, და თქვენც ვნებას მოგცემთ. 

მაშინ ზ უ რ ა ბ ა მ: ეს სასახლე სასწაულით დგას ჰაერში, ვის შეუძლიან ვნება მისცეს რამეჲ? 

მაშინ ყოველთა გაიცინეს. 

მ ო უ რ ა ვ  ი: სარაჲდარმან ასე მირჩივა. 

ი ო ა ნ ე: კარგად რომ სცოდნია ხუროთმოძღვრება, იმისთვის დაუდვია კარგი ფუნდამეტი (საფუძველი). 

ამჟამად მოვიდა გიორგი ავალისშვილი სანიორედამ, მოურავი და სხვანი წინ მოეგებნენ, პატივით მიიღეს. იოანე მოიკითხა და ჰრქვა: რას სინჯამ ამ სახლებსაო? 

ი ო ა ნ ე: ამ სახლის ხუროთმოძღვრებასაო. 

გ ი ო რ გ ი: ვიცი, ბოძები არ მოგეწონებოდათ. 

ი ო ა ნ ე: სწორედ მიხვდით. 

მაშინ  ზ უ რ ა ბ ა მ  მოახსენა გიორგის: ბატონო ავალისშვილო, თუ მაგ ბერს ავყევით, სულ უსახლოდ დავრჩებით ქართლი, კახეთი. სად უნდა ისწავლონ, რაც მაგან ილაპარაკა? 

მაშინ ყოველთა გაიცინეს. და მოიღეს სადილი, კარგად შეექცნენ. რა აიღეს სადილი, იოანე გამოეთხოვა მოურავს, მოურავმან აჩუქა კარგად ღვინო. გიორგისაც გამოესალმა და უთხრა იოანემ: 

- მინდა გწვეოდი და აქ გნახეთო. 

მანცა აღუთქვა საჩუქარი. 

და მერედ დაიბარა მოურავის ქალმან სოფიომ იოანე. მოურავმან მიიყვანა სოფიოსთან. სოფიო მოიკითხა ლოცვით იოანემ და სოფიომ უთხრა: 

- ბეჩავ, რაზედ შეაწუხე ალავერდს ქალები და ან ელევთერ? 

ი ო ა ნ ე: ბატონავ, ქადაგებაში ბევრი რამ ითქმის და რად უნდა შეწუხდენ? და თუ სვინიდისით იქმონენ, დია კეთილია. 

ს ო ფ ი ო: ნუ დამემდურები, აჰა, ერთი წყვილი წინდა და პაჭიჭი მომირთმევია, ისე მიიღეთ, ვითარცა მწვლილი. 

ი ო ა ნ ე: თქვენ იმისთანა ქვრივი არ ბრძანდებით, უფრო მდიდარი ხართ. 

სოფიომ თეთრიც აჩუქა. 

ი ო ა ნ ე: ღმერთმან გაცხონოთ, მადლობელი ვარ. 

ს ო ფ ი ო: თქვენმა მზემ, არ გახლავარ ბებერი. 

ი ო ა ნ ე: ცხონება ყმაწვილისა და ბებრისათვის დია სანატრელია. 

ს ო ფ ი ო: ბერო, ასე იცოდე, რომ მინდოდეს, დია მალე გავთხოვდები. 

ი ო ა ნ ე: უი, მდომა გქონიათ! 

მაშინ მოურავმან გაიცინა და უთხრა: 

- ბერო, კარგად შეატყეო. 

ი ო ა ნ ე: არა ბატონო, დიაღ, პატიოსანად ნაცნობია ხალხში, მეტადრე სხვათა ქვრიებთა ზედა. 

და ამა უბნობით გაიყარნენ. 

რა იოანე ამხედრდა, გიორგიმ უთხრა: 

- გახსოვდე, ბერო, ლოცვაში! 

ი ო ა ნ ე: სარწმუნოებისა შენისამებრ მეხსოვნები. 

გ ი ო რ გ ი: ვითარ? 

ი ო ა ნ ე: ვითარცა ელიაზარ. 

და გააჭენა ცხენი და წარვიდა ენისელისაკენ. 

დღე შემდგომი
რა ენისელს მიუახლოვდენ, იოანემ უთხრა ზურაბას: წადი და სახლი იშოვე სადმე სადგური! 

ზურაბა მივიდა მოურავთან, იოანეს მაგიერ ლოცვა-კურთხევა ჰკადრა და სთხოვა სადგური. მოურავმანც მისცა. და ოდეს იოანე მივიდა, აჩვენეს თვისი სადგომი. იოანემ განისვენა მცირედ და მერე წარვიდა მოურავთან. რა დიმიტრი მოურავი იხილა, იოანეს დია ეუცხოვა იმისი სახე, ყოფა-ქცევა და დაკვლაჭნულება, რომელიც სვლაში ხლათევდა ფეხებს. და თქვა მამასახლისისადმი: 

- ესე არს თქვენი მოურავი და გაღმა მხრის სარდალი? 

მ ა მ ა ს ა ხ ლ ი ს ი: დიაღ. 

ი ო ა ნ ე: ეს რომ თითონ ყოფილა მოსავლელი, ამან ვის უნდა მოუაროს, რომ მოურაობა მეურნეობას ანუ მომლელს ნიშნავს? 

მ ა მ ა ს ა ხ ლ ი ს ი: რადგან შთამომავლობით ყოფილა მოურავი ამათი გვარი, ბატონმან არც ამას გამოართო. 

ი ო ა ნ ე: დია კარგი, მაგრამ რატომ ამის შვილს არ მისცეს, რომელიც დია კარგი ვაჟკაცია, ერთგულია თვისის მებატონისა და მამულისა? 

მ ა მ ა ს ა ხ ლ ი ს ი: უფროსი-ერთს ისი მართავს საქმეს. 

მერეთ დიმიტრიმ მიიღო იოანე კარგად და უბრძანა მამასახლისს, რომ - კარგად დახვდიო, მე სხვაგან მივალ. და აღუთქვა ღვინოც საჩუქრად იოანეს. და წარმოიყვანა მამასახლისმან. მაშინ ზაქარია მღვდელმან ლალისხანისშვილმან სცნო იოანეს მუნ ყოფა და წარმოვიდა იოანესთან. რა ურთიერთი იხილეს, მიესალმნენ და სიყვარულით მოიკითხეს ურთიერთი. და ზაქარიამ გამოჰკითხა იოანეს თვისი ვითარება. იოანემაც უანბო თვისი მგზავრობოს მიზეზი, და მერე დასხდენ ვახშმად. რა კარგად შეექცნენ, ზაქარიამ უთხრა იოანეს: 

- მე ვაპირებ სკოლის გამართვას დუშეთს და, თუ შენც განწესდები, ხალიფობას მოგცემ შეგირდებისას და ჯამაგირსაც გაგიჩენ. 

ი ო ა ნ ე: ვაჲ თუ ეგ სკოლის გაკეთება ჰგავდეს მამლის და ძაღლისაგან აშენებულს სოფელსა. 

ზ ა ქ ა რ ი ა: რასათვის შეურაცხმყოფ, მე არაგვის ერისთავის შვილი ვარ და როგორ ვერ შევიძლებ? 

ი ო ა ნ ე: ვჰგონებ, გაგეგონოთ ქართული მასალა: სტუმარს სახლში არ უშვებდენო და იძახდა, ხმალ-ფარი თაროსთან დამიკიდეთო. 

ზ ა ქ ა რ ი ა: ვის შეუძლიან ეგე ქმნასო? 

ი ო ა ნ ე: სწორედ არაგვის ერისთვებს. 

ზ ა ქ ა რ ი ა: მე ბრუდედ ვარ ნაშობი? 

ი ო ა ნ ე: ასე სწერს მოციქული! „არა დაიმკვიდროს შვილმან მხევლისამან ძისა თანა აზნაურისა“. 

მაშინ განრისხდა ზაქარია და თქვა: 

- ნახეთ, ეს ქიზიყელი მუტრუკი როგორ გაამპარტავნდა, სხვანიც რამდენი შეურაცხჰყო და მეც ძაღლად და ბუშად გამხადა! 

მივარდა იოანეს, სტაცა წვერში ხელი და დაუწყო თმასა და წვერსა გლეჯა. იოანეც გამწოვდა და ამანაც მიჰყო ხელი და ერთმანეთი დაქოჩლეს. მაშინ მამასახლისი და სხვანი მუნებურნი მღვდელნი შთაუცვივდნენ შუაში და რის ყოფით გააშველეს. 

მაშინ  ზ უ რ ა ბ ა მ: ახ, დიაღ მალე წაიკიდენით მოძღვარ-ხალიფა, და ამ ყოფით სკოლა არ გაიმართებაო. 

ზაქარია განრისხებული წავიდა შინა და იოანემაც ის ღამე მწუხარებით გაატარა. ხოლო ხვალისა დღე ადგა ადრიან და წავიდა ნოდარიანთან საბუეს. 

დღე შემდგომი

რა მივიდა სახლსა სალთხუცისისა ნოდარისშვილთან, სადილს აპირებდენ, და იოანეს გულისათვის უბრძანა თვისსა მსახურსა ფლავისა მოხარშვა, და იოანე წაიყვანა მარანსა შინა. მცირეს ხანს იმუსაიფეს და მერე მოვიდნენ სხვანიცა სახლის კაცნი მათნი, დასხდენ და მოიღეს სადილი. ოდეს ფლავის მოტანის დრო შეიქმნა, მოიღეს ფლავიცა და ჩამოარიგეს, მაგრამ ძლიერად მძაღე და მყრალი ერბო მოსლოდათ, რომ იოანემ ვერ უძლო ჭამად. გარდა სალთხუცესი თავდაღუნული სჭამდა ფლავსა მას ესრეთ, რომელ მთლად მიიღო იგი თეფში სამსე, ხოლო სხვათა ვერცა თუ ერთი ლუკმა მიიღეს. ოდეს დაასრულა ფლავის ჭამა სალთხუცესმან, იხილა: იოანეს ისევ სავსე უდგას თეფში და სხვათაცა. იოანეს უთხრა სალთხუცესმან: რატომ არ მიირთმევთო? 

ი ო ა ნ ე: სიმძაღემ ყელი ჩამხახა და სუნმან საყნოსელი შემხუთა. 

ს ა ლ თ ხ უ ც ე ს ი: მძაღე და მყრალი ხომ არ იყო ერბოო? 

ი ო ა ნ ე: დია, ბატონო. 

ს ა ლ თ ხ უ ც ე ს ი: ვაჟო, როგორი ბერი ხარ, არ შემატყობინე, თუ მძაღე ერბო ჰქონდა, რომ მეც არ მეჭამა! 

ი ო ა ნ ე: არ ვიცოდი, თუ გემება არა გქონდათ. 

მაშინ  ზ უ რ ა ბ ა მ: ბატონო სახლთხუცესო, დიდოს მოურავი ბრძანდებით და იქ იქნებით დაჩვეული დუმისა, ქონისა, ხინკალის ჭამას, და თქვენ ამისთვის ვერ გამოსცანით. მაგრამ ჯარიმაში ერთი ურემი ღვინო უნდა გვაჩუქოთ. 

მაშინ ყოველთა იცინეს და აღუთქვეს ღვინო იოანეს. რა დასრულდა სადილი, იოანე გამოეთხოვა და მადლობელი წარვიდა შილდისაკენ. 

მისრული იოანე მივალს ყოვლადსამღვდელოს ნეკრესელის ზაქარიას სადგურსა და გარდახდების ცხენიდამ და შევალს გალავანის ბჭესა შინა. იხილავს მუნ ერთსა დიაკვანთაგანსა და ეტყვის: 

- ყოვლადსამღვდელო აქ ბრძანდება? 

დ ი ა კ ვ ა ნ ი: აქა. 

იოანემ სთხოვა დიაკვანს და ცხადუყო ვითარებაცა თვისი და უთხრა: 

- მივედ ყოვლადსამღვდელოს ჩემს მიერ ანბორება მოახსენე და სადგურიცა გვითხოე! 

დიაკვანი მივალს და ყოველსავე მოახსენებს არქიერს. და მანცა ინება და მისცეს სადგომი იოანეს. და რა მცირე განისვენა, საგზაო ტანისამოსი გამოიცვალა და ანაფორით მოსილი ელოდა მიწოდებასა თვისსა. ამა ჟამსა შინა მოვიდა იგივე დიაკვანი და მიუწოდა იოანეს. რა მივალს იოანე და იხილავს არქიერს, იქმს მეტანიასა და ეანბორება მარჯვენეს. არქიერი მოიკითხავს და მერეთ დასომს იოანეს და ეტყვის: 

- საიდამ მოგიძღვის უფალი? 

ი ო ა ნ ე: ქვაბთახევის მონასტრით. 

ა რ ქ ი ე რ ი: ღვინოს სათხოვრად? 

ი ო ა ნ ე: სულმან გაცნობათ. 

ა რ ქ ი ე რ ი: ბოროტმან თუ კეთილმან? 

ი ო ა ნ ე: სულმა წმინდამან. 

არქიერს იამა იოანეს ლაპარაკი და უბრძანა: 

- შეისრულე სწავლა? 

ი ო ა ნ ე: ჰე, მადლითა თქვენითა. 

არქიერი: ვინემდის ვახშამი დამზადდებოდეს, მცირე რამ ვიუბნოთ კატიღორიისათვის. 

ი ო ა ნ ე: იყავნ ნება თქვენი! 

[ამას მოჰყვება ტრაქტატი დიალიკტიკისა ანუ კატიღორიისათვის]. 

მაშინ  ზ უ რ ა ბ ა მ: ყოვლადსამღვდელოო! აჰა მამალმან იყივლა, ოთხშაბათი გვითენდება, ხარჯი წაგიხდებათ ვახშმისა. 

ა რ ქ ი ე რ ი: კიდევ მუცელღმერთობას არ იშლი, ზურაბ? 

ზ უ რ ა ბ ა: ამ ბერთან მაგის მეტს რას ვისწავლიდი, სულ საჭმელისა და სასმელისათვის არ დარბის ეს ბერი?! 

არქიერმან გაიცინა და ბრძანა მოღება ვახშმისა. მოიღეს და, რა კარგათ შეექცნენ, არქიერმან უბრძანა იოანეს: 

- ვერ იცნობ კიკოს? 

იოანე დაყოყმდა. და კვალად განუახლა იოანეს: 

- ჩემს კიკოს გკითხავთ. 

ი ო ა ნ ე: კიკო კენტსა ნიშნავს, და რომელს კიკოს მკითხავთ? 

ა რ ქ ი ე რ ი: სწორედ კენტს კიკოს გკითხავ. 

ი ო ა ნ ე: ბანქოს კიკოს თუ სხვა კიკოს? 

ა რ ქ ი ე რ ი: არა, ჩემს კიკოს. 

და იოანე გაშტერდა. 

მაშინ  ზ უ რ ა ბ ამ: ყოვლადსამღვდელოო! ცხრაწვენას? 

ა რ ქ ი ე რ ი: სწორედ ჭეშმარიტად, ცხრაწვენას! 

მაშინ  ი ო ა ნ ე: ყოვლადსამღვდელო, ცხრაწვენას ვეძახით, - ცხრა გვარს სამარხოს აურევთ ერთად და შეჭამადად შევაგბობთ მონასტრებში შობისა და ნათლისღებისა წინადღეს, და იმას მივიღებთ. 

ა რ ქ ი ე რ ი: მაგას არა გკითხავ, ჩემს ცხრაწვენას გკითხავ. 

იოანე დარჩა კიდევ უთქმელი, მაშინ ზურაბამ უთხრა იოანეს: 

- ცისა და ქვეყნისას ყოველსა ტყობულობ და ამას კი ვერ მიხვდი? ყოვლადსამღვდელო თავის შვილიშვილს კიკოს გკითხავს. 

ი ო ა ნ ე: უი ჩემს თავს! ეგ რა სახელია? 

ზ უ რ ა ბ ა: ცხრა გვარი გამოიცვალა და ამისთვის დაარქვეს ცხრაწვენა. 

ი ო ა ნ ე: ყოველი სოფელში მყოფი კაცი უნდა მეცადინეობდეს თავის გვარის განდიდებასა და რა საწუნელია? 

ა რ ქ ი ე რ ი: არა, ყოველივე ზომიერებით უნდა, მაგრამ ახლანდელი შვილნი არ არიან მორჩილ თვისთა მშობელთა. 

ი ო ა ნ ე: ეგე ჭეშმარიტია, მაგრამ უკანასკნელი ჟამია, მოციქულიც ასე ბრძანებს უკანასკნელთა ჟამთა ურჩობასა შვილთაგან თვისდა მშობელთასა. 

და ამა უბნობით დაასრულეს ვახშამი. მერე აღდგა იოანეცა, ეანბორა არქიერს და წარვიდა სადგურსა თვისსა. 

დღე შემდგომი
ხოლო ხვალისა დღე იოანე იახლა არქიერს, გამოესალმა და კმაყოფილი წარვიდა ყვარელისაკენ. რა ყვარელსა შინა მივიდა, ელევთერმან სცნო მისი მუნ მისვლა, მყის კაცი გაგზავნა და თვისთან მიაყვანინა. რა იოანემ იხილა ელევთერ, არ იყო, რომ არ შეშინდა და თქვა გულსა შიგა თვისსა: „ვაჲ თუ ამანაც გამლახოს!“ და მსწრაფლ მივიდა, უყო მეტანია და სთხოვა ხელი. 

ელევთერმან მსწრაფლ აღადგინა და უთხრა: 

- ნუ გეშინიან, მე არას გერჩი, გარნა გკითხავ მიზეზმა ყვედრებისათვის. 

უბრძანა იოანეს დაჯდომა. 

დაჯდა იოანე, მოიკითხა ელევთერმან და მიმოსვლის მიზეზიც ჰკითხა. იოანემ ყოველივე აცნობა. და მერე უთხრა ელევთერმან: შენ და ეშკააღაში რად დამდურდითო? 

ი ო ა ნ ე: ჭეშმარიტებისათვის. 

ე ლ ე ვ თ ე რ ი: ვითარ? 

ი ო ა ნ ე: აი, ეს საბრალო ზურაბა, ერთის წისქვილის მქონებელი, უსამართლოდ ისჯება და ერთმევა, რომლითაც თავისი ცოლ-შვილი უნდა გამოზარდოს. მდივანს სულხანს აქვს მეფეთაგან ჯამაგირი სამდივნო ათის თავი, სოფელი. და ამ საბრალოს კი ეუსამართლოება. და ამისთვის ვაწყენინე ალექსანდრეს, რომ მდივნის მხარე ეჭირა, და რაც მკითხა, ის განუმარტე და ამისთვის გამიწყრა. 

ე ლ ე ვ თ ე რი: ასე იქნება მოხელეების საქმე, ზოგი ერთს კერძოდ იქნება და ზოგი - მეორეს კერძოდ და ჯერ ხომ არ გადაწყვეტილა საქმე? 

ი ო ა ნ ე: მართალია ეგე, მაგრამ თუ მოხელე თავის სულს გარდუდგება შემძლებელი ყოველთვის განმართლდება, თუგინდ ტყუოდეს, და ამაში თავის მებატონესაც დაუმძიმებს და უსამართლობაში შეიყვანს, თორემ მე კი პატიმისმცემელი ვარ ჩემ კერძო ეშკააღაშისა. 

ე ლ ე ვ თ ე რ ი: ჩემი ისე იმ სახით შემოსვლა ეკკლესიაში რად იუცხოე და ან რად  აპირებდი ქადაგებაში ჩემს შეურაცხებას, და ან კნეინას რად ამხილე თავდაუბურველობა? 

ი ო ა ნ ე: რადგან მონოზონების სახე გმოსიათ, მეუცხოვა თქვენი ამ სახით შემოსვლა ეკკლესიასა შინა, რომელ მეფეთათვისცა მაღალი საქმე იყო, კნეინასიც თავშიშველობა და მარაოს ქნევა ეკკლესიაში. პირველი ნახვა იყო, რომ ქართველთ დედანი დია კრძალულნი არიან ლოცვა-წირვაზედ, რომ ჩადრით იბურვენ სახეთა და სულ მეტანიით და გულში ცემით  დაასრულებენ თვისსა ლოცვასა. და ამისთვის ვიკადნიერე, რომე სხვანიც არ შეუდგნენ იმ კვალსა და არ განუგრილდეთ გული ლოცვა-წირვისათვის. ხოლო თქვენ მერწმუნეთ, რომ მე მინდოდა წმინდა ჯვარზედა სიტყვის თქმა და შევედრება ხალხისა, და თქვენ დაგვაბრკოლეთ და თვისად მიიღეთ აზრი მხილებისა რისამე. და ეგეც კარგი სვინდისია, თუ გამხილებდათ რასმე. 

ე ლ ე ვ თ ე რ ი: ახლა მჯერა და მე გეტყვი ჩემს ასე ქცევის მიზეზსა. თუ ასე არ მოვიქეც, რადგან მეფესთან მიჩვეული ვარ და ხალხში წილი მიძევს სახელოსი, ზედ  არავინ შემომხედავს, ამისთვის, რომ საზოგადოდ აზიელთზედ არს თქმული, რომელ თვალში აქვთ ჭკუა და არა თავშიო. 

ი ო ა ნ ე: დია მართალია, მაგრამ მცირე რამ განყოფილება მაინც უნდა ჰქონდეს ბერსა და ერსა ყოფაქცევაში! 

ე ლ ე ვ თ ე რ ი: მე ჯერ არც ჩოხა მაქვს ნაკურთხიო. 

მაშინ  ზ უ რ ა ბ ა: ბატონო, კუნკული ხომ გხურამთ, სხვა რა გინდაო? 

და გაეცინათ ყოველთა . 

რა სადილისაგან აღდგნენ, იოანე გამოეთხოვა ელევთერს, ელევთერმან კმაყოფილ ყო იოანე და მშვიდობით გაიყარნენ. 

იოანე წარვიდა ციხისაკენ და თან გაჰყვა ალავერდის სალთხუცესი. რა ციხესთან მივიდა იოანე, იხილა მეორე სხვა გალავანი შემორტყმული და გალავანს გარე არხი. იოანეს დია მოეწონა ეს სიმაგრე და ჰკითხა სალთხუცესს: 

- ეს სიმაგრე ვინ გაგიკეთაო? 

მან უთხრა: იოანე ბატონისშვილმან, რომ მეფე ირაკლიმ აქ უბრძანა ყოფნაო, ოდეს ომარხან მოვიდოდა ოცდახუთი ათასის კაცით ამ ყვარელზედ, მაშინ ეს სიმაგრე გაგვიკეთა ბატონისშვილმან, შიგნით გალავანში დედაკაცნი და ყმაწვილნი დააყენა და ბურჯებში თოფაჩნი და მეთოფენი და თვითონ ჯარით და ჩვენ აქ ვიდექით. და ესრედ მაგრად ვიყავით, რომ მოვიდნენ მტრის ჯარნი, ბურსას ვერღა გასცილდნენ, და ორჯელ აქ დაგვესწრო ჩვენს გაჭირების დღეს, და ღმერთს გარდა იმან დაგვიხსნა იმ მტერთ ტყვეობისაგან. და ახლა ქიზიყს ბრძანდება კიდევ ომარხანის პირდაპირ. 

ი ო ა ნ ე: ღმერთმან აკურთხოს, დია კარგად ცდილა და კარგი სამკვიდრო თქვენთვის სიმაგრე გაუკეთებია. - ესე თქვა, გასინჯა ციხე და განემართა ფაშაანისაკენ, დავით ჯიმშერისშვილთან. რა მცირე იარა, საღამოს დრო იყო, თითქმის ბინდმან მოაწივა. იოანემ უთხრა ზურაბს: 

- დავით ჯიმშერისშვილთან რომ მივიდეთ, ასე უთხრათ: ღვთის სტუმარი შეგვიწყნარეთ და სახლი გვიბოძეთო! თორემ უღვთო კაცს ამბობენ და უწყალოს, ვაჲ თუ არ დაგვაყენოს! 

ზურაბამაც მოუწონა. 

რა მივიდნენ დავითის სახლის ახლო, გარდახდენ ცხენიდამ, დიაღ ციოდა, მივიდნენ და ფანჯრიდამ შესძახეს: 

- მდივანბეგო, დღეგრძელდი, ღვთის სტუმარი შეგვიწყნარეთ, სახლი გვიბოძეთ, სიცივემ დია ძალა გვიყო! 

დავითმან ფანჯრიდამ გამოსძხა: 

- მე თქვენი დალოცვა არ მინდა, მე დიაღ დღეგრძელი ვარ, სამოცდახუთის წლისა ვარ, და, აჰა, იანგარიშეთ - რამდენის დღისა ვიქნები. და სახლს კი მოგცემთ! 

მაშინ თავის მსახურს უბრძანა ჩუმად: 

- წაიყვანე და ამ სოფლის ბოლოს დაქცეული საყდარი რომ არის, იქ მიიყვანე და ასე უთხარ: რადგან ღვთის სტუმარი ხართ, აჰა, ღვთის სახლი, და შენ კი წამოდიო. 

რა იოანემ ესე ხარაბა საყდარი იხილა, დია შეწუხდა და სთქვა: 

- უი, იმ უწყალომ რა გვიყო ასე? 

რა მსახური გამობრუნდა, დაუძახა იოანემ: 

 - მდივანბეგს ასე მოახსენე: ოხერს საყდარს ეშმაკი უნდა ეპატრონებოდეს, და თქვენ უფრო გფერობდათ აქ დგომაო! 

მოვიდა ყულუხჩი და ყოველივე მოახსენა დავითს. მდივანბეგმან ბევრი იცინა და გაგზაგნა მაშინვე კაცი, სახლი მიაცემინა და ვახშმად თვისთან დაიბარა იოანე. ვახშმის დროს წარვიდა იოანე და შევიდა მდივანბეგთან. მოახსენა იოანემ: 

- მშვიდობა თქვენდა, ბრწყინვალეო თავადო! 

მ დ ი ვ ა ნ ბ ე გ ი: და სულისაცა შენისა თანა, უფალო ტირაცუვ! 

ი ო ა ნ ე: უი ჩემს თავს, სომეხი ხომ არ ვარ? 

მ დ ი ვ ა ნ ბ ე გ ი: მაგ ზურაბას ამხანაგი რომ ხარ, მაშ სომეხი არ იქნები? 

ი ო ა ნ ე: ესეცა ახლა ჩვენი სარწმუნოებისა არის. 

მ დ ი ვ ა ნ ბ ე გ ი: თქვენი მასპინძელი როგორ დაგვხვდათ? 

ი ო ა ნ ე: რომელს ბრძანებთ? 

დ ა ვ ი თ ი: რადგან ღვთის სტუმარი იყავით. 

ი ო ა ნ ე: იყოველივე იმის მოწყალება არს, ასე რომ ომან მოაქცია ჩვენ ზედა თქვენი გული და თქვენგან  მივიღებთ კმაყოფილებასა. 

დ ა ვ ი თ ი: შემინდეთ, გამოგცადე, რადგან ბერობა მიგიღია, როგორი მოთმინება გექნებოდათ, და ახლა ვხედავ, კარგი მონოზონი იქნები. 

და ბრძანა ვახშმის მოღება. მოიღეს ვახშამი. ამჟამად ერთი ღვდელი შემოვიდა, უთხრა მდივანბეგმან დაჯდომა, გააცნო იოანეს და უთხრა: 

- ეს ჩემი მოძღვარყოფილი არს. 

იოანე მიეამბორა, მოიკითხეს ერთმანეთი. და მერეთ იოანემ ჰკითხა მდივანბეგს: 

- თუ თქვენი მოძღვარი იყო უწინ, ახლა რად გამოგიცვლიათ? 

დ ა ვ ი თ ი: მე ამას აღსარებაში უთხარ ერთი ცოდვა, და ასე მითხრა, რომ მაგ ცოდვის პატრონი შუა ჯოჯოხეთში ხართო! მე ვსთხოე: საკანონო დამდევით, ეგების განვთავისუფლდეო! და შორს დამიჭირა. მერეთ უთხარ: მოდი ერთს კიდევ ვიქმ იმ ცოდვასა, ეგება, ნაპირზედ გამომაგდოსო. და ამჟამად გამიწყრა და არღა მათქმევინა აღსარება. 

ი ო ა ნ ე: დიაღ რიგიან უქნია, რადგან თქვენ გარეწარად შეგირაცხავთ, და ამასაც ავად უქნია, რომ სასოწარკვეთილებაში მიუციხართ. ახლა ვინა გყავთ მოძღვარი? 

დ ა ვ ი თ ი: ეფთვიმე წინამძღვარი. 

ი ო ა ნ ე: ის უფრო შორს დაგიჭერს მაგგვარ ცოდვებს და, ვგონებ, მალე გაუშოთ ერთმანერთი. 

დ ა ვ ი თ ი: არა, როდის ვეტყვი! მე ჩემს თავს დია მართალ კაცად ვაჩვენებ, რომ ბატონისა კარგი ყმა არს და ჩემსას კარგს მოახსენებს, და დაუჯერებენ, რადგან ჩემი მოძღვარია. 

ი ო ა ნ ე: უი ჩემს თავს! და ეგ რა აღსარება არს, ეს არა სჯობს, რომ სულ ყოველთვის კარგად იქცეოდეთ და არ ვერაგობდეთ და არც იმ საბრალო ბერს ატყუებდეთ? 

დ ა ვ ი თ ი: ხანდისხან სადიამბეგოს წილსაც დაუდებ ხოლმე და ამითაც ავიღებ შენდობას. 

ი ო ა ნ ე: სწორე სამარმლისას თუ მრუდისას? 

დ ა ვ ი თ ი: ქართლში სად არის სწორე სამართალი? როგორც იყოს უნდა გავაჩანჩალოთ საქმე. 

ი ო ა ნ ე: და რადგან ამგვარი მოსამართლობაც დაგიწყვიათ და იმ ცოდვაშიაც ბრძანდებით, რაღა ხორცით ახვალთ სასუფეველში? 

დ ა ვ ი თ ი: ბერო, მე ცხონება და წაწყმედა არა მწამს. 

ი ო ა ნ ე: მაშ პირუტყვი ყოფილხართ. 

დ ა ვ ი თ ი: პირუტყვთანაც აქვს კაცს ზიარება. 

ი ო ა ნ ე: სხვასთან ვიღასთან? ისიც ბრძანეთ! 

დ ა ვ ი თ ი: ანგელოზთან და ორძილთანაც. 

ი ო ა ნ ე: კარგი, ანგელოზნი ხომ სულნი არიან უკვდავნი და სიტყვიერნი? 

დ ა ვ ი თ ი: დიაღ, და აჰა, მითხარ, ვითარის სახით ვართ მასთან ზიარნი? 

ი ო ა ნ ე: ანგელოზთან სულის უკვდავებით და სიტყვიერებით და გონებით ვართ ზიარნი, პირუტყვთან მშვინვიერობით, ხორცით, სმით, ჭამით, ძილით და სხვებ. ორძილთა მოზარდობით ზიარნი, რომელ ხეც იზრდება და ბალახიცა და, თუ გინდა, საღმრთო წერილთაგანაც დაგიმტკიცებ. 

დ ა ვ ი თ ი: მე შენი ქადაგებით არ მოვიქცევი, მე მეტოლოღია მისწავლია. და მე გამოგცდი, თუ კარგად განმიმარტავ, მერე სხვა მოძღვრებასაც შემოგიდგები. 

ი ო ა ნ ე: მიბრძანეთ! 

რა დავით ენება კითხვა მეტოლოღიაზედ, ამჟამად ერთი იასაული შემოვიდა, მდივანბეგს სალამი მიართო და ერთი წიგნიც. დავითმან მოიკითხა ის იასაული. წიგნი გახსნა და წაიკითხა, რომ გარსევან ეშკააღაში სწერდა ბატონის, ბრძანებასა, რომ ქალაქს უნდა ორნივ წასულიყვნენ საჩქაროდ. და ესეც მოეწერა: ხვალე ველისციხეს მოვალ სადილად და თქვენც იქ დამხვდითო! 

დავითმან უთხრა იოანეს: თუ ხვალე ჩემთან წამოხვალ, გზაზედ ვიუბნოთო, ამაღამ კი უნდა მოვემზადო საქალაქოდ. 

იოანეს დია იამა და აღუთქვა თანხლება. ვახშამი აღიღეს და სახვალიოდ მზადება იწყეს. იოანეც მოვიდა თავის სადგურსა, მცირე განისვენა და ესეცა განემზადა წასასვლელად. 

ხოლო ხვალისა დღეს იოანე მივიდა მდივანბეგთან, მოიკითხეს ერთმანეთი. მდივანბეგმან აჩუქა იოანეს რაოდენიმე ოქრო. და ამხედრდნენ ცხენსა და წარვიდნენ ველისციხისაკენ. ამა მიმავლობასა შინა უთხრა დავითმან: 

- აწ ვიუბნოთ მეტოლოღიისათვის და გზა იმა უბნობით, შევამოკლოთ. 

[მოთხრობა მითოლოგიისათვის] 

მაშინ დავითმან აქო იოანე და უთხრა: 

- ახლა კი ვირწმუნებ ქადაგებასა შენსა, თუ ჩემი მოძღვარი დასტურს მომცემს. 

ი ო ა ნ ე: რომელს მოძღვარს ბრძანებთ - ეფვთიმეს თუ სხვაცა გყავთ ვინმე? 

დ ა ვ ი თ ი: არსენი თბილელი. 

ი ო ა ნ ე: უი ჩემს თავს! რამდენი მოძღვარი გყოლიათ? 

დ ა ვ ი თ ი: მე რადგან ბევრის ცოდვის მოქმედი ვარ, სამი მოძღვარი მყავს: ერთი მღვდელი, მეორე არქიმანდრიტი, მესამე ეპისკოპოსი. რომ ეს სამნი ძლივ მოერევიან ჩემ ცოდვას, რომ ზიდონ. და მეოთხე შენ იქნები, როდესაც მთავარდიაკვნად ეკურთხები, და დანაშთენს ცოდვას შენ აგკიდებ. 

მაშინ ზურაბამ მოახსენა: 

- ბატონო დივანბეგო, მართლა კარგი სახედარი იშოვეთ, თქვენს ბარგს, თუ არ ესე, ვერავინ ატარებს. 

დ ა ვ ი თ ი: თუ ჯერ გახედნილია, მართლად შეიძლებს. 

ზ უ რ ა ბ ა: გაუხედნელი რად იქნება რეკტორის ხელში გაზრდილი და ახლა ფიცხელაურს ბერთან მყოფი? ვგონებ, ზურგიც ჰქონდეს წამხდარი. 

დ ა ვ ი თ ი: უეჭველად განსწავლილი იქნება. 

ზ უ რ ა ბ ა: მაგისთვის ეჭვი არღა უნდა. 

მაშინ  ი ო ა ნ ე: უი შე უკეთურო, რას ამბობ, ზურაბ! 

და ამ ხუმრობით მიიწივნენ ველისციხეს. მდივანბეგი მივიდა გარსევანთან, გარდახდა და ესენიცა ჩამოხდენ ერთის გლეხისას. 

რა გარსევანმან მდივანბეგი იხილა, უთავაზა, ერთმანერთი მოიკითხეს, და სადილობის დროც იყო. გარსემანმა უთხრა მდივანბეგს: 

- სადილი მოვიღოთ და მერე განვემართოთ ქალაქისაკენ. 

რა სადილი მოიღეს, დავითმან იოანე დიაკვანი მოიკითხა და უთხრა ეშკააღაშს: 

- თუ ინებებთ, ქთაბთახევის მონასტრის დიაკვანი თან მომყვა, და მოუწოდეთ მასცა სადილად? 

გ ა რ ს ე ვ ა ნ: მოქადაგე დიაკვანია თუ სხვა ვინმე? 

დ ა ვ ი თ ი: მოქადაგე. 

მაშინ გარსევანმან უბრძანა თვისსა მსახურსა და მოუწოდეს იოანეს ზურაბითურთ. 

ი ო ა ნ ე: მოსრული გარსევანთან ეტყვის: შვიდობა თქვენდა, პასლენიკ-მოურავ-ეშკააღაშო! 

გ ა რ ს ე ვ ა ნ: სულისაცა შენისა თანა, ალავერდელ-ბოდბელ-ნეკრესელო! 

ი ო ა ნ ე: გმადლობ მაგ ტიტლოების ბოძებისათვის. 

გ ა რ ს ე ვ ა ნ: თქვენ გშვენით ეს ტიტლოები, რადგან ყოველთა დედა-ეკკლესიებთა შინა, ვითარცა გნებავს, ქადაგებით. 

ი ო ა ნ ე: ცუდი ხომ არ მითქვამს რა? 

გ ა რ ს ე ვ ა ნ: მეტი რაღა უნდა სთქო, მდედრი აღარ გაუშვი და მამრნი გაულანძღველნი! 

ი ო ა ნ ე: ვითარ აღმოაჩენთ? 

გ ა რ ს ე ვ ა ნ: კანეინობით. 

ი ო ა ნ ე: მაგით არ დავისჯები, მე ჯერ რუსული ენა არ ვიცი და, სიტყვა რომ გამრუდდეს თქმაში, რადგან სხვანიცა კანეინობით ეძახდენ მას. 

გ ა რ ს ე ვ ა ნ: კანეინა კაენის ცოლს ნიშნავს და კნეინა თავადის ცოლსა. 

ი ო ა ნ ე: მაშა ცუდად არ მიწოდებია სახელი. 

გ ა რ ს ე ვ ა ნ: როგორ ცუდად არ გიწოდებია? ძმისმკვლელის ცოლად აღმოაჩინეთ, და მე ძმა სულ არა მყოლია. 

ი ო ა ნ ე: ყოველნი მართლმადიდებელნი ქრისტიანენი ერთმანერთის ძმანი ვართ. და კაენს რამდენი ძმა ჰყვანდა? 

გ ა რ ს ე ვ ა ნ: ერთი, რომელსაც ეწოდა აბელ. 

ი ო ა ნ ე: კაენმან ერთი ძმა მოჰკლა და თქვენ - ათასი. 

მაშინ განრისხდა გარსევან და ენება გალახვა ამა დიაკვანისა, გარნა ჯიმშერისშვილმან არ უტევა გასალახავად. და უთხრა გარსევანმან: 

- უნდა დამიმტკიცო, თუ ვითარის სახით დავხოცენ ესეოდენნი ძმანი ჩემნი! 

ი ო ა ნ ე: მოთმინება იხმარეთ, მოგახსენებ. 

გ ა რ ს ე ვ ა ნ: თქვი! 

ი ო ა ნ ე: შენს პასლენიკობაში არ მოექეც იმ სახედ, რაგვარიდაც მეფეთაგან იყავ ინსტრუქციებით წარვლენილი, და მეტადრე ამა მეფის დროს. 

გ ა რ ს ე ვ ა ნ: შენ რა იცი, თუ რა ინსტრუქციები მქონდა რწმუნებული და ან ვინ შეგატყობინებდა? 

ი ო ა ნ ე: მე იქ ვიყავ, ოდესცა მეფემ სრულიად ქართველთ თავადნი შეკრიბნა და წარგიკითხათ თვისნი აზრები, რომელიც თვით თავადთაც მოიწონეს და დაამტკიცეს. მერე თქვენ სამნივ ძელს-ცხოველზედ დაგიფიცესთ და ისე იმ წერილით გაგისტუმრეს. 

ი ო ა ნ ე: ვინ შეგიშვებდა შენ იმ შეკრებულებაში? 

ი ო ა ნ ე: მერწმუნე, თუ მომისმენ, სულ ზეპირ გეტყვი, რაჲცა წერილი მოგცეს. 

გ ა რ ს ე ვ ა ნ: თქვი! 

ი ო ა ნ ე: მეფემან თავისი მამის დადებული ტრაკტატიც დაამტკიცა, რომელიც ესე ყოველთა უწყიან, და ესრეთვე თავისიც შესძინა რაოდენიმე პუნკტნი. 

გ ა რ ს ე ვ ა ნ: მითხარ, რომელი? 

ი ო ა ნ ე:  პ ი რ ვ ე ლ ი: ესე მემკვიდრითი მემკვიდრე სახლისაგან სამეფოსა არ მოიშალოს, და იყოს მეფე და მორჩილ, ვითარცა სხვათა ხელმწიფეთა ქვეშევრდომ ყოფილან. 

მ ე ო რ ე: მეფის დენი იცვებდენ ისევ მამულთა თვისთა. 

მ ე ს ა მ ე: თავადთა, აზნაურთა, ვაჭართა და სამღვდელოთა ესეგარი პატივისცემა აქვნდეს, როგორადაც მათსა ქვეყანასა შინა არს. 

მ ე ო თ ხ ე: სამართალი და სჯული იყოს ისევე ქართველთა. 

მ ე ხ უ თ ე: რადგან სპარსეთის ხელმწიფე მიუღებს ერევანს და განჯას, ნაცვლად ამისა მიეცეს ოცდაოთხი ათასი სული გლეხი. 

მ ე ე ქ ვ ს ე: ათს წელიწადს სახელმწიფო ხარჯი არ ეთხოვებოდეს მეფისა და თავადთა ყმასა, რადგან ყეენების დროსაც აძლევდენ ხარჯსა იმ სახედ. 

მ ე შ ვ ი დ ე: ექვსი ათასი ჯარისკაცი ყოველთვის იყოფოდეს მეფესთან, რომ მტერნი მოიგერონ საქართველოსნი, ვინემ მეფეც გააწყობდეს საკუთარსა ჯარსა თვისსა. 

მ ე რ ვ ე: მადანნი ამუშაონ და მით ისარგებლონ და იქიდამ ათისთავი ეძლიოს მეფეს. 

მ ე ც ხ რ ე: ოცი ათასის თუმნით შეწევნა მისცენ მეფეს დაქცეულის ქალაქის ასაშენებლად. 

ესე იყო პირველი სათხოვარი, ხოლო სხვანი, რაჲცა სხვათა წვრილმანთა საქმეთა შეეხებოდა, იგი იყო მოსვენებულ. იხილე აწ, მცოდნია თუ არა! აჰა, მდივანბეგიც იქ იყო და ამანვე გარდათარგმნა. 

მაშინ  მ დ ი ვ ა ნ ბ ე გ მ ა ნ: დია ჭეშმარიტია. 

ხოლო გარსევან სდუმნა. 

რა მცირედ შეექცნენ სადილს და საკმაოდ იხმიეს ღვინო, გარსევანმან უთხრა დიაკვანს: 

- შენ რომ ელჩობას მიწუნებ, ვის გაგზავნიდენ ჩემზედ უკეთეს ელჩს მეფენი? 

ი ო ა ნ ე: თუ ჩემთვის ეკითხათ ვისმე, მე იმისთანა ელჩს მოვნახავდი, როგორიც ბაბაში იყო. 

გ ა რ ს ე ვ ა ნ: რომელს ბაბაშს ანბობ? 

ი ო ა ნ ე: ვეზირის ძეს, თავადს ბაბაშს, რომელიც მოსრულ არს სპარსეთიდამ და სახლობდა ტფილისს კარისკაცად. 

გ ა რ ს ე ვ ა ნ: მე კარგად ვიცნობდი იმას, რა ქნა მაგისთანა საქმე, რომ გაუკვირვებიხარ? 

ი ო ა ნ ე: ოდეს სრულიად ადრიბეჟანის ხანებმან ქარემხანთან უჩივლეს მეფე ერეკლეს და ენება ქარემხანს ჯარის გამოსევა საქართველოზედ, მაშინ ვითარ გაისარჯა ბაბაში, იცი შენ ხომ? 

გ ა რ ს ე ვ ა ნ: აღარ მახსოვს, მითხარი, თუ რომელთა ხანებთა უჩივლეს. 

ი ო ა ნ ე: ისმინეთ: დარუბანდის ხანმან, სალიანის ხანმან, ბაქოს ხანმან, შამახიის ხანმან, ნუხის ხანმან, განჯის ხანმან, ყარაბაღის ხანმან, ყარადაღის ხანმან, ერევნის ხანმან, ნახჩევანის ხანმან, ხოის ხანმან, თავრიზის ხანმან, ურმიის ხანმან და მარაღის ხანმან, - ამა ყოველთა შეასმინეს მეფე ჩვენი. 

მცნობმან ამისმან მეფემან ირაკლი, გაგზაგნა ბაბაში ქარემხანის წინაშე თავისმართლების წერილებითა. გარნა ოდეს მივიდა ბაბაში, ამა ზემოხსენებულთა ხანებთა ელჩებსა სრულიად დაუყო პირი წინაშე საშინელისა მის ხელმწიფისა და ყოველნი თავის სჯულის კაცნი ცრუდ აღმოაჩინა ერდგულობისა გამო მეფისა, და საქართველოზედ მომავალი სპარსთა მხედრობა სამოცი ათასი კაცი, ადრიბეჟანელთ გარდა, უკუნაქცევინა. 

და აგრეთვე ჟამსა ამის ელჩობისაცა მოვიდა ხონთქრისა ელჩი წერილებითა, რომელსა შინა ეწერა ქარემხანთან, რომ შენი აშვებული ლომი დააბი და ნუ ახდენინებ მამულსა ჩემსა, თორე ბრძოლა იქმნების ურთიერთისა შორისო, რომელ მეფე ირაკლი ჩვენთა მეზობელთა ფაშებთა დაებეზღებინათ ხონთქართან. და ამა ელჩსაცა, პირი დაუყო და ყოველნი ჰაზრნი მათნი შთაშალნა, და ქარემხანიდან ჯილდოდ სამეფო ნიშნები, ფარვანი და სხვა საჩუქარნიც გაარიგნა. და ესრეთ წყალობიანის ელჩით მეფესთან პირნათლად უკმობრუნდა, და ესე ყოველნი მოართო და აღუსრულნა. ნახე მისი პატიოსნება! მითომ იგი თათარი იყო, და თქვენ, სამნი დესპანნი ქრისტიანენი, თუ ვითარ მოიქეცით მართლმადიდებელს კარზედა, ესეცა ცხადია. 

მაშინ ამისი მსმენელი გარსევან წამოხტა და თავისის ჩიბუხითა ენება გალახვა და უთხრა: 

- ნახე ამ ქიზიყელსა, რომ თათრის ამხანაგადაც არღა მაგდებს! 

მაგრამ კიდე დიანბეგმან დაამშვიდა გარსევან. 

მაშინ იოანეს უთხრა გ ა რ ს ე ვ ა ნ: მე ჩემს უამხანაგოდ, საქმე არა დამიჭერიაო. 

ი ო ა ნ ე: რომელს ამხანაგებთან? 

გ ა რ ს ე ვ ა ნ: გიორგი ავალიშვილთან და ელიაზარ ფალავანდიშვილთან. 

ი ო ა ნ ე: სხვა თქვენი წინამძღოლი ვიღა იყოო? 

გ ა რ ს ე ვ ა ნ: ლაშქაროვი, სერგი ლაზარიჩი. 

ი ო ა ნ ე: ოფრეთელი სომხის გვარი, შულავრელი გლეხი? 

გ ა რ ს ე ვ ა ნ: დია. 

ი ო ა ნ ე: მან თარგმნა წიგნები? 

გ ა რ ს ე ვ ა ნ: ჰე. 

ი ო ა ნ ე: რაღა თარგმანი ეჭირებოდა ამ დივანბეგის ნათარგმნსა, რომ ორივე ენა უკეთ იცის: ქართულიც და რუსულიც, და თვით მემკვიდრემ და სხვათაც  მოიწონეს ის თარგმნული? 

გ ა რ ს ე ვ ა ნ: ლაშქაროვმან არ იყაბულა. 

ი ო ა ნ ე: ქრთამი არა მიეცით რა თარგმნისა? 

გ ა რ ს ე ვ ა ნ: არა. 

ი ო ა ნ ე: მაშ ის სწორედ თარგმნიდა! 

გ ა რ ს ე ვ ა ნ: ეგ კი არ ვიცი. 

ი ო ა ნ ე: პასლენიკმან ყველა უნდა იცოდეს მარტოკა თეთრის გროება არ ეყოფა. რომ აბითერაბასაც არა ჰკითხე რა? 

გ ა რ ს ე ვ ა ნ: ლაშქაროვმან არ გარია საქმეში, რადგან მეფე ერეკლესაგან გაზრდილი იყო. 

ი ო ა ნ ე: მაშ, ჰგავს, მეფის პურ-მარილი ხსოვნებია. და რატომ შენ არ გარიე საქმეში? 

გ ა რ ს ე ვ ა ნ: მე რასაც ლაშქაროვი მეტყოდა, ის უნდა მექნა. 

ი ო ა ნ ე: მაშ, ჰგავს, რომ იმის სიტყვით დაივიწყეთ მეფის პურ-მარილი. 

გ ა რ ს ე ვ ა ნ: მემკვიდრის ბრალია. 

ი ო ა ნ ე: ვითარ? 

გ ა რ ს ე ვ ა ნ: ჩემი და არ შეირთო ცოლად და სხვაში გამცვალა. 

ი ო ა ნ ე: ევროპიაში გაზრდილი ხარ, ხომ იცი ცოლქმრობა ერთმანეთის ნებაზედ არის დამოკიდებული! 

გ ა რ ს ე ვ ა ნ: დიაღ, ხომ წარგიკითხავს „ქართლის ცხოვრება“, თუ გიორგი სააკაძემ რა უყო ლუარსაბ მეფეს თავის ქალის გაშვებაზედ? 

ი ო ა ნ ე: რა კარგად ქნა ან იმან? მაგრამ ჯვარდაწერილის და ისე ნალაპარაკევის ცოლქმრობაში დია განყოფილება არს. 

გ ა რ ს ე ვ ა ნ: ვიცი, მაგრამ არ მოვინდომებ, კეთილს დავითისა და ალექსანდრესთვის. 

ი ო ა ნ ე: ჰგავს, ალექსანდრეს ყაზახის და დავითს მოყვრობის გულისთვის დევნი. 

გ ა რ ს ე ვ ა ნ: დია მართალს ანბობ. 

ი ო ა ნ ე: შენ ყაზახის მოურავი ხარ და ალექსანდრე მათი ბატონიშვილი, და თუ თქვენ და ენდრონიკესშვილები დაზავდით, რომ პაპაშენს ერთის საბალახის ღორის წაგვრის გულისთვის მარჯვენე მხარე ამოსჭრეს ბეჭიანად, ამ შენის ბატონისშვილებს როგორ ვერ დაზავდი მცირეს წყინებისათვის? 

გ ა რ ს ე ვ ა ნ: ენდრონიკაანთ სისხლი მომცეს. 

ი ო ა ნ ე: რა მოგცეს სისხლში? 

გ ა რ ს ე ვ ა ნ: ერთი სავენახე ადგილი და ოთხი კომლი კაცი. 

ი ო ა ნ ე: მეფე ირაკლიმ და მეფე გიორგიმ კახეთში ორი პირველი სოფელი გიბოძეს - ნაფარეული და მუღალნო, რომ ორასი კომლი კაციც იქმნება, და მეტი რა გინდოდა? 

გ ა რ ს ე ვ ა ნ: მე მთის კაცი ვარ და რა კაცის მტრობა ჩავა ჩემს გულში, არღა ამოვა. 

ი ო ა ნ ე: რაღა მოწამენი გვიმხ, თქვენის პირით აღიარეთ, და ამისთვის მოგახსენე, რომ ბაბაში უფრო სარწმუნო კაცი ყოფილა თქვენზედ. 

გამგონე ამისი გარსევან განრისხდა, წამოხტა და თავის გრძელი ჩიბუხი დაჰკრა თავში, კუნკული გააგდებინა, ანაფორა ჩამოახიეს და პაღურით კარში გამოაგდეს, და უთხრა: 

- შე ქიზიყელ ჩოჩინავ, შენგან ვის ეკადრება ესდენი შეურაცხებაო? 

ხოლო იოანე თავშიშველი მოვიდა თავის ცხენებთან და შემოეხვივნენ სოფლელები და ჰკითხვიდენ შემთხვევასა ამას. იოანემ სხვაჲ არა რა უთხრა მათ, მხოლოდ ესე, რომელ - ჭეშმარიტებისთვის ვიდევნებიო. და ამჟამად ზურაბიც მოვიდა, დახურა კუნკული, ანაფორა გამოუცვალა, და განემართნენ ქიზიყისაკენ. ხოლო გარსევან და დიამბეგი წარვიდნენ ქალაქისაკენ. 

*   *   *
იოანე საღამოხანს მივიდა გურჯაანს და ერთსა მუნებურსა კაცსა ჰკითხა: ქიზიყის მოურავის შვილები არიან ვინმე აქაო? 

მან უთხრა: მოურავი ზაქარიაც აქ არის და სხვანიცა მისი სახლის კაცნი. 

იოანეს დია იამა და უთხრა ზურაბას: მიდი, მოურავს ჩემ მაგიერ ლოცვა-კურთხევა მოახსენე და სახლი მითხოვე. 

ზურაბა იახლა მოურავს და იოანეს მაგიერ თაყვანისცემა ჰკადრა და სახლი სთხოვა. მოურავმან უბოძა სახლი და შეუთვალა - ვახშმად ჩვენთან ისერეთო. იოანე დაბინავდა და მოემზადა ვახშმის დროს მოურავთან წასასვლელად. რა ვახშმის დრო მოუვიდა იოანეს და წაიყვანეს. იოანე, მისრული მოურავთან, თავს დაუკრავს და ეტყვის: მშვიდობა თქვენდა, ბრწყინვალეო მოურაო ჩვენო. 

ზ ა ქ ა რ ი ა: სულისაცა შენისა თანა, ჭავჭავაძის მოძღვარო! 

ი ო ა ნ ე: ღმერთმან მაშოროს იმისთანა მოწაფე! 

ზ ა ქ ა რ ი ა: რა დასაწუნარია იმისთანა მოწაფე? 

ი ო ა ნ ე: ღმერთმანი, გვიან გამცემს და, რასაკვირველია, გულით მოვინდომებ იმის მოწაფობას. 

ზ ა ქ ა რ ი ა: რადგან საღმრთო კაცი ხარ, მაინც უნდა კიდე ასწავლო და მცნება მისცე. 

მამინ  ზ უ რ ა ბ ა: ბატონო მოურაო, თუ ეს თქვენი სახელო კაცი მოძღვრებას არ დაიშლის, ვგონებ აღარც წელი შერჩეს ცემით და აღარც წვერი გლეჯით. 

ზ ა ქ ა რ ი ა: რადგან ბერობა შეუმოსავს, ყოველივე უნდა მოითმინოს ჭეშმარიტებისათვის. 

ზ უ რ ა ბ ა: ახლანდელს ჭეშმარიტებაზე ახლანდელი ტყუილი უმჯობესია. 

ზ ა ქ ა რ ი ა: ვითარ? 

ზ უ რ ა ბ ა: ამისთანა დრო არის, თუ ამ ბერს ჭავჭავაძის საქმე მოეწონება, ერთს ურემს ღვინოს იშოვნიდა, მაგრამ ჭეშმარიტის თქმისათვის წელი მოსტეხა ცემით. 

ზ ა ქ ა რ ი ა: სჭირთ რომელთამე, რომელ ხალხში მხილებას იწყენენ, თუ უნდა ჭეშმარიტი იყოს და უნდა გვამისამებრ მოექცეს კაცსა. 

ზ უ რ ა ბ ა: ჭეშმარიტი ბრძანება არს, გარნა თუგინდც ამას დაედუმებინა, ქვანიც ღაღადებენ. 

ზ ა ქ ა რ ი ა: არცარავინ სხვანი არიან მდუმარედ. მე ვმადლობ ამ ჩემს სახელო კაცს, როგორც ქიზიყელს შვენის, ისე მოქცეულა. ღვინოს ჩვენც გიშოვნით საჩუქრად, ნურაზედ შეწუხდებით... 

და უბრძანა დასხდომა, და მერეთ მოიკითხა იოანე და გამოჰკითხა მგზავრობის მიზეზი. დიაკვანმან ყოველივე მოახსენა. და მერეთ მოიღეს ვახშამი და სხვანიც მოვიდნენ ენდრონიკესშვილები მოურავთან და ყოველივე აცნობა იოანეს. ამათაც მოიკითხეს იოანე და ამანაც მადლობა მოახსენა, და მიჰყვეს ხელი საჭმელს. რა კარგა შეექცნენ, ზაქარიამ უთხრა იოანეს: 

- შენ და ჯიმშერისშვილმა როგორის შექცევით იმოგზაურეთ ველისციხემდი? 

ი ო ა ნ ე: ბატონო მოურაო, საღმრთო სიტყვა არ მიიკარა რა ჩვენგან, მხოლოდ მისი კითხვა იყო ძველთა ღმერთებთა ზედა, მეტოლოღიურის წერილთაგან. 

ზ ა ქ ა რ ი ა: ჩვენში ძვირად იცის ვინმე მეტოლოღია, და მე დიდად მიამა, რომ გისწავლია ისიც. დია სახმარია წერასა შინა მოლექსეობისა და ისტორიისასა და სხვათაცა შინა მაგალითად მოსაღებელად. მითხარ, ტროადის ანბავიც უანბე თუ არა? 

ი ო ა ნ ე: არღა დაგვცალდა მაგაზედ უბნობა. 

ზ ა ქ ა რ ი ა: დია დაგიმადლებ, თუ მიამბობ ბრძოლასა ტროადისასა. 

ი ო ა ნ ე: ვიცი, გიამებათ ტროადის ანბავი, რადგან კეისრის გვარისა ხართ, ბერძენთა ომი. 

ზ ა ქ ა რ ი ა: ეგ თუმცა დიდი ხნის ანბავია, მაგრამ კაცს კიდე იამება თავის ქვეყნის ანბავი, ბუნება ისე აწევს. 

ი ო ა ნ ე: დია ჭეშმარიტია, და ახლა მოგახსენებ, თუ რა მიზეზით შექმნა ბერძენთ მეფემან ბრძოლა ტროადელთა მიმართ... 

შემდგომად ამა დასრულებისა ანბისა იოანემ აღიღო თასი და შესვა ღვინო სადღეგრძელო მოურავისა და რქვა: 

- დღეგრძელდი, მოურაო, და მესმას მე ხმა გამარჯვებისა თქვენის მეფის, ძითურთ თქვენით, ომარხანსა ზედა, ვითარცა თქვენ მოგახსენეთ აწ ტროადისა ამბავი. 

მოურავმან მადლი უთხრა, და აჩუქეს ერთი ურემი ღვინო. დიაკვანი მხიარული აღდგა მადლობელი, და გამოეთხოვა მოურავს სადგურად თვისა. მოურავიც გამოესალმა და უთხრა იოანეს: 

- მე ხვალე უკანა მხარს წავალ, მცირე რამ საქმე მაქვს, და შენ ჩემ კერძო ბატონისშვილს იოანეს მოკითხვა მოახსენე, და მეც ვიახლები ორ დღეს უკან ქიზიყს. 

და ამ სახით გაიყარნენ ესენი. 

დღე მეჩვიდმეტე
ხოლო ხვალისა დღე იოანე განემართა ქიზიყისაკენ, გარნა ზურაბამ ურჩივა: 

- გზაც ის არის და მცირე რამ ვისაუზმოთ ერასტიანთან გირკოკს. და იმედი მაქვს, რომ იქ ვიშოვოთ ღვინოლჲ. 

იოანემ მოუწონა ესე რჩევა და მივიდნენ გირკოკს. იოანემ გაგზავნა ზურაბა და მოიკითხა ერასტიანი. მაშინ ნინია ერასტისშვილი, ეშკააღასი მემკვიდრისა, მუნ იყო და რა ზურაბამ ცხად უყო იოანეს მისვლა, მყისვე მიუწოდა იოანეს, და ნახვისავეთანა იცნა, მოიკითხა იოანე და თავისი ვინაობა გამოჰკითხა. იოანემ ყოველივე ცხადუყო. და მერე უთხრა ნინიამ: მცირეს ხანს ბაღში შევექცეთ, ვინემ სადილიც მოგვესწრობაო. 

იოანე გაჰყვა ბაღსა შინა. და მივიდნენ ერთს მშვენიერს ხესა ქვეშე და დასხდნენ. მაშინ ნინიამ ამოიღო უბიდამ ერთი წიგნი და მისცა იოანეს: 

- ესე წარმიკითხე, ეს არის, ჩემის მეუღლიდამ მომივიდა, რომელიც თავის სამშობლოდამ მწერს, სამაჩაბლოდამ. და რა სწერია, მიბრძანე, რომ პასუხი თქვენვე მიგაწერინო. უცხო დროს გნახე, აქ მწერალი არავინ იპოებოდა. 

ი ო ა ნ ე: უი ჩემს თავს! დავით ბატონიშვილის ეშკააღაშმან წიგნი როგორ არ იცითო? 

ნ ი ნ ი ა: ყმაწვილობაში კი არვინ მასწავლაო და ახლა კი ვერ ვისწავლიო. 

მაშინ იოანემ წარუკითხა წიგნი იგი, რომელსა შინა იწერებოდა ავადმყოფობასა თვისსა და ექიმის შოვნასა ანუ წამლების გაგზავნასა. 

რა ესე წიგნი წარუკითხა იოანემ, შეწუხდა ნინია და სთქვა: 

- არც ექიმი მყავს, არც წამლები მაქვს. 

მაშინ  ი ო ა ნ ე მ: ქალაქში ვერვის იცნობთ ექიმს? 

ნ ი ნ ი ა: თათულას ვიცნობო. 

ი ო ა ნ ე: მაშ იმას მისწერეთ წიგნი და, თუ ვერ წავა, წამლებს გაუგზავნის. 

ნინიამ დია დაუმადლა ეს რჩევა ჟა უთხრა იოანეს: 

- ამა წიგნისა პასუხი მომიწერეთ, როგორც შენგან ვიცოდე, კარგი საამური წიგნი. 

იოანეს მოართვეს ქაღალღი და საწერელი... 

ოდეს წარუკითხა წერილი იოანემ ნინიას, მყის ღაღადყო: 

- ბერო, ეგე წიგნი სხვისაგან ეგონების მიწერილი, რომელიც არშიყობის სახით არს მიწერილი, თუ ნინიაობით არ დამწერ. 

ი ო ა ნ ე: ბატონო ეშკააღაშო, ნინია ყმაწვილური სახელია და იოანე ნათლობის და ესე უმჯობესი არ არის? 

ნ ი ნ ი ა: არა, ნინიაობით დამწერე, და ეშკააღაშობით და  ერასტისშვილობით. 

ი ო ა ნ ე: ბატონო, მეგობრობა რომ დავსწერე, სხვა ვერვინ მისწერს უცხო, თუ არ თავის მეუღლეს, ამსახედ. 

ნ ი ნ ი ა: არა, ამოფხიკე, ნონია დაწერე! 

მაშინ  ი ო ა ნ ე მ: უი ჩემს თავს! ამისთანა მეცნიერი ეშკააღაში ჰყოლია მემკვიდრეს და, რასაკვირველია, საქმეს კარგად განუკარგავს. 

ამოფხიკა იოანემ და შთაწერა „ნინია“. მაშინ აჭამეს სადილი, იოანეს მადლი უთხრა და ერთი საპალნე ღვინო აჩუქა. 

და გაემართა იოანე ქიზიყისაკენ. 

საღამოს დროს მიიწივნენ კარდენახს. იოანემ უთხრა ზურაბას: 

- ამაღამ, აქ ვიყოთ, ხვალე საბაწმინდის ეკკლესია მოვილოცოთ და მერე ქიზიყს მივიდეთ. 

ზურაბამ მოუწონა და, რა შევიდნენ იმ სოფელში, დაუწყეს სახლს ძებნა, მაგრამ ვერ იშოვეს სადგომად, რადგან ყოველგან ჯარისკაცი იდგა. იოანე ამა სიარულსა შინა შეხვდა ბებურისშვილს, ანჯიქოდ წოდებულს. რა მან მწუხარება შეატყო იოანეს, ჰკითხა: 

- ვის ეძებთ? 

ი ო ა ნ ე: ამაღამ სადგომად სახლსა. 

ა ნ ჯ ი ქ ო მ  უთხრა: ჩემთან წამოდო, მე გიშოვი სადგომსაო. 

ოოანემ მადლი მოახსენა და წარვიდნენ ერთად. ანჯიქომ მისცა ერთი სადგომი და უთხრა: 

- მცირე განისვენეთ და ვახშამი ერთად მივიღოთ. 

იოანეს სამზარეულოს გვერდით მისცეს სახლი, და მივიდა მუნ. მცირე ხანს უკან მოიყვანეს ერთი მამალი დიდი ცხვარი, დაჰკლეს და დაუწყეს კეთება, აგრეთვე ხუთი თუ ექვსი ქათამი, გოჭი. ესენიც მოამზადეს. 

მაშინ იოანემ უთხრა ზურაბას: 

- ესე მართლად თავადიშვილურად გვიპირებს მასპინძლობასა. 

ზ უ რ ა ბ ა: რასაკურველია, თქვენზედ დიდი კაცის შვილი ვიღა ეწვევა! 

ი ო ა ნ ე: არ იცი, ხელაანი აზნაურნი არიან? 

ზ უ რ ა ბ ა: რატომ არ მითხარ აქამდი, უკეთ გემსახურებოდი. 

ი ო ა ნ ე: არ იყო საჭირო, და ახლა გაცნობე ჩემი გვარი. 

ზ უ რ ა ბ ა: ქიზიყს რომ მოუახლოვდით, მით მოგეცა დიდი გული? 

ი ო ა ნ ე: მე ამით არ გავამპარტავნდები, მინდა მეცნობა ჩემი თავი. 

ამჟამად მოვიდნენ სხვანიც ბებურისშვილები, ვახშამიც მომზადდა და იოანესაც მიუწოდეს. მისრული იოანე მოიკითხამს მათ ლოცვით, ბებურიანნიც უთავაზებენ და გამოკითხვენ ვინაობასა მისსა. იოანემ ყოველივე აცნობა მათ და მასთან თავისი ხელაშვილობაც. ბებურიანთ იამათ და უთხრეს: 

- ჩვენი მეზობელი ყოფილხარ, აქ ბერულად ნუღარ მოიქცევი, ისე მოიქეც, ვითარცა ქიზიყელი მოყაზახეო. 

ი ო ა ნ ე: უი ჩემს თავს! დია ცუდად მიქადაგებთო. 

ა ნ ჯ ი ქ ო: შენც უნდა დაგგეშოთ, მოიცადეო. 

მაშინ  ზ უ რ ა ბ ა მ: ბატონო ბებურისშვილო, ძაღლი ხომ არ არის, რომ დაგეშოთ? 

ა ნ ჯ ი ქ ო: მე უშოვნი იმას მღვდელს, რომ იმან დაგეშოს. 

გაგზავნა კაცი და ბებურისშვილი, მღვდელი, იოსებ დაიბარა. მღვდელი მყისვე წამოვიდა. რა შინ შემოვიდა მღვდელი, სთქვა: 

- გამარჯობა შენი, ანჯიქო და ბებურიანო. 

მათთაც უთხრეს: გაგიმარჯოს. 

და მერე აჩვენეს იოანე. მიესალმნენ ესენი ურთიერთას და მოიკითხეს და დასხდენ. გარნა იოანე ფიქრობდა, რომ: „ანჯიქო რა სახელია? მე არ მახსოვს, რომ წმინდას ერქვას რომელსამე და არ ვიცი, ეგების სომხების წმინდა იყოს ვინმე“. იმა ფიქრსა შინა რომ იყო იოანე, ჰკითხა მღვდელმან: 

- რას ფიქრობ, იოანე? 

ი ო ა ნ ე: ანჯიქოს, თუ რომლის წმინდის სახელია. 

მ ღ ვ დ ე ლ ი: ეს როგორ არ იცი, რომ ბებურისშვილს წმინდის სახელს ძნელად უწოდებენ! 

ი ო ა ნ ე: მაშა ვის სახელს? 

მ ღ ვ დ ე ლ ი: ან ლეკისასა, ანუ თათრისასა. 

ი ო ა ნ ე: რა საჭიროებისათვის? 

მ ღ ვ დ ე ლ ი: განსხვავებისათვის, რომ ყოველთ იცნან ვაჟკაცად და ყაზახად. 

ი ო ა ნ ე: მაშ თქვენ რას გეძახიან? 

მ ღ ვ დ ე ლ ი: იოსებს, მაგრამ უფრო ნაბიჭვრისშვილს, რომ უფრო ნაბიჭვარი ცქვიტი ყაზახი იქნება. 

ი ო ა ნ ე: მაშ კარგი მოძღვარი ჰყოლიხართ! 

მ ღ ვ დ ე ლ ი: მართლა, აჰა, ჩემი მოწაფენი: აიდემურ, ანჯიქო, ქაცახა, ჭუხონი, ვაჩა. და ამათ ვასწავლი ყოველთვის ქურდობას, ყაზახობას და არც ლეკების ხოცვას უშლი. 

ი ო ა ნ ე: ეგ ერთი კარგი, მაგრამ სხვებისა კი რა მოგახსენო. 

მ ღ ვ დ ე ლ ი: შენც ჩვენი მოწაფე უნდა შეიქმნა და ასე გასწავო. 

ი ო ა ნ ე: მე მოძღვარი მყავს. 

მ ღ ვ დ ე ლ ი: ვინა? 

ი ო ა ნ ე: დიმიტრი არქიმანდრიტი. 

მ ღ ვ დ ე ლ ი: ვიცი, ის უფრო ყაზახი არის ჩემზედ, მე აღარ გეჭირები. 

და მაზედ იცინეს ყოველთა. მოიღეს ვახშამი, გაიმართა ლხინი, დაიწყეს სიმღერა, ჩონგურის კვრა, ქოროღლის ლექსების თქმა და სიმღერა. და ასე შეაქციეს იოანე, რომ კიდეც ათამაშეს. 

მაშინ  ზ უ რ ა ბ ა: ბატონო ბებურიანო, დიაღ მალე გაწრთვენით ეს ბერი. 

ბ ე ბ უ რ ი ს შ ვ ი ლ ი: ჩვენ ასე ვიცით. ამას ამ ორ დღეზედ ასე გავწვრთნით, რომ საქურდლადაც წავიყვანთ. 

და ამ შექცევით დაასრულეს ვახშამი. 

იოანე გამოეთხოვა და წავიდა თვისსა სადგომსა.
დღე მეთვრამეტე
ხოლო ხვალისა დღე ანჯიქო მივიდა იოანეს ბინაზე, უთხრა: წავიდეთ, ბატონისშვილი ბაგრატ ვნახოთო. 

იოანეს იამა და უთხრა: 

- აქ ბრძანდება? 

ა ნ ჯ ი ქ ო: ბაგრატ აქ არის, ამ ჯარის უფროსად. 

იოანე მოემზადა და წარვიდენ ბაგრატისაკენ. რა იოანე იახლო ბაგრატს, ეშკააღაშმან ცხდუყო იოანეს ხელაშვილის მისვლა. ინება ბაგრატმან. 

და რა შევიდა სახლსა შინა და იხილა ბაგრატ, წინ წადგა იოანე და მოახსენა: 

- დღეგრძელდი, მეფის ძევ, სარდალ-თელავის-ქალაქმთავარო! 

ბ ა გ რ ა ტ: გმადლობ, იოანე, რომ მეც არ დამაგდე უსახელოდ, რადგან ამ გზობით მრავალგან გაგიცია სახელო და შენც გიშოვნია ნაცვალი. 

ი ო ა ნ ე: ზოგიერთმან სახელის მიცემა დია იწყინეს. 

ბ ა გ რ ა ტ: მართლა ეტყობა შენს ანაფორას. 

ი ო ა ნ ე: უი ჩემს თავს! ვინ მოგახსენათ? 

ბ ა გ რ ა ტ: სულმან მაუწყა. 

ი ო ა ნ ე: წინასწარმეტყველთ ტომი ხართ, მცნობელობის მადლი თქვენც გექნებათ. 

ბ ა გ რ ა ტ: ნუთუ გვატყუებდე და ახალი ანაფორა გინდოდეს? 

ი ო ა ნ ე: ჩემი სიმართლე ამით ჩანს, რომ ერთმან ვინმე რომ შეიძლოს და მთელი სამი სამეფო დახიოს, ანაფორის დახევაზედ რაღა ეჭვი უნდა. 

ბ ა გ რ ა ტ: დროს ყველა შეუძლიანო. 

ი ო ა ნ ე: ჭეშმარიტია, ახლანდელი საუკუნო ასე იჩვენება... 

იოანე გამოეთხოვა ბაგრატს მმადლობელი, წარვიდა, საბაწმინდაც მოილოცა და მერე ისევ მოვიდა თვისსა ბინასა ზედა. რა ვახშმობის დრო მოვიდა, იოანეს კიდე მიუწოდეს თვისთან ბებურიანთა და ისევ იმ სახით დახვდენ, ვითარცა პირველ, და ეს ღამეცა ესრეთ განატარეს. 

დღე მეცხრამეტე
ხოლო ხვალისა დღე იოანე ემზადებოდა ქიზიყს წასასვლელად. ანჯიქომ არ გაუშო, უთხრა: 

- სადილიც აქ მიიღე და ვახშმათ შენს სახლში მიდი, ახლო არს ვაქირი. 

კვალად მოიყვანეს ცხვარი და დაკლეს და აგრეთვე სხვაცა სანოვაგენი შეაგბეს. და უკვირდა იოანეს ყოველთვის ოროლისა და სამსამისა ცხვარისა დაკვლა მათგან. რა სადილობის დრო მოვიდა, შეკრბენ კვალად ბებურიანი და იოანესაც მიუწოდეს. რა მცირედ შექეიფიანდნენ, იოანეს გულმან ვერღა გაუძლო და უთხრა: 

- უფალო ანჯიქო, ასე მსმენია, თქვენ არც ერთი ცხვარი გყვანდეთ და ეს მიკვირს, დღეში სამსა და ოთხს ცხვარს არ სჯერდებით და ეს ვითარ არის? 

მაშინ  მ ღ ვ დ ე ლ ი: ბერო, გიჟი ყოფილხარ, როგორ არ იცი, ვისაც ცხვრები ჰყავს, ჩვენია. დღეში ათიც რომ დავჰკლათ, მაშინაც არ გამოგველევა. 

ი ო ა ნ ე: ჰგავს, საბალახეს ბევრს იღებთ? 

მ ღ ვ დ ე ლ ი: ჩვენი მამული სახნავადაც ძლივ გვეყოფა, სად უნდა ავიღოთ საბალახე! 

ი ო ა ნ ე: მაშა, ჰგავს, თეთრით ყიდულობთ? 

მ ღ ვ დ ე ლ ი: ვის შეუძლია ჩვენში ყოველ დღივ სამი ცხვარი თეთრით იყიდოსო? 

ი ო ა ნ ე: მაშ როგორ არის ეგ საქმე? 

მ ღ ვ დ ე ლ ი: თქვენ, ბერებს, ცოლი ხომ არა გყავთ? 

ი ო ა ნ ე: განა შენ არ იცი ეგე? 

მ ღ ვ დ ე ლ ი: მე ვიცი: ვისაც თქვენს ყმაში დედაკაცები ჰყავთ, სულ თქვენი არ არის? აგრეთვე ჩვენი უნდა შეგეტყოთ, რომ ვისაც ცხოვარი ჰყავთ, ან ძროხა, ანუ ღორი, სულ ჩვენი არის. 

ი ო ა ნ ე: უი ჩემ თავს! ნაქურდალით გიცხოვრიათ? 

მ ღ ვ დ ე ლ ი: და რათ გეგონა ყოველ დღივს სამ-სამ ცხვარს დაგიკლავდით, თუ არ ნაქურდალს? 

ი ო ა ნ ე: ვაი! აკი ნაკერპავითა და ნაქურდალითა მეც შემსვარეს ამათ! 

მ ღ ვ დ ე ლ ი: წადი, შვილო, და ახლა, სადაც გინდა, იქადაგე. 

ი ო ა ნ ე: რადგან მაგგვარი მოძღვარი გიშოვეთ, რასაკურველია, კარგს მცნებას მოგვცემ. 

მაშინ აიდემურ ეშკააღაშმან, რადგან მათ შორის მოხუცებული იყო, ჰკითხა იოანეს: 

- ქურდობა ვითარი ცოდვა არის და ანუ რაოდენგვარად განიყოფება ქურდობა, გვაცნობე ნათლად. 

ი ო ა ნ ე: მპარაობა არს ღონისძიება რაჲმე ცუდი და ამაო, და შრომა აწმყოსა და მყოობადისა მდგომარეობისა ცხოვრებისათვის თავისა თვისისა. ოდესცა განვალს იგი საზღვრისაგან, მაშინ დაშრეტს კაცთმოყვარეობასა და მოყვანებულ ჰყოფს ერთა მოტყუებისა მტაცებლობისა და ბოროტმოქმედებისადმი და ამასთანავე განღვიძებულ ჰყოფს კაცსა მოკვლადცა კაცისა. 

მპარაობა, ანუ ქურდობა თუმცაღა განიყოფის მრავალსახედ, გარნა აქა მოვიხსენებ ორსა უკვე გვარსა. ქურდნი რომელნიმე არიან შინადვე მპარავნი და რომელნიმე გარეთ მპარავნი. გარეშეთა მპარავთა უმეტეს მიეწერების მამაცობა, მით, რამეთუ იგინი ყოველთვის სვლასა შინა არიან დღე და ღამე, და ოდესმე ხშირადცა შესცვივიან განსაცდელსა შინა. ხოლო შინად ქურდნი უფრორე არიან მხდალ, და ვერცა გარეთ გამსჯელნი. გარნა ღონეჲ ქურდობისა უფრორე აქვთ ამათ მოხელოვნებული. ქურდნი ანუ მპარავნი არიან უკვე ორგვარ. რომელნიმე არიან განმაბნეველ თვისთა ნაპარავთა, და რომელნიმე ძუნწ და დამმალველ. განმაბნეველნი იქმნებიან ჩვეულებისამებრ თვით მტაცებელ და მყოფნი აღტაცებულითა სურვილითა, და გემოსმოყვარებისა დატკბობითა. ხოლო ძუნწნი უკვე იქმნებიან ფრთხილ, და მყოფნი აღვირასხმითა შიშითა მოუკლებელობისათვის. 

ხოლო მპარაობასა თვით ღმერთი აყენებს, ვითარცა მისცა ათი მცნებაჲ მოსეს, მერვე ცოდვად მპარაობა დაუდო. და მისთვის არა ჯერარს ვის რომლისგანვე ქმნად უსამართლოებისა და არცა უწესოს საქმის პყრობა, რამეთუ ესე  ყოველნი პარვად ითქმიან, რომელ ვისმე წარტაცებით მიუღოს რაჲმე ანუ უგრძნობელად წარიღოს, ანუ სამართალი უცხო რამ იპყრას და გაამრუდოს სამართალი თეთრისათვის, ანუ პატიოსანს ვისმე პატივი მიუღოს, ანუ მოხარკეს ხარკი მეტი გამოართოს, ანუ სხვა ვინმე თვისად მძლავრობით მონად ჰყოს, რომელიც მას არა თვის ეყოდეს. ესეგვარნიც ქურდობად შერაცხილ არიან, რომლისათვის მოციქულიცა სწერს: „არცა მპარავთა, არც მემთვრალეთა, არცა მაგინებელთა, არცა მტაცებელთა სასუფეველი ღვთისა ვერ დაიმკვიდრონ“. და ამისთვის უნდა ვიყვნეთ ფრთხილ და მართლმსაჯულ, რომელ ერთმან მეორეს უსამართლობით არარაჲ მიუღოთ რა. 

მაშინ  ა ი დ ე მ უ რ: მღვდელო, რაც ამ ბერმან გვითხრა, შენგან არც ერთხელ გვსმენია და არცა რა გისწავლებია. 

მ ღ ვ დ ე ლ ი: მე რა ვქნა: რასაც სწავლობდით და მასწავლიდით, მეც იმასვე გასწავლიდით. 

იოანეს ქება შეასხეს, მადლობა უთხრეს, აჩუქეს რაოდენიმე საპალნე ღვინო. და ესრეთ დასრულდა სადილი. იოანეც მადლობელი გამოესალმა და განემგზავრა ქიზიყისაკენ. მწუხრის დროს მიიწია ორღობეთა შინა ვაქირისათა და მუნ ნახა ყრმამან ვინმე ხელაშვილთაგანმა ზურაბა, რომელიც წინ მოშორვებით მიუძღოდა იოანეს. 

და ჰკითხა ყრმამან: 

- ვისთან მიხვალთ ამა სოფელსა შინა, ანუ ეგ ბერი ვინ არის? 

ზ უ რ ა ბ მ ა ნ: ხელაანთას მივალთ, და ეს ბერიც ხელაშვილია. 

ამ ყმაწვილს დიაღ იამა, გაიქცა და შეატყობინა იოანეს სახლს, რომელ: 

- ჩვენი იოანე, ბერობის სახით შემოსილი, აჰა, აქ მოვალს! 

მაშინვე იმა იოანეს ბიძები და ძმა წარმოხლტნენ და სირბილით წინა მოეგებნენ, იოანესთან მივიდნენ, ქუდები მოიხადეს, ხელთმთხვევნას უპირებდნენ. იოანე ცხენიდამ გარდახდა, მიეამბორავა მათ და სიყვარულით მოიკითხნა. და ესრეთ უბნობით მოვიდა სახლად თვისა. მაშინ დედა-წულნი ყოველნივე გამოეგებნენ და იოანეს ეხვეოდნენ, ზოგნი თავზედ ჰკოცნიდნენ, ზოგი პირზედ და ზოგნი ხელებზედ. და ასრეთ განაგრძეს კოცნა. 

მაშინ იოანემ: ბატონა ქალებო, თუ ასე განაგრძობთ ამ ალერსს, ვაჲთუ შემჭამოთ! 

და ამა ყოფით შეიყვანეს სახლად, გახადეს ფეხთ და ფეხთ დაბანეს და კარგად განუსვენეს. აგრეთვე ზურაბას მისცეს პატივი და ყოველნივე შეჰხაროდეს. მაშინ იოანეს ბიძა მინდვრიდამ მოვიდა. რა იოანეს მისვლა სცნო, მყისვე იოანესთან წარმოვიდა, რა სახლსა შინა შემოვიდა, იოანეს აცნობეს: ესეც ბიძა შენია! - იოანე ზე აღდგა და წინა მიეგება. 

რა მან იოანე იხილა, მიესალმა და ხელი დაუჭირა და უთხრა: 

- ჰე, ჰე! რა პატარა მუტრუკი იყავ, და რამსიდიდე ვირი გაზრდილხარო. 

ი ო ა ნ ე: უი ჩემს თავს! ბატონო ბიძავ, ქიზიყურის ალერსით ნუ მლანძღავო! 

ბ ი ძ ა მ  უთხრა: ქიზიყელთ ასე იციან ალერსი და მე რა ვქნაო. ახლა თქვენ როგორც გვასწავლი, ისე მოგიკითხავთო. 

და მერე რა ალერსისაგან მოიცალეს, ვახშმის თადარიგს შეუდგნენ. და რა ვახშმის დრო მოვიდა, ყოველნი მუნ შემოკრბენ ხელაანი, ყოველთა მოიღეს ძღვენი, დასხდენ და დაიწყეს ვახშმის ჭამა. 

რა მცირე გამოხდა, იმღერეს და მომჰყვნენ იოანეს სადღეგრძელოსა სმასა, იოანეც მადლობას ეუბნებოდა და ლოცევდის. 

მერე იოანემ აღიღო თასი ღვინით სავსე და სთქვა: 

- საყვარელნო ჩემნო ძმანო, დანო, დედანო, ბიძანო და სძალნო! მე დიდად ვმადლობ ზენასა, მე დიდად ბედნიერად ვრაცხ თავსა ჩემსა და მე ყოველმა სიმდიდრეთა ზედა უმჯობეს მიჩნს ესე, რომელ თქვენ ყოველთა ჩემთა მონათესავეთა ერთბამად შემოკრებულთა სერსა ამას ზედან გჭვრეტ თქვენ. მე ვერა რასა მსოფლიურსა ამოვნებასა ამას ზედან უმეტეს ვგრძნობ და ვერც რას შევამსგავსებ სხვასა რასამე განსახარებელსა ჩემსა, მხოლოდ მას, რომელსაცა მოციქული იტყვის: „რომელი თვალმან არა იხილა, ყურსა არა ესმა, და გულსა კაცისასა არა მოუხდა, რომელი განუმზადა ღმერთმან მოყვარეთა თვისთა“. რომელ ესე ყოვლისა მსოფლიურისა ამოვნებისაგან სხვაობს. და ამის გარდა მე სხვათა ყოველთა ზედა დიდებად შემირაცხიეს ესე, რომელ დღეს თქვენის ჭვრეტით დატკბობილ ვიქმენ. და ესრეთ დავამტკიცებ სიყვარულსა თქვენსა, დღეგრძელდით, გამრავლდით შვილთ სხმისგან, აღგავსოთ უფალმან ქვეყნიერისა ნაყოფთაგან, არა მოგაკლდეთ ღვინო და პური, არცა ზეთი და არცა საცხებელი, სცოცოხლობდით კეთილად მრავალჟამიერ! 

და დაუკრა აქეთ-იქით თავი და შესო ღვინო იგი. 

მაშინ მუნ ერთი სხვა გლეხიკაცი იჯდა და დია მოეწონა ეს იოანეს ლაპარაკი და სთქო: 

- ჩემმა მუხლმან-ყე, მე ბოდბელსაც ბევრჯელ ვხლებივარ და იმის ბერებისაგან ამგვარი სიტყვები არ გამიგონია. ეს ასეთი ნასწავლი შექმნილა, რომ სწორედ გაფრანგებულა, თორემ სად მოიგონა ამდენი? თუ ეს ბოდბელმან ნახა, მგონია, იმან ოსტატათ დაიჭიროს. 

მაშინ სხვანიც დაემოწმნენ და ესრეთ დაასრულეს ვახშამი. 

იოანემ ორი დღე მუნ განისვენა და მერეთ გამოეთოხოვა ნათესავთა თვისთა. 

იგინი დიდად შეწუხდნენ, გარნა იოანემ ამცნო:  

- მე მონასტრისთვის ვიღვწვი და ეს ღვაწლი თქვენთვის არ იქნება ცუდად, ნურაზედ შეწუხდებით. 

და ამ სახით გამოეთხოვა იოანე, აჩუქეს იოანეს აბრეშუმი, წინდა-პაჭიჭი, აგრეთვე ზურაბას. და გაემართნენ სიღნაღისაკენ ბატონისშვილს იოანესთან. 

ამა მიმავლობასა შინა რა ანაგას მიუახლოვდა, ნახა მუნ ერთი კაცი, რომე ერთის კალათით ლეღვი მიჰქონდა. 

ჰკითხა იოანემ: 

- რა არს კალათსა მაგას შინა? 

მან უთხრა: 

- ლეღვი. 

ი ო ა ნ ე: მწიფე არის? 

მან  კ ა ც მ ა ნ: ასეთი მწიფეა, როგორაც ქიქია. 

ი ო ა ნ ე მ: უი ჩემს თავს! და მაგ მაგალითით რომ არ დაგემტკიცებინა, ან ქაშას ვიტყოდი, ან მაწონს. 

იმ  კ ა ც მ ა ნ: ბატონო, ჩვენ ასე ვიცით ლაპარაკი, ახლა ხომ ვერ გავფრანგდებითო. 

და მიართო ლეღვი იგი და განშორდნენ ერთმანეთს. მაშინ იოანემ უთხრა ზურაბას: 

- თუ ვინმე რიგიანად იტყვის რასმე, ფრანგს ეძახიან ჩვენში, და რა ჩვეულება არს ესე? 

ზ უ რ ა ბ ა: ამისთვის, რადგან საფრანგეთში მეცნიენება ბევრია, და მეცნიერნიც მოდიან იქიდამ პატრნი თუ სხვანი, ამის გამო ვისაც მცოდინარეს ნახვენ, ფრანგს ეძახიან. 

და ესეგვარის უბნობით მივიდნენ სიღნაღს. და ეძიებდენ სადგომს. ამჟამად ფიცხელაურის ბერის მსახური იხილა იოანემ და დაუძახა: 

- დემეტრე კავთისხეველო! 

რა ამ ბიჭს მიესმა ეს ხმა და უკმოიხედა, იცნა იოანე, მსწრაფლ მოვიდა და ეანბორა. უთხრა იოანემ: 

- ძმაო დიმიტრი, რას აკეთებ აქა? 

მან ჰრქვა: 

- ჩვენი წინამძღვარი აქ ახლავს ბატონისშვილსა. 

გაუძღვა და წინამძღვრის სადგომს მიიყვანა. წინამძღვარს ეთაყვანა იოანე, ანბორს უყო. წინამძღვარს დიდად იამა. გარჯილობის მადლობა უთხრა და მცირეს ხანს უკან ბატონისშვილს იოანესთან წაიყვანა. წინამძღვარმან ცხად უყო იოანეს დიაკვნის ქვაბთახვს მკვიდრობა და აგრეთვე ქიზიყელობაც. ბატონისშვილმან მოიკითხა იოანე, მანცა მადლობა მოახსენა. და ჰკითხა ბატონისშვილმან: 

- მამაო იოანე, შეისრულეთ ფილოსოფია? 

ი ო ა ნ ე: ჰე, ძალითა ღვთისათა. 

ბ ა ტ ო ნ ი ს შ ვ ი ლ ი: ჯერ გიქადაგნია სადმე? 

ი ო ა ნ ე: ალავერდს. 

ბ ა ტ ო ნ ი ს შ ვ ი ლ ი: მეც გამიგონე, სულ სწორე გიქადაგნია. 

ი ო ა ნ ე: სწორეს თქმისათვის კინაღამ ქვა დამკრიბეს. 

ბ ა ტ ო ნ ი ს შ ვ ი ლ ი: ნეტარება მოგეწერება ქრისტეს ბრძანებისამებრ. 

ი ო ა ნ ე: ვითარ? 

ბ ა ტ ო ნ ი ს შ ვ ი ლ ი: „ნეტარ იყვნენ დევნულნი სიმართლისათვის, რამეთუ მათი არს სასუფეველი ცათა“. და მერე წინამძღვარს უბძანა: - შეიძლება ხვალე, რადგან წმინდა ნინოს უნდა ხალხი შეიყაროს, ამ შენმან იპოდიაკვანმან თქვას რამე სიტყვა ერთა შორის და ასწიოს მამულის ერდგულება და განამხნოს, რადგან მტერი პირისპირ გვიდგას და ყოველ დღე მოველით ომსა? 

წ ი ნ ა მ ძ ღ ვ ა რ ი: ვგონებ, შეიძლოს. 

ბ ა ტ ო ნ ი ს შ ვ ი ლ ი: მე ვჰკითხავ ქადაგების გვარებს და, თუ რიგზედ თქვა, უთუოდ იქადაგებს... 

იოანემ თავი დაუკრა და წამოვიდა სადგომს, დაუწყო წერა ქადაგებას, და იმ დღეს და ღამეს გაემზადა. 

დღე მეოცე
ხოლო ხვალისა დღე დილით ადრე წავიდნენ წმინდა ნონოს. წირვა მოისმინეს, პარაკლისი იხადეს და მერეთ ბოდბელს სთხოეს, რომ იოანეს ექადაგნა ხალხისათვის. ბოდბელმან ნება სცა. იოანეს მაზარა მოასხეს და კარში გამოიყვანეს, ჭანდრებთან დააყენეს და ხალხი სულ იმრგვლივ იმა მოედნის გარშემო დადგნენ, ვინადგან საყდარში ესეოდენი ხალხი ვერ დაეტეოდა. და რა დარიგდენ ხალხნი და დასხდენ, მაშინ იოანემ აქეთ-იქით თავი დაუკრა, მივიდა, ბოდბელს ხელს აკოცა, და აღვიდა იმა ჭანდრების ქვეშე მაღალს ტახტზედ. პირველად სთქვა „სახელითა მამისათა“ და მერე მოითხოვა შენდობა და სთქა: 

- მე თუმცა ყმაწვილი კაცი ვარ ჯერეთ და, ჩემის ხარისხის მიხედვით, არა თავსმეყვის ესეოდენსა ერთა შეკრებულებათა წინაშე წარმოდგომად და სიტყვის თქმად, გარნა ბრძანებასა ყოვლადსამღვდელოსასა და მეფის ძისასა ვერ ურჩ ვექმენ, რადგან მონოზონთა უფრორე მორჩილება თანააძთ თვისისა უფროსისა. იმა მიხედვით წინადაგიდებ თქვენ, ძალისამებრ ჩემისა, რაორდენსამე სწავლისა სიტყვათა... 

და მერეთ მოჰყვა შემდგომსა სიტყვასა. პირველად აღმოიოხრა და მწუხარებით სთქვა: 

ვაჲ! სადა ვარ მე და რასა ვხედავ მე! ვხედავ მე ადგილთა იმა წმინდათ მხეცთა განსასვენებლად, სირინოზთა და ეშმაკთა საროკველად, ხოლო ვირკენტავროსთა დასამკვიდრებელად, შვლითა თქვენთა განსახეთქელად, ცოლთა წარსატაცებლად და სახლებთა თქვენთა წარსატყვენველად. 

ქართველნო, კახნო და იმერნო, დაივიწყეთ თქვენ კეთილმოქმედებაჲ წინიპართა თქვენთა, სული ძველისა პატიოსნებისა, ძმათა ერთსულობისა, მორჩილება მეფისა და ამასთანავე სული მამაცობისაცა განდრეკილ იქმნა თქვენგან, ნაცვლად მისა დამკვიდრებულ იქნა უპატიოვებაჲ, განცხრომა და ფუფუნებაჲ, და იმათ ჰქმნეს შესაძლებელი წინასწარმისაღებელად მეზობლისად, რომელიცა თვინიერ ამისა შეუძლებელ იყო. საქმემან ამან კადნიერ ჰყო მტერი, შემოხდა იგი მამულად ჩვენდა, და დასთესა მტერობაჲ ძმათა შორის, სძლივა, დაიმონავა, და მიგვიღო ქონება და განიყვეს ალაფი. თავისუფალნი ძმანი ჩვენნი სჭვრეტთ ყოველსა ამას, მიუშვებთ თვისზედა დადებად ტვირთისა და ქედსა ზედა სახივთა, ვითარცა მონანი და ტყვენი. ესგვარვე, ქართველნო, დაივიწყენით კეთილმოქმედებანი წინაპართა თქვენთანი და მიეცენით რულვასა კიდედგან კიდედმდე ქვეყანისა თქვენისანი. 

უთანხმოებამან თქვნმან სამგზის ადგილსცა ავარიის მთავარსა ომარხანს. და შემოხდა მამულად ჩვენდა, დააქცივნა ციხენი, დასწვნა სოფლები, იავარჰყო, დაატყვევა და უკუნიქცა. აჰა, აწცა პირისპირ ჩვენდა დგას, ვითარცა სახისა შინა თვისსა, უშიშრად. უთანხმოებამან თქვენმან გააბედვინა საჭურისს აღამამათხანს, შემოხდა მამულად ჩვენდა, აღიღო სატახტო ქალაქი, წარტყვევნა, დასწო, აღივსო ალაფითა და წარვიდა მშვიდობით. და კვალად იქადდა უკუმოქცევასა და აოხრებასა ჩვენსა, მხედველი უძლურისა სულისა ჩვენისა და თვინიერ მდევარისა ლტოლვილთა, რომელთაცა დაუტევენით სახლნი თვისნი და მიმოძრწოდით მთათა და ტყეთა შინა, არა მექონნი მიდრეკად თავთა თვისთა. ესეგვარი შემთხვეულებათა შინა არ გიტევათ ღმერთმან დაცემად და მოგივლინათ თქვენ შემწედ ჩრდილოჲთ კერძოდ მხედარნი. და მათ ძლით შემოკრბით კვალადვე თქვენსა. გარნა მსწრაფლ შემთხვეულთა საქმეთა უკანვე აქცივნეს მხედრობანი თვისნი. და მიზეზითა ამით უფრორე განმხნდა მტერი ჩვენი, და მოვიდა რანსა შინა (ყარაბაღს) უმეტესითა ძალითა განძვინებული აღსაოხრებლად ჩვენდა. ყოველთა ამა განწირულებათა შინა და დაცემულებათა არა გვიტევა ჩვენ ღმერთმან დაცემად, რომელიცა შემდგომად დაცემისა, ღმერთი კვალად არს უხილავად შემწე და აღმმართებელი. იგი არს ნათელი და ნათელი იგი ბნელსა შინა სჩანს და ბნელი იგი მას ვერ ეწივა. მყის განზრახვაჲ უღთოჲსა მის ცუდ იქმნა, და მეყვსეულად სცნა მას ანგელოსმან უფლისამან, და სული წარხდა და იქნა მატლთაგან შესაჭმელ. 

ქართველნო! უკეთუ გექმნებისთ სასოება ღმერთსა ზედა, ესე ავარიის ხანი შეიმუსრება ხელთაგან თქვენთა, ესე ეგეოდენ არა არს საშიშ მტერ თქვენდა, უკეთუ იქმნებით თანხმაჲ, გარნა ურჩება თქვენი კვალადცა არა გიტევებსთ განსვენებად. 

ქართველნო! დაიმიწყეთ თქვენ კეთილმოქმედებანი წინაპართა თქვენთანი, იგინი იყვნენ თუმცა კირთებასა შინა სხვათა და სხვათა მპყრობელთა მიერ, ესე იგი, ვსთქვათ, ძველადგანვე, მაკედონელთაგან, რომაელთაგან, ბერძენთაგან, მეგვიპტელთაგან, სპარსთაგან, სკვიტელთაგან, ოსმალთაგან და ჩინგიზთაგან, გარნა სიყვარული მეფისა, მამულისა და სიმხნე სულისა ვერა დაატოვებინეს, იძლივნენ და სძლეს, იდევნენ და განდევნეს, და ესრეთ მოიგეს ვიდრე აქამომდე უკვდავებისა სახელი. 

მე ვსჭვრეტ აწმყოსა დროსა შინა სახეთა ზედან თქვენსა სხვათა და სხვათა გამოწერილობათა - რომელთამესა მცბიერობასა, რომელთამესა მლიქვნელობასა, რომელთამესა მოტყუობასა, რომელთამესა დაუნდობლობასა, რომელთამესა ანგარებასა და სხვანი. ესე ყოველნი არიან მტერ საშიშ თქვენდა, ესე ყოველნი მოგაუძლურებენ თქვენ, ესე ყოველნი განხრწნიან სიმტკიცესა თქვენსა და უკანასკნელ შეგიქმსთ თქვენ ტკივნეულებასა, ოხვრასა და ვალალებასა და შემდგომ იტყვით, რომელზეცა გვრისხამს ჩვენ. ჩვენ არაოდეს შეგვრისხამს ღმერთი, უკეთუ ჩვენ არა ვამიზეზებთ მას რისხვად ერთგზის, ათგზის და ათასგზის. გარნა მაშინცა მოწყალე არს იგი, და ვინაიდან მან შექმნა კაცი მიწისაგან, შთაბერა საღმრმო სული, ჰყო მსგავს თვისა პირველი მამა ჩვენი ადამ. და რომელმანცა არა დაიცვა მცნებაჲ მისი, სცნა და წარმწყდა, გარნა მაშინვე შეიწყალა იგი, და განათავისუფლა საკვრელთაგან წყვდიადისგან. ჩვენცა, შვილნი მისნი, თუმცა ქვეყანასა ამას ზედა მოსილ ვართ ხორცითა და ძვალითა, არამედ ჩვენ არა ვართ ხორც და არცაღა ძვალ. კაცი არს უკვდავ, კაცი არს არსება უხრწნელისა ბუნებისა, შენიშნულებაჲ მისი არს დიდ და საღმრთო! იგი წინადვე განსაზღვრებულ არს მმუფლებელად ხრწნადისა ქვეყანისა, მყოფად ხატად ღვთისა და წარმომაჩინებელად მისა ქვეყანასა ზედა. 

პირველ იმითა ჩვენც ვიყვენით ქვეყანა კეთილ, გამომცემელი კეთილის ნაყოფისა, ხოლო აწ ვართ ჩვენ დამაბრკოლებელ გამოღებად კეთილისა ნაყოფისა მით, რამეთუ დაუტევეთ ჩვენ კეთილი და შეუდეგით ბოროტს, შეურაცხვყვენით სიყვარული ღვთისა, შევიყვარეთ ამაოება, სოფლოური განცხრომა, დავსტკბით გემოთმოყვარებასა შინა, გულნი ჩვენნი აღივსნეს ანგარებით, თვალნი ჩვენნი დაიწუხნეს კეთილისთვის, სასმენელნი ჩვენნი არღა მივაქციეთ საღმრთოთა თხრობათა ზედა, და მსგავს ვიქმნენით პირუტყვთა უგუნურთა. 

წმინდათ აღწერეს საღმრთო წერილნი, გვასწავეს ნათლად მსახურება ღვთისა, მეფის და მამულისა, მორჩილება დედ-მამის, მწყემსმთავართა, ეგრეთვე სიყვარული მეზობელთ, მოყვასთა ჩვენთა, თანხმობა ურთიერთის კეთილთა ზედა. მათ მიიღეს სიბრძნე და ძალი მეცნიერებისა, სიწმინდე, ნეტარება სულისა წმინდისა მიერ. მათ გვიქადაგეს, გვასწავეს ჩვენ, რათა დაადგინონ კაცნი გზას ზედა ნეტარებისა. ესსახედვე მამულსაც ჩვენსა მოვიდნენ ნებითა ღვთისა წმინდანი, გვაცნობეს ძალი საიდუმლოებისა ღვთისა. გზა ჭეშმარიტებისა გვიჩვენეს ჩვენ. მოგვაქცივნა კერპთმსახურებისაგან წმინდამან მოციქულმან ღვთისმშობლისამან, მერეთ გვასწავეს, გვიქადაგეს ათორმეტთა მამათა, ასურეთიდამ ღვთისმშობლისგანვე მოვლინებულთა. ეგრეთვე გვასწავეს და გვითარგმნეს საღმრთო წერილი ძველის და ახლის სჯულისა წმინდათა მამათა ჩვენთა ქართველთა, წმინდამან ილარიონ კახელმან, გიორგი მთაწმინდელმან ქართველმან, ევთიმე ქართველმან, და სხვათა ფილოსოფოსთა ჩვენთა ელინთ ენისაგან. 

ეგრეთვე მეცადინეობდენ მეფენი ჩვენნი და მოიყვანეს ქრისტიანობაში დაშთომილნი ერნი საქართველოსნი, ესე  იგი, მთის კაცნი, ძურძუკნი, მთიულნი, ფშაველნი, ხევსურნი და თუშნი. განეწყვნეხ მტერს და მოძულეს ქრისტიანობისასა დიდთა ხელმწიფეთა სპარსისა და ოსმალისა, იტანჯნენ ქრისტესთვის, იგვემნენ, მოიკლნენ: არჩილ მეფე, ლუარსაბ მეფე, ქეთევან დედოფალი, დიმიტრი თავდადებული, მეფე ვახტანგ მოწამე და სხვანიც, რომელნიმე გვემით, რომელნიმე პყრობილებით შესცვივდენ პირად-პირადსა განსაცდელში. 

ეგრეთვე ქართველთ თავადნი ეწამნენ თქვენისათვის: არგვეთისა, ქსნის ერისთავი, ჩოლაყაშვილი, ირანის მთავარნი, ველისციხის მთავარნი, ეგრითის მთავარნი და სხვანი, რომელნიც მოხსენებულ არიან სვინაქსარს. 

მიმხედნი მისნი, ვსულვთქამთ თავისუფლებისათვის და მივისწრაფით მისდამი, არამედ ვშთებით ჩვენ ტყვეობასა და მონებასა შინა ცოდვისასა. თუმცა ვმეცადინეობთ ჩვენ ურთიერთისადმი თანხმობასა, გარნა შური და სიძულვილი და ცუდდიდებობაჲ, რომელიცა დამკვიდრებულ არს ჩვენ თანა, არა გვიტევებს ჩვენდა სიტყვასა, რომელსა ვიტყვით, არა დაადგრების ჩვენ შორის. და ესე არს მიზეზი დაბრკოლებისა, ვითარცა მოციქულიცა იტყვის: რამეთუ ხორცთა გული უთქვამს სულისათვის და სულსა ხორცთათვის, და ესენი მხდომ არიან ურთიერთარს. უკეთუ ხორცი მოკვდების კეთილისა საქმისთვის, სული განცხოელდების. და უკეთუ სული მოკვდების ბოროტისთვის, ხორცი იტანჯების. და ესრეთ ორნივე მონაწილეობენ მისაგებელთა შინა კეთილისა და ბოროტისა. 

თქვენ, ერთის დედის შვილნო (ესე იგი, ერთის ქვეყნის შვილნო), ნუ მიჰბაძავთ. მათ, რომელნი არ შეიწყნარებენ სულსა ღვთისასა უზომოჲთა თვითმოყვარებითა, თვითრჩულობითა, მომაცთუნებლობითა, დიდებისმოყვარებითა, თავხედობითა, ანგაარებითა, შურითა, სიძულვილითა, ცრუ ბეზღობითა. ესევითართა ბოროტთაგან ივლტოდეთ, რათა არა იგმოს ქადაგებაჲ იგი სახარებისა, და გაქვნდინ სასოებაჲ ღვთისა ზედა, და მისგან მიიძეთ სასყიდელი. ერჩდით ხორციელთა უფალთა თქვენთა, ნუ ეძიებთ ორთა უფალთაგან მიღებად სასყიდლისა, რამეთუ არვის ხელეწიფების ორთა უფალთა მონებად. 

ნუ ვსცდებით, ძმანო ჩემნო, რამეთუ სოფელი ესე ყოვლითურთ შვენიერებითა თვისთა წარხდების და ჩვენცა გარდვიცვალებით. ყოველივე მსოფლიური დიდება და ქონებაჲ აქა დაშთების, ხოლო კეთილისა საქმე თანა წარგყვების. ვსდგეთ კეთილად, მოვიგოთ სიყვარული ურთიერთისადმი, შეუდგეთ კვალსა წინაპართა ჩვენთასა, მორჩილ და ერდგულ ვექმნეთ მეფეთა ჩვენთა! აჰა, მეფის ძე, რომელიც აწ მზა არს ერდგულობისთვის მამულისა დანთხევად სისხლისა თვისისა! ეგრეთცა თქვენ თანაძაგთ ქმნად ამისა. ოდესცა ველი განმზადებულ არს, მაშინ დროჲ მოწევნილ იქმნების დათესვად, რათა გამოვიდეს მთესველი და არა ყოვნოს. 

გარნა საჭირო არს ესეცა, რათა ამის ძლით მოუგოთ თავთა ჩთენთა ბედნიერებაჲ, მიგიღოთ სახეჲ ნინეველთა და ესრეთ სინანულით მოუწოდოთ ღმერთსა და ერთობით ვევედრნეთ და ვსთქვათ: „ვსცოდეთ და უსჯულო ვიქმენით და სიცრუე ვყავთ წინაშე შენსა, და არა დავიმარხეთ აწ, არცა ვყავთ, მეუფეო, ვითარ-იგი შენ გვამცენ ჩვენ, გარნა ნუ მიმცემ ჩვენ ხელთა უცხოთესლთასა სრულიად, მაღალო ღმერთო მამათა ჩვენთაო“. 

და მერე მტკიცედ უკვე სდეგით, მოირტყენით წელნი თქვენნი ჭეშმარიტებითა და შეიმოსეთ ჯაჭვი იგი სიმართლისა, და შეისხენით ფერხთა თქვენთა განმზადებულებაჲ სახარებისა მის მშვიდობისა ყოველსა შინა. აღიღეთ ფარი იგი სარწმუნოებისა, რომლითა შეუძლოთ ყოველთა მათ ისართა ბოროტისათა განხურვებულთა დაშრეტად, და ჩაფხუტი იგი ცხოვრებისა დაიდეთ, და მახვილი იგი სულისა, რომელ არს სიტყვა ღვთისა. ესრეთ განვედით წყობად მტრისა, მეოხებითა წმინდისა ღვთისმშობელისა და ქართველთ განმანათლებელისა ნინოსითა და მთავარმოწამისა წმინდისა გიორგისათა და წმინდათა მეფეთა ჩვენთათა ვედრებითა შეგიწყალნეს ღმერთმან, დაგიცვნეს და განგარინნეს ხელთაგან დევთა და ვირკენტავროსთასა აწ და უკუნისამდე, ამინ! 

მაშინ ყოველთა ერთბამად ღაღადყვეს: 

- ცხონდი, მამაო იოანე, ცხონდი! 

და ესრეთ  დასრულდა კრება. 

შემდგომად მოვიდა იოანე, ბოდბელს ხელს ემთხვია, ბოდბელმან მადლობა უბძანა, აგრეთვე ბატონისშვილმან მადლობა, ქება უბძანა და წარვიდნენ სადილად. 

შეკრბენ მუნ ყოველნი მოხელენი და თავადნი, მოვიდა ბოდბელიც, ეგრეთვე წინამძღვარი. იოანეც მოიყვანეს, მაგრამ არ ჯდებოდა მუნ სერზედ, რადგან ბოდბელი იქ იყო, და იმის წინამძღვარი. გარნა უბრძანეს მათ: 

- დღეს ღირსი ხართ ჯდომისა, რომ ვითარცა ამ დროს შვენოდა, ისე იქადაგეთ. 

იოანეც დაჯდა თავის ადგილსა. 

მაშინ ზ უ რ ა ბ ა მ: ყოვლადსამღვდელოო, ჩემს შეგირდს კი სვამთ სუფრაზედ და მე ოსტატს კი არ მიწვევთ, რა სამართალია? 

მაშინ ყოველთა გაიცინეს და ზურაბაც შეიყვანეს. 

ბ ო დ ბ ე ლ ი: ვინ მოგაბარა? 

ზ უ რ ა ბ ა: ქვაბთახევის წინამძღვარმა მომაბარა და ვისწავლე კალმასობა, ღვინის თხოვნა, ოქროების კარგა შენახვა; ახლა თათრებში რომ წავიყვანო, ჩხარსაც, იქ ვასწავლი ცხვრის და ძროხის შოვნას. 

ბ ო დ ბ ე ლ ი: ცუდი მასწავლებელი ჰყოლიხარ ამ ბერს, მისთვის, რომ ვერცხლის-მოყვარებას და სიხარბეს დააჩვევ. 

ზ უ რ ა ბ ა: მე ძნელად სადმე ვიპოვნი სამღვდელოს, რომ თეთრი არ უყვარდეს. 

ბ ო დ ბ ე ლ ი: როგორ? 

ზ უ რ ა ბ ა: ასე, რომ მონათვლენ ვისმე, იმ ყმაწვილის ნათლიას ან დედ-მამას გამოართმევენ მოსანათლავსა, დააქორწინებენ ვისმეს, საყდრის კარსაც დაუკეტენ, ვინემ არას მისცემენ, და ჯვარის საწერსაც გადაახდევინებენ. იმასაც არ დასჯერდებიან, ხალიჩაც და ფარჩაც უნდა ქვეშ გაუშალონ მექორწინეთ, რათა ისიც იმათ წაიღონ. მოკვდება ვინმე, სასაფლაოს ფასს, საიმტვერიოს, საწირავს, კიდევ წლის შაბათის საწირავს და პანაშვიდისას გამოართმევენ. სახლის გასანათლავს, საშობაოს, იმასაც გამოართმევენ. აგრეთვე ნიშანს ეძახიან, კარგი ცხენი ჰყავს ან კარგი თოფ-იარაღი აქვთ, მასცა წაიღებენ და ტაბლას ხომ, ასიც მივიდეს სასაფლაოზედ, ერთს ლუკმას გლახაკსაც არ დაუდებენ წილს. ამასთან ქვეშაგებს, ტანისამოსსაც მკვდრისას მთლად წაიღებენ. ესრეთ დაანელებენ ერთს ოჯახს და სხვა საკანონოები რაღა მოგახსენო საზოგადოდ. 

ბ ო დ ბ ე ლ ი: ასე სწერს მოციქული სამღვდელოსათვის: უკეთუ ჩვენ სულიერი დავთესეთ თქვენდიდ, რა არს თქვენგან, თუ ხორციელი მოვიმკოთ ჩვენ. 

ზ უ რ ა ბ ა: ჭეშმარიტად ბძანებთ, მაგრამ ამ საბრალო ბერმა სადაც რა ქადაგება ანუ სწავლა დათესა, მომკის მაგიერ ჯოხი, მუშტი, წვერის გლეჯა და ანაფორის დახევის მეტი ვერა მოიმკო რა. არ ვიცი, ამ კარგი ქადაგებისთვის რას მოიმკის. 

ბატონისშვილმან უბძანა ზურაბას: 

- ანაფორის მაგიერ ფილონს მიიღებს. 

იოანე ზე ადგა, მადლობა მოახსენა და ესრეთ დასრულდა სადილი. 

ზ უ რ ა ბ ა: შენი ჭირიმე, ეს რომ ფილონს მიიღებს, მე კაბა მერგებაო, რომ ასე გავზარდე ეს ბერი. 

იცინეს და მასცა ებოძა კაბაი. მერეთ წარვიდენ სადგურსა თვისსა. საღამო დროს დაიბარა ბატონისშვილმა იოანე დიაკვანი, უბძანა: 

- ვინემ ვახშამს მივიღებდეთ, მცირე რამე მოვიუბნოთ მეტადრე ფიზიკისათვის. 

ი ო ა ნ ე: იყავ ნება თქვენი! 

ბ ა ტ ო ნ ი ს შ ვ ი ლ ი: რასა გულისხმას ჰყოფთ სახელსა ქვეშე მეტაფიზიკისასა? 

[ამას მოჰყვება მსჯელობა მეტაფიზიკის შესახებ].
შემდგომად ამისა დასრულდა უბნობა, ვახშამიც მუნ მიიღო იოანემ. და ოდეს აღდგნენ, იოანე გამოეთხოვა ბატონისშვილს, დალოცა და სახვალიოდ წარსვლა მოახსენა ქალაქისკენ. ბატონისშვილმანც უბძანა მშვიდობა და ესრეთ განიყარნენ. 

იოანე მივიდა წინამძღვართან, წინამძღვარმან მოამზადა წიგნები, მისცა თვისთა მეგობრებთან მიწერილი, და სახვალიოდ განემზადა წასასვლელად იოანე.
დღე ოცდამეორე
რა გათენდა, იოანე და ზურაბა ამხედრდენ და გაანემამთნენ ქალქისაკენ. ზურაბამ უთხრა: 

- მოდი, ყარაბულაღზე მცირე რამ ვისაუზმოთ და მოურავის რძალი ეკატერინაც ვნახოთ, ყაფლანის-შვილის ქალი, იქნება იქიც ვიშოოთ ღვინო. 

იოანეს მოეწონა ეს რჩევა და გაემართნენ ყარაბულაღისაკენ. მცირე ხანს უკან მივიდნენ მუნ. 

რა სცნო მოურავის რძალმან მისვლა იოანესი, მყისვე დაიბარა. იოანე მივიდა, ეკატერინა წინ მოეგება. იოანემ მშვიდობით მოიკითხა და მანცა აგრეთვე, და ყოველივე იოანეს მოგზაურობის ანბავი გამოჰკითხა; და რა სცნო, რომ ღვინის საშოვრად დადიოდა კახეთში, აღუთქვა ამანაც ღვინოჲ საჩუქრად, იოანემ მადლობა მოახსენა. 

და წარემარონენ ნორიოსკენ. 

საღამოს ჟამს მიიწივნენ ნორიოს და სახლს ეძებდენ სადგურად. ამ ჟამში ზურაბამ იცნა მასხარა ოთარიკა და დაუძახა: 

- ოთარიკავ, გამარჯვება შენი! 

რა ოთარიკამ მოიხედა, იცნა ზურაბა, მოვიდა, მოიკითხა და მგზავრობის მიზეზიც ჰკითხა. ყოველივე აცნობა და მერე იოანეც გააცნო. 

მაშინ ოთარიკამ მიიპატიჟა ესენი სახლსა შინა თვისსა. გარდახდენ ცხენიდამ, ცხენნი გომურსა შინა დაუბა და ესენი თვისსა საკუთარსა სახლსა შინა შეიყვანა. ოთარამ აცნობა თავისი სახლობა. იოანემ მოიკითხნა. მერე ოთარამ   უთხრა: 

- დედაკაცო, ფეხთ დაბანე იოანეს, რადგან რიგი არის სტუმართა. 

დედაკაცმან გახადა ფეხთ, მოიღო ვარცლი, შთაასხა თბილი წყალი და დაუწყო ფეხთ ბანა. რა ფეხებსა ზედა დაუწყო ხელის სმა და კანჭებსაც შეაცილა, იოანეს აუჩუჩუნდა დაფარული ასო და სთქო: „უი შე უკეთურო! რა დროსია!“ და რაოდენს ეცადა დაცხრომას, უფრორე აღტკინდა. და სთქო: „ჰოი, რა ყოფილა დედათა ბუნება და ანუ რა ხასიათი ჰქონიათ? ჰოი, ვითარცა ანდამატი მიმზიდველ არს რკინისა, ესენიცა ისე ყოფილან მიმზიდველნი. უი, დასცხერ და დაყუდენ, შე უკეთურო!“ 

მაშინ ოთარიკამ შეამცნია, რომელ დაფარული ასოჲ უჩუჩუნებდა იოანეს, უთხრა საჩქაროდ დედაკაცს: 

- დედაკაცო, არიქა, უშველე, გველი შესძრომია პერანგის ამხანაგში მამა სტუმარსა და ხელით შეიპყარ, არა ავნოს რა! 

მაშინ დედაკაცმან, ვერარას მცნობელმან, მსწრაფლიად ხელი წაავლო და სთქვა: 

- უი, რამსიდიდე გველი ყოფილა, მიშველე! 

და გამოსწია. მაშინ იოანემ დაუძახა. 

- დედაკაცო, არ მოგლიჯო ეგ უკეთური, გველი არ არის! 

რა ესე სცნო დედაკაცმან, წარმოხლტა, კარში გავარდა. ოთარამ და ზურაბამ იწყეს სიცილი, ხოლო იოანე იქმნა მწუხარე. 

მაშინ ზურაბამ უთხრა იოანეს: 

- ბატონო, ამ ოთარიკას ბევრი ხუმრობა უქნია, ნუ შეწუხდებით. 

რა ვახშმის დრო მოვიდა, ოთარიკამ დია კარგი ვახშამი მოართო, კარგად უმასპინძლა და სახვალიოდ იოანეცა და ოთარიკაც ქალაქისაკენ განემზადნენ. 

დღე ოცდამესამე
რა გათენდა, აღსდგნენ, აღკაზმეს ცხენები, ამხედრდენ და წარვიდენ ქალაქისაკენ. იოანემ უთხრა ოთარას: 

- ბიანბე, შენ ვითარ მიაწიე მაგა მასხარაობით, მეფეთთან? 

ომარამ უთხრა: 

- მეფის ერეკილეს დროსა ყიზიბაშიდამ ერთი კარგი გვარის კაცი მოვიდა. ბატონმა დია პატივი სცა და ერთს ღამეს ბატონმან დაპატიჟა ვახშმად. ის ყიზილბაში დია ბრიყვი იყო, ბატონს დია ეჯავრებოდა იმისი ყალიონის სუნი, რომელ მალ-მალ სწევდა, და მყრალის თამბაქოს სუნი დადგა იმ სახლში. მირზებმან და სხვათა სპარსულად ბევრჯელ უთხრეს და დაუშალეს, რომ - ნუ სწევ ყალიონს მაგრე ხშირადო, მაგრამ არ დაიშალა. მერეთ ბძანა ბატონმან - ვინც იმას მომარჩენს, კარგს წყალობას უზამო. მაშინ ამირეჯიბმან მოახსენა: 

- მე მყავს ერთი მასხარა მსახური და, თუ ინებებთ, ის შეიძლებს ამის აქედან გაყვანას. 

ბატონს დია იამა. გამოვიდა ამირეჯიბი და მითხრა: 

- ოთარავ, ახლაა შენი პურის შოვნის დროჲ, ეცადე ეს თათარი როგორმე გააჯავრო, რომ აქედან გავიდეს. 

მაშინვე უთხარ: 

- ერთს ჯამით ნაკვერცხალი მომიტანინე და ერთი გრძელი ჯოხი და საკმეველი. 

ესენი მაშინვე მომიტანეს. ჯამი ცეცხლით თავს დავიდგი, ხელსახოცი შომოვახვიე, ყალიონის თავივით გავაკეთე და ჯოხი ლაჯებში გავიყარე, და ჩავყარე საკმეველი და დავსდეგ გზად. ოდეს დაიძახა იმა თათარმან: „ჰოი, გადა, ყალიონ გეთურ!“ („ბიჭო, ყალიონი მომიტანეო“), მაშინ საჩქაროდ მიველ, ზურგი შევაქციე, ის ჯოხო პირში მივეც, უკან ლაჯებში გაყოფილი, და უთხარ: „ბუირ, აღა“ („მიირთვი, ბატონო“). 

რა ესე იმ თათარმა ნახა, გაჯავრდა, წამოხტა, და გინებით კარში გამოვარდა. ბატონს დია იამა და ერთობით დაიწყეს სიცილი. მერეთ მიბძანა: რაც იცოდე მასხარაობაო, ყველა გვიჩვენეო. მე მოვყევ და, როგორც გამიგონია, ისე ვიმასხარავე და საკვირლად მოვალხინე. ბატონმან ერთი ხელი ხალათი მიბოძა, და მას აქეთ, აგერ ოცდახუთი წელიწადია, სულ ამ მასხარაობაში ვარ. ამ ხელობით ერთი ლუკმა პური ვიშოვნე. 

ი ო ა ნ ე: უნდა ღმერთს მადლობდე, რომ ეგ ნიჭი მოუცია შენთვის, რომ მაგით სარჩო გიშოვნია. 

ო თ ა რ ა: დია ყოველთვის მადლობას ვაძლევ ღმერთსა. 

ი ო ა ნ ე: შენის ხუმრობით ხომ არავინ შეგიწუხებია, ან ბატონთან ხუმრობით ხომ არავინ დაგიბეზღებია? 

ო თ ა რ ა: ბატონის მხრიდამ მე უსამართლო მინახავს რამე, ანუ მოხელეებისაგან და ან იასაულებისაგან, ხუმრობაში ბევრი წარმომიდგენია და მიშველია შეწუხებულთათვის. აგრეთვე, თუ თავადის მხრიდამ მინახამს რამე - ან ურიგო ყოფაქცევა, ან კრივი, ან სხვა უსამართლობა რამ, ისინიც გამიტარებია ხუმრობაში. და სხვები მრავალი ხუმრობა მიქვნია მოსაწონი და სასაცილო. 

მელიქ ავეტიქამ თავის ძმისწულის ქორწილი უყო და დიდი პურობა გარდუხადა. მეფე, მეფის ძენი, კათოლიკოზი და სხვანი დიდი კაცნი იქ იყვნენ შეყრილნი, ღამე, ვახშმად დიდს დარბაზში ისხდენ. შუა ლხინის დროს ქართველთ მგალობლები წარმოაყენეს და იგალობეს, როგორც მეჯლიშის რიგია. რა ამათ დაასრულეს, მერეთ მცირე ხანს უკან სომხის ტერტერები წარმოაყენეს და დაიწყეს გალობა ასე მაღლა, რომ თითქმის ყოველნი მუნ მსხდომარენი მათმან ყვირილმან აწყინა. 

რა ესე ვნახე, გაველ გარეთ და ეზოში ერთი ვირი ება, ავხსენ ის ვირი და, იმ დარბაზში რომ შემოვიყვანე და ეს ყვირილი მიესმა და მრავალი ანთებული სანთელი იხილა, შეშინდა ის ვირი და ასეთის ხმით მოჰყვა ღრიალსა, რომ ამ ტერტერეების ხმა სულ დაფარა. რა ესე იხილეს, ეს ტერტერეები კარში გამოვიდნენ. შექმნა ხალხმან სიცილი, და ბატონებმა. და ის ღამე ასეთის ლხინით გავატარეთ, რომ მნახავთათვის უკეთესი არღარა იქნებოდა. მეც ვიშოვე მაშინ კარგი ხალათი. 

დადიანთან  ვიყავ ოდიშში და ერთმან თავადმან დაპატიჟა დადიანი, წაბრძანდა და მეც მიახლო, რომ ყოველთ უყვარდი მასხარაობისთვის. 

და დადიანმან მიბრძანა: თუ გამამხიარულებ დღეს და ასეთს ხუმრობას იქმ რასმე, საცინელი იყოს, კარგს ცხენს გიბოძებო. 

მე დიდად მიამა, მაგრამ ვფიქრობდი: რა უნდა ვიხუმრო, რაც ვიცოდი, ყოველი ვიმოქმედე და სხვა რა მოვიგონოო. ამ ფიქრში რომ ვიყავ, სადილიც მოითხოვეს. მიველ, დავსხედით. ერთი გვერდობიანი კარგი გორა იყო იქ. და რა სუფრა გაიშალა, ვნახე ღომის ხაბაზი მოდის და ერთი დიდი ქვაბი ღომი მოაქვს და პატარა ხის ნიჩაბი უჭირავს. შევხედე, რომ ეს მეღომე უნიფხვო იყო, რადგან ოდოშში ჩვეულებად აქვთ, პერანგი აცვიათ გძლად. და მოვიდა, ამოიღებს ამ ნიჩბით და აქეთ-იქით ურიგებს. რა ჩემთან მოვიდა და დამიდო ღომი მოხარშული ცხელ-ცხელი, გაბრუნდა და დაიკაკვა ღომის ამოსაღებად, აღვიღე ამჟამად ეს ცხელი ღომი და ამოუსვი უკან კაკლებსა და საჯდომზედა. ეს კაცი გამწოვდა, რომ ჯერ ერთი მაღლა შეხტა, ნიჩაბი იქ ვიღასაც თავში ჰკრა, ეს ქვაბი იმ თავდაღმართზედ დაუგორდა, და თითონაც დაფრინდა ამ თავდაღმართზედ წყლისათვის, და დაიძახა: „ასემც შენი სახლ-კარი დაგეწვის, რაგვარადაც მე დამწვი“. მაშინ წასქდათ სიცილი დადიანს და სხვათა და თქვეს: ამისთანა ხუმრობა არ ქნილაო. ნახევარი ხალხი უღომოდ დარჩა. და ასე ვილხინეთ იმ დღესაც. 

ერთხელ კიდე ერთი იმერელი ვაკე იმერეთიდამ მოვიდა, და ჩემი ცოლი წყალზედ უნახავს, ყმაწვილი ქალი იყო და დია მოსწონებია. მოვიდა ჩემთან, კალოზედ ვიყავ, და მითხა: 

- ბატონო! ერთი ნამუსი მინდა გითხრა, თუ აღმისრულებ, ბარე კარგა გემსახურებიო. 

უთხარ: 

- მითხარი! 

მან იმერელმან მაჩვენეა ეს ჩემი მეუღლე და მითხრა: 

- ეს თუ გაუთხოვარი არის, აქ დავსახლდები და ამ ქალს ვითხოვ, თუ მომცემენ მისი დედ-მამა. 

მე უთხარ: 

- ეგ ჩვენი მეზობლიანთ ქალია, ჯერ გაუთხოვარია, და, თუ შენახვა შეგიძლიან, მე გაგირიგებ-მეთქი. 

დაემხო ეს კაცი, და მადლობა მითხრა, და მითხრა: 

- შინაც ბევრი მაქვს და აქაცა მაქვს თან ასი ყურუში. 

მე ვთქვი: „ფული მეჭირება და ეს არის ჩემი საქმე“. 

- უთხარ: 

- წავალ და ველაპარაკები შენს საქმეზედ იმ ქალის დედ-მამას. 

დიაღ გულით შემეხვეწა, და წაველ. 

ეს იმერელი სხვაგან ერთს გლეხისას დავაყენე. წაველ ტყუილად და მცირე ხანს უკან მოველ და უთხარ: 

- დიდათ იამათ იმ ქალის დედ-მამას, და კიდეც ნება მოგცესთ. და ესეც შემოგითვალეს, თუ ქორწილი გინდა, ერთი ხელი ტანისამოსი უშოვე ამ ქალს და ჯვარს დაგწერთო. 

რა ესე გაიგონა ამ იმერელმან, მაშინვე შეჯდა ცხენს, წავიდა გორსა და ერთი ხელი კარგი ტანისამოსი ეყიდნა. თითონაც ჩოხა გამოეცვალა და მესამე დღეს მოვიდა ჩემთან. გამოვართვი ყოვლიფერი, და სახარჯოდცა ოციოდ ყურუში, და უთხარ: 

- ხვალ საღამოს უთუოდ ჯვარს დაგწერთ, ვინემ ეს ტანისამოსიც მოესწრობა. 

ავდექ მე და უთხარ: 

- მე ატოცს მინდა გადავიდე, იქიდამაც სტუმრები მოვიყვანო და ჩემი ძმა მივუჩინე იმ ქალს, ეს გაჩვენებს და რიგსაც მოგცემს. 

მე რა წაველ, გადაველ ბრეხას, წვერი მოვიპარსე, ბატონის ნაბოძები ხალათი ჩავიცვი, მაუდის ქუდი დავიხურე, ცხენს ყაჯარი გარდაუშალე. ორიოდ კაციც თან წამოვიყვანე და დავარიგე, რომ იმერელია აქ, და რა მე ჩემს სახლთან ჩამოვხდე, ცხენი გამომართვით, და იმერელმან, რომ გკითხოთ, ასე უთხარით: ეს ბატონის მსახურია და აქ თავის ცოლთან მოვიდა ქალაქიდამო. 

რა ჩემს სახლთან მოველ, ვნახე - ის იმერელი გარეთ ეზოში ზის და ჩემს ძმას ელაპარაკება. გარდავხედ ცხენიდამ, ამ კაცებმან ცხენი ჩამომართვეს, იმერელს სალამი მივეც და უთხარ: აქ რასა იქთ-მეთქი? 

მან მითხრა: ჩემი საქმე მაქვს. 

ჩემს ძმასაც ვანიშნე, სხვაგან წავიდა და მე შინ მიველ. დედაკაცი წინ მომეგება, თოფი ჩამომართო, და აგრევე ჩემი წვრილი შვილები. 

რა ეს იმერელმან იხილა, უთხრა ჩემთან მოყოლილ კაცებს: ბატონო, ეგ ქართველი აზნაურო ვინ არის, რომ ჩემს დანიშნულთან ასე კადნიერად შევიდაო. 

მათ უთხრეს: რას ანბობ, იმერელო, ეს მეფის მსახურია და ამ თავის ცოლთან მოვიდა ქალაქიდამ, და ეს ყმაწვილებიც იმის შვილია. 

ი მ ე რ ე ლ ი: მართალს უბნობთ, თუ მაბრიყვებთ? 

მ ა თ  კ ა ც თ: არა, ჭეშმარიტად, რომ მაგ კაცის ცოლია. 

ი მ ე რ ე ლ ი: ვაი ჩემს თავს, აკი დამაფსო ვინცაღა ცრუ ქართველი იყო! - და შესჩივლა, როგორც საქმეს გაევლო. 

მათ უთხრეს: ის კაცი ერთი ცრუ სომეხი არის, ბევრი შენისთანა მოუტყუებია, რატომ მიეცი მაგდენი თეთრი და საქონელი და არავის ჰკითხე? ახლავ წადი და გაუდეგ უკან, ეგება მოახელო სადმე. 

იმერელმან თავში ხელის ცემა შექმნა და ტირილი. ამჟამად გამოველ და უთხარ: 

- ძმაო, რა გატირებს? 

მან იმერელმან მცირე შემომჩივლა, ვითარცა სხვათა. 

მეც უთხარ: 

- ის ასეთი ცრუ კაცია, რომ ბევრი მაგგვარი საქმე უქნია და ახლავე გაუდეგ, ეგება გორს მოახელო. 

ავიღე და ხუთი აბაზიც ვაჩუქე: 

- ეს დახარჯე, გორში მუქთად პურს არავინ გაჭმევს. თუ ის სომეხი მოახელო, ვაჭარი სომეხი ხომ ბევრი დადის ქუთაისს, იმათ წაართვი, რაც დაგხარჯვია. 

იმერელმან დამლოცა, ხელზედ კოცნა მოინდომა და მითხრა: 

- რა კარგი ქრისტიანი ყოფილხარ. 

ორიოდე პურიც ვაჩუქე და მადლობელი გავისტუმრე. 

ი ო ა ნ ე: უთ ჩემს თავს! სწორედ ხელოვნებით ქურდობა გიქნიაო და ზაკვით შენდობა აგიღიაო. მაგრამ უნდა უკანვე გეჩუქებინაო, რაც გამოართვიო. 

ო თ ა რ ა: შე დალოცვილო, ამ სოფელში სულ ამგვარი მოტყუება არის და ასე რჩებიანო. 

ი ო ა ნ ე: არა, ოთარავ, სიმართლით მოგებული უმჯობესია და უფრორე გამოადგება კაცს. 

იმჟამად გავიდნენ. გაიაპირა მინდორში. ნახეს - უკანიდამ სამი ცხენოსანი კაცი ცხენებს მოაჭენებენ ხიზიყელნი, და სამი კაცის თავებიც ცხენზედ უკიდიათ. შედგნენ ესენი და ჰკითხეს: 

- რა ამბავია, ძმანო? 

მათ უთხრეს: 

- ბატონთან მახარობლად მივდივართ, ბატონისშვილმან იოანემ დაამარცხა ომარხან, და ათასი კაცი მეტი მოუკალით, ცოცხალს გარდა. ახლა ეს არის ნიახურიდამ მოვდივართ. 

რა, ესე გაიგონა იოანემ, დიდი მადლობა შესწირა ღმერთს და თქვა: 

- ბედნიერად ვიქადაგე. 

და ესეც გაეშურა, რომ - დროზედ მივიდე ქალაქს, მეფეს იმ ძლევისათვის შესხმა მოვახსენოო. 

და გასწიეს მათ კაცთა, ოთარაც იმათ გაყვა და ზურაბა და იოანე წარვიდენ მოჩქარებით ქალაქისაკენ. რა ქალაქს შინა მივიდნენ, იყო ხალხის დიდი სიხარული, ზარბაზნის სროლა და დიდი შეყრილობა მას გამარჯვებისა ხმასა ზედა. იოანეც მივიდა სახლსა ქვაბთახევის წინამძღვრისასა და დაბინავდა. საღამოხანს კაცმან დაიძახა, რომელ - ხვალე სამადლობელი პარაკლისი იქმნების სიონში, იქ შემოკრბით, და მერე იქიდამ მეფეს უნდა იახლოთ და მიულოცოთო. 

იოანე მაშინვე განემზადა სახვალიოდ. და იმ ღამეს დასწერა მეფესთან მისართმევი შესხმისა წიგნი. 

დღე ოცდამეოთხე
ხვალისა დღე წირვის დროს მივიდა სიონში. გარდიხადეს მუნ დღესასწაულობა და მერეთ წარმოვიდნენ მეფესთან. ჯერ სამღვდელოთ მიულოცეს, და მერე დიდებულთა, თავადთა და აზნაურთა, და მერე მოქალაქეთა. ხოლო შემდგომად ამისა წარდგა იოანე, თავი დაუკრა მეფესა. 

რა ბატონმან იოანე იხილა, იცნო, ვინადგან ბატონს თელავის სკოლაში მიებარებინა ალექსისშვილის დავით რეკტორისათვის. უბრძანა: 

- ჩემო ფილოსოფოსო, რაჲ გნბავს? 

იოანემ თავი მძიმედ დაუკრა, წინ წარდგა და მოახსენა: 

- ამ ბედნიერების ხვედრისათვის თქვენს უმაღლესობას მსურს შესხმა მოვახსენო, თუ ღირსმყოფს თქმად უმაღლესობაჲ თქვენი. 

მ ე ფ ე მ ა ნ: მმადლობელი ვიქნები. 

მაშინ იოანე წარდგა და იწყო თქმად  შემდგომისა ამის ხატითა ესრეთ: 

- უმაღლესო და უმოწყალესო ხელმწიფევ და მეფევ ქართლისა-კახეთისავ, მქონებელო ერევნისა-განჯისა, და მპყრობელო ყაზახ-ბორჩალოს, ფამბაკ-შამშადლისავ და სხვათა... 

შემდგომად დასრულებისა ამის შესხმისა მივიდა იოანე, ბატონს ხელს აკოცა. ბატონმა მადლობა უბრძანა და რაოდენიმე ოქრო უბოძა და უბძანა: 

- დღეს სადილს კარგად შეექეც და საღამოს აქ მოდი, მინდა ზოგი რამ გკითხო, რომ ღამე ისე გავატარო. 

იოანე მდაბლად მადლობელი და მხიარული წამოვიდა სახლსა შინა. კარგად ისადილა და შესო ღვინო სადღეგრძელო მეფისა. 

შემდგომად მწუხრისა ჟამსა მოემზადა იოანე და ფიქრობდა, თუ რასა ჰკითხავს ბატონი. და მერე დანიშნულს დროს ეახლა ბატონს. იოანეს მისვლა მოახსენეს, ინება ბატონმან, და ქრისტესია მღვდელი კეჟერაშვილიც იქ ახლდა. 

შემდგომად ვახშმისა ბატონმან უბრძანა ქრისტესიას: 

- რადგან შენ გივლია ბაბილოვნსა, ეგვიპტეს, როდოს, იერუსალიმს, ეფესოს და სხვათა ადგილთა შინა მუნ მხრისათა, ანუ ვითარ გენახოს და ან როგორ გსმენოდეს, ჰკითხე იოანე დიაკვანს შვიდნი სოფლისა შინა ღირსნი სახსოვარნი. 

- ბატონის შიგნით საწოლში შებრძანდა მოსასვენებლად და ესენი გარეთ სახლში დასხდენ და იწყეს უბნობად, ხოლო მეფე შიგნიდამ ისმენდა ამათსა უბნობასა. 

ქ რ ი ს ტ ე ს ი ა: რასა გულისხმა-ჰყოფთ შვიდთა მათ სოფლისა ღირსთა სახსოვრებთათვის? 

ი ო ა ნ ე: სახელითა ამით იწოდებიან ესეგვარნი უკვე შენებულებანი ანუ სახსოვარნი ძეგლნი, რომელნიცა ყოველთა საუკუნეთა შინა იყვნენ კაცთათვის საკვირველი სახილველი სიდიდისა და დიდშვენიერებისა გამო თვისისა. 

ქ რ ი ს ტ ე ს ი ა: აღმირიცხეთ მე თვითეულად სახელდობ შვიდნი ღირსნი სახსოვარნი ძველისა საუკუნოჲსა სოფლისანი. 

ი ო ა ნ ე: სახელდობა შვიდნი ესე ღირსი ხსოვნისანი არიან შემდგომნი ესე: 

პირველი, მავზოლეი. 

მეორე, ტაძარი იერუსალიმისა. 

მესამე, ტაძარი დიანასი ეფესოსა შინა. 

მეოთხე, ზღუდენი ბაბილოვნისანი. 

მეხუთე, ძეგლი ანუ კერპი ოუპიტერისა ოლიმპიისათა. 

მეექვსე, კოლოსი როდოსისა. 

მეშვიდე, პირამიდნი ანუ ძეგლი ეგვიპტისანი. 

ხოლო რომელნიმე ნაცვლად იერუსალიმის ტაძრისა რაცხვენ კრიტისა ლაბირინტსა რიცხვთა შორის შვიდთა ღირსთა სახსოვართა სოფლისათა. 

ქ რ ი ს ტ ე ს ი ა: რასა გულისხმაჰყოფ თქვენ სახელსა ქვეშე მავზოლეისასა და ანუ რაჲსა გამო ირიცხების იგი საკვირველ სახილველად სოფელსა შინა? 

ი ო ა ნ ე: მავზოლეი იყო მეფეჲ კარიისა, იგი ნარნარად უყვარდა მეუღლესა თვისსა არტემიზიას, რომელმანცა შემდგომად სიკვდილისა მისისა აღუშენა მას დიდშვენიერი საფლავი სატახტოსა ქალაქსა შინა მის ადგილისასა ალიკარონას შორის მენეის სასახლისა და ტაძრისაცა მახლობელ ვენერისათა. და მაშინ ძეგლი ესე წოდებულ იყო მავზოლეად, რომელ არს საფლავი მავზოლეისა. და ამის გამო დღესაცა ყოველი სხვათა მდიდარი საფლავი იწოდებიან მავზოლეიად... 

...და ესრეთ დასრულდა უბნობა, და დიდად მოეწონა ბატონსა. ქრისტესიამაც აქო იოანე და მოახსენა: როგორც საბერძნეთში გამიგონია, ყოველივე ისე მოგახსენათ ამ იოანემაო. 

მაშინ ზურაბამ კარებიდამ მოახსენა ბატონს: 

- ამ დიაკვანს ჩემი წისქვილი კი დარჩა განუმარტებლად და იმისი რატომ არღარა მოგახსენათ რა? 

ბატონმან ბევრი იცისა და შეიტყო მიზეზი მისიც და უბრძანა: დავით მემკვიდრეს უბრძანებ, გიხსნას სატანისაგანაო! 

და მერე წამოვიდა იოანე მხიარული შინა. ხოლო მეორე დღე გათენდა კვირა და წარვიდა იოანე წირვაზედ სიონსა შინა, გარნა ეგეოდენი ხალხი მისული იყო, რომელ იოანემ ვერღა შეიძლო შესვლად და დადგა კარიბჭესა შინა. 

იხილა მუნ იოანემ: ერთს კუთხესა შინა ოთხნი კაცნი უყურებენ ქაღალდსა და ერთმანერთს ელაპარაკებიან. იოანე მივიდა უკანით მათსა და შთახედა, რომელ სათამაშოს ქაღალდებს სჩხრედენ და თამაშობდენ. 

იოანემ დაბლად სთქო: 

- დიდი ვნება არ არის, რომ წირვის მოსმენაც ვერ მოუთმენიათ და აქ ყომარბაზობენ, შინ კი არ ეყოფათ ოცდაოთხი საათი საყომარბაზოზედ? 

რა ესე გაიგონა დიმიტრი თუმანისშვილმან, უკუმოიხედა და იცნა იოანე, აგრეთვე იოანემან იცნა იგი, და უთხრა იოანეს: 

- ჩვენ ყომარზედ არ ვთამაშობთ, ამა ჩემთა ამხანაგთა წიგნი არ იციან და ამას ზედა ლოცვას ვასწავლიო. 

ი ო ა ნ ე: ვინ არის ეგენი, რომ წიგნი არ იციანო? 

დ ი მ ი ტ რ ი: ჯღერიაშვილიო, მკერვალიო სულეიმან და ფეიქარა დავითა. 

ი ო ა ნ ე: განმიმარტეთ მე, თუ ვითარ ასწავებთ მათ ქაღალდით ლოცვასა. 

დ ი მ ი ტ რ ი: წირვას უკან ჩემთან მობრძანდით და მე მოგახსენებ, როგორადაც ვასწავლი ლოცვას. 

რა წირვა დასრულდა, წარვიდენ დიმიტრის სადგომს, დასხდენ და მოიღო დიმიტრიმ სათამაშო ქაღალდი... 

ი ო ა ნ ე: მართლა კარგად დაღალულხარ ყომარბაზობაშია! 

დიმიტრიმ გაიცინა და უთხრა: 

- თუ გნებავს, ყოველს გვარს გაჩვენებ, როგორ უნდა თამაშობა. 

იოანეს იამა და მოიღეს ქაღალდი, გაუჭრეს. იოანეს რა აჩვენეს და უთხრეს: 

- ფული ამოიღე, რომ ისე ანგარიში გაჩვენოთ. 

იოანემ ერთი ბაჯაღლუს ოქრო ამოიღო უბიდამ და დადო მუნ. მათ ფასის გვარი აჩვენეს და სხვათა ყოველთა სათამაშოთა და შარადისათა, გაუადვილებს იოანეს თითო ბისტობით. უკანასკნელ აღურიცხეს - იოანეს წაეგო ბაჯაღლუ. მაშინ ჯღერიაშვილმან აიღო ოქრო იგი და წავიდა. 

იოანე იქნა მწუხარე. მცირესა ხანის შემდგომად მოვიდა ჯღერიაშვილი, მოიტანა ერთი დიდის ტიკჭორით ღვინო, ხორცი, პური, თევზი და ესევითარნი, და სთქო: 

- ღმერთმან ააშენოს იოანე, დღეს კარგად გვიმასპინძლა. 

ი ო ა ნ ე: ვუი ჩეს თავს! მე არა ვარ მასპინძელი და არც მიყვარს ამგვარი მასპინძლობა! 

ჯ ღ ე რ ი ა შ ვ ი ლ ი: ჩვენ ასე დავიხვედრიებთ, ვისაც ქაღალდის თამაშობას ვასწავლით. 

გაუშალა სუფრა, დასხდნენ და იწყეს ლხინი, იოანეც იძულებით გაამხიარულეს. და უკანასკნელ დასრულდა სადილი. დიმიტრიმ რომ შეატყო დიაკვანს მწუხარება ოქროსთვის, მოიტანა და ერთი საბერო შალის საჩოხე აჩუქა, რომ - ეს ჩოხად შეაკერვინე, მონასტერში კარგა გამოგადგება სამუშაოდო. 

სულეიმან მკერვალმან უთხრა: მე შეგიკერავ უხელფასოდო, დავით ფეიქარმან  - მე საპერანგე ხამს მოგიქსოვო, ჯღერიაშვილმან - მე კი იქ მოგიტან, სადაც დგეხარო. 

იოანემ იანგარიშა და სთქო: 

- კარგია, ერთ ბაჯაღლუთ ძლივ მომივიდოდა! 

მადლობა უთხრა და წამოვიდა შინა. 

ამჟამად გამარჯვებულნი მხედარნი და ბატონისშვილიც მოვიდნენ ქალაქს, ბატონს მიულოცეს და მერე მოქალაქეთა ყოველთა იმ ღამეს გაუკეთეს ჩირაღდანი და ვახშამიც პატივისთვის ჯარისა. რა შუადღიდამ მეცხრე საათი შეიქმნა, აანთეს მაშინ სანთელნი ყოველმან, ფანოსნი, ვითარცა რიგი ჩირაღდნისა, და ყოველი ხალხი წარვიდა შესაქცევად და სანახავად. 

იოანეც წარმოვიდა, იხილა გზასა ზედა მიმავალი ჩირაღდნის სახილველად ოდიშელი ბერი მწირი ვინმე, ახალი მოსრული, უთხრა: 

- ვინ ბრძანდებით და ან სად მიხვალთ? 

მან უთხრა: 

- ოდიშის მთით მონასტრით, სათხოვნელად წამოსული ბერი ვარ, მწირი, რომელსაცა მეწოდების ფუჟურო. 

ი ო ა ნ ე: რა ბერის სახელია? 

ბ ე რ მ ა ნ: ეს დამარქვეს, თორემ სერაფიმ მერქვა. 

ი ო ა ნ ე: ისევ ეგ უწოდე შენს თავს სახელად! 

მერე უთხრა მან ბ ე რ მ ა ნ: თქვენ რაღა გეწოდებათ? 

დ ი ა კ ვ ა ნ მ ა ნ: იოანე! 

მერე ჰრქვა ბერმან: 

- შვილო იოანე, მე ამ ქალაქის საქმის არა ვიცი რა და, თუ ინებებთ, მე თან გიახლებით, ერთად ვიაროთ და გამაშინჯეთ, რაღა ჩირაღდანია. 

იოანეს იამა დიაღ და წარვიდნენ ერთად. მივიდნენ, პირველად დაიწყეს მეიდნიდამ წასვლა, შევიდნენ ხარასხანის ბაზარში, იხილეს მუნ ოქროსმჭედლები, მსხდომარენი დუქნებში, მრავალი ვერცხლის იარაღი, ეგრეთვე ოქროს დაწყობილი და სხვა სამკაული. 

სთქვა ბერმან: 

-ამ ცოლშვილმკვდართ ამდენი ოქრო და ვერცხლი ჰქონებიათო! 

დია გაუკვირდა. 

მერე მივიდნენ მექოშეებთან, იხილეს ყოველი დუქანი სავსე ქოშით და მაშიით. თქვა ამ ბერმან: 

- ბატონო, ამდენი ქოში რად უნდათ? ჰგავს, უქოშო ხალხს მოელიან საიდამე! 

რა წაიარეს მცირე, იხილეს სარაჯები, რომელ სავსე აქვნდათ დუქნები ცხენის იარაღებით მზად. 

რა იხილა ბერმან, სთქვა: 

- ბატონო, ბარე ყოველს კაცს გვაქვს თითო ბაჩის იარაღი. და ამდენი რათ უნდათ? ჰგავს, უბელო ცხენიანს ხალხს მოელიან საიდმე! 

მემე იხილეს ყაზაზები და თქვა ამ ბერმან: 

- ბატონო ამდენი ძაფი და ზონარი რათ უნდათ? რა უნდა შეკერონ ამდენი? 

რა გაიარა, იხილა ყაჯარდუზები და განკვირდა ყაჯრებზედ, თქვა: 

- ნეტამც ერთს მაჩუქებდენო! 

მერე მივიდა მედუქნეებში, ოხილა გაღმა-გამოღმა მრვალი ქუდი შეკერილი, დაკიდებული, მიიხედ-მოიხედა ამ ბერმან და თქვა: 

ბატონო, ბარე ყოველს კაცს თითო ქუდი ხურავს, ამდენი ქუდი რაღად უნდა, მგონია, თავშიშველა კაცებს მოელიან საიდმე! 

მერე მივიდა ბაზაზებთან, იხილა მრავალი ფარჩები სხვადასხვაგვარი და თქვა: 

- ნეტამც ესენი ფილონებად მომცაო! 

ზურაბამ უთხრა: სად მეერეოდი ამდენს ფილონსო? 

ბ ე რ ი: ასე უზურგულებდი, როგორც რომ ყურძნის გოდორსაო! 

რა გაიარეს, იხილა მრავალი მაუდი და სხვა ფარჩები და თქვა: 

- ბარე აუკლიათ ქვეყანა, ამდენი სკალატი და ჩითი, ან ლეინი სად უშოვიათ? 

მივიდნენ, იხილეს მკერველები, განუკვირდა ბერს: 

- ჰგავს, რომ შიშველთ კაცთ მოელიან საიდმე და ამდონი ტანისამოსი მისთვის შეუკერავთო! 

უკანასკნელ მივიდნენ ბაყლებთან, მეთევზეებთან. იხილა ბაყლები, ნახა, რომე, გარეშემო სულ სხვადასხვა ხილი უწყვიათ: თევზი, ხიზილალა, წელა, ბრინჯი, ერბო და სხვა წვრილმალი. უყურა ამ ბერმან, ეგონა ხილს მითავაზებენო და, რომ ხმა არავინ გასცა, თქვა: 

- ბატონო, ეს რა ცუდი მასპინძელნი ყოფილან, არცა არა თვითონ სჭამენ, არც სხვას აჭმევენო, ნეტამც ეს თებზი, ხიზილალა და წელა მომცა ჩვენის მონასტრისთვის, რომ ჩვენი ბერები გავაძღო ამითაო. 

იოანემ იცინა ბევრი. და მერე იხილეს ყასბები და მრავალი ხორცი დაკიდებული ჩანგლებზედ. და თქო ამ ბერმან: 

- ბატონო, რა დაუშავებიათ ამათ, რომ რკინის ჩანგლებზედ დაუკიდიათ ეს კაცის ხორცებიო? 

ზურაბამ უთხრა: 

- არა, ბატონო, ეს გასასყიდელი ხორცია ცხვრისა და ძროხისა. 

ბერმან თქვა: 

- ღმერთმან მაშოროს, რომ მე ჩანგალზედ დაკიდებული ხორცი ვჭამო. ბარე ასე გამიგონია, რომ თათრის ქვეყანაში ჩანგალზედ ჩამოჰკიდებენ კაცსაო! 

გამოიარა, იხილა მეჩონგურები და საკრავის მკეთებლები, დუქნები ნახა სავსე ჩონგურით და დაირითა, თქვა: 

- ბარე ეს ქალაქი ზედმოსაკრავე ყოფილა, თორე ჩვენში ან ორს აქვს და ან სამს, რა არის ამდენი სავრავიო?! 

იქიდგან მოვიდნენ ალაფეფშია, სადაც პურს ჰყიდდენ და აცხობდენ. 

- ბარემ ამდენი პური რად უნდათ? ჰგავს მშიერს ხალხს მოელიან საითმე! 

მორე მოვიდა მეჭურჭლებთან, იხილა ესეოდენი ჭურჭელი, თქვა: 

- ბატონო, ამდენი ჯამი, თეფში რად უნდათ, ყოველ კაცს აქვს თავის სახში ჭურჭელი. ჰგავს, რომ უჭურჭლო ხალხს მოელიან საითმე! 

იხილა მერე ნალბანდები, განკვირდა და თქო: 

- ბარე ამდენი ლურსმანი და ნალი სად მოუჭრიათ? ჰგავს, რომ ბევრ ცხენს ელიან საიდმე ფეხშიშველაებს! 

მოვიდა მერე, იხილა სირაჯხანა დიდროანის რუმბებით და ტიკებით, ღვინოები და არაყი, იკითხა: 

- ამდენი კოლოტი რათ უნდათო? 

უთხრეს: 

- ესე სულ ღვინოებით არის სავსე. 

თქვა. 

- ბარე ყოველ კაცს აქვს მარანი, ჰგავს, რომ ღვინო ვისაც არ მოსდის, მისთვის მოუგროვებიათ ესე ღვინოები! 

მოვიდა მექვაბეებში, იხილა მრავალი ქვაბი და სპილენძის ჭურჭელი, და თქვა: 

- ბარემ ყოველს კაცს თითო და ოროლი ქვაბი აქვს და, ჰგავს ხალხს მოელიან საითმე! 

დაბრუნდნენ მუნით, იხილეს ბარდანეებით ბამბები, თქვა: 

- ყოველს კაცს თითო ზუბუნი აქვს და ბამბა უძევს, აგრეთვე საბნები, რათ უნდათ ამდენი ბამბა? ჰგავს, რომ უზუბუნოს და უსაბნოს ხალხს მოელიან საითმე. 

მოვიდა მერე ჩილინდრებშო, იხილა კლიტეები და გასაღებნი მრავალი და თქვა: 

- ბარე ამდენი კლიტე რათ უნდათ, სად იშოვნიან ამდენ ზანდუკს, რომ დაჰკეტონ? 

აგრეთვე სხვა საწვრილმანო გაუკვირდა. 

მერე მოვიდა ხარაზებთან, ნახა მრავალი წაღა, ჩექმა და სხვა ფეხთსაცმელი და თქვა: 

- ბარე ყოველ კაცს აქვს წაღები, ჰგავს, რომ უწაღო კაცებს მოელიან სითმე! 

მერე მოვიდა, იხილა ქურქჩები, ბეწვეული და თქო: 

- ამ ცოლშვილდახოცილთ რამდენი მელი, მგელი, დათვი, კვერნა, ტური უნადირნიათ. ბარე ამათთანა მონადირე ოდიშშიაც არვინ მინახავს! 

მაშინ  ზ უ რ ა ბ ა მ: თქვენ ნუ მომიკვდები, ეს შარიმან და მელქუა ქურჩი მოფრინვალე ფრინეველსაც არ დააცილებენ თოფს! 

ბ ე რ მ ა ნ: ნეტამც ოდიშში იყვნენ ესენი, რომ ტურა ბევრი იცის და სულ გავაწყვეტინებდით! 

იცინეს და გაიარეს. მოვიდნენ, ნახეს ლილახანა დიდროანის ქვევრებით სავსე, თქვა ამ ბერმან: 

- ბატონო, აი კარგი მარანი ღვნისა ეს არის! 

ზ უ რ ა ბ ა მ: ისემც კარგა ხარო! 

ბ ე რ მ ა ნ: რა ვარ? 

ზ უ რ ა ბ ა მ: ეს სულ ლილა არის. 

განკვირდა ბერი და უთხრა: 

- ბარე ჩვენში წამლათაც ძლივ ვიშოვით, ეს როგორ იქნებაო? 

მერეთ აჩვენეს, და განუკვირდა და თქვა: 

- ბარე მთლად შეღებავს ამ ქალაქსაო! 

წავიდნენ მუნიდგან, მივიდნენ ისევ მოედანზედ, იხილეს მუნ მეჩახმახეები, მეთოფეები და ხლმის მკეთებელნი, განკვირდა ბერი ესე და თქვა: 

- ყოველს კაცს უკრავს თითო ჩახმახი თოფზედ და ყოველს არტყია ლეკური და აქვს თოფები. ჰგავს, რომ მოელიან საითმე უთოფოს და უხლმოს კაცებს! 

მოვიდნენ მერე შუაბაზარში მეწვრიმალებთან. იხილა ამ ბერმან საწვრომალო, დია განკვირა იმ განწყობილობას და თქვა: 

- ამ ცოლშვილმკვდართ სად მოუგროებიათ ამდენი დანა, მაკრატელი, ნემსი, სარკე, ჭიქები, ამდენი სურნელი და სხვა ნამგლები და ესდენი შაქარი? 

იოანემ უთხრა: 

- ასეა რიგი, რომ ქალაქში ყოველივე სავსებით უნდა იყოს, რომ, ერთი, ქალაქის დიდება არის, და, მეორე, ქვეყანა გამდიდრდება ვაჭრობით. ვისაც არა ექნება სახლში და ფული ექნება, იყიდის ყოველს და თავის სახლს გაიწყობს. 

ბ ე რ მ ა: ნეტამც ამ რიგს ჩვენს ქვეყანაშიაც მისცემდეს ვირმე! 

მერე დაპატიჟა ვახშმად იოანემ და წარვიდენ იოანეს სადგომს. მოიღეს ვახშამი, და რა მცირედ შეექცნენ, იმუსაიბეს. 

ბ ე რ ი: ბატონო იოანე, მიბძანეთ, ეს ჩირაღოვანი ვისგან არი შემოღებული? 

ი ო ა ნ ე: ესე ჩირაღოვანი, თათრულად ჩირაღდანი, ესე იგი მთებარე, ხოლო ბერძნებ - ზისორენ, ლათინურად - ლუმენაცია, რომელიც ნიშნავს ნათელბრწყინვალეს. ქართველნი ძველად ეძახდნენ ლამპარმნათთა, ახლა ჩირაღდანს ხმარობენ... 

შემდგომად მისა მოიღეს ფლავი, მიართვეს იოანეს და ამ ბერსაც. 

რა იანემ ხელი მიჰყო და დაუწყო ჭამა, ამ  ბ ე რ მ ა ნ: 

- ბატონო, რასა იქმთ მაგას? ჭინჭევლის კვერცხს ვითარ სჭამთ, დათვის ხომ არა ხართ? ეს რა ვნახე! რა სცოდნიათ ქართველთ? 

ი ო ა ნ ე: არა, მამაო, ეს ბრინჯი არის, ფლავს ვეძახით, დია კაი საჭმელია! 

ბ ე რ ი: მართალს უბნობთ? ნუთუ ბრინჯია ასე გაკეთებული? 

ი ო ა ნ ე: მერწმუნეთ. 

უთხრა: 

- მცირე ნახეთ გემოთ! 

ი ო ა ნ ე: ბატონო, არ გამხეთქოს ამ ჭინჭვლის კვერცხმან! 

ი ო ა ნ ე: მერწმუნე, არ მოგატყუებ! 

მაშინ ბერმან აიღო სამიოდ მარცვალი და ცერცვივით შეიყარა პირში და უთხრა: 

- ბატონო, მართლა გავღეჭო? 

ზ უ რ ა ბ ა: არ ქნა, ბერო გატყუებს, ამ გაგხეთქოს! 

ბ ე რ ი: ვაი ჩემს თავს! 

გამოფურთხა. ბევრს ეცადნენ და ვერღა აჭამეს, უთხრა მან ბერმან: 

- ბარე დათვებივით დაჩვეული ყოფილხარ ჭინჭვლის კვერცხის ჭამას და თქვენ მისთვის სჭამთ, თორგმ ქრისტიანე კაცისაგან ვითარ იჭმება ეგე? 

ესრეთ სიცილით დაასრულეს ვახშამი. იმ ღამეს იქ დააძინა ის ბერი იოანემ. ხვალისა დღე დილით წავიდა იოანე აბანოში და ეს ბერიც წაიყვანა. 

რა აბანოსა შინა მივიდნენ, განიხადეს ტანთ და ამ ბერსაც გახადეს, და შევიდნენ შიგნით აუზებთან. 

რა ამ ბერმან იხილა აუზნი სავსენი ცხელის წყლით და ოხშივარნი აღმავალნი, სთქვა: 

- ჩვეში თუმც იციან მცირე ქვაბებით მდუღარე, რომ შეწამებულს კაცს ხელს ჩააყოფინებენ იდაყვამდინ და იქიდამ ჯვარს ამოაღებინებენ ჩადებულს მას შინა რკინისას და თუ არ დაეწო მკლავი, მართალი იქნება და, თუ დაეწო, მტყუანი, აქ ბარე საკვირველად დიდი ქვაბები სცოდნიათ, ამაში მგონია კაციც მოიხარშოს. 

ი ო ა ნ ე მ  უთხრა: მაგ ერთს აუზში თქვენ ჩადით და მაგაში იბანეთ! 

ბ ე რ ი: ბატონო! რავარ ჩავიდე ამ მდუღარეში, რის დანაშაულისათვის? „აშოროს“ გეტყვი, რომ არა მომეპაროს რა! 

ი ო ა ნ ე: არა, მამაო, ისე მოგახსენებ. ჩაბრძანდით მაგ აუზში! 

ბ ე რ ი: შენ ნუ მომიკვდე, რომ არ ჩავიდე და „აშორამცა“ არის ღმერთი, რომ სიავკაცე არა მიქნია რა და რისთვის მაგდებთ ამ აუზში? თუ არ დაიშლით, ბარე ჩვენებური ქვაბის ოდენ ქვაბი მოატანინეთ და იმაში ჩადევით ეს ჩემი სპილენძის ჯვარი და ეს მდუღარე წყალი იმაში ჩაასხით და ამოვიღებ ჩემის გულის სიმართლით და მაშინ სცნობთ ჩემს ჭეშმაროტებას. 

იმა ლაპარაკსა შინა რომ იყვნენ, მოეპარა ზურგიდან ზურაბა, ჰკრა ხელი ამ ბერს და ამა აუზსა შინა შთააგდო. 

ერთი დაიყურყუმალავა ამ ბერმა და მერე ფეხზე დადგა და უთხრა: 

- ასემც შენი ცოლ-შვილი დაიწოს, რავარც მე გამფუფქეო, - და ამოვიდა აუზიდამ. ნახა, რომ არა ვნებოდა რა; რა კარგა თავისი სიმართლე გამოსცნო, სთქვა მერეთ: - აკი მოგახსენე ბატონო, რომ მართალი კაცი ვარ, და ნახეთ, თუ რავარ მთლად ამოველ, ახლა მაინც დაიჯერეთ! 

რა იოანემ იხილა მისი ამგვარი სიმარტივე, უთხრა: 

- დაბძანდი ამ ტახტზედ, ტანი დაგბანონ. 

მისცა საპონი. მოვიდა დალაქი მეაბანოვე. 

იოანემ უთხრა: 

- ქისა წაუსვი მაგ საბრალო ბერს და კარგათ აბანეთ! 

მაშინ მიჰყო დალაქმა ხელი და, რა ქისის სმა დაუწყო ამ ბერს, სთქვა ამა ბერმან: 

- ბატონო იოანე! ეს ცოლშვილმკვდარი დალაქი რას მიქამანჩებს ამდენს, ბარე, შენ ნუ მომიკვდები, ტყავი გუდასავით გამაძროს! 

იცინა იოანემ და უთხრა: 

- აჰა, მიყურე, მეც მაგგვარ მაბანებენ. 

და უკანასკნელ იოანეც რომ ჩავიდა აუზში და მთლად ამოვიდა, ამ ბერმა უთხრა: 

- ბატონო, თქვენც მართალი კაცი ყოფილხართო, რომ მაგ მდუღარემ არ დაგწოთო! 

ი ო ა ნ ე მ  უთხრა: არა, ძმაო, ეს წყალი არ დასწომს კაცს, ეს საბანებელი წყალია! 

ბ ე რ ი: ბატონო, ამსიდიდე ქვაბებს სიდგან უკიდია ცეცხლი, და ან რავარ ათბობენ ამდენს წყალს, ვინ მისცათ ამდენი შეშა? 

ი ო ა ნ ე მ  უთხრა: ესენი არ არის ქვაბები, ეს ქვით და კირით აშენებული აუზებია, ეს წყალიც თვითონ  ბუნებით თბილი წყალია! 

ბ ე რ ი: მართლა უბნობთ, ბატონო? რავარ თბება თავის თავად ეს წყალი? იქნება ჯოჯოხეთში ეშმაკები ათბობდნენ ამ წყალს და იქიდამ მომდინარეობდეს? 

ზ უ რ ა ბ ა: ეშმაკები კი არ ათბობენ ამ წყალს, ეგ წყალი ეშმაკების შარდია! 

რა ესე მოისმინა ბერმან, თქვა: 

- კი, შენ ნუ მომიკვდები, სუნიც სწორედ ფსელს უგავს! - და ადგა და თქვა: - წავალ, ჯვარს გავავლებ მტკვრის წყალში და ხელახლა მოვინათლებიო. - და წასვლა დააპირა. 

ი ო ა ნ ე მ  უთხრა: უი ჩემს თავს! რასა იქ, ბერო, გატყუებს ეგ კაცი, სად იქნება ან ჯოჯოხეთის წყალი და ან ეშმაკების შარდი? მე გეტყვი, როგორც არს, შინ რომ მივალთ! 

და მერე რის ყოფით დიბანეს ტანთ და გამოვიდნენ, შთაიცვეს ტანსა და წარვიდნენ სადგურს თვისსა. 

ხოლო ხვალისა დღე აღკაზმეს ცხენები და წარვიდნენ ზურაბა და იოანე სომხითში; რა გასცილდნენ სეიდაბადის ბაღებს, იხილეს მუნ მიმავალი ერთი ცხენოსანი კაცი და რა მოუახლოვდენ, იოანემ და ამა კაცმან ერთმანერთს ცქერა დაუწყეს და კარგახან შინჯეს ერთმანერთი. მაშინ იოანემ უთხრა: 

- მამაო, მეცნობით, ამ სამის წელიწადის წინ გიხილეთ თელავს და ვეღარ მოვიგონე სახელი და გვარი თქვენი! 

მან კაცმან უთხრა: 

- ბერო, მე შანშიაშვილი ვარ გვარით, მამა ჩემი ბატონის მოლარე არის, გოგია, მე იმისი შვილი ვარ, იარალი, და თქვენ ვინა ბძანდებით? 

ბ ე რ მ ა ნ: მე ხელაშვილი ვარ იოანე, ბერი, თელავს დავით რეკტორს ვებარე. 

ი ა რ ა ლ ი: დიაღ... 

გარდაეხვია და აკოცა, მოიკითხა და მერე ჰკითხა: 

- საით აპირებთ მგზავრობას? 

ი ო ა ნ ე მ: სომხითს და მის გარშემო ადგილთა შინა. 

ი ა რ ა ლ ი: მართლა კარგს დროს აპირებ სიარულს, ბატონისშვილი დავით ამ ორს-სამს დღეში ბორჩალოს მიბძანდება და ალექსანდრე ბატონისშვილი - შულავერს, ფარნაოზ ბატონისშვილი - დემურჩასალაში. უთუოდ კარგად იშოვნი. მეც ბოლნისს მივდივარ და, თუ მე გამომყვებით, სადილად მარაბდას მივიდეთ. ზაალ მდივანბეგი, საამისშვილი იქ არის და ვახშმად ჩემსას მოდი და მერე იქიდამ შულავერს მიდი. 

იოანეს დიაღ იამა, მადლობა უთხრა და წარვიდნენ ერთად. 

რა ბოლნისს მივიდნენ, იქ იარალიმ იოანე მიიყვანა და იქაურის გზირის სახლში ჩამოახდინა. თითონ წავიდა სანახავად თავისი ბაღის და ძროხების და გუთნეულის. და ვახშამი მოამზადებინა. იოანეც დაბინავდა. რა ვახშმის დრო შეიქმნა, იარალი მოვიდა, ვახშამი მოაღებინა და დაიწყეს ვახშამი. სხვადასხვა ჭაშნიკები აჩვენა. იოანეს დია მოეწონა და თქვა: 

- კარგი ღვინო სცოდნია ამ ქვეყანას! 

ი ა რ ა ლ ი: ძველად ამდენი ღვინო ყოფილა აქ, რომ თითქმის სომხითში აქიდამ ყიდულობდენ. ასე გასინჯეთ, რომ შვიდასი საპალნე ღვინო ჩვენს ზვარს თურმე გამოუვიდოდა და ახლა ათი საპალნეც არ მომდის მტრის გამო. 

იმ ლაპარაკში რომ იყვნენ, მთის ყარაული მოვიდა იარალისთან და უთხრა: 

- ბედენს მოვიდა ლეკის ჯარი ახალციხიდამ. ბინდი იყო, კარგა ვერ გავშინჯე, მაგრამ დიდ ჯარს ჰგავს, და გავფთხილდეთ, აქ არ მოგვიხდეს. სხვაგანაც გავგზავნე ჩემი ამხანაგები და შევატყობინე! 

იარალიმ დაუმადლა იმა კაცს, დასო ისიც ვახშმად და სოფელი გააფრთხილა. 

მაშინ გზირმან თქვა: 

- ნიკოლაოზ ყაფლანისშვილი სარდალი ემ ვაზელოში დგას და ვისი გვეშინიან? 

ი ო ა ნ ე მ  უთხრა: გზირი, ჯარი ჰყავს თუ არა ნიკოლაოზს? 

გ ზ ი რ ი: თავისი ამალა ჰყავსო. 

ი ო ა ნ ე: მაშ, შვილო, მაგას ნუ მიენდობი, ამაღამ ფრთხილად ვიყვნეთ! 

რა ვახშმისაგან მოიცალეს, ყველანი თავ-თავის ბინაზედ წავიდნენ. იარალი და იოანე იმავე სახლში დარჩნენ და მერე დაიძინეს. რა შუაღამე გარდავიდა, ამა სოფელში ერთი კიჟინა და ხრიალის ხმა მოესმათ, და მერე შეიქმნა ყვირილი: 

„არიქა, ლეკი მოვიდა“. ამასობაში წამოხტა იოანე, აღიღო თოფი ზურაბისი და იარაღი და კარებს მოუჯდა, იარალის უთხრა: 

- შენ ბანს უყურე, მაგ ბოგას მოეფარე და თოფი მარჯვედ იქონიე! 

იმ გზირსაც უთხრა იარალიმ: 

- თოფი აიღეო! 

იმ გზირმან თავის ცოლს დაუძახა: 

- დედაკაცო, თოფი მომიტანეო! 

დ ე დ ა კ ა ც მ ა ნ: სად დააყუდე შენ თოფიო! 

გ ზ ი რ მ ა ნ: ქათმებს უძევს თაროდ, ჩამოიღეო! 

იოანე გაუჯავრდა: 

- ჩუმად იყავ, რას ანბობ? ლეკებმან არ გაიგონონო! 

ამ ჟამად მოუხდენ კარებს, იოანემ ესროლა თოფი და გააბრუნა, სამჯერ იერიში მოიტანეს და სამჯერვე უკან აქცივა. და, ამ სახლს ვეღარ მობედეს ლეკთა. სხვა ირიჟრაჟა და გავიდნენ სოფლიდამ. იოანეს ენება კარი გაეღო. გზირი ეხვეწება: 

ნუ გააღებ, სახლში არ შემოგვიცვივდენო! 

ი ო ა ნ ე: რას ამბობ, ლეკები არღა არიან ამ სოფელში. 

და მერე გააღო, გავიდა თოფით იოანე. ნახა - სოფლიდამ ჯარი გასულა და ნელ-ნელა მიდიან. ამჟამად ნიკოლაოზ ყაფლანისშვილი მოაჭენებს ცხენს, და რამდენიმე კაცი მოსდევს თან და იძახიან მდევარს: 

პეპან, საფაკოფ, არუთინ, გასპარ, გამოდით! 

მდევარის სარდალი რომ მოვიდა, მაშინ იოანემ უთხრა: 

- ჰეი, სარდალო ნიკოლაოზ, უბძანეთ, ნუ ეძახიან ამ სომხის სახელებს, თუ გაიგონეს ლეკებმან, უთოდ გამობრუნდებიან და, რაც გარდარჩათ, იმასაც წაიყვანენ. ასე დააძახეთ: „ბაიდრელნო, ბორჩალოელნო, დემურჩასანელნო, გამოდით“, რომ შეშინდნენ მდევრისაგან, თორემ პოღოსასაგან და ნიკოლოსისგან ვინ შეშინდება? 

- ვაჟო, ეს ვიღაც არის, სწორეს ანბობს, - და ჩამოხდა ნიკოლაოზ ცხენიდამ. 

იოანეც მოვიდა ახლოს ნიკოლაოზთან. 

- ვაჟო, შენ ბერსა გევხარ და აქ რასა იქ? 

ამჟამად იარალი მოვიდა და უთხრა ნიკოლაოზს: 

- ღმერთმან დაუმადლოს, ამ ბერმან მოარჩინა ეს სოფელიც და მეც, თორემ, თუ არ დაგვსწოებოდა, სულ დავიღუპებოდით. 

ნ ო კ ო ლ ა ო ზ: მართლა შენ კი გეტყობა შეშინება! 

ი ა რ ა ლ ი: ბატონო, აღამამათხანის დროს გამოვცადე, ტყვეობას თუ არა აქვს! 

ნ ო კ ო ლ ა ო ზ: ვინ არის ეგ ბერი? 

ი ა რ ა ლ ი: ქიზიყელი გელაშვილი, და ახლა კავთისხევს მცხოვრები. 

ნ ო კ ო ლ ა ო ზ: მაშ, ეჭვი აღარ უნდა, კარგი ვაჟკაცი უნდა იყოს. 

და მერე მოიკითხა იოანე და მადლი უთხრა. წირვის დრომდინ ძლივ მოუგროვდა ასი კაცი ამ ნიკოლაოზს და შესხდნენ ცხენს და ამ ლეკებს გაუდგნენ. იოანეც თან გაჰყვათ, რა საბოსკუროს სოფელს მივიდნენ, გარდახდა ნიკოლაოზ ცხენადამ და თქვა: 

- აბა, უნდა ჩვენი ჯარი დავთვალოთ, და შერე შევებათ ლეკებს. 

ზ უ რ ა ბ ა: ბატონო სარდალო, მართალია, რიცხვს ვერ აუხვალ ამ შენის სასარდლოს ჯარისას! რა დათვლა უნდა, ასი კაცი ძლივ არის და ან ამით როგორ იქნება რამდენიმე ათასის ლეკისა შებმა? 

ნ ო კ ო ლ ა ო ზ: არა, შენ გიჟო ღამბარაშვილო, შენ უნდა მასწავლიდე სარდლობას? 

ზ უ რ ა ბ ა: მე მაგას არ მოგახსენებ, მაგრამ მეც ბევრჯერ გხლებივარ ამილახვართან მდევარში. 

ნ ი კ ო ლ ა ო ზ: მაშ დაგეჯერება, რადგან გორელი ხარ! 

და არღა შეებნენ მტერს.
დღე შემდგომი
იარალიც გამოესალმა იოანეს და ბოლნისს წავიდა. იოანე ბორჩალოსაკენ განემზადა. ამხედრდენ ცხენთა და განემართნენ ბორჩალოს. და რა მივიდნენ მახლობელად მდინარის დებედისა, რომელიცა მიმდინარეობდა საშუალ ბორჩალოჲსა, და იხილა მუნებური მდებარეობა და ციხე, დიდად მოეწონა იოანეს, და უთხრა ზურაბასა: 

- ციხესთან მივიდეთ, ბატონისშვილი დავითც იქნება იქ ბრძანდებოდეს, და, თუ იქ არ იქნება, ციხე ვნახოთ და მერე წავიდეთ, სადაც იყოს. 

მივიდნენ ესენი, ციხე გაშინჯეს და იკითხეს ბატონისშვილის მუნ ყოფა. და თქვეს: თაქალოს ბრძანდებაო. 

და მერე იკითხეს: 

- აქ ვინმე არის ან სომეხი ან ქართველი? 

და უთხრეს: 

- მანდ წინ პატარა სოფელში რომ ყურჩების სოფელია, მანდ არის ბაზიერთხუცესი. 

იოანემ სთქვა: მაშ, სადილათ იმასთან მივიდეთ. 

ზურაბამ მოუწონა და წარვიდნენ. მივიდნენ მუნ, გარდახდონ, და ზურაბამ ჰკითხა ერთს თათარს: ბაზიერთხუცესი აქა დგასო? 

თათარმან სახლი აჩვენა. მივიდნენ მუნ და ცხენები მისცეს თათრებს, და შევიდნენ შინა. რა იოანემ შეხედა, იცნო ჩესტია, რომე ენახა მრავალჯერ ფხოვლესა შინა და ბატონის კარზედა. და უთხრა დიაკვანმან: 

- ჩესტიავ, მშვიდობა თქვენდა! 

ჩ ე ს ტ ი ა მ: გაგიმარჯოს, ბერო - და მიიწვია. 

უთხრა  ი ო ა ნ ე მ: ბატონო, ბაზიერთხუცესი სად ბრძანდება? 

ჩ ე ს ტ ი ა მ: აქ გახლავარო. 

ოანემ მიიხედ-მოიხედა, ორი ქორი ნახა ბოლოდამტვრეულები და სამიოდე მეძებარი, და ორი ბერი კაცნი მუნ მსხდომარენი, და უთხრა: ეს არის თქვენი საბაზიერო? 

ჩ ე ს ტ ი ა: დიაღ. 

ი ო ა ნ ე: როგორიც ბაზიერთხუცესი ყოფილხართ, განწყობილებაც გქონია. აკი ბაირახტარი იყავ შენ, განჯაზედ რომ წაბრძანდა ბატონი ჯარით? 

ჩ ე ს ტ ი ა: მართალია, მაგრამ სამსახურით აღველ ამა ხარისხს შინა. 

ი ო ა ნ ე: ესე სახელო ყოველს ქვეყანას ჩინებული სახელოა, და რიგიან უნდა იყოს განწყობილი. ამ ორის კუდაქორით რა უნდა ინადირო და ან მეფე-დიდებულნი ვით შეაქციო? 

ჩ ე ს ტ ი ა: სახელი კი დამარქვეს და განწყობილება კი არა მაქვს რა. 

ი ო ა ნ ე: ულუფა რა გაქვს? 

ჩ ე ს ტ ი ა: ხორცი, პური, ბრინჯი სამყოფად, და ორი თუნგი ღვინოცა. 

იოანემ იცოდა, რომ ჩესტია სწყალობდა ღვინოსა, და უთხრა: ბარე მეღვინეთხუცობა გეშოვა, ისი სჯობდაო! 

ჩ ე ს ტ ი ა: ოღონდაც ის მერჩივნა, მაგრამ გვიან მირჩიე. 

მაშინ  ზ უ რ ა ბ ა: მაინც არ მოგცემდენ! 

ჩ ე ს ტ ი ა: რატომ? 

ზ უ რ ა ბ ა: ამისთვის, რომ იფიქრებდნენ, მჯდომი არ შექმნილიყავ ბევრის სმისაგან. 

ჩ ე ს ტ ი ა: შვილო, მე თითქმის ყოველ დღივ მთვრალი ვარ და რით ვერ შევიქენ მჯდომი? 

და მერე მოაღებინა სადილი და ნანადირევნი ფრინველნი, და უცხო სუფრა დაუგო იოანეს და მიართო სხვადასხვა ღვინო ბორჩალოური. 

საღამო ხანს მივიდნენ თაქალოს. ბატონიშვილს მოხსენდა იოანე ბერის მისვლა, სახლი უბოძა და მიიწვია ვახშმად. 

რა ვახშმის დრო მოვიდა, წარვიდა იოანე და მისრულმან მოახსენა: დღეგრძელდი, მემკვიდრეო! 

ბატონისშვილმანც მოიკითხა, მგზავრობოს ამბავიც გამოჰკითხა და ყოველივე ცნო. იოანეს აღუთქვა შეწევნა, უბრძანა დაჯდომა და მერე ჰკითხა: 

- შეისრულე სწავლა რეკტორთან? 

ი ო ა ნ ე: ბედნიერებითა თქვენითა! 

ბ ა ტ ო ნ ი ს შ ვ ი ლ ი: გავიგონე მრავალგან შენი უბნობა და სწავლაები, მეტაფიზიკაზედ იუბენ სადმე? 

ი ო ა ნ ე: თქვენს ძმასთან, მაგრამ არ დამცალდა სრულებით უბნობა ჯარიანობისა გამო. 

ბ ა ტ ო ნ ი ს შ ვ ი ლ მ ა ნ  დ ა ვ ი თ მ ა ნ: მაშა მე ვკითხავ სოფლისათვის, რაჲ არს კოსმოღრაფია? 

[მერმე დედანში მიდის ვრცელი ტრაქტატი კოსმოღრაფიისათვის].
ხვალისა დღე აღდგა იოანე, იახლა ბატონისშვლსა და დაეთხოვა დემურჩალისაკენ. ბატონისშვილმან უბრძანა: 

- არ გაგიშვებ ჯერხანად, ამისთვის რომელ ჯერ წადი ახტალას, იქ ბერძნებში იშოვი სპილენძს და სხვა შესაწევარსაც, და მერე წადი დემურჩასანში. მე შემიწევია ორი ძროხა და ერთი სახედარი აკიდებული ერბოთი და ყველით ერთი საფენიც. 

ი ო ა ნ ე: უფალმან გაკურთხოთ! - მადლობა მოახსენა. 

და კაციც უბოძა და უბრძანა: დროზედ წადი, რომ ახტალის ეპისკოპოსს მიუსწრო, რომ უფრო კარგად გამოგისტუმრებს. 

იოანე გამოესალმა და გამოვიდა სახლიდამ. მაშინ ცოფურაშვილი მღვღელი დავითის ყულუხჩებს ელაპარაკებოდა და ჩიოდა ესსახედ, რომ: მე თორმეტი წელიწადია ვემსახურები და ერთ საბოძვრად არ უბოძებია ჩემთვის ესეოდენი, რაჲცა ამ ახალ ფილასოფოსს მისცა. - იოანემ თუმცა გაიგონა, მაგრამ არა უთხრა რა, და კიდე ჩიოდა. 

მაშინ  ზ უ რ ა ბ ა: მღვდელო! არ იცი თუ რა შური ვითარი დიდი ცოდვა არს? და რადა გშურს, ესეც სამღვდელოთ წესთაგანია და ძმა არს შენი და თუნდა სამღვდელოც არ იყოს, ესეც კახეთიდამ არის, შენ მარტყოფელი ხარ და ესეც ქიზიყელია. 

მ ღ ვ დ ე ლ ი: ის სახედარი მე მინდოდა, რომ ვენახში ნეხვი მეზიდვინებინა და მომეხმარებინა. 

ზ უ რ ა ბ ა: ვაჟო, რა უსამართლო კაცი ყოფილხარ, შენ ცოლი გყავს, და ამ საბრალომ ძლივ ერთი ჭაკი სახედარი იშოვა და იმასაც შენ ეცილები! 

მაშინ მუნ მსხდომარეთა, დიდთა თუ მცირეთა, ერთობლივ სიცილი იწყეს და ესრეთ განეშორნეს ურთიერთარს.
დღე შემდგომი
ესენი ამხედრდენ და განემართნენ ახტალისაკენ. ნელ-ნელა სიარულით და დასვენებით მივიდნენ საღამოს ხანს ახტალას, გარდახდენ და იოანემ გაუგზავნა ახტალის ეპისკოპოსს კაცი და სთხოვა სადგომი. მან მაშინვე უბოძა სადგომი და ვახშმად თვისთან მიიწვია. იოანემ მცირეს ხანს განისვენა და მერე თავის დანიშნულს დროს წარვიდა არქიერთან. რა არქიერს იახლო, მივიდა იოანე, მდაბლად ეანბორა. მანცა მოიკითხა, დაჯდომა უბრძანა და მგზავრობისა მიზეზი გამოჰკითხა. იოანემ ყოველივე მოახსენა და ილაპარაკეს სხვადასხვა უბნობა, და მერეთ შემოხდა ლაპარაკი მადანთა ანუ მეტალთა ზედა. 

და სთქვა  ი ო ა ნ ე მ: ამ მთასა და ხეობასა მეტალთ დედა უნდა ეწოდოს, რომ ყოვლითურთ შემკობილ არსო. 

ა რ ქ ი ე რ ი: მართლად რომ მაგ სახელის ღირსია, და გაქვს რამე ცნობა მადნებთა და მეტალთათვის? 

ი ო ა ნ ე: მცირედ რამ. 

ა რ ქ ი ე რ ი: მაშა, ვინემ ვახშამი მომზადდებოდეს, ვსთქვათ რამე მეტალთა ზედა. 

ი ო ა ნ ე: იყავნ ნება თქვენი!
[ამას მისდევს ვრცელი ტრაქტატი მეტალთათვის ანუ მადანთა].
დღე შემდგომი
მეორე დღეს არქიერმან დაიბარა იოანე, უბოძა საჩუქარი და მასთან წიგნიცა მისხანას ემინჩიბაშთან, რომ ბერძნებში შესწეოდა საჩუქრისათვის. და ესრეთ მადლობელი გაისტუმრა იოანე მისხანისაკენ. 

რა მივიდა მუნ, ემინჩიბაშმან კარგად მიიღო, სახლი მისცა სადგომი, კარგად განუსვენა და მერე აჩვენა სპილენძისა და ვერცხლის გამოდნობა იოანეს. და მოეწონა ესე ხელოვნება. და მერეთ ასადილეს და აჩუქეს რაოდენიმე ბათმანი სპილენძი. იოანე მადლობელი წირვიდა სანაინისკენ. 

რა სანაინს მივიდა იოანე, იკითხა მუნ მყოფობა არღუთაშვილისა. უთხრეს სოლომონისა მუნ ყოფა. იოანემ გაგზავნა ზურაბა და სადგური სთხოვა. მისრულმან ზურაბამ მოიკითხა და სახლი სთხოვა. მან მაშინვე მისცა სახლი და ვახშმად თვისთან მიიპატიჟა იოანე. ესენი მივიდნენ დანიშნულსა სახლსა შინა და განისვენეს მუნ. 

და მერე, ვახშმის დროს, წარვიდა იოანე სოლომონთან. და რა მივიდა იოანე, ჰრქვა: მშვიდობა თქვენდა, მხარეგრძელო! 

მანცა მადლი უთხრა, მოიკითხა, მგზავრობის მიზეზები გამოჰკითხა. იოანემ ყოველივე უანბო. და მერე მოიღეს ვახშამი. რა კარგად მიიღეს ღვინო, სოლომონმა აიღო თასი, აამსო, მისცა იოანეს, და თითონაც სხვა თასი აიღო, აამსო ღვინით და უთხრა იოანეს: ეს ღვინო საზოგადოების სადღეგრძელოდ უნდა შევსვითო. 

ი ო ა ნ ე: ჯერ ასეა რიგი, ვინც მეპატრონე გვყავს, მისი უნდა დავლიოთ სადღეგრძელო და მერე საზოგადოებისა. 

ს ო ლ ო მ ო ნ: ახლა ჩვენა ვართ მეპატრონენი ჩვენის თავისა. 

ი ო ა ნ ე: ყოველნი ვპატრონობთ თავთა თვისთა, ესე ბუნებითა. 

ს ო ლ ო მ ო ნ: არა, საზოგადოებასაც ჩვენ უნდა უპატრონოთ. 

ი ო ა ნ ე: ვინა გყავთ ამხანაგნი და თანაშემწენი? 

ს ო ლ ო მ ო ნ: სარდალი, მელიქი, ამილახვარი, ერისთავი, თარხანი, ეშკააღაში და სალთუხუცესი და მე, მხარგრძელი, ხოლო სამღვდელოთში - ვართაპეტი და თბილელი და არქიმანდრიტი. 

ი ო ა ნ ე: ზურნა-ნაღარას მეტი არღარა გკლებიათ რა. 

ს ო ლ ო მ ო ნ: გვკიცხავ მაგ სიტყვით? 

ი ო ა ნ ე: დიაღ! 

ს ო ლ ო მ ო ნ: ვითარ ჰსჯი შენ? 

ი ო ა ნ ე: ოდესაც მეპატრონე აღარ იქნება, არცარა თქვენ იქნებით. 

ს ო ლ ო მ ო ნ: მრავალგან არის რესპუბლიკა. 

ი ო ა ნ ე: არა თქვენის ჭკუისანი! 

ს ო ლ ო მ ო ნ: ჩვენ უჭკუონი ვართ? 

ი ო ა ნ ე: თვალის დანახვით არა. 

ს ო ლ ო მ ო ნ: მაშ თვალში გვქონია ჭკუა? 

ი ო ა ნ ე: შენ აღიარე. საითაც წითელ კაბას დაინახავთ, იქით მირბიხართ. 

ს ო ლ ო მ ო ნ: არ იცი, ასეთნი გვამნი არიან, რომ სიბრძნით სრულნი. 

ი ო ა ნ ე: რომელნი? 

ს ო ლ ო მ ო ნ: იოანე, კონსტანტინე, გიორგი, დარჩია, ალექსანდრე, შანშე, სოლომონ, არსენი, ოანეზ, ელევთერ და მე. 

ი ო ა ნ ე: სახელები კარგად ჩამოთვალე და გთხოვ მიბრძანოთ, სალაყბოზედ და ბერუა ნალბანდის დუქანშიდ ისწავეთ ეს სიბრძნე, თუ რომელს სკოლაში განისწავლენით? 

ს ო ლ ო მ ო ნ: ჩვენში ჩინებულნი გვამნი ესენი არიან და მეფის ნათესავნი და მოყვრები და მოახლენი, და როგორ არა ეცოდინებათ რა? 

ი ო ა ნ ე: მალე მოხველ ჩემს სიტყვასთან. მეფის ქალიშვილობით, სიძეობით, ნათესაობით და მოხელობით ხომ არ იქნება სწავლა! უნდა, რომ სწავლულთაგან განისწავლნენ მაშინ იცნობენ თავს თვისსა და ქვეყანასა, და მაშინ შეიძლებენ ქვეყნის გამართვასა და სამსახურსა. აჰა, მე გეტყვი მაგალითსა: თქვენ მინბაში ბრძანდებით ამა მადნებისა და ზედამდეგი, იცით ამ მადანთ ხელოვნება, ანუ გამოდნობა ვერცხლისა, ან ვერცხლიდამ ოქროს გამოღება, ანუ სხვათა მეტალთა მოპოება? 

ს ო ლ ო მ ო ნ: მადანჩი ხომ არა ვარ, რომ ვიცოდე? 

ი ო ა ნ ე: უი ჩემს თავს, ცარიელი სახელი გწოდებია! მაშ რას გაიგებ, რომ ან ვერცხლი მოიპარონ ან ოქრო მაგ მოხელეთა? 

ს ო ლ ო მ ო ნ: რასაც მომცემენ, მე მივაბარებ და დავსწერ. 

ი ო ა ნ ე: მაშა ქვეყნის მართებლობასაც ამ სახედ დაიწყებთ და ააშენებთ ქვეყანას მაგ ჭკუით. 

ს ო ლ ო მ ო ნ: რასაც ჩემნი ამხანაგნი იქმონენ, მეც იმასა ვიქმ, და მეტი ჭკუა რათ მინდა? 

ი ო ა ნ ე: ბიძათქვენს, მაიარბაშს - ნადირშას ვექილს, თუ ენახეთ, თქვენს რჩევას არ გარდვიდოდა! 

ს ო ლ ო მ ო ნ: ის ჭკვიანი იყო. 

ი ო ა ნ ე: მართლად სპარსეთს, თურქისტანს, ინდოეთს და სხვათა ადგილთ ის მართევდა, და ჭკვიანი ყოფილა თუ არა? და ამას გარდა, არა გვანებიხარ ერთგულობაში იმას, თუ ვითარ უყვარდა საქართველოს მეფენი, და ან რა შეწევნა აჩვენა მეფე თეიმურაზს და მეფე ირაკლის. და იმის ჯილდოდ მიიღე არღუთაშვილმან მხარგრძელობა. 

ს ო ლ ო მ ო ნ: მე ადრევ მხარერძელი ვიყავ და, აჰა, სასაფლავოც იმათი მაქვს ეს სანაინი. 

ი ო ა ნ ე: ნუ გამიწყრებით, თქვენ განჯელი ბრძანდებით, რანიდამ მოსრულნი ანუ ყარაბაღიდამ, განჯის არღუთა სომხის შვილნი, რომელიც იყო ბუში ზაქარია მხაგრძელისა, მოსრულნი მის ხანას დროსა როსტომ მეფისასა. ხოლო მაიარბაშმან რა გაურიგა ნადირშასთან მეფეს თეიმურაზს და ირაკლის ქართლი და კახეთი, და აბდულაბეგ გადააყენა, მერეთ მეფემან გიბოძათ აზნაურობისა ხარისხი და სასაფლავო და სოფელი ესე. გარნა ძველად ეს ადგილი იყო სომეხთ მეფეთა და სასაფლავოცა, და მერმეთ თამარ მეფის მიერ მიეცათ ესე სასაფლავოდ მხაგრძელთა, სარდალთა მის მეფისათა. და უკანასკნელ ბიძამან შენმან, იოსებ ვარტაპეტმან, სთხოვა მეფესა ირაკლის გვარის მათის დამტკიცება, და გიბოძათ და მან აგრეთვე დაგიმტკიცებინათ ამ მეფის ნაბოძების წიგნის ძალით თავადობა მხაგრძელობისა რუსეთის იმპერატორს პავლე პეტროვიჩს, და სოფელიცა გიშოვათ მუნ. 

ს ო ლ ო მ ო ნ: ბიძაჩემს მაგრა სწყლობდა მეფე ერეკლე? 

ი ო ა ნ ე: არათუ მარტო იოსეფ ვართაპეტს, არამედ მოსე, ბიძაშენს, და ბეჟანს, მამაშენს, ერთგულობის და სამსახურისა გამო ყოველთვის ადგილი ჰქონდათ მეფესთან, და შენც მეფე გიორგი ვით გწყალობს, ეს ხომ ყოველთა იციან! და, აჰა, შენი სახლის კაცნი სისეა და სხვანი ვითარ განყოფილ არიან ხარისხით და პატივით თქვენგან. მაგრამ სჩანს ესე, რომელ უპურმარილო ყოფილხარ, ვითარცა თქმულა: ქართველი ჩაყვითლებული ანუ ჩაფითრებული შესახედავით, თათარი თეთრ-ყირმიზი და სომეხი შავი სახითა დაუნდობარი იქმნების. და შენი სახე საქმესავე თანა აჩენს. 

ს ო ლ ო მ ო ნ: რა დაუნდობლობა არის, თუ ვაჟისშვილებს ერგება მეფობა, ქალიშვილებსაც ერგებათ, ევროპაში ასეა განწესება. 

ი ო ა ნ ე: ეგე მაშინ იქნება, ოდეს ასწყდეს ერთ გვარში მთლად ვაჟისშვილები. და ახლა შენის მეცადინეობით და მოყვრობით ვერც ერთს ქალიშვილს მოუპოვებ ამ ადგილს. ვერც იოანეს - მეფობას, ვერც კონსტანტინეს დავითითურთ, ვერც შამშეს - ერისთობას, რომ თვით შამშე ბრმა ერისთვისაგან გამორიცხულია იმის წილობა (იხილე წყალობის წიგნში მეფის თეიმურაზისაგან ნაბოძებში), ვერც გიორგის - ამილახვრობას, ვერც ალექსანდრეს - ეშკააღაშობას, არც თამაზ, არც ჭავჭავაძე უთავაზებს, ვერც დარჩიას - მოურაობას ქალაქისას, ვერც სოლომონს - კლდეკარის ერისთობას, და ვერც თქვენ იქმთ მხარგერძელისემებრ სარდლობას, ვერც თბილელი - კათალიკოზობას, ვერც ოანეზა - ორქივატრობას და ვერც ელევთერ - ალავერდობას,  და ამისთვის გირჩევ, ამაოდ ნუ აშრობ თავსა თქვენსა. 

იოანემ განისვენა ღამესა მას. მეორესა დღესა იხილა მუნებურნი შენებულებანი და სიმაგრენი, დიდად მოიწონა და სთქვა: 

- მიკვირს მეფეთაგან, რატომ ეს ქალაქებსავით არ გაუკეთებიათ სიმაგრეები და ხალხი არ დაუსახლებიათ? ეს ხომ ბუნებისაგან არის თვით ქმნილი და მხედრობათაგან შეუალი. მაგრამ, ჰგავს, თანაშემწენი ვერ ჰყოლია ესევითარცა გულსმოდგინენი, არამედ მეძიებელნი საკუთრად თავთა თვისთა სარგებლობისა. 

და წარმოვიდა ახპატისაკენ, იგიცა იხილა, და მუნებური ეკკლესია და შენებულება დია მოიწონა. 

სამხრობის დროს მივიდნენ სადახლო სოფელსა შინა. ნახეს მუნ რაოდონიმე მსახურ-აზნაურნი, ჯარისკაცნი. და იკითხა იოანემ ვინაობა მათი და უთხრეს: 

- გიორგი ციციშვილი სარდალი აქ ბრძანდება. ფანბაკს აპირებს მისვლას ამ ჯარით. 

იოანე მაშინვე გარდახდა ცხენიდამ და ზურაბა აახლო სარდალს და ლოცვა-კურხევით მოიკითხა. მან მაშინვე სახლი მიაცემინა და ვახშმად თვისთან დაიბარა. იოანემ საგზაო ტანისამოსი გაიხადა და მცირე განისვენა. რა ვახშმის დრო მოვიდა, განემზადა იოანე და წარვიდა სარდალთან. მისრული იოანე სარდალს თავს დაუკრავს და იტყვის: მშვიდობა, მშვიდობა შენდა, სარდალ-მოურავ, მეფის სიმამრო! 

ს ა რ დ ა ლ ი: სულისაცა შენისა თანა, დოსითეოსის გამზრდელო! 

ი ო ა ნ ე: უი ჩემს თავს! ეგ ჩემი ტიტლა არ არის. 

ს ა რ დ ა ლ ი: და არც ბატონის სიმამრობა არს სახელო. 

ი ო ა ნ ე: ეგ ასეთი სახელო არის, რომ მაგან გაშოვნინა სხვა სახელონი. 

ს ა რ დ ა ლ ი: ჩვენს გვარში ყოველთვის ყოფილა სარდლობაც და მოურაობაც. 

ი ო ა ნ ე: მაინც თქვენ უფრო კეთილდღეობა ბატონის სიმამრობამ მოგიგოთ. 

ს ა რ დ ა ლ ი: მე ვნანობ ღმერთსა. და მითხარ, რადგან მეცნიერს გეძახიან, რა არს კეთილდღეობა და ბოროტშემთხვევა? 

ი ო ა ნ ე: გარემოებანი შემადგენელნი კეთილდღეობისა კაცობრიობისა ბუნებისანი არიან: სიმრთელე, აღზრდილობა, უშიშროება, სიმდიდრე და გრძლად ცხოვრება. ხოლო ბოროტშემთხვეულებანი, ანუ უბედურებანი არიან უკვე: სნეულება, უზრდელობა ანუ უცოდინრობა, მონება, სიგლახაკე და მოკლედ ცხოვრება. 

ს ა რ დ ა ლ ი: ამა რიცხვთა შორის ვიცი აზიური ზრდილობა, სიმდიდრეცა მაქვს ჩემ შესაფერად და სიცოცხლეც გრძელი, სამოცდაათუთხმეტისა მეტი ვარ წლითა, და არცა ვარ სნეულ. 

ი ო ა ნ ე: მართლად კეთილდღეობა მოგეწერებათ, თუ ბოლოს თავიც იცხონეთ. 

ს ა რ დ ა ლ ი: ვინც ბერი მინახავს, ყოველს ეს შენი სიტყვა უთქვამს, ვითომც მივცე რამე და მაცხოვნონ. 

ი ო ა ნ ე: მე მაგისთვის არ მოგახსენებ, მაგრამ ბედნიერება ასეთი რამ არის, რომ მალე შეიძულებს თვისსა მეგობარს, და ამისთვის არ უნდა მიენდოს კაცი ბედნიერებასა... 

ს ა რ დ ა ლ ი: ასეთი არავინ ვნახე, რომ სიმდიდრისადმი არა ჰქონდეს გული შემსჭვალული და შენც ამისთვის არ დარბიხარ? ქართლი შემოირბინე და კახეთი. 

ი ო ა ნ ე: მართალია, მე მონასტრის სამსახურის გულისთვის დავდივარ, და ვინც არას მოცემს მოწყალებას, მე ძალად ვერავის რას წავართმევ. 

ს ა რ დ ა ლ ი: მაშა მე კი ვართმევ? 

ი ო ა ნ ე: ხალხნი ასე ჩივიან. 

ს ა რ დ ა ლ ი: შენ დიაღ თავს გახველ, ბატონის კარგი ყმანი არღარავინ გაუშვი გაულანძღავნი და ახლა ხელი მეც მომყავ. მე იმათსავით, ხომ იცი, არ დაგითმობ! 

ი ო ა ნ ე: ვინ განვლანძღე და ანუ თქვენ რა მოგახსენე წინააღმდეგი? 

ს ა რ დ ა ლ ი: ალექსანდრე მაყაშვილი და ელეფთერ. 

ი ო ა ნ ე: თქვენ იმათ ამხანაგი ბრძანდებით? 

ს ა რ დ ა ლ ი: დიაღ! 

ი ო ა ნ ე: ახლა კი მჯერა, რომ თქვენც მომხვეჭი იქნებით. 

ს ა რ დ ა ლ ი: არ იცი შენ, სამეფო საქმეებს სულ ჩვენ ვმართავთ და რიგსაც ვაძლევთ? 

ი ო ა ნ ე: თუ სწორედ საქმის დაჭერა გინდოდა, მეფე ირაკლის ვინც დარჩა, ისინი სულ უნდა ყოფილიყვნენ საქმეში, მარტო თქვენ არ უნდა მიგეღოთ. 

ს ა რ დ ა ლ ი: იმათ რა კარგა დააწყვეს საქმე? ტფილისი ააღებინეს მტერსა! 

ი ო ა ნ ე: იმათი რა ბრალია, ჯარით არავინ გამოხვედით და ყოველთა უსუსტეთ. 

ს ა რ დ ა ლ ი: მე ჩემზე დიდი კაცი არავინ მინდა. და ვინც არ მემსახურება, არც საქმეში გავრევ. 

ი ო ა ნ ე: თქვენი ამხანაგნი რას გემსახურებიან და ან რა გააკეთეს ღირსი ხსოვნისა? 

ს ა რ დ ა ლ ი: თუ ისინი შემწედ არა მყვანდნენ დიდი არეულობები იქმნებოდა სამეფო სახლში და სხვაგანაც. 

ი ო ა ნ ე: არეულობა მეტი რაღა უნდა, შინაგან ბრძოლანი და გარეგან ხდომანი თქვენთან წარმოებენ. და ახლა ბრმა ხანის საომრადაცა მიხვალთ, რომ ბრმისაგან დამარცხდე. ესეც ჩვენის ქვეყნისათვის სირცხვილია. 

მაშინ სარდალი განრისხდა და უბრძანა თვისთა მსახურთა დიაკვნის პაღურით გაგდება და იმ სოფლიდამაც განდევნა. დიაკვინი გამოაგდეს კისრის კვრით და ცხენებით მოგვარეს მათ. და ესრეთ განდევნეს სოფლიდამ. 

იოანე შეწუხებული ფიქრობდა, თუ საით წავიდეს, ვინაიდგინ გზა არ იცოდა იმ სოფლებისა, და დამეცა იყო. ამა ფიქრითა აქა-იქ მიმოეხეტებოდა. რა ესე იხილა ზურაბამ, უთხრა: 

- ბერო, რომ არავინ ერჩის შენს სწავლასა და ყოველგან შეურაცხგყვეს, რატომ არ დასდგები შენს ქერქშია? აბა, რა შეიმატე შენის მოძღვრებითა? ვახშამი დაჰკარგე, ძილი და საჩუქარი, და ახლა არც კი ვიცით, საით მივალთ, ვაი თუ მგლებმანც შეგვჭამონ. 

ი ო ა ნ ე: „მრავალ არიან ჭირნი მართალთანი“. მე გასარისხებელი არა მითქვამს რა, რაც მკითხა, სწორე უთხარ. მაგრამ რაც მსმენია მისთვის და არ ვიჯერებდი, ახლა თვით ჩემზედაც გამოვიცადე. დაეხსენ - იუნჯებს და არა უწყის, ვის შეუკრიბოს. უკანასნელ მაღაქელაშვილს დარჩება. 

ზ უ რ ა ბ ა: მაგ წინასწარმეტყველებით შენ ბევრი გერგება! 

ი ო ა ნ ე: ხომ გაგიგონია: „ზეთი ცოდვისა ნუ განაპოხებს თავსა ჩემსა“. 

დღე შემდგომი
ხოლო ხვალისა დღე დილას ადრე აღკაზმეს ცხენები, ამხედრდენ და გაემართნენ დემურჩასანისაკენ. რა დიაკვანი მივიდა, მუნ იცნა ერთი ქართველი მსახური და უთხრა: 

ი ო ა ნ ე: აქა რასა იქმ, ძმაო? 

მ ა ნ  უთხრა: ფარნაოზ ბატონისშვილი აქ ბრძანდობაო. 

ი ო ა ნ ე ს  დია იამა და უთხრა მას კაცსა: ვინ ახლავს აქ თავადი ანუ სამღვდელო? 

მ ა ნ  უთხრა: ერისთავის ძე და ეშკააღაში თამაზ, აგრეთვე იასტოს. 

ი ო ა ნ ე ს  დიაღ იამა და უთხრა: იასტოსთან მიმიყვანეო. 

მან სახლი აჩვენა. იოანე გარდახდა და, რა შინ შევიდა, იასტოს ეამბორა. იასტოსმან კარგად შეიტკბო, მოიკითხა სიარულის მიზეზი, ყოველივე გამოსცნო და უთხრა: მეც შეგეწევი იქ ბატონისშვილთან. 

მცირეს ხანს შემდგომ იასტოც წივიდა ბატონისშვილთან, იოანეც თან წაიყვანა. ბატონისშვილმან კარგად მიიღო იოანე, დასხდენ. იოანეს თავისი მოგზაურობის მიზეზი გამოჰკითხეს და ან სად ევლო, ან რა შემთხვეოდა, სულ ყოველივე სცნეს. 

რა იოანეს შეურაცხყოფა ზოგისა ერთისაგან სცნო იასტოსმან, სთქვა: ახლანდელის ჟამისაგან არა რაჲ საკვირველია, მეც ზიარება მაქვს შენ თანა, იოანე, ესეგვართა დევნათა და შეურაცხებათა შინა. 

ი ო ა ნ ე: მიხარის მაგისთვის, ვინაიდგან ვმონაწილეობთ ნეტარებითა, ვითარცა ბძანებს უფალი: „ნეტარ იყვნენ დევნულნი სიმართლისათვის, რამეთუ მათი არს სასუფეველი ცათა“. 

ი ა ს ტ ო ს: მართალ და ჭეშმარიტ არს სიტყვა ეგე. - და მერე ჰკითხა: - შეისრულე სწავლა? 

ი ო ა ნ ე: ჰე, მადლითა თქვენითა! 

ი ა ს ტ ო ს: ფილოსოფია ზოგი რამ ჩემგან მოისმინეთ, ხოლო მეტაფიზიკა და ღვთისმეტყველება გასწავლათ რეკტორმა თუ არა? 

ი ო ა ნ ე: დამასწავლა! 

ი ა ს ტ ო ს: მაშა გკითხავ ღვთისმეტყველობისათვის!
[ამას მისდევს ტრაქტატი ღვთისმეტყვლებისათვის].
ზ უ რ ა ბ ა: ბატონო იასტოს! ქართლმან, კახეთმან და სომხითმან ვერ მოღალეს ეგ ბერი ლაქლაქისაგან და შენ როგორ უნდა დაღალო, ეს სამი თვეა თითქმის ამ ყოფაშია! კაია, ხელი აიღე, მშიერი დავიხოცენით. 

მაშინ ყოველთა იწყეს სიცილი, მოიღეს სადილი და დასხდენ და შეექმნათ მხიარულება. რა სადილი დასრულდა, თამაზ ორბელიანი, ეშკააღაში, გამოეთხოვა ბატონიშვილს თავის სოფელში ვაშლოვანს წასასვლელად და იოანე ბერსაც სთხოვა თავისთან წაყოლა. ბატონისშვილმან იოანეს აჩუქა და უბრძანა: 

- მე მინდოდა შენთან უბნრბა რაისამე, გარნა ვინაიდგან ეშკააღაშმან ინება შენი თანხლება, სხვა დროსაც შევიყრებით სადმე და მაშინ ვიუბნოთ. 

იოანე მადლობელი გამოეთხოვა და განემართნენ გაშლოვნისაკენ. 

რა იაღლუჯას გადმოვიდნენ, დია დიდმა ქარმან იწყო ქროლა და დიდად შეიწუხა ესენი, მოვიდნენ და ერთსა ხევსა შინა შთამოხდენ ცხენთაგან და მცირედ შეისვენეს. 

მაშინ თამაზმან ჰკითხა იოანეს: 

- უნდა მაცნობოთ, თუ ეს ქარი რაისა მიზეზით ქრის? 

ზ უ რ ა ბ ა: მართლად უბნობთ მაგას, უნდა ამ ბერმან კარგად იცოდეს, რადგან დიაღ მსუბუქად გახლავს. 

თ ა მ ა ზ: რაში ეტყობა მსუბუქობა? ვინც რას ჰკითხავს, ყოველსავე კანონიერად ეუბნება. 

ზ უ რ ა ბ ა: მე ამისთვის მოგახსენე, რადგან ესეცა ასე ხშირად დაქრის. 

თ ა მ ა ზ: ბუმბული ხომ არ ასხია? 

ზ უ რ ა ბ ა: რა მოგახსენო, ძალიან კი ფრინავს! 

თ ა მ ა ზ: მაშა ბუმბულს რაღა ქარი უნდა? 

ზ უ რ ა ბ ა: ეგ თქვენ უკეთ იცით. 

თ ა მ ა ზ: მაშა მეც მწამობს რასმე? 

ზ უ რ ა ბ ა: თქვენსა და ამ ბერის მგზავრობაში კი დაიწყო ქარმან ქროლა და არ ვიცი, რა მიზეზია. 

თ ა მ ა ზ: მაშა, ჰგავს, ქარიანი ვყოფილვართ! 

ზ უ რ ა ბ ა: ზურაბ ყაფლანისშვილი ასე მოგახსენებსთ. 

თ ა მ ა ზ: მე თუ მსუბუქი ვარ, ის კი გიჟია! 

და მრავალი იცინეს. და მერე კვალად ჰკითხა თამაზმან იოანეს ქარისა ქროლისა მიზეზი.
[ამას მოსდევს ტრაქტატი ქარისათვის].
და მერე განემართნენ ვაშლოვანისკენ. რა მიიწივნენ მუნ, თამაზმან უბოძა სახლი სადგურად იოანეს და ჰრქვა: 

- მცირედ განისვენეთ და ვახშმად მოდით ჩემთან! 

იოანე მივიდა თვისსა სადგომსა და დასადგურდა, და მერეთ ვახშმის დროს მივიდნენ თამაზთან. თამაზმან წარიყვანა სახლსა თვისსა. იხილა იოანემ სულ მთლად ყაფლანიანთა სახლეულობანი და სხვანიცა მოყვრებნი მისნი, რომელნიც მოსრულ იყვნენ ძეობისათვის ღამის სათევლად, რომელ იმ კვირაში დასაწოლი ყვანდა უკვე ცოლი თამაზს. ეშკააღაშმან იოანე წარადგინა ქალებთან და გააცნო ყოველნი და უთხრა: ესე დია მეცნიერია და რასაც ჰკითხავთ, ყოველსავე შეგამცნებსთო. 

მათ დიდად იამათ, მოიკითხეს და მიიწვიეს, თვისთან დასვეს და მოგზაურობის ვითარებაცა გამოჰკითხეს. იოანემ ყოველივე აცნობა, რა მცირე ხანმა განვლო, იოანემ იხილა, რომელ რაოდენნიმე ბოშები მკითხავები და გვერდწითლისა დედა შემოვიდნენ. ქალებმან კარგად მიიღეს, დასხეს და უთხრეს: 

- აჰა, ეს ბერიც მეცნიერია და თქვენც უნდა აჩვენოთ თქვენი უკვე ხელოვნება, თუ ეს ახლად დასაბადებელი ქალი იქნება თუ ვაჟი, და ან ვითარის ბედისა იქმნების. 

მაშინ ზოგთა ქერის ყრა დაუწყეს და ზოგთა ლობიოს გაშლა და ზოგთა ხელისგულის სინჯვა და ესევითარნი ზოგთა რა სთქვეს და ზოგთა რა, რომელიც არცა ერთის სიტყვა მიუდგა ერთმანერთს. მაშინ გვერდისწითლის ცოლმან მოიღო ჯამით წყალი და შინჯვა დაუწყო და სხვათა ზედა ამან უკეთა სთქვა. რა ესე იხილა იოანემ, თქვა: 

- ამ დედაკაცს ასტროლოგია სცოდნია ანუ საწუთროს ჯამში ჩახედგა, და სად უსწავლია? 

გაუკვირდა, ქარელში ვინ ასწავლიდაო, და თქვა: ბებერო, მე ხომ გიცნობ შენ და კიდე კუდიანობისაგან ხელი არ აგიღიაო? 

მაშინ  ბ ე ბ ე რ ი: ჩემი სარჩო ეს არის, რას გაგიჟებულხარო? 

ი ო ა ნ ე: მისნობით რჩომა სჯულის წინააღმდეგია. 

გ ვ ე დ წ ი თ ე ლ ი ს  დ ე დ ა: შენ რაღად თხოულობ და ტყვლად ხალხს ატყუებ და ართმევ, რომ საყდარს ვაკეთებო, ეგ კი არ არის ცოდვა? 

ი ო ა ნ ე: უი ჩემს თავს! ეკკლესიისათვის ღვწა რა ცოდვა არის? მაგრამ ეგ კი ცოდვა არის, რომ ქერსა ჰყრი და ატყუებ ხალხს მაგით, ქერის მარცვლებმა და ლობიომ რა უნდა გაცნობოს?! 

გ ვ ე რ დ წ ი თ ე ლ ი ს  ც ო ლ ი: მაშ შენ იწინასწარმეტყველე და გვითხარ წინასწარ. 

ი ო ა ნ ე: მე წინასწარმეტყველების მადლში არა ვარ მიწევნილი, მაგრამ მაგ მკითხაობის გვარი უკეთ ვიცი, და არც ცოდვაა, ვინც ისე შენიშნავს. 

მაშინ ყოველთა ქალებმან ერთბაშად სთხოვეს იოანეს, რომ გვითხარ, როგორც იციო. ხოლო იძულებული დიაკვანი მოჰყვა [„მისნობისათვის“]. 

დღე შემდგომი
ხოლო მეორესა დღესა წარვიდა თბილელს არსენისთან და წარუღო წიგნები, რომელისამე საქმისათვის მოწერილი სომხითიდგან, ვინაიდგან იგი მართევდა თანამდებობასა მანგლელისასა. მისრული მუნ დიაკვანი ცხადუყოფს რომელსამე მუნ მდგომარეობათაგანსა ხლებასა თვისსა მიტროპოლიტისადმი. მცნობი არსენი თბილელი მოუწოდებს მას. იოანე მივალს, მდაბლა ეამბორებოს და მიართმევს წერილთა. 

თბილელი შეიტკბობს მას კეთილად და, ოდეს წარიკითხავს წიგნებსა, უბრძანებს დიაკვანს: კეთილის ანბით მოხველ ჩვენდა და აქა უნდა ისადილოო. 

იოანემაც მადლობა მოახსენა. და მერე თბილელი გაბრძანდა საქათმოსა შინა და იოანეცა თანა იახლა. იხილა თბილელმან, რომე ათსა მისსა ყვერულსა აკლია ერთი ყვერული. და უბრძანა მექათმეს: სადა არს ერთი იგი, რომელიცა აკლს ამათ? 

ხოლო მან მოახსენა მას: სახლთუხუცესმან წამგვარა თვისსა ათის თავშია. 

განრისხდა მაშინ თბილელი, დაუწყო ლანძღგა სახლთუხუცესს და წყევა და განახშირებდა რისხვასა. 

მაშინ  ი ო ა ნ ე: ყოვლადსამღვდელოო! ეთის ქათმისათვის მცირე შერისხვაც კმარა, არა თუ წყევლა და შეჩვენებაო, ამაში კანონი გაქვთ. 

თ ბ ი ლ ე ლ ი: რათ იკადნიერა და წარიყვანა ჩემი საყვარელი ყვერული? კიდეც გავლახავ ამისთვის, შენთვის მინდა დამეკვლევინებინა. 

ი ო ა ნ ე: ნუ განრისხდებით, მე ყველსაც დავსჯერდები, ოღონდ იმას მიუტევეთ. 

თ ბ ი ლ ე ლ ი: გიჟი ყოფილხარ, ბერო! ღმერთმან ადამ ერთის ლეღვის მარცვლის შეჭმისათვის სამოთხიდამ განსდევნა და რამდენი წელიწადი იტანჯა მისნი და მისნი შთამომავალნიცა? და ჩემმა სახლთხუცესმა ჩემი მსუქანი ყვერული შემიჭამა, ეს როგორ უნდა დაუთმო? აჰა, სამართალი შენც საჯე! 

ი ო ა ნ ე: რადგან თქვენს უნებურად უქმნია, დანაშაული აქვს, და ეყოფა ეგე შერისხვაცა. - და მცირედ დაამშვიდა თბილელი. 

და მერე ბრძანა თბილელმან და მოიღეს სადილი. რა მცირედ შეექცნენ, თბილელმან ბრძანა: 

- მაინც ეს სიონელნი კრებულნი თვისის მღვდელმთავრის ურჩნი და უსიამოვნონი არიან, რაგინდ პატივში ყვანდესთ. 

ი ო ა ნ ე: ამგვარის ურჩების მაგალითნი თქვენ ხართ, ამაზე ნუ გამიწყრებით. 

თ ბ ი ლ ე ლ ი: ვითარ? 

ი ო ა ნ ე: თქვენც არა ბრძანდებით მორჩილი კათოლიკოზ-პატრიარხისა, არცა ეგზარხისა. 

თ ბ ი ლ ე ლ ი: რად უნდა ვიყო მორჩილი? ისინიც მღვდელმთავარნი არიან და მეცა! 

ი ო ა ნ ე: მართალია, მღვდელმოქმედებაში ერთი ხართ, მაგრამ ხარისხით კი განყოფილნი. იხილეო, სხვა ქვეყნებშიაც თუ ვითარ ხარისხად არიან განყოფილნი სამღვდელონიც და სამეფო მოხელეებიცა. ეგრეთვე ჯერეთ ტფილისი არ იყო აღშენებული, რომ კათოლიკოზი იჯდა მცხეთას. 

თ ბ ი ლ ე ლ ი: რა ვყოთ მაგისთვის, კათოლიკოზსაც თეთრი ბარტყულა ხურავს და მეცა. 

მაშინ  ზ უ რ ა ბ ა: ყოვლადსამღვდელო, როდესაც შავი ბარტყულა გეხურათ ორთავე, თუ მაშინ იყო უფროსი, ახლა თეთრი ბარტყულით როგორ წაერთმევა უფროსობა? 

მაშინ  ი ო ა ნ ე  ო ს ე შ ვ ი ლ ი: აჰა, გიჟნიც ამას ამტკიცებენ! 

თბილელი განწყრა, ოსეშვილს უბრძანა: 

- შენ ყვერულის შეჭმაც შეგრჩა და ახლა ამ გიჟის სიტყვასა ამტკიცებ! 

ორივე კარში გამოყარა და გაჯავრებული თბილელი ადგა და თვისსა საწოლსა შინა შევიდა. დიაკვანიც გამოვიდა და მოეწია ოსეშვილს. ოსეშვილმან თავისთან მიიწვია ყავაზედ და შევიდნენ მისსა სახლსა შინა. მიიღეს ყავა და მერე იმუსაიფეს. 

შემდგომად დიაკვანმა აქო იოანე ოსეშვილისაგან ქმნილი ეპიტაფია კათოლიკოს ანტონის პირველზედ თქმული, რომელსა შინა გამოეყვანა იანბიკოდ ათორმეტნი ზოდიაქნი, მზისა ეტლნი. და მაშინ ოსეშვილმან ჰკითხა იოანეს: 

- უწყია ზოდიაქთა თვისებანი, უკეთუ არა, და ანუ ვინმცა ეტლთა მათ ზედა იშობებიან თუ ვითარისა თვისებისა იქმნებიან? 

ი ო ა ნ ე: უწყი, რაოდენ ჩემგან შესაძლებელ არს.
[ამას მოჰყვება ტრაქტატი ათორმეტთა ზოდიაქთა შესახებ].
დიაკვანი აღდგა და გამოეთხოვა ოსეშვილს. ოსეშვილმანც აჩუქა ერთი სამეცნიერო წიგნთაგანი და იოანე მმადლობელი წარვიდა თვისსა სადგომსა.
დღე შემდგომი
ხოლო ხვალისა დღე, საღამოს ჟამს, აღდგა იოანე და, წარვიდა კათოლიკოზთან. გარმა რომელთამე სამეფო საქმეების გამო ვერა იხილა მათი უწმიდესობა. მუნ, მყოფთა ბერებთა მიიღეს და, რა კარგად დაღამდა, აღდგა დიაკვანი და წარმოემართა სახლისკენ. ამ ჟამად დიაღ ძლიერმან ავდარმან იწყო წვიმად და იოანეს ანჩისხატსა კარზედა შეხვდა უკვე ჰარონ მღვდელი ალექსისშვილი. იცნა დიაკვანი და უთხრა: იოანე! ამ წვიმაში სად ყოფილხარ? წამოდი ჩემს სადგომს, ვიცი, შორს დგეხარ და ძლიერ გაიწუწები და ანაფორა წაგიხდება. 

დიაკვანმან მადლობა მოახსენა და წარვიდნენ ერთად, რა ჰარონისა სახლსა შინა შევიდნენ, არონმა აცნობა სახლეულობაჲ თვისი. დიაკვანმა მდაბლად მოიკითხა და მერე დასხდენ. ჰარონმან გამოჰკითხა მისი მგზავრობის მიზეზი. იოანემ ყოველივე ცხადუყო. 

და მერეთ  ჰ ა რ ო ნ ი: უფალო დიაკვანო, ვივახშმოთ ახლა, რაც ღმერთს მოეცეს, იმით ვისეროთ და ამაღამაც აქ განისვენე! 

დიაკვანმან მადლობა მოახსენა. და მერე მოიღეს ვახშამი. და რადგან მარხვის დღე იყო - ოთხშაბათი, ჰარონმა ვერღარა მოასწრო რა მლაშე თევზისა და ხიზილალას მეტი, ბოდიშით მოართო იოანეს და ორნივე კარგად შეექცნენ და ღვინოც საკმაოდ იხმიეს. რა ვახშამი დასრულდა, სერობის ლოცვის შემდგომ დიაკვანს ცალ მხარეს მის დარბაზში დაუდგეს ქვეშე და ცალ მხარეს - ჰარონსა. 

რა დაიძინეს და სამთლებიც ჩამქრალი ოყო, დიაკვანს დიდად მოსწყურდა წყალი მლაშის საჭმლის გამო და, რაოდენიცა ეცადა მოთმინებასა, ვერღა გასძლო, ვერც ჰარონის თავაზის გულისთვის დაიძახა. დაბოლოს იძულებული აღსდგა და წყლის ჭურჭელსა დაუწყო ძებნა ამა ბნელს სახლშია და აქა-იქ ხელებს აცაცუნებდა, რომე წყალი ეპოვნა. ამა ძებნასა შინა უეცრად წააწყდა ჰარონის ქვეშაგებსა და, რომელსაც მხარესა ჰარონის მეუღლე იწვა, იქ ხალიჩას ფეხი წამოჰკრა, დიაკვანი წაიქცა და ჰარონის ცოლსა ზედან წააწვა. მაშინ ამა ქალმან შეჰყვირა: 

- მიშველე, მღვდელო, ვინ წამომაწვაო! 

მსწრაფლ ჰარონი წამოხლტა, დიაკვანს ხელი სტაცა და ასწივა, ააყენა და დაიძახა: 

- გოგო, სანთელი მოიტანეო! 

რა სანთელი შემოიტანეს, იცნო დიაკვანი და უთხრა: 

- არა გრცხვენიან, რომ შეგიწყნარეთ, პატივი გეცით და შენ შესაგინებლად მოგვინდომეო?! 

დ ი ა კ ვ ა ნ ი: რას ბრძანებთ, წყალს ვეძებდი და უცნაურად აქ წავიქეციო, გამიშვით!.. 

და გაიწია დიაკვანმან. ჰარომაც მეორე ხელი სტაცა ახალუხშია და ახალუხის უბე მოხვდა ხელში, ემძიმა და სთქვა: 

- ჰო, ვახშმის ფული ვიშოვე... 

და გასწია ახალუხს და გააძრო. 

დიაკვანი მაღლის ხმით ეხვეწებოდა: 

- მომეც ჩემი ახალუხი, ჭეშმარიტად მართალი ვარ, შეცოდება არა მაქვს რაო! 

გარნა ჰარონიც ჯავრობდა და არ აძლევდა. რა ამათი ყვირილი მეორეს სადგომს რეკტორს დავითს მიესმა, მსრაფლ შემოვიდა და იხილა, რომ დიაკვანი თავშიშველი სდგას და ეხვეწება ჰარონს. 

მაშინ  დ ა ვ ი თ: რა ამბავია, მღვდელო? 

ჰ ა რ ო ნ: ჩემო ბიძავ, აჰა, ამ შენმან გაზრდილმან დიაკვანმან შენი სძალისა ვითარი შაურაცხყოფა მოინდომა, იხილეთ! 

დ ა ვ ი თ: სტყუი, ეგ მაგისთანა კაცი არ არის, ეგ ჩემი გაზრდილია და პატიოსანი კაცია! 

ჰ ა რ ო ნ: კიდეც ამიტომ იკადნიერა ესგვარი საქმე, რადგან შენი გაზრდილია, კახპობისა და ბოზობის მეტს რას ასწავლიდი და ან რას ისწავლიდა! 

რეკტორი განრისხდა და უთხრა: 

- ნახე, ამ უკეთურს რას ამბობს? მე ავს ვასწავლიდი? რით ამტკიცებ, სთქვი! 

და ჯოხი მიუტანა პირშია. 

ჰ ა რ ო ნ: ასე ვამტკიცებ, მასწავლელთა ბოროტთა სწავლანიცა ბოროტ არიან. 

რეკტორი განწყრა და უთხრა: 

- არ იცი, შე გასაკრეჭო, რომელ ნაყოფთაგან ბოროტთა შობილნიცა ბოროტ არიან? 

და მერმე შეაგინეს ერთმანერთს. მაშინ გასწყრა რეკტორი და გარდაჰკრა ჯოხი ჰარონსა. ჰარონ ეძგერა და სტაცა ხელი წვერშია. მიაფრინდნენ ერთმანერთსა და დაუწყეს წვერისა და თმის გლეჯა. 

მაშინ იოანემ თავის ახალუხს და ტანისამოსს დაავლო ხელი და კარში გამოვარდა. მაგრამ კარსა თავი ჰკრა და ერთი დიდი კოპივით დააჯდა. ამა ყოფაში შევიდა დეკანოზი სოლომონ, ორთავე ამხილა და გააშველა. ხოლო დიაკვანი თავდაჟეჟილი მოვიდა შინა და კიდეც გათენდა. 

დღე შემდგომი
ხოლო ხვალისა დღე იოანე წირვის დროს წარვიდა ფრანგების საყდრისაკენ. რა მუნ მივიდა, იხილა, რომელ წირვაზედ იდგნენ და პატრი ქადაგებდა. იოანეს დია მოეწონა და სთქვა: 

- აჰა მეცნიერება ასე კარგი, რომელ რომაული პატრი, ჯერ სამი წელი არ არის გასული, რომ აქ მოსულა, და ქართული ენით ვით უსწავლია ასე კარგად, რომ კიდეც ქადაგებს? ასე უნდა იყვნენ სამღვდელონი აღზრდილნი და სწავლულნი და ასე უნდა აქვნდესთ გულსმოდგინება თვისისა სამწყსოსათვის. 

რა წირვა დასრულდა, პატრი ანდრიამ აღიყვანა იოანე თვისსა სადგომსა, მოიკითხა მშვიდობით, მისი ვითარებაც გამოჰკითხა. იოანემ ყოველივე ცხადუყო, პატრმაც მოუწონა: კეთილი საქმე არს, რადგან მონასტრისათვის იღწვიო. და მერე ჰკითხა ზოგი რამ საეკლესიო. იოანემ დიაღ კარგა მიუგო და მერე უთხრა: 

- რადგან ისტორია მეორე თვალია სიბრძნისა, იგიც გისწავია თუ არა? 

ი ო ა ნ ე: ჰე, მისწავლია! 

პ ა ტ რ ი: რადგან ისტორიის მცოდნემ ღეოღრაფიაც უნდა იცოდეს, იცია იგიცა? 

ი ო ა ნ ე: ვიცი, რაოდენ ჩვენსა ქვეყანასა შეფერობს. 

[ამას მიჰყვება ფრიად ვრცელი გეოგრაფიულ-ისტორიული მიმოხილვა მსოფლიოსი]. 

ოდესცა დაასრულა დიაკვანმა ღეოღრაფიაზედ უბნობა, მაშინ პეტრმან ჰრქვა: 

- დიაკვანო, ასე მათნე აზიურისა და ევროპიისა ქვეყნების ადგილთა მდებარეობისა აღმოჩინება, რომელ მე ამის მეტი ქება არ ძალმიცს, რომ უთუოდ მამა ევროპიელი გყოლია და დედაი აზიელი. 

ი ო ა ნ ე: დედისა მართალი, რომ აზიელობა ეთქმის, მაგრამ მამას კი ვერ ვიტყვი ევროპიელად. 

პ ა ტ რ ი: მე ამისთვის გავბედე, რომ შენი სახე გვაჩვენებს თეთრყირმიზობასა, ქერა წვერსა და თმასა, და ეგრეთვე ჭრელთა თვალებთა. 

ი ო ა ნ ე: უი, ჩემს თავს, რუსს ხომ არ მწამობთ მამად? 

პ ა ტ რ ი: თქვენი სახე ამტკიცებს. და როდისა ხარ დაბადებული? 

ი ო ა ნ ე: ბურნაშოვის დროსა. 

პატრი: მაშ, წადი, დედას ჰკითხე, ის სწორეს გეტყვის. 

ი ო ა ნ ე: უი, ჩემს თავს! ეგ რომ უთხრა, ცემით მომკლავენ. 

ამაზედ ბევრი იცინეს და პატრმან სადილი მოითხოვა და დიაკვანი ზურაბითურთ სადილად თვისთან დააყენა. ოდეს მოიღეს სადილი, იოანემ ხორცი არ მიიღო. პატრმან საურწყოო მოუტანა და ამასთან ცხვრის ყვერები მოხარშული, შეშრანგად კვერცის სახედ ქმნილი. 

მიართვეს დიაკვანს. და უთხრა პატრმან: მიირთვით ესე ბატის კვერცხები. 

იოანემ ხელი მიჰყო და გემრიელად მიიღო და თქვა: დიაღ, გემრიელად შემგბარი იყო ეს ბატის კვერცხები. 

მაშინ  ზ უ რ ა ბ ა მ: უფალო პატრო, ჩვენი მონასტრის დიაკვანი ნახეთ, ვითარი მემარხულეა, ცხვრის ხორცს კი არა სჭამს და ყვერებს კი გემრიელად მიიღებს. 

მაშინ  ი ო ა ნ ე მ: უი ჩემ თავს! მე კვერცხებად მივიღე და ეს რატომ ასე მომიხდა! 

და იწყო ნერწყვა. 

მაშინ  პ ა ტ რ ი: ბერო, მარხულობისაგან დასუსტებული იქნები და მე განგებ საყუათოდ გაჭამე ეგე, მაგით არ წარსწმყდები. 

ი ო ა ნ ე: არა ბატონო, მე მაგას არ მოგახსენებ, მაგრამ თუ შემიტყვეს ხალხთა, ყვერიჭამიას დამარქმევენ. 

პ ა ტ რ ი: რა იქნება ეგე, რადგან ყვერიგლეჯია მონოზონი გყავთ, ყვერიჭამია ბერიც რომ იყოს, წინააღმდეგი არა არის რა. 

ი ო ა ნ ე: უფალო, იმ მონოზონმან თუ მოგლიჯა ვისვე ყვერი, სიწმინდისმოყვარებითა ქმნა, მაგრამ მე ნაყროვნობაში დამწამებენო. 

პ ა ტ რ ი: ნუ გეშინიან, არ გაგამხელთ. 

მაშინ  ზ უ რ ა ბ ა: თუ ერთი ოქრო არ მომცა, ახლავ გავამხელო. 

დ ი ა კ ვ ა ნ ი: ოქროს მაინც არ მოგცემ, გინდ ცხვარიჭამია დამარქოო. 

ამაზედ ბევრი იცინეს და დასრულდა სადილი. დიაკვანი მადლობელი გამოეთხოვა პატრსა და მოვიდნენ სადგურსა თვისსა შინა. 

ჟამსა ამას არქიმანდრიტიდამ ბრძანება მოუვიდა ბერსა, რომელ: რაოდენიმე ხატი ეკკლესიისათვის მიყიდე და ამასთან ღერბიცა მომიჭრევინე, რომელნიცა არიან საჭირო ჩვენდაო. 

ხვალისა დღე დიაკვანი წარვალს მხატვარ დავითასთან და იგი მიიღებს კარგად. და უკანასკნელ ბერი სთხოვს, რათა აჩვენოს მან ნახატნი თვისგან. მაშინ მხატვარმან მან შეიწვია სახლსა შინა, სადაც ხატებსა ხატვიდა იგი. რა იოანემ გასინჯნა ხატნი ესე, იხილა, რომელ ხელთა წილ აბიათ ფერხნი და ფერხისა წილ - ხელნი, და ფრიად ზომისაგან სხვა სახედ ქმნილნი. 

მაშინ  ი ო ა ნ ე მ ჰრქვა: უფალო მხატვარო, მე იპოკენტავრული მეტოლოღიური და გონების არსის გამოხატულობანი არ მინდა, სწორე ხატები მაჩვენეთ. 

მ ხ ა ტ ვ ა რ ი: ჩემი პირველი და ჩინებული მხატვრობები ეს არის, ვგონებ, ფასი გიმძიმთ. 

ი ო ა ნ ე: ფასი არ მიმძიმს, მაგრამ ფასად არა ღირს. 

მ ხ ა ტ ვ ა რ ი: შენზედ უფრო დიდი კაცები ყიდულობენ ჩემგან. 

ი ო ა ნ ე: როგორიც მხატვარი ბრძანდებით, იმისთანა მცოდნეებთაც უყიდიათო. მამაშვილომბამ, ნურც წამლებსა და ზეთს ხარჯავ და ნურც თვალებს აშრობ. 

მ ხ ა ტ ვ ა რ ი: რადგან არ მოგწონს, წადი ჩემ ოსტატის შვილთან და იმას სთხოვე. 

დიაკვანი მოვალს იონათამის შვილთან. იგი კარგად მიიღებს, აჩვენებს თვისგან დახატულებსა და ეს კი მოეწონება დიაკვანს. იყიდის რაოდენსამე და ეტყვის: თქვენი შეგირდი ვერ გაგისწავლებიათ კარგად. 

იგი ეტყვის: არ შეისრულა სწავლა და ჩვენი დანაშაული არა არის რა. 

მაშინ  ი ო ა ნ ე მ  უთხრა: პირველი საჭირო არს, რომელ მხაზველობაჲ უნდა გვარზედ ისწავლოს მხატვრობის მოსწავლემ. 

მაშინ  მ ხ ა ტ ვ ა რ ი: მიბძანეთ, ბერო, რაჲ არს მხაზველობისა ხელოვნებაჲ? 

[იწყება მსჯელობა მხაზველობისა ხელოვნებისათვის]. 

მაშინ  ზ უ რ ა ბ ა მ: მხატვარო, მეც მერგება ერთი ხატი, რომ ამ ჩემმან შეგირდმან ხელმეორედ განმსწავლა. 

ამაზედ იცინეს და მადლობელნი ორნივე კერძონი განშორდენ ერთიმეორეს. 

შემდგომად წარვიდენ აქაქთან ღერბისა მოსაჭრელად. და რა იხილეს აქაქი, მოიკთხა დიაკვანმან და რქვა: ძალგიძს ღერალდიკისა ხელოვნებისა მოქმედება? 

ა ქ ა ქ ი: მე ეგე ლექსი არა უწყი, არცა სპარსთა ენა არს და ლექსი, ქართულად მიბძანეთ, რა გნებავს? 

ი ო ა ნ ე: ღერბი მინდა მომიჭრათ ჩემის წინამძღვრისათვის. 

ა ქ ა ქ ი: მე უფრო დახელოვნებული ვარ ბეჭდების მოჭრისა და რადგან ღერბი გნებავს, მაგისი ფასი მეტი იქნება. 

მაშინ  ზ უ რ ა ბ ა: უფალო აქაქო, თქვენ გგონიათ, რომ დიდებულისა ვისთვისმე გაჭრევინებდეს ღერბსა, რომ მოგინდეს სხვადასხვა სახენი და გვირგვინნი, სკიპტარა და პორფირი და დაშვრე დიდხანს? წინამძღვრისთვის უნდა და იმაში იქნება ან ერთი, ან ორი მაგალითი მოსაჭრელი. 

ა ქ ა ქ ი: მითხარით, რა უნდა მოუჭრა მაგალითად? 

ზ უ რ ა ბ ა: კუნკული, ბარტყულა და ანაფორა, რადგან ბერია. 

ი ო ა ნ ე: არა, ბატონო, რას ანბობს ეს გიჟი, არ მოსჭრა ესე. მე მოგახსენებ, თუ ვითარი შვენის მას ღერბი. 

ა ქ ა ქ ი: იყავნ ეგრეთ. და გკითხავ: რაჲ არს ღერალდიკა, პირველად მიბძანეთ მე.
[საუბარი ღერალდიკისათვის].
ა ქ ა ქ ი: მათნევით ამას შინა, მიბძანეთ - წინამძღვარს ვითარი ნიშნიანი ღერბი მოუჭრა? 

ი ო ა ნ ე: გვირგვინს მაგიერ ქმენით მიტრა და ზედ საუკუნო მამის თვალი გამოსახეთ სხივებით. გარშემო შემოზღუდეთ მანტიით და შუაზედ ეკკლესია გამოიყვანეთ და სახელი წინავძღვრისა და არქიმანდრიტობისა თითო ასომთავრულის ასოთი. და ამასრთან ერთი ღერბი მეც მომიჭერით. 

ა ქ ა ქ ი: თქვენთვის რაჲ ნიშნები ვახმარო? 

იოანე დაფიქრდა. 

მაშინ  ზ უ რ ა ბ ა: რას ფიქრობ, ბერო? ამ სახედ მოსჭრას: ერთი ჭაკი ვირი თავისის მუტრუკით გამოიყვანოს და თქვენ უკან მისდევდეთ იმას, რადგან ქიზიყელი ხართ. 

ა ქ ა ქ ი: ეს კარგი იქნებაო. 

ი ო ა ნ ე: უი, რას ამბობს ეს გიჟი! არ მოსჭრა, აქაქო, მარტოკა ჩემი სახელი ხელჩართულად ქმენით და გარშემო მაზარა მოახვიეთ. 

და ესრეთ დასრულდა უბნობაჲ მათი და წარმოვიდნენ სახლად თვისა. 

ხოლო ხვალისა დღე ისაია ოქრომჭელთან მოვიდა ბერი, მოიკითხა იგი და უთხრა: ერთი სანაწილე მინდა გამიკეთო და თვლებით მომიჭედო. 

ო ქ რ ო მ ჭ ე დ ე ლ ი: მიბძანეთ რაოდენობა, და ანუ ვითარი თვლები ვახმარო. 

ი ო ა ნ ე მ  მისცა ზომა და ამასთან უთხრა: ათორმეტნი ქვანი ახმარეთ და კაგრად შეამკევით. 

ო ქ რ ო მ ჭ ე დ ე ლ ი: აჰარონს მინდა მიჰბაძოთ ათორმეტ ქვის ხმარებაში. 

ი ო ა ნ ე: იცით ამ ქვის სახელები? 

ო ქ რ ო მ ჭ ე დ ე ლ ი: სომხურს ენაზედ ვიცი და გთხოვთ, ქართულადაც რასაც სახელს ხმარობდეთ, და ათორმეტ მამათმთავართ იაკობის შვილთა რომელს თვალთ მიაწერენ, სახელით მიბრძანოთ. 

იოანემ მიიღო და დაწერა შემდგომნი ესე ძვირფასნი უკვე თვალნი და სახელებიცა შემსგავსებულნი ათორმეტთა მამათმთვართა.
[საუბარი ძვირფას ქვათათვის].
ო ქ რ ო მ ჭ ე დ ე ლ ი: რაოდენი გვარი ნივთი უნდა აქვნდეს ოქრომჭედელსა წარმოდგენისათვის სხვათა იარაღებთა? 

ი ო ა ნ ე: ოქრო, ვერცხლი, თვალ-მარგალიტი და ჭიქები, სპილენძი, თითბერი, ტუმბაკი, ბრონზვი, კალაი, ტყვია და ამერიკული თეთრი ოქროცა და ვერცხლისწყალი, თუთა და ნიშადური, გოგირდი, ლოთერი, ჟანგარი და თაგვის წამალი, წმინდა სამთელი და ზუმფარა ჯილატაში და მკერვლის მინა. 

ო ქ რ ო მ ჭ ე დ ე ლ ი: რა უნდა იცოდეს ამის ხელოსანმა? 

ი ო ა ნ ე: მხატვრობა და აქაქობაც, რომ მოსჭრას, ამასთან ზარაფობაც, რომ ყალბი გაარჩიოს, თერზაფჩობაც, რომ ვერცხლიდამ ოქრო გამოიღოს და ტყვივიდამ ვერცხლი გამოიღოს. აგრეთვე იცოდეს შეზავება სპილენძისა და თუთიისა, რომ კარგი თითბერი გააკეთოს. ესრეთვე იცოდეს ჩოქურთმა, ჩამოსხმა, მოჭრა სახეებისა, სევოდა და დაფერვა, დროზედ გახურება ვერცხლის თუ სხვათა, და ცეცხლიდამ დროთ გამოღება, და კვერის ხმარება რიგიან, დაფერვა, და სხვა კარგად დანავკეთება ნივთისა, რასაც აკეთებს. და ამასთან მინანქარის გაკეთებას შეეძლოს. 

ო ქ რ ო მ ჭ ე დ ე ლ ი: რა უნდა აქვნდეს იარაღნი ოქრომჭედელს სახმრობისათვის? 

ი ო ა ნ ე: ქურა, საბერველი, ბუთი, მანგანა, ყალიბები ჩამოსასხმელი, ჯანდარა, ჭიხრიკი, - გასაპრტყელებელი ვერცხლისა თუ სხვათა თხლად ფურცლებად, ზინდანი, მაკრატელი, კვერი, ჩქიფი, ლურსმნის საჭრელი, ფარგალი, მაშა თუ მაყაში, მარწუხი, გაზი, ჩქიფი, ოქროს დასაფერველი ჩხირი, წვრილი ფოლადის ლურსმნები გასახვრეტად, ფოლადის კალმები, ძროხის რქა და სხვანი. 

ოქრომჭედელმან აქო ბერი და უთხრა: 

- რადგან ამა ხელოვნებაშიც გქონიათ გამოცდილება, ხელფასს ნახევარს დამჯერდები საჯილდაოდ. 

მაშინ  ზ უ რ ა ბ ა: ოქრომჭედელო, ეგ ჩემი გაზრდილია და ერთი გულსაკიდი ჯვარი მეც მერგებაო. 

ო ქ რ ო მ ჭ ე დ ე ლ ი: შენ ჩვენი არღარა გწამს რა, რადგან გაბერძენდიო. 

ამაზე იცინეს და გაიყარნენ. 

მგზავრობა იმერეთამდის
ხოლო ხვალისა დღე წინამძღვარმან თვისმან უბძანა ბერსა, რათა მოემზადოს შემდგომისა კვირისათვის იმერეთს შინა წასასვლელად და მუნცა მოღვაწებად მონასტრისათვის. იოანე შეუდგა მგზავრობისა თადარიგსა და უკანასკნელსა დღეებთა შინა იახლა მათ უწმინდესობას კათალიკოზს და სთხოვა ვედრებით მეფესთან წიგნი და შუამდგომლობა, რათა მიიღონ ბერი იგი მუნ. მათმან უწმინდესობამ ინება და უბძანა დაწერად წიგნისა და მასთან ესეცა: 

- ვინემ წიგნი დაიწერებოდეს, ტრფიალე გკითხავს საღმრთოსა ისტორიასა, და ვითარ გისწავიეს, მინდა გამოვსცნო. 

იოანემ ანბორებით მოახსენა: 

- იყავ ნება თქვენისა უწმინდესობისა. 

და რა დაასრულა დიაკვანმა უბნობა თვისი, მოუწონეს, ყოველთა. და გამოეთხოვა მათსა უწმინდესობასა, ეამბორა ხელსა. 

ტრიფილეს უთხრა მოსე ბერს: 

- დიაკვანი ასაუზვმე და ისე გაისტუმრე, რადგან იმერეთს არს წარსასვლელი. 

მოსე ბერვან წაიყვანა დიაკვანი და უთხრა: პირველად ეკკლესიაში შევედ, ილოცე და მერე გასაუზმებო. 

დიაკვანმან ჰყო ესრეთ, გარნა მოსემ არღარა დასდივა რა. და ელოდა დიაკვანი. მაშინ კვალად შევიდა საყდარში დიაკვანი და იხილა საკურთხნი პურნი და ღვინო. 

დ ი ა კ ვ ა ნ მ ა ნ: აჰა, მზად მომცა ღმერთმან და არღა დავიგვიანებ. 

აღიღო ერთი პური, შეჭამა და შესო ღვინო იგი ჭიჭლითა და სხვათა პურთა იწყო შთადებად ჯიბეში. სთქვა, რომელ საგზაოდ კარგია და მსუბუქი პურებიო. 

ამჟამად შევიდა მოსე ბერი, იხილა პურნი აკრეფილი და ღვინო შესმული და მაშინ უთხრა ბურს: ქურდობა კავთისხევის მონასტერში გისწავლია, თუ ისევ ქიზიყური გვარი შეგწევსო? 

ი ო ა ნ ე: მე ქურდი არა ვარ და არც ქურდად აღზრდილი. 

მ ო ს ე  ბ ე რ ი: ქურდი მეტი რაღა უნდა, ჯიბე საკურთხი პურით გაიტენე და ღვინით მუცელი აივსევ. შეგირცხვა ზრდილობა! 

ი ო ა ნ ე: რატომ ილანძღები, ხომ გიცნობ, უმეცარი გვამი ხარ. 

მ ო ს ე: ეგ კარგი მეცნიერება არს, რომ ეკლესიასა ხრეკ, შენ ასეთი სახე გაქვს და ქერა წვერი, რომ გამცემი და ქურდი იქნები. 

ი ო ა ნ ე: შენი სახე იხილე, რომ ცხვირი საბერველს მიგიგავს და სიცრუესა ჰბერავ მანდიდგან. რატომ არ იცი ესე, რომ წინასწარმეტყველს დავითს რომ შეემშია, შევიდა და შესაწირავთა პურნი გამოიტანა და შეჭამა. 

მ ო ს ე: დია, შენმა მზემ, ხელაშვილის ამხანაგად მოიხსენე, იმან ჯიბეში როდის დამალა პურები? - და მისწევდა ამოსაღებად. 

დიაკვანმან არ უტევა. და მერე მოსემ მოგლიჯა ბარტყულა თავიდამ და უთხრა დიაკვანს: წაიღე ეს, დააგირავე და საკურთხი პური და ღვინო მოიტანეო. 

დიაკვანი მისწვდა ხელში და არ ანებებდა ბარტყულას. იქით მოსემ გასწია და აქეთ დიაკვანმან და შუა გახიეს ბარტბულა. 

დიაკვანი მისწვდა და მოსეს მოგლიჯა ბარტყულა, და თქვა: ეს დახეული შენ და ეს მე, რადგან შენის მიზეზით მოხდაო. 

ამაზე განრისხდა მოსე, მოვარდა და ორისა ხელით თმა შესტაცა და სწევდა: წაგიყვან არქიმანდრიტითანაო. 

დიაკვანმან წვერში სტაცა ხელი და ორთავე იწყეს ყვირილი. მაშინ შევიდნენ სამღვდელონი და, რა ამათი ყოფა იხილეს, ორნივე გააშველეს და დასტუქსეს. და დიაკვანი გამოიყვანეს გარე და განუტევეს. და მოსე ბერი გინებით წარვიდა სენაკად თვისა. 

წინამძღვარმან ყოველივე დარიგება მისცა დიაკვანსა და საგზაო ხარჯი. და ხვალისა დღე წარემართა დიაკვანი იმერეთს, და ზურაბაცა თან გაჰყვა. 

შემდგომად რაოდენისამე დღისა მივიდნენ ქუთაისს. ბერმან აახლო ზურაბა მეფეს, მდაბლად თაყვანება და ლოცვა-კურთხევისა მოხსენება დააბარა. ზურაბა კარგად მიიღო მეფემან, უბოძეს სადგური და მიუჩინეს ჩიხაული, ანუ მემანდარე. და ცხადუყო ჩიხაულმან მას ღამეს განსვენება დაღალულობისაგან. - და მერეთ თვით მიბძანებს მეფე და ისრე წარგადენთ. 

ბერი დაბინავდა. ვახშამი მიიღო. მას ღამეს კარგად განისვენა, და ამ სახით ორი დღეც იყო. და მესამეს დღეს წარადგინეს მეფესთან. 

მეფემ კარგად მიიღო, ვინაობა ჰკითხა მგზავრობისა. ბერმან ყოველივე მოახსენა, წიგნებიც მიართო. მეფემ წყალობა აღუთქა და უბძანა: 

- ქუთათელი ნახეთ და ის განაგებს ყოველსა თქვენსა სათხოვარსა. 

ბერი მადლობელი წარვიდა სახლად თვისა და მუნიდგან იახლა ქუთათელს. რა წარადგინეს იოანე დიაკვანი, ბერმან მეტანიით თაყვანისცა და მოახსენა: გვაკურთხენ, ყოვლად სამღვდელოო! 

ქუთათელმან ხელი უბოძა. ეამბორა. და უბძანა დაჯდომა, მოიკითხა და თავისი მგზავრობის ვითარებაც გამოჰკითხა. დიაკვანმან ყოველივე აცნობა. ქუთათელმან შეწევნა აღუთქვა და უბძანა სადილიათაც თვისთან ყოფნა. ბერს დიდად მოეწონა ქუთათელის სახლის მდებარეობა და გარდასახედავი ადგილი, რომელიც სჭვრეტდა დიდს ადგილს და თვალთათვის იყო საამო. 

ბერმან მოახსენა: ყოვლად სამღვდელოო მოტროპოლიტო, რა იმერეთისა ადგილში შემოველ, ჯერ ამის მეტად ჩემ თვალს არა ამებია რა სხვანი ადგილნი, რომელმაც მომცა მხიარულება გულისა, ვინაიდგან სხვანი ადგილნი, ტყით არიან მოცულნი და ტალახითა სავსენი, და მგზავრთა და უცხო კაცთათვის ყოფილა შესაწუხებელი ადგილი. და ამ თქვენის სასახლიდამ გარდახედვით შეწუხებული კაცი ნუგეშიცემს და თვალს აახილებს. 

ქ უ თ ა თ ე ლ ი: მართალს ანბობთ, დია კარგი ადგილია და თუ გინდათ, მილიონით გაშინჯეთ. - და უბძანა მსხემს: - მომიტანეთ მილიონი. 

ბერმა თქვა თავის გულში: „ვინ ანბობდა იმერეთის ღარიბობას, მილიონები ჰქონიათ, ჩემ თავს ბედნიერად ვრაცხ, რომ ამისთანა მდიდარს ადგილს მოველ, უთუოდ ნახევარს მილიონს მაჩუქებენ“. 

მსახური შემოვიდა და მოახსენა: 

- მოლარე სხვაგან წასულა, გიახლებათ და მოგართმევსთ. 

და მერე მოიღეს სადილი, რა შუა სადილი შეიქნა, მოლარე მოვიდა. უბძანა ქუთათელმან: 

- წადი და მილიონი მომიტანე! 

წარვიდა მოლარე, მაგრამ ბერს თვალი კარისაკენ ეჭირა, რომ ოდეს მოიტანს მილიონსაო, და სთქვა: „ბედნიერი ვარ ამით, რომ ყოვლადსამღვდელო მხიარულად ბძანდება და ღვინით სავსე, უთუოდ ბევრს მიბოძებს“. 

რა მცირე ხანი გამოხდა, შემოვიდა მოლარე და მიართვა დურბინი, ოსმალურის ხელოვნებით ქმნილი, სამოგვე შემოკრული. ქუთათელმან დაუწყო იმ დურბინს გამართვა. 

ბერი დიდად შეწუხდა და თქვა: „ესე როგორი მილიონია, ეს ხომ დურბინია, თუ ჭოგრი! უი ჩემს თავს, იქნება ეს მაჩუქონ, ჩემს მონასტერში ამისთანა ჩემს ბიჭებსაცა აქვთ“. და ამ ფიქრმან მოიცო ბერი. 

მერე უბოძა ქუთათელმან და უბძანა: 

- გახედეთ მაგით და გასინჯეთ ვაკე იმერეთი! 

ბერმან ჩამოართო, გახედა და მოიწონა ის დურბინი. და მოახსენა: კარგად ახლოს მოჰყავსო. 

ქუთათელმან უბძანა: გაჩუქებ თუ გნებავს, მაგ დურბინსო. 

მაშინ  ზ უ რ ა ბ ა მ: ბატონო, ამ ბერს ეგონა მართლა მილიონს ფულს უბოძებდით და ახლა ერთის მარჩილის ფასის დურბინს აძლევთ, ეს ხომ მწუხარებით მომიკვდება. 

ქ უ თ ა თ ე ლ ი: გაიცინა და უბძანა: არა, შე კომეხო (ესე იგი - სომეხო), მილიონი რომ მქონდეს, კონსტანტინეპოლის პატრიარხად დავჯდებოდი, აქანა რას შეგაცივდებოდი! 

ბ ე რ ი: მერწმუნეთ, ყოვლადსამღვდელოო, მე თეთრი მეგონა და აწ მადლობელი გახლავარ თქვენის მოწყალებისა, და ამასთანაც რომ სხვა სახელიც ვისწავლე ჭოგრისა. 

ქ უ თ ა თ ე ლ ი: ჭოგრი ფრანგულის ენით ჰქვიან მილიონს. 

ი ო ა ნ ე: არა, ყოვლადსამღვდელოო, ჭოგრი ქართულის სამღრთო-საფილოსოფო წერილით ეწოდება, ფრანგნი თელესკოპს უწოდებენ დიდროან დურბინებთ, რომლითაც ვარსკვლავთაც გასინჯვენ. 

საღამოს ჟამს ჩიხაულმან ცხადუყო ბერსა, რომელ - მოემზადე სახვალიოდ, ვაკე სოფლებში უნდა წაბძანდეს მეფე და შენც თან უნდა იახლო, იქიდგან, თუ გენებება, სადადიანოშიაც წახვალთ, მარჯვე იქნებაო. 

ბერი მოემზადა ხვალისათვის და წარვიდნენ. რა მეფე მიბძანდა სახლსა მდივანთუხუცესისა ბუჭვარასა, მდივანი წინ მიეგება და მიიპატიჟა თავისთან ყოველნივე, და ესსახედვე ბერი მოიკითხა და მიიწვია თვისთან. მაშინ მეფესა მოერთო წიგნი ოდიშით და, წარიკითხა რა მეფემან, ბძანა: 

- ამისი პასუხი ახლავე უნდა მიეწეროს, დია საჯირო საქმე არსო, მწერალი მიშოვეთ ვინმეო. 

და იმ ჟამად მუნ არვინ შეხვდათ მწერალი და ბერისა მოახსენეს: 

- ამას დავაწერინოთ. 

რა ბერს უთხრეს პასუხის მიწერა, ბერმან თქვა: 

- ბატონო, მდივანთუხუცესს უბძანეთ, მან დაწეროსო. 

მ ე ფ ე: როდის იცის წერა, არც კითხვა! 

ი ო ა ნ ე: უი ჩემს თავს! და ვინ მისცა მდივანთუხუცესობაჲ? 

მ ე ფ ე: ამის მამა-პაპას ჰქონიათ სახელოთ და ამისთვის ამას ვერ ვინღა მოუშლის ამ სახელოს სარგებლობისათვის. 

ი ო ა ნ ე: ჩემო ხელმწიფევ, უნდა ეზრუნათ მაგა მდივნის დედ-მამას, რადგან მდივნობას მოელოდნენ მაგისას, ესწავლებინათ წერაცა და კითხვაცა. მაგრამ იმისთვის არა დაუდევნიათ რა, რომელ სამდივნოს ათისთავს და სხვას საშოვარს ხომ მიიღებსო, გინდ ისწავლოს რამე და გინდ არაო. 

მ ე ფ ე: მართლად ანბობთ. და მითხარ მწერალი ვითარი უნდა იყოს ან რა უნდა იცოდეს? 

ი ო ა ნ ე: სამეფო მწერალნი მეტადრე უნდა იყვნენ მეცნიერებაში გამოცდილნი, ისტორიებში, საქმეებთა შინა მიწერ-მოწერათა და პირობის წერილთა შეკრულებათა დიდთა ხელმწიფეთასა ურთიერთსა შორის, მცოდნენი მისნი, აგრეთვე აქვნდეთ გაზეთნი და უწყოდენ იგი. ესრეთვე იცოდნენ სხვადასხვა ენები და ქვეყნების ყოფა-ქცევა და კანონნი მათნი. ესთავე საღმრთო წერილთა შინაცა უნდა იყვნენ გამოცდილნი, ამასთან, ჭკვიანნი, პირდაცულნი, უქრთამონი და არცა ლოთნი. ზნეთსწავლულებასა შინაცა აღზრდილნი და სამსაჯულოთა საქმეებთა შინაცა წერილებთა და სჯულებთა შინა გამოცდილნი. ესსახედვე უნდა იყოს რიტორი, მშვენიერი მწერალი, ლექსთ შემთხვზველი, ქადაგების ძალ ედვას, განაჩენთ იცოდეს დაწერა და სხვანი მსგავსნი ამისნი, ვითარც მოხსენებულცა არს ძველსა აღთქმასა შინა მახლობელნი მწერალნი და მსაჯულნი. სპარსთა მეფისა არტაკსერკსისა თანა... და მეფესა და ხელმწიფესა უნდა ჰყვანდნენ ესეგვარნი მწერალნი, რომელთაცა აქვნდეთ ესსახედ დიდროვანნი საქმენი და რწმუნებულნი. 

მაშინ  ს ე ხ ნ ი ა: უფალო ბერო, რაც შენ ჩამოყევი, ბარე ქართლი, კახეთი, მთლად იმერეთი, აფხაზი და ახალციხე რომ მოიარო, ვერ იპოვი ერთ კაცსაც და სულ დავშთებით უმწერლოდ. რავარც მამა-პაპას უქნია საქმე, ბარე ჩვენც ასე უნდა ვიყოთ. 

ი ო ა ნ ე: მაშ რადგან არას ისწავლით, მაგის მეტი რა გაეწყობა, როგორც გისაქმიათ, ისე უნდა ისაქმოთ. 

და ესრეთ დასრულდა ამათი უბნობა. 

ხოლო ხვალისა დღე სახლსა შინა ბერისასა შემოვიდა ახალგაზრდა ქალი აზნაურისა, ელენედ წოდებული, და ითხოვა შენდობა ბერისაგან და ჰრქვა: 

- გევედრები მე ამას უმდაბლესად, რათა მიიღოთ შრომა და მისწეროთ სამხილებელი წერილი გოგისა გამყრელიძეს, რომლისაგან დანიშნულ ვიყავ საცოლოდ და რომელმანცა მცბიერებით მაცთუნა. და, აჰა, შვილი ეს ყმაცა მისი არს, რომელიცა ვშობე მე. და აწ მოუწერია წიგნი ესე და იმართლებს ამით თავს, რომელ მამა-დედამან მისმან არა ინებეს მისი ჩემთან შეუღლება და ამის მიზეზით უქორწინია სხვასა ზედა. 

ი ო ა ნ ე: უი ჩემს თავს, იმ უკეთურს რად დაუჯერეო და ან რად მოსტყუვდი. როდესაც იქორწინებდით, განა მაშინ ვერ დასტკბებოდით ურთიერთისადმი შეყოფითა? დახე იმ უკეთურს! მე ასე მსმენია, სხვანიც მოუტყუებია და შენც უცთენიხარ, უი, საბრალოვ! 

და მერეთ მოიღო საწერელი და ქაღალდი, და მიჰყო წერად ხელი შემდგომითა სახითა ესრეთ: 

„ზენაარსისა ფიცისა უუმეტეხელესსა და მეგობრობისა კავშირისა დამარღვეველსა, სჯულისა წინააღმდეგსა და კაცთა შორის უუპატიოსა, გოგისას გამყრელიძეს. 

ივლტოდე, მცბიერო გოგიავ, შენმიერისა უბედურისა ელენესაგან: ივლტოდე და შეუდეგცა მისწრაფებასა ამპარტავნებისა და სიცრუისა შენისასა! დასტკბი განსვენებით წიაღთა შინა მიყრდნობილი ახლისა მეუღლისა თანა! გარნა ნურღაცა თუ განიზრახავ განრიგებასა კბენისაგან სვინდისისა შენისა და საუკუნოჲსა წყევისაგან შენ მიერ მოცთუნებულისა და მინქნებულისა ქალისათა, რომელიცა ყოველმან და თითქმის ტკბილთა მიყრდნობათაცა შინა შენმიერისა სიყვარულისათა იქმნების განცმით მხილველი. ნუ განიზრახავ განრიგებასა სახისაგან ჩემისა, რომელიცა ყოველ წამს იქმნების წინაშე შენსა მდგომელ და აღმაშფოთებელ განსვენებისა შენისა. ნუ განიზრახავ დაფარვად თავსა შენისა ტარტაროზისა და საუკუნოჲსა სატანჯველისაგან, ჰოი, საშინელო და სვინიდისისაგან ხვებულო! ნუუმე არა გამოხატულ ჰყოფა თვის შორის სიკვდილსა თვისსა, ვინაიდგან ხარ აღგებულ და შემდგარ სხეულთაგან, არა დაიხსნები შენ? მე აწ უკვე ვსჭვრეტ ყოველთა დრტუნებათა შენთა. განსძეღ უბედურებითა ჩემითა! დასტკბი მოცდუნებისა ჩემისათვის და მთვრალ იქმენ შეურაცხებასა ზედა ჩემსა! მხიარულე ძლევითაცა შენითა, ჰოჲ, მანქანაო ცუნდრუკებისაო! ჰოჲ, უგბილოო და ურცხვინოო! უკეთუ განიხილავ შენ, თუ ვითარი უკვე გლახაკი ახლადღშობილი ჩემ მიერ წარმოებული სოფელსა შინა განირთხამს ხელითა თვისთა, და ანუ ვისა ეძიებს იგი, მაშინ სცნობ, რომელ ეძიებს იგი ბრალეულსა დღეთა თვისთასა ტირანსა გოგისასა. მე აღვიყვან მას ხშირადრე ხელთა შინა და იგი ხმარობს ხელთა თვისთა საჭურველად ხელთაპყრობით ზენაისადმი, რათამცა მით შური აგოს ტირანსა მას მტარვალსა თვისასა. ახ, ხვებულო სვინიდისით, გეშინოდეს შენ ცისა და ძრწოდე ამას ზედა, რათამცა სისხლი შენი და სისხლი ჩემი არა ექმნეს მწყევარ და მაყვედრებელ მამასა თვისსა! და ესრეთ სცოცხლობდე უბადრუკებასა შინა, ვითარცა მე, და ნუ დავიწყებულ ჰყოფ ამას, და ნურცა ჰგონებ, რომელ დაშთემცა უვნებელ და ნაცვალუგებელ განგებისაგან, ვითარცა ივნებს შენ მიერ გაუბედურებული“. 

და ესე წერილი რა წარუკითხა ბერმან, მაშინ მუნ მსხდომარეთა იმერთა სამღვღელოთა და სხვათა ღაღადჰყვეს ესრეთ: 

- ნეტარ მეფეჲ ბუჭუას წილ დაგადგენდეს შენ მწერლად! 

და მერეთ ბერი წარვიდა მეფესთან. რა იხილა მეფემან, უბძანა ბერსა: 

- მე მნებავს, თქვენ და სეხნია წულუკიძე ჩემს ბიძაშვილს დედოფალ ნინოსთან და ჩემს მოყვარეს დადიანთან გაგისტუმროთ ურთიერთისა მშვიდობისათვის. და ვსასოებ, რადგან ბიძაჩემთან აღზრდილი ხარ, ეცდები ჩვენს შორის მშვიდობას. 

ბერმან მდახლად თავი დაუკრა და მოახსენა: 

- მზა ვარ სრულისა გულითა მსახურებად უმაღლესობისა თქვენისა. 

და მეფემან უბძანა მადლობა და ესეც, რომელ: 

- ისადილეთ ჩემ თანა, ვინემ წიგნებიც დაიწერება და მერე უნდა წახვიდეთ ცქვიტად. 

ბერი დიფიქრდა და თქვა: 

- ცქვიტობა სხვასაც მიეწერება. 

მაშინ გაბაშვილმან ნიკოლოზ, მღვდელმან მეცნიერმან, შეატყო ბერსა, რომელ ცქვიტობას მარტევდა და უთხრა: 

- მამაო იოანე, აქ ცქვიტობას ხმარობენ სიმსწრაფლის მაგიერ, და როგორ არ იცი სიმსწრაფლე, რადგან მეცნიერს გეძახიან? 

ი ო ა ნ ე: როგორ არ ვიცი სიმსწრაფლე, მაგრამ ქართველების ლაპარაკს და იმერეთსა ბევრი აქვთ სხვაობა უბნობაში. 

ნ ი კ ო ლ ო ზ ი: მართალია ეგე, და თუ იცი, გკითხავ სიმსწრაფლისათვის. 

ი ო ა ნ ე: მიბძანეთ. 

[საუბარი სიმსწრაფლისათვის].
მაშინ ნიკოლოზმან რქვა ბერსა: 

- როგორც მსმენოდა შენთვის, უკეთესიც ყოფილხარ. 

და მეფემცა აქო. და მისცეს ბერს წიგნები და განემზადნენ ოდიშსა წასასვლელად. 

რა განემგზავრნენ სეხნია წულუკიძე და ბერი ოდიშისაკენ და გასცდნენ ხონს, მაშინ იწყო ძლიერი ელვა და ქუხილი და ესთავე მეხიცა განვარდა რაოდენჯერმე. 

და ამა ყოფასა შინა შემოეყარათ წინ იესელიანი, რომელიცა მივიდოდა მეფესთან. რა იცნეს სეხნიამ და იესელიანმან ერთმანეთი, მიესალმნენ და მერე გამოჰკითხეს მგზავრობისა მიზეზი, სეხნიამ ყოველივე ცხადუყო. 

მაშინ იესელიანმან სთქვა: 

- რადგან თქვენ მიხვალთ მეფისაგან დადიანთან, მეცა უკუნვე ვიქცევი და მერე იქნება ორთავე ერთად მოგვიხდეს წამოსვლა. 

და სეხნიამაც მოუწონა ეს რჩევა. და მერე იკითხა ვინაობა ბერისა. სეხნიამ ყოველივე ცხდუყო. ესენი ეამბორნენ ერთმანერთს და მოიკითხეს ურთიერთი, გარნა მაშინაც არა მოაკლდა ქუხილსა. 

და მაშინ სეხნიამ უთხრა იესელიანს: 

- ესე იოანე ბერი დია მეცნიერი კაცი ყოფილა და ჰკითხეთ, რაისა მიზეზისა გამო იქმნების ქუხილი, ალვა და მეხი?
[ქუხილისა, ელვისა და მეხისათვის].
მწუხრის ჟამს მივიდნენ იგინი სალხინოს. აცნობეს თვისი მისვლა დადიანს. მან მიუჩინნა ჩიხაულნი და მას ღამეს განუსვენეს კარგად. ხოლო ხვალისა დღე იახლნენ დადიანს. მიართვეს წიგნები და უთხრეს მეფისაგან დანაბარნი სიტყვანი. დადიანმან მიიღო ესენი კეთილად და აღუთქვაცა სრულჰყოფა საქმისა მის. და მერეთ ბერი წარვიდა დედოფალ ნინოსთან. რა სცნა დედოფალმან ქიზიყელობა ბერისა, კარგად მიიღო და ბერი ამით იქმნა მხიარული. 

ჟამსა სადილობისასა ბერი დედოფალმან თვისთან იწვია, ხოლო სეხნია დადიანთან წარვიდა. და მახლობელნი დედოფლისანი მოვიდნენ სადილობის დროს და ყოველნივე დასხდენ განწესებულსა ადგილსა თვისსა ზედა, მაშინ იხილა ბერმან მონოზანი ანნა ყვითლისა ტინსაცმლითა მოსილი, პირდაბანილი, უმარილოთა ფერწასული და მშვენივრად შემკული და დაუწყო გულმოდგინედ ჭვრეტა. 

მაშინ იესელიანმან რქვა ბერსა: 

- რას უჭვრეტ გულსმოდგინებით მაგა ქალს? 

ი ო ა ნ ე: მეცნობა ეგე და ვერ დავამტკიცე, იგი არს, ანუ მსგავსი მისი? 

ი ე ს ე ლ ი ა ნ ი: ვინ გგონიეს შენ? 

ი ო ა ნ ე: მონოზანი ანნაჲ. 

ი ე ს ე ლ ი ა ნ ი: სწორედ იგი არს ეგე. 

მაშინ  ი ო ა ნ ე: უი ჩემ თავს, რასა ვხედავ მე! ჰოი, სოფელო, ვითარ მომცთუნებელ ხარი შენ! 

და რქვა მონოზონს ვერღა მომთმენმან: 

- წინად წლისა ერთისა გჭვრეტდი შენ შაოსანსა და აწ გხედავ შენ ყვითლოსანად. 

მაშინ ჰრქვა  ჩ ი ჩ უ ა მ: ბერო, არშიყობამ ასე იცის შეცვლა სახისა. 

ი ო ა ნ ე: უი ჩემ თავს! ვინ ექმნა მიზეზი მაგა უკეთურს? 

ჩ ი ჩ უ ა: განხურვება. და ამასთან დედოფალმანც რა სცნო მაგისი უფრო სოფლის კერძობა, ინება გათხოება ამისი ზითვით, გარნა უბედურება ეწია ესე, რომელ ვერ მიხვდა საწადელს თვისსა, რათამცა ექორწინა მის თანა. გარნა მოცთუნებულ-დამდაბლებულ იქმნა მისგან. 

ი ო ა ნ ე: მართალ არსა გახრწნა მაგისი? 

ჩ ი ჩ უ ა: სწორედ მოგახსენებ. 

ი ო ა ნ ე: მამაშვილობას, ჭეშმარიტი სთქვი. 

მაშინ  ზ უ რ ა ბ ა: ბერო, თუ გინდა, გასინჯე, თუ არ დაიჯერებ! 

მაშინ ყოველთა იცინეს. 

ბ ე რ ი: არა, შე გიჟო, რას ხუმრობ? ღვთისა მიმართ შეწირულისა ქალწულისა გემოთმოყვარებასა შინა შევრდომისათვის ყოველთა თანა გვაძს მწუხარებად. 

და მერე მოჰყვა ბერი მხილებასა მონოზონყოფილისასა... 

გამგონი ამისა მონოზონი იქმნა თვალცრემლიანი, იწყო განმართლება თავისა თვისისა და აღიარაცა შეცთომილებაჲ თვისი. 

ჟამსა ამა უბნობისასა შემოვიდა დამწიდვნელი მისი, რომელმანცა დაუტევა იგი შემდგომად რაოდენისამე ხანისა. ესე საქმროჲ მისი აჩვენა ჩიჩუამ, გარნა მონოზონი განვიდა გარე. 

ბერმან რა გამოსცნო მოლარეს მშვიდობაჲ მისი, ჰრქვა: 

- შე სომხითელო, მნებავს მხილებად გახრწნისათვის ქალწულისა და ცთუნებისათვის მისისა. 

და იწყო შემდგომითა სახითა ესრეთ... 

მაშინ  ფ ა ღ ა ვ ა მ: ბატონო დედოფალო, შენ ნუ მომიკვდე, რომ ამისთანა ქება და შესხმა მე არ გამიგონია კაცისა, როგორც ამ ბერმან ეს კაცი აქო. 

მაშიბ  ზ უ რ ა ბ ა: უფალო ფაღავავ, ისემც კარგად ხართ, კარგი ქება ამ ბერმან ეს შეასმინა ამ კაცსა! 

ფ ა ღ ა ვ ა: შე ზურაბისავ, ქება მეტი რაღა უნდა, ბარე ცისა არღარა დაუტოვებია რა და ქვეყანისა, რაც მაგან ილაპარაკა. 

მაშინ  ბ ე რ ი: უი, ბატონო, შესხმა კი არა მითქვამს, ვამხილე და გავკანონე. 

ფ ა ღ ა ვ ა: ბერო, მაგგვარი წიგნი ბარე ქალსაც კარგად მიეწერება, რაგვარი მხილება არის? 

ი ო ა ნ ე: უი ჩემ თავს! რას ბრძანებთ, ვგონებ, მეცნიერებაში არ განგივლიათ. 

ფ ა ღ ა ვ ა: ბერო, რაღა ბევრი თარგმანი ეჭირება და მეცნიერება? ასე არ უთხარით, შენ ამისთანავ და შენ იმისთანავო, მეტი ქება რაღა უნდაო? 

მაშინ ზ უ რ ა ბ ა: ბერო, ახლაც ნუ დაიჯერებ, ნახეთ, როგორ კარგად განმარტა ფაღავამ ეგ შენი სწავლება! 

და ამაზედ მრავალი იცინეს. და მერე მოიღეს სუფრა და დასხდენ სადილად. რა სადილობისაგან მოიცალეს, ყოველი თვის-თვისად წარვიდნენ. ბერიცა მივიდა თვისსა სადგომსა შინა. 

და მას ღამეს იწყო წვიმამან და ვიდრე ერთი კვირა უფროს წვიმდა. ბერი დიდად შეწუხდა და სთქვა: ვაითუ წარღვნა მოვიდესო. 

ამა ფიქრში რომ იყო, დადიანისა კაცი მოუვიდა და სადილად თვისთან მიიწვია ბერი. სადილობისა დროსა მივიდა ბერი, წვიმით გაგანგლული და ტალახით გასვრილი. რა სახლის კართან მიიწია, იწყო ანაფორისა გაბერტყვა და ქოშებისა გაწმენდა. რა შინა შევიდა, იატაკი იხილა ისევ ტალახიანი და წვიმაცა შთამოსდიოდა სახლსა შინა. 

მაშინ ბერმან სთქვა: 

- ტყვილად დავშვერ ანაფორისა და ქოშებისა განწმენდაზედა, აქაცა სწვიმს და ატალახებულიცა არს. 

ამა ფიქრსა შინა რომ იყო, დადიანმან მოიკითხა ბერი და უბძანა, როგორ მოგწონთ, ეს ჩვენი სალხინო ადგილი. 

ი ო ა ნ ე: ასე მომწონს, რომ ჩემი რომ გახლდეს, სახელს გამოუცვლიდი, ამ ადგილსა სალხინოს მაგიერ სატირალს დამარქმევდი. 

დ ა დ ი ა ნ ი: რასთვის? 

ი ო ა ნ ე: ამისთვის, რომ დია გრძელად სცოდნია წვიმა და, ამასთანა, ტალახიცა, ვითა კარში, ისე სახლში წვიმს და ტალახდება. ღონე რომ მაინც გეხმარათ სახლებისათვის, რომ წვიმა არ ჩამოსლოდა. 

დ ა დ ი ა ნ ი: ყოველთვის არა ვსდგებით აქა და ცოტახანისათვის რაღა უნდა ვიხმაროთ ღონე. 

ი ო ა ნ ე: იქნება შეგემთხვათ საქმე და გრძლად მოგიხდეთ დგომა, მაშინ შეწუხდებით, მასთან ტანსაცმელი და ქვეშსაგებლებიც წაგიხდებათ. და რადგან შეძლება გაქვთ, უნდა ცოტა ხნისათვის და გრძელის ხნისათვისაც დასაყოფელი სახლები კარგად დახურვილი და განწყობილი გქონდეთ, რომ გარეთ დასველებულნი რომ შებძანდეთ შინა, მშრალად ბძანდებოდეთ, რომ ნოტიობისა და სისველისაგან სნეულებებიცა გაჩნდებიან, ესე იგი ბუასილი, დამპალი სურავანდი (ანუ სკორფუნთო), წყალმანკი, თეთრი ფერი და სხვანი მსგავსნი ამისნი. 

დ ა დ ი ა ნ ი: მტრიანი ქვეყანა გვაქვს და ყოველთვის ბრძოლა, და მაგგვარებისათვის ვერღა მოგვიცლია. 

ი ო ა ნ ე: მშვიდობოს დროს ნუ დაუტევებთ, აქამდინ უბრძოლოდ მტერიც ვერ მოაწევს. 

დ ა დ ი ა ნ ი: მართალია, მაგრამ ამ ადგილისა ასე თქმულა, რომ რაც სრულიად ქვეყანაზედ სადაც იწვიმებს, ამ ადგილს სამეოცი დღე მეტი უნდა იწვიმოს წელიწადში სხვათა ქვეყნებთა ზედა. 

მაშინ  ზ უ რ ა ბ ა: ბატონო დადიანო, აბანო არღა გეჭირვებათ ამ ადგილის პატრონსაო. 

და ამაზედ იცინეს ბევრი. 

მაშინ დადიანმან უბძანა ბერსა. 

- განმიმარტეთ მე, თუ რაჲ არს წვიმა.
[წვიმისათვის].
მეორესა დღესა სეხნია გაისტუმრეს საქმით მეფესთან. ხოლო ბერისა ინება დედოფალმან რაოდენისამე დროითა მუნყოფაჲ მისი. 

სამისა დღისა შემდგომად მოვიდა ბერთან ჩიხაული და ამასთან პეტრე ხუცესი და ჰრვეს: 

- განემზადე, მამაომ, უნდა წავიდეთ აქედამ მარსილისა სოფლებსა შინა. 

ბ ე რ ი: რაისთვის უნდა წავიდეთ ამ წვიმაში? 

პ ე ტ რ ე: გამოსაკვებლად, რომ იქი გვაქვს პური და ღვინო. 

ი ო ა ნ ე: რადგან სასახლე აქ არს, რატომ აქ არ მოიტანთ და აქ არა გაქვთ თადარიგი? 

პ ე ტ რ ე: ბარე ჩვენში ასე ვიცით, სადაც პურსა და ღვინოს შევაგულვებთ, იქანა უნდა წავიდეთ. 

ი ო ა ნ ე: უი ჩემს თავს! სიზმარში გიხილავთ საჭმელი. 

პ ე ტ რ ე: ბერო, რავარი კაცი ხარ, ღორებს შეგვამსგავსე! 

ი ო ა ნ ე: უი ჩემს თავს! მაგას როგორ ვიკადრებ, მაგრამ ჰგავს კი ეს საქმვე. 

ამაზედ იცინეს და გაემართნენ სოფლისაკენ. გზასა ზედან მოიღრუბლა ძლიერად და ამასთანავე შთამოწვა ნისლი, და მაშინ ხუცესმან ჰკითხა ბერს: 

- ეს ღრუბელი და ნისლი ვითა წარმოებს, მიბძანეთ. მრავალს ვისვე ვჰკითხე და სწორედ ვერა გამაგებინეს რა. 

ბ ე რ ი: მოგახსენებ... 

და ამა უბნობით მივიდნენ სოფელში. ბერი და ეს მღვდელი ჩამოახდინეს ერთად ერთს გლეხისას. და უმასპინძლა გლეხმან მან მას ღამეს. ხოლო მეორესა დღესა იხილა ბერმან, რომელ მოჰყვანდათ ბოქაულთა ძროხა ორი და რაოდენიმე თხა და ღორი, უკან მოსდევდნენ მწუხარედ მოხუცებულნი კაცნი, და მიგვარეს მესტუმრეს. 

მესტუმრემ უბძანა მზარეულთა: 

- ცქვიტად დაკალით და მოხაშეთ, სადილს ადრე მიირთმევს ბატონიო. 

მათ აღასრულეს ბრძანებული მისი. ბერი უყურებდა და ამ კაცთა მწუხარებასა ფიქრობდა. მაშინ ჰკითხა ხუცესსა: 

- ეს კაცნი რათ სწუხანო? 

ხ უ ც ე ს ი: ეგ ძროხები და თხები მაგათი იყოო, და მისთვის რომ დაუკლესო. 

ი ო ა ნ ე: ფასს ხომ მისცემენო? 

ხ უ ც ე ს ი: კი, ბატონო! 

იოანე იხილა, რომელ რა გაატყავეს ძროხები და სხვანი ესე, დაუძახა მესტუმრემ პატრონთა მათ საქონლისათა და მისცა ტყავები მათი. და ესე კაცნი წარვიდნენ თვისად. 

მაშინ  ბ ე რ ი: მამაო პეტრე, ეს იყო ფასი მათი? 

ხ უ ც ე ს ი: დია ბატონო, მეტი რა უნდათ? 

ი ო ა ნ ე: უი ჩემ თავს! ტყავიც და ხორციც იმ კაცთა იყო, ეს რა სამარმალია? 

ხ უ ც ე ს ი: ჩვენი ფასი ეს არის და ბარე შენც რომ მოგკლას ვინმე, წვერსა და თმასა მოგპარსვენ და შენს დედმამას გაუგზავნიან, შენი ფასი ის იქმნებაო. 

ი ო ა ნ ე: უი ჩემ თავს! ღმერთო, მშვიდობით განმარინე ამა ქვეყანიდამ! 

და ამ სოფელში ორი კვირა იდგნენ, ყოველდღე გლეხნი თვისთა მოსადგურეთა უმასპინძლებოდნენ თხითა, ღორითა, ქათმითა, კრავითა, ქვევრების მოხდით და ღვინოებით, ღომით, სიმინდით. და ცხენთათვისცა აუხდიდნენ ღომოს ჩალით დაფარებულს სახლებს და აჭმევდნენ ცხენთ, სწვემდენ ჭიგოთა სართა, და აქცევდენ ვენახთა და ბაღებთა ღობეებსა და ბევრჯელ სახლებსაც გვერდებს გამოუქცევდნენ დასაწვავად. 

რა ესენი იხილა ბერმან, ჰრქვა: 

- ხუცესო, ამ სოფელს რა შეცოდება აქვსო, რომ ამ ყოფაში გყავთო? 

ხ უ ც ე ს ი: არაფერი, სტუმრებს უნდა ასე დახვდენო. 

ი ო ა ნ ე: ახლა კი ვაქებ ქსნის ერისთავიანთ, იმათ უკეთ სცოდნიათ, რაიცა ღონე არს, თავისის ყმის პატივიო. 

ხ უ ც ე ს ი: რად გიკვირს, შვილებსაც გაუყიდიან აქ თავის მებატონენი თათრებზედ, რომ სკალატი იყიდონ ტანისამოსად და სხვა ფარჩები. 

ი ო ა ნ ე: ხუცესო, აღსარებაში არ უშლი, ვინც ამას შვრება? 

ხ უ ც ე ს ი: ბერო, რომ დაუშალო, მშიერი მოვკვდები და ტიტველი, და რა ჭკვა არის? 

ი ო ა ნ ე: ღმერთო, რა მესმის! - და სთქვა: - ღმერთო, აკურთხე ჩვენი მეფენი და ბატონები, რომ ამისთანა ყოფაში არა ჰყავთ თვისნი ყმანი, ვითა ესე საბრალო ხალხნი! 

ამ ჟამში კაცი ებოძა დედოფლიდამ და ებძანა: 

- რადგან ზაფხული შემოვიდა, ახლა ლეჩხუმი კარგი სამყოფია და სახვალიოდ ვემზადებით წასასვლელად და შენც უნდა განემზადოო. 

თუმცა ბერი ზარობდა, მაგრამ ურჩება ვერღა იხმარა და მოემზადა ესეცა. 

პირველ წარსულნი ესენი მივიდნენ მარტვლს, და ჭყოინდელისა ანტონის აცნობეს მისვლა დედოფლისა. იგი წინ მიეგება და პატივითა მიიპატიჟა სახლად თვისსა. დედოფალმან შემდგომად ამბორებისა და საუბრობისა აცნობა ბერი იოანე და ჭყოინდელმან მშვიდობით მოიკითხა. 

ბერი მდახლად ეამბორა. და მცირესა ხანს უკან ჰკითხა ბერსა: 

- გავიგონე შენთვის, ვითამც მიგეღოს სწავლაჲ აზნაურებითი. 

ბ ე რ მ ა ნ: ვისწავლე მცირე რამ. 

და მერე უბძანა ჭყოინდელმან: 

- საღამოს მოდი ჩემს სადგომს, დიდი ხანია არღარავის შევხვედრივარ სამეცნიერო საქმეზედ უბნობოსისათვის, და მე და შენ ვიუბნოთ რაზედმე, და კიდეც ჩემთან ივახშმე. 

ბერმან მადლობა მოახსენა და თავის სადგომს წარვიდა. 

საღამოს ჟამს იახლო ჭყოინდელს. ჭყოინდელმან მიიწვია, დაჯდა ბერი. და მერე ჰკითხა ჭყოინდელმან საფილოსოფოსოთა წერილებთაგან რომელნიმე ჰაზრნი. ბერმან ყოველივე კარგად განუმარტა. და მერე ჰრქვა ბერს: 

- რადგან კავშირი უფრო მაღალი წიგნია საფილოსოფოსთა წერილთა ზედა, მინდა გკითხო რაოდენნიმე თავნი მუნიდგან.
[იწყება საუბარი პროკლე დიადოხოსის „კავშირის“ შესახებ].
შემდგომად ამა უბნობისა ბერი აღდგა, ეამბორა და წასვლა ენება. მაგრამ ჭყოინდელმან თავისთან იწვია ჭამად. 

მაშინ ზ უ რ ა ბ ა მ მოახსენა: უფალო ჭყოინდელო, ღირსია ბერი ოჯალეშის ღვინისაი, ხომ ყველა კარგად მოგიგოთო. 

ჭ ყ ო ი ნ დ ე ლ ი: მართლად. 

ზ უ რ ა ბ ა: მე გული დაჯერებული არა მაქვს მაგ ჩემს მოწაფეზედ, თუ თქვენ მოსაწონად მოგახსენათო. 

ჭ ყ ო ი ნ დ ე ლ ი: თქვენი მოწაფეობისა რა მოგახსენოთ, ნუთუ ეს ბერი იყოს თქვენი მოძღვარი, თორემ ეს თქვენს მოწაფეს არა გავსო. 

ზ უ რ ა ბ ა: რას ბძანებთ! ქიზიყელია ეგ ბერი და მაგაზე მეტი ვერა ვასწავლე რაო, გული ისევ ყაზახობისადმი მიურბის. 

ჭ ყ ო ი ნ დ ე ლ ი: ამაღამ აქ მინდა ვამყოფო ჩემთან ეს ბერი და რას მირჩეო? 

ზ უ რ ა ბ ა: რა მოგახსენო, ვაითუ ქიზიყელობამ მოუაროს და მოგპაროთ რამეო. 

ჭ ყ ო ი ნ დ ე ლ ი: ერთი ჯორის მეტი არა მყავს რა და ამას ხომ ვერ მომპარავსო! 

ზ უ რ ა ბ ა: ბატონო, მაგისი უფრო საფიქრებელია, რადგან ყიზიყელიაო. 

ამაზედ ბევრი იცინეს და მოიღეს სანოვაგე. და მერე გაიყარნენ და წარვიდნენ თვის-თვისად. 

ხოლო ხვალისა დღე გაემართნენ ლეჩხუმისაკენ. და ამა სიარულში მიიწივნენ ერთსა მთისა მაღალსა ადგილსა ზედა, და მუნ იყო ვაკიანი ადგილი და იქა გარდახდენ სადილისათვის, რომელ ადგილი იყო იგი ფრიად მშვენიერი, და მრავალფეროვანი ყვავილები და დიდად საამო თვალთათვის. მას ჟამსა შინა განიცადა ცაგერელმან ბერი იოანე და მოიკითხა იგი და სცნო მეცნიერება ბერისა. შემდგომად მუსაიფობისა იწყეს ორთავ ერთად სიარული. 

და მაშინ ცაგერელმან ჰკითხა ბერს: 

- ხედავ, რაოდენნი სხვადასხვაგვარნი ფესოვანნი ყვავილნი არიან! და მითხარ მე, რომელი ფერი უაღმეტოსებს ერთი მეორეზედ, ანუ რაოდენნი გვარნი არიან ფერებთანი? 

[საუბარი ფერთათვის].
ესეგვარი უკვე უბნობა დია მიიღო ცაგერელმან და მერე ისადილეს ერთად. და მივიდნენ ლეჩხუმის სოფლებთა შინა. ბერი მიიყვანეს ერთისა აზნაურისა სახლსა შინა და მუნ მისცეს სადგური, და ვახშამიცა განუმზადა სახლისა პატრონმან. 

რა ვახშმისა დრო მოიწია, მის აზნაურისა ნაცნობი ვინმე ხუცესი შემოვიდა. სახლის პატრონმან მიიწვია, და ბერიც ეამბორა და გაიცნეს ერთმანერთი. 

და მერე ბერბან ჰკითხა მღვდელსა: 

- ესე სოფელი შენი სამწყსო არის? 

მან ჰრქვა: დია, ბატონო. 

ი ო ა ნ ე: რაოდენი მოწაფენი გყვანან? 

ხ უ ც ე ს ი: ბატონო, არ ვიცი სწორედ. 

ი ო ა ნ ე: რატომ, ვინც აღსარებას გეტყვის, ხომ დასწერ იმათ, რომ თქვენს მღვდელმთავარს აცნობოთ, თუ რაოდენმა თქვა აღსარება, ანუ რაოდენმა მიიღეს წმინდა საიდუმლო? 

ხ უ ც ე ს ი: არცა ვის აღსარებას ვათქმევინებთ და არცა ვის ვაზიარებთ, ვინც სასიკვდინოდ არ მიიწურება სნეულებითა თუ სხვა მიზეზითა. 

ი ო ა ნ ე: უი ჩემ თავს! რატომ, ხუცესო? წელიწადში ერთხელ მაინც უნდა აღსარებას იტყოდეს და ეზიარებოდეს ქრისტიანე კაცი, თუ ოთხსავე მარხვაში ვერ განემზადება. 

ხ უ ც ე ს ი: რავარ იქნება, ვინემ კაცი სასიკვდილოდ არ იყოს, რომ ან აღსარება ვათქმევინო და ან ვაზიარო! მთელს კაცს რათ უნდა ზიარება, ცოდვილი იქნება იყოს! 

ი ო ა ნ ე: უი, რას ანბობ? 

და მაშინ სახლის პატრონს ჰკითხა იოანემ: 

- უფალო სახლის პატრონო, არც თქვენ იტყვით ხოლმე აღსარებას და არც ეზიარებით? 

ს ა ხ ლ ი ს  პ ა ტ რ ო ნ ი: ბარე ორმოცდაათი წლის კაცი ვარ, არც აღსარება მითქვამს, არც ვზიარებულვარ. კარგად მთლად ვარ, არ მეჭირება, ვინემ არ გავიწირვი სასიკვდილოდ. 

ი ო ა ნ ე: და სხვანიც ესრეთ არიან, ვითარცა თქვენ? 

ს ა ხ ლ ი ს  პ ა ტ რ ო ნ ი: ეგების ორმოცი წლის ბებერი დედაკაცი იყოს ვინმე და მცირე ბოვშები, ამათ თუ აზიარებენ, თორე სხვა არავინ დაეძებს, არც ჩვენი მებატონენი და დიდნი კაცნი. 

მაშინ  ხ უ ც ე ს ი: ეს მართალია და აქ ასეა რიგი. რომ ჰკითხო ვისმე: „აღსარებას არ იტყვი, ანუ არ ეზიარებით?“ მოგიგებს: „ხომ არა ვჰკვდებიო“. 

ი ო ა ნ ე: მამაშვილობამ, ცუდი რიგი და ზნეობა გქონიათ და არც ქრისტიანული საქმეა. 

ხ უ ც ე ს ი: ჩვენში ასეა და აწ შენ მიბძანე, თუ ქრისტიანებრივი ზნეთსწავლება რა არის, რომ ვასწავო ჩემ მოწაფეთა.
[შემოკლებით ქრისტიანებრივი ზნეთსწავლულება].
 შემდგომად ამა უბნობისა ივახშმეს და მერე თვის-თვისად წარვიდნენ. ხოლო ხვალისა დღე მივიდნენ სასახლესა და ციხესა მურს, რომელსა ძველად ეწოდა თაკვერი. და ბერსა მისცეს მუნ ადგილი და აჩვენეს მუნებური ადგილნი და მდებარეობა და საფლავი მცირესა ეკლესიასა შინა წმინდისა მაქსიმე აღმსარებლისა. 

ბერსა ესე ყოველი მოეწონა და იამა და სთქვა: 

- აქ შესაძლებელი არს განმაგრებად, უკეთუ მტერი მოვალს ვინმე ძლიერი, ვერარაჲმესა ავნებს აქ მყოფთა, უკეთუ შიგავე არ იქმნებიან გამცემელ. 

ფ ა ღ ა ვ ა: მართალს ბძანებთ, ბერო! 

ი ო ა ნ ე: ამ მთას უკან რაღა ადგილია? 

ფ ა ღ ა ვ ა: სვანეთი. 

ი ო ა ნ ე: დია ძველად ეწოდა სვანეთი, აქ დაიხიზნებოდნენ ერთობის ჟამს ხალხნი, ოდეს ძლიერი ვინმე ყეენი მოვიდოდა ჩვენზედ სამტეროდ. 

ფ ა ღ ა ვ ა: ჩვენც ასე გაგვიგონია, და ვჰგონებ, მრავალი ნივთიც იყოს მის ჟამისანი დაშთომილნი სვანეთს. 

ი ო ა ნ ე: დია მრავალი! ამასთან, მცხეთის ეკლესიის კანკელი ოქროს მინანქრით ქმნილნი და სხვანი მრავალნი ძვირფასნი ხატნი და ნივთნი არიან დარჩომილნი აქა. 

ფ ა ღ ა ვ ა: ჩვენც ვიცით ეგე და ისე ყოველივე ხელშეუხებლად არის და ამისთვის ინახვენ, ვინემ ამის ნუსხას არ მოიღებენ ამისი მეპატრონენი, ჩვენგან სხვის მიცემა არ იქნებაო. 

ი ო ა ნ ე: ერთ სამეფოდ რომ ყოფილიყო საქართველო და იმერეთი, ვერც მტერი მოგვერეოდა და ვერც ამგვარი ნივთები დაიკარგებოდა. ნახე, უთანხმოებას რა შეუდგა! 

ფ ა ღ ა ვ ა: მართალს ბრძანებთ მაგას, ახლა რაღა გაეწყობა! 

და ამჟამად დედოფლის კაცი ებოძა ბერს და მიიწვიეს სადილად. ხოლო ბერმან დაჰყო მუნ ვიდრე ერთი თვე და მერე დაეთხოვა დედოფალს გურიას წასასვლელად. დედოფალმან კმაყოფილებით გაისტუმრა ბერი. და რაოდენისამე დღის შემდგომად განემართა გ უ რ ი ი ს ა კ ე ნ. 

მისრული ბერი გურიას შეიწყნარეს კეთილად, მისცეს სადგომი, მიუჩინეს კაცნი. და შემდგომად რაოდენისამე დღისა ინება გურიელმან, წინ წარდგება და ეტყვის! 

- შვიდობით სცოცხლობდეთ, მთავარო გურიისაო! 

- გურიელმან მადლობა უბძანა და მოიკითხა, უბძანა დაჯდომა. და მოიკითხეს და იმუსაიბეს, და მერე ასადილეს. 

შემდგომად რაოდენისამე დღისა ინება გურიელმან წასვლა შავისა ზღვისა სანაპიროთა ადღგილთაც და მოსრულთა ხომალდთა გაშინჯვა. ბერსაც აწვია თანა წარსვლად. და განემართნენ ზღვის მხარეს. მისრულთა იხილეს რაოდენნიმე ხომალდნი, და ბერსა დიდად იამა, ვინაჲთგან ჯერეთ არა ეხილვა ხომალდი. და სთხოვა გურიელს შესვლად მას ხომალდსა შინა და გაშინჯვად. გურიელმანც ინება და აღვიდნენ ხომალდსა მას შინა. ბერმან ყოველივე გაშინჯა, რაჲცა სანანახავი იყო მას ხომალდსა შინა, და ესსახედვე ყიბლამა, რომელ არს გზის საპოვნელი ორღანო, და ყიბლამისა მის მაღნინტისა ისარი, რომელიცა ჩრდილოსა და სამხრეთის კერძო სდგების, და მით იმხრობენ ზღვაში მეხომელდენი გზათა და ადგილთა ქვეყანისათა. 

გურიელმან ბერსა ჰკითხა და განუმარტა ყოველივე. შემდგომად ჰკითხა ბერსა: 

- მიბძანეთ თვისებაცა მაღნინტისა, თუ ვითარითა სახითა მიიზიდავს რკინასა, და ანუ თვით ვითარი ნივთი არს?
[ბაასი მაღნინტისათვის].
გურიელმან დიაღ მოიწონა ბერისაგან მაღნინტის განმარტება. და მერე მის ხომალდისა პატრონსა შეევაჭრა ცხენსა გურიელი სასყიდლად. და ხომალდისა პატრონმან შთასო ყაფაზასა შინა და აღმოიყვანეს ადვილად ესრეთ, რომელ ორთა უკვე კაცთა დასწიეს თოკსა ჭახრაკსა შინა გაყრილსა და აღმოზიდეს და აღმოიყვანეს ყაფაზითა რკინისაჲთა ცხენი იგი. 

ბ ე რ მ ა ნ სთქვა: აჰა მეხანიკოსობა, რომელიც ძნელთა საქმნელთა საქმეთა ადვილად აწარმოებენ მეხანიკოსნი! 

მაშინ  გ უ რ ი ე ლ ი: მამაო იოანე, მიბძანეთ, თუ რა არს მეხანიკა? 

[საუბარი მეხანიკისა და ნავიგაციისათვის].

გურიელმან მადლობა უბძანა ბერსა და უთხრა: 

- დია კარგად განმიმარტეთ, მე კვლავაც მინდოდა ამა ხომალდთა გამოწვლილებით ცოდნა, მაგრამ ვერვინ განმიმარტა თქვენსავით. და ეს ხომალდნი ხომ სავაჭრო არიან? 

ი ო ა ნ ე: დიახ, ამგვართა ხომალდთა სავაჭრო ხომალდი ეწოდება. და თქვენც უნდა იყვნეთ მოსურნე, რათა გაქვნდეთ სწავლა კომმერციისა, რომ მით განამდიდროთ ერნი თქვენნი. 

გ უ რ ი ე ლ ი: რა არს კომერცია?, 

ი ო ა ნ ე: კომერცია, ანუ მოფარდულობა, გინა ვაჭრობა, არს ხელოვნება საწარმოებელად ვაჭრობისა და ვაჭრობასა შინა სახმართა უკვე ნივთებთა განცვლად ერთი მეორესა ზედა, სყიდვად და განსყიდვად საქონელთა განზრახვითა მით, რათა მით მოიგოს, ანუ შეიძინოს, უმეტესი ფასი. 

გ უ რ ი ე ლ ი: დიდი ხანია ამა ხელოვნებისა დაწყება საზოგადოდ ერთა შორის? 

ი ო ა ნ ე: ესე ფრიად დასარწმუნებელია, რომელ იგი ესოდენ ძველია, რაოდენცა ჰგიეს სოფელი ესე, რამეთუ პირველ დაწყებიდანვე კაცთა მდგომარეობდა იგი ურთიერთისადმი გაცვლათა ნივთთა სახმართა, ვის რაჲ უხმდათ დროსა საჭიროებისასა საცხოვრებლად თვისა, რომელ დღესეცა არს და არიან ესევითარნი მცხოვრებნი, რომელ დღესაც წარმოებს ლაპლანდიასა და ციბირსა შინა, და ესსახედვე შორის მრავალთა ერთა აზიისა და აფრიკისათა და ერთა ამერიკისათა, რომელთა შორის არს ესგვარი გაცვლა და გამოცვლილება ნივთთა ურთიერთისადმი და სხვათამცა ერთადმი. 

გ უ რ ი ე ლ ი: მონეთი, ანუ თეთრი, იყოა ესრეთ საჭირო პირველ, ვითარცა აწ არს ხმარება მისი, და ანუ ხმარობდენ ძველთა დროთა შინა მცხოვრებნი უკვე კაცნი? 

ი ო ა ნ ე: პირველ და ძველთა დროთა შინა არცაღათუ უწყოდენ, თუ რაჲ იყო მონეთი, ანუ თეთრი, არამედ შემდგომად მოპოებულ იქმნა ხმარებისათვის კომერციასა შინა. 

გ უ რ ი ე ლ ი: და ოდეს მოიპოეს ხმარება თეთრისა, ვითარნი უკვე გვარნი იყვნენ მონეთნი ძველთა დროთა შინა? 

ი ო ა ნ ე: პირველ ხმარობდენ სხვადასხვაგვართა თეთრთა, ესე იგი უწინარეს ტყავისაგან ქმნილსა, მერემეთ - ნაჭერ-ნაჭერსა ოქროსასა წონით, და ესსახედვე ვერცხლსა და სპილენძსა და თითბერთაცა მსახურებად ნაცვლად თეთრისა. ხოლო უკანასკნელ იწყეს სიქისა, ანუ ბეჭდისა, დაკვრა მონეთსა ზედა, ანუ თეთრსა ზედა. მიმცემელნი მისნი სდებენ ფასსა და წონასა ამა თეთრთა ზედა. 

გ უ რ ი ე ლ ი: რომელნი გვარნი უკვე ერთნი უფრო განათლებულნი შეიქმნენ ამა კომერციათა? 

ი ო ა ნ ე: პირველ ფინიკელნი, მერეთ ეგვიპტელნი, კართაგენელნი, ათინელნი, როდოსელნი, რომაელნი, ღალლნი, და მერეთ ფრანცუცნი და ფლამმანდელნი. ხოლო ახალთა და ჩვენთა დროთა შინა ინგლისელნი, ღოლანდიელნი, ვენეციანნი, ღენუეზნი და სხვანი უკვე ესეგვარნი ერნი, რომელნიცა აწ განერთვიან და უწყიან სხვათა ყოველთა ზედა კომერციისა ვაჭრობა, ხოლო ამათ ზედაც უმჯობესობენ ღოლანდიელნი ვაჭრობასა შინა. 

გ უ რ ი ე ლ ი: კაცთა კეთილშობილთათვის ეყვის კომორციისა ხელოვნებისა სწავლა, ანუ ვაჭრობა, უკეთუ არა? - მითხარ მე. 

ი ო ა ნ ე: აზიურთ თუ მივხედავთ, დასამდაბლებელ და შეურაცხ საყოფელია კეთილშობილთათვის ვაჭრობა, ხოლო ევროპიელთაებრ უკეთუ მივხედავთ, მუნცა მცირედ სირცხვილად უჩნთ განრთვა ვაჭრობასა შინა. გარნა ანღლიასა შინა არა არს სირცხვილი და არცა დასამდაბლებელი განრთვა ვაჭრობასა შინა. და აქვთ ესე ჩვეულებადცა, რომელ კეთილშობილნი უფროსნი ძმები შევლენ ქვეყნისა სამსახურსა შინა სამხედროთა საქმეთა და სამოქალაქოთა შინა, ხოლო უმცროსნი ძმანი იწყებენ ვაჭრობასა. და აწ თითქმის ესსახედ არს საფრანგეთსა შინაცა, რომელ არცაღათუ შეურაცხჰყოფენ თვით ჩინებულთა კაცთაცა განრთვად ვრცელ კომერციასა შინა, რომელნიც არიან სხვადასხვა ხატითა ვაჭრობისათა. 

გ უ რ ი ე ლ ი: კეთილშობილთ ვაჭრობა რავარ ეკადრებათ! ბარე რომ ვივაჭრო, გინდ მოუკლავარ ვისმე, და ან გავაყიდვინო რამე! 

ი ო ა ნ ე: ბატონო გურიელო, კიდეც ამისთვის არიან ჩვენნი ხალხნი მდიდარნი, რომ ამ გვარებს თაკილობენ! აჰა, მიხედეთ, ათასი ცხენი რომ გყვანდესთ ჯოგისა, ერთს კვიცს ვერ გაჰყიდით და არც იცით, ვინ წაიყვანს. ესრეთვე ცხვრისა არვე რომ გყვანდეთ, ვერ გაჰყიდით, და ვერცა ძროხათა, და არცა პურსა და ღვინოსა და ესევითართა. და არცა უწყით, თუ ვითარ შეიჭმებიან და დაილევიან ღვინოები, ვის როგორ უხამსთ, ისე მიაქვთ. და ესრეთვე თქვენნიცა დიდნი კაცნი შვრებიან. და ოდეს საჭიროება ითხოვს თეთრსა, რომ გაქვნდეთ, მაშინ ვერც ცხენს გაჰყიდით, ვერც ძროხასა და სხვათა ნივთთა, არამედ თქვენის ყმის შვილებს კი დაჰყიდით და ბევრნიც გათათრდებიან თქვენის მიზეზით. იფიქრეთ აწ, რომლითა უმჯობეს იქმნება ვაჭრობა? 

მაშინ ყოველთა ღაღადყვეს: 

- ჭეშმარიტად მართალს უბნობს ბერი ესე! 

რა უკუიქცნენ სახლად თვისა, ბერმან დაჰყო მუნ რაოდენიმე დღე და მერეთ დაეთხოვა გურიელს. გურიელმან დაასაჩუქრა და ხვალისა დღე წარმოვიდა მადლობელი. და მუნებური თავადი ნაკაშიძე თანა წარმოჰყვა ბერსა მას. გარნა უსწრო მათ სიღამემან და დასდგნენ საჯავახოსა გარდმოსავალსა მთასა ზედა. 

ბერი მოვიდა სამყოფელსა რაჭის ერისთვისასა ზეინდარს. და იხილა მუნ მსახურ-აზნაური. 

მაშინ  ზ უ რ ა ბ ა მ  სთქვა: აქ დავსდგეთ ამაღამ, მამაო იოანე. 

ბ ე რ ი: ვისი არს სასახლე ესე? 

ზ უ რ ა ბ ა: ანტონის ერისთვისა. 

ი ო ა ნ ე: მაშა მივედ, გამოუცხადე ლოცვა-კურთხევა და ჩვენ მაგიერ სთხოვე სადგომიცა. 

რა ზურაბ მივიდა, ერისთავს აცნობა ბერისა მისვლა და სახლისა თხოვნა, მან მაშინვე ინება და მიიწვია ბერი თვისთან. 

მისრული მათდა იოანე ეტყვის ერისთავს: 

- მშვიდობა შენდა, სარდალ-ერისთავო. 

ერისთავი ეტყვის მადლობას, მოიკითხამს და შეიწვევს საკუთარსა სახლსა შინა და გამოსცნობს ვითარებასა ბერისა მოგზაურობისასა. 

ამა ჟამსა შინა ერთი მსახურთაგანი ხელმოკიდებით შემოიყვანს მეთოდი ერისთავის შვილსა, რომელიც იყო ორისავე თვალთა ბრმა, გარნა გონებით ღრმა და მუნებურისა ზნეობითა სრული. 

ბერმან იკითხა, თუ ვინ არს იგი, და მაშინ უთხრეს: მემოდი დივანბეგი არსო. 

მსმენელი ამისი აღდგა იოანე და სიყვარულით მოიკითხა მეთოდი, რადგან ადრიდგანვე იცნობდა საქართველოსა შინა. 

მეთოდიმაც რა გამოსცნო ბერისა მუნ ყოფა, სიყვარულით მოიკითხა და შეიტკბო დიდად, და ჰრქვა ბერსა: 

- მე თუმცა ხმაი შენი მესმის, გარნა ვსწუხვარ, რომელ ვერა გჭვრეტ თვალით. 

ბ ე რ ი: გონებით ჭვრეტა უმეტესია, ვიდრე თვალითა. 

მ ე თ ო დ ი: ეგ ჭეშმარიტია, მაგრამ გონებაც რომ ჰქონდეს და სახედველიცა, ეს უმჯობეს იქმნების. 

ი ო ა ნ ე: სოფელსა შინა ყოველი საქმე შემთხვევითია და ამისთანა დროს მოთმინება უნდა აქვნდეს კაცსა. 

მ ე თ ო დ ი: მეტი რა გაეწყობა, დამერწმუნე, საქართველოს მეფის ირაკლის და გიორგისაგან და სხვათა მეფის ძეებთაგან შეტკბობისა და ალერსობის გამო აღარც კი მახსოვდა ჩემი სიბრმე. 

ი ო ა ნ ე: ნახეთ, თუ ვითარ ნუგეშსა ჰცემს ღმერთი მწუხარებასა შინა მყოფსა კაცთა! 

მაშინ  ა ნ ტ ო ნ ი: მიბძანე, ბერო, თუ რაჲსა მიზეზისათვის ვერღა დაინახვენ თვალდამდგარნი კაცნი? 

ამ ჟამად  ზ უ რ ა ბ ა: ბატონო ერისოავო, რა დიდი განმარტება უნდა, თვალის კაკლები რომ დაუშრტება კაცსა, რაღას დაინახავს. 

ა ნ ტ ო ნ ი: შე გიჟო, ეგ კი ვიცი, მაგრამ თუ ვითარისა სახითა ხედავს თვალი ჩვენი და ანუ რაჲსა მიზეზით მოგვაკლდება ხედვაჲ, ის მსურს ვისწაო. 

მაშინ  ი ო ა ნ ე: მაგ ხელოვნების მოსწავლემ უნდა ისწაოს ოპტიკა.
[საუბარი ოპტიკისათვის].

შემდგომად ამისა მოიღეს სანოვაგე და, რა ხელჰყვეს, მერეთ, ვითა ჩვეულება არს იმერთა, იწყეს გალობა, დია სასიამოვნოდ სასმენი. 

და ოდეს სრულყვეს, ი ო ა ნ ე მ  ჰრქვა მეთოდის: ჭეშმარიტად იმერული გალობა დია სასიამოვნო ხმა არს და კარგად შეწყობილი, რომელ საკრავსა მიემსგავსების. 

მ ე თ ო დ ი: მართალს ანბობთ, ქართულ გალობაზედ იმერული გალობა უკეთ არის შეწყობილი, და თქვენ რომელი გისწავლიათ? 

ი ო ა ნ ე: მე ქართულის კილოთი. 

მ ე თ ო დ ი: იცით გვარნი გალობისანი, თუ ვითარ არის შემდგარი? 

ი ო ა ნ ე: ვიცი, რაოდენ შესაძლო არს. 

მ ე თ ო დ ი: მიბძანეთ, რომ აღვიხსენო ისევ, თუმცა ყმაწვილობას მისწავლია, მაგრამ არღა მახსოვს ნათლად. 

ი ო ა ნ ე: როგორ გნებავთ, რომ მოგახსენოთ? 

მ ე თ ო დ ი: თუ რაჲ არს გალობა, ანუ ვითარ სახელიდების, და ანუ რაოდენად განიყოფებიან? 

ი ო ა ნ ე: გალობა არს ხმაჲა ანგელოსთადმი შემსგავსებული, რომელნიცა წინაშე საყდართა ღვთაებისათა გალობენ: „წმიდაო, წმიდაო, წმიდაო უფალო საბაოთ“. და ამისთვის გალობა თუ არს საღმრთოთა ზედა, სხვებ არა მოიღების. ხოლო გალობა სახელიდების ეკკლესიურსა მსახურებასა შინა მოღებული საღმრთოთა წერილებთაგან სტიხად, პოემად, ანუ წარსაკითხველად ცისკართა, ზედა კანონისამებრ, რომელნიცა არიან რიცხვით ცხრანი... 

მ ე თ ო დ ი: რაოდენ გვალობს გალობისა ხმა? 

ი ო ა ნ ე: ყოველს ქვეყანაში, ესე იგი - საბერძნეთს, ევროპიას, არაბიას და სხვათა შორის არს რვა ხმად განყოფილი გალობა, და ამ სახით ჩვენშიაც; რომელ ამაზედ მეტი შეუძლებელ არს, ამისთვის, რომელ საკრავთა ფარდებიც რვანი არიან, რომელიცა თვითეული მათგანი ჟამსა დაკვრისასა გამოსცემენ სხვადასხვა სახედ ხმათა. ხოლო კანკლედი, რომელ არს შინფარდათ წოდობული, იგი მცირედ უკვე განასხვავებს კილოს მშვენიერებისათვის. და რაგვარათაც საკრავსა შინა იხმარება, ესსახედვე გალობასა შინაცა. და ესეც წარმოებს ისევ რვა ხმათაგან. 

მ ე თ ო დ ი: საცისკრო უკვე სძლისპირი რაოდენ ხმად არს განწვალებულ, ანუ რაოდენის გვარად არს შემდგარი? 

ი ო ა ნ ე: საცისკრო სძლისპირი არს რვა ხმა, და არიან სრულიად რვა ხმა საცისკრო სძლისპირნი ხუთასი სხვადასხვა ხმად წარმომდგარი. 

მ ე თ ო დ ი: სამწუხარო სძლისპირნი რაოდენნი არიან? 

ი ო ა ნ ე: ესენიც არიან რვა ხმა, ხოლო სძლისპირნი სამწუხარონი არიან ყოველნივე სამეოც-სამეოც. 

მ ე თ ო დ ი: კვირაძლის დასდებელონი რაოდენნი არიან და ანუ „უფალო ღაღადვყავისნი?“ 

ი ო ა ნ ე: არიან რვა ხმა კვირაძლის დასდებელნი და რვა ხმა უფალო ღაღადვყავისნი“ და რვა ხმა „დიდება აწ და მარადისნი“. 

მ ე თ ო დ ი: სხვანი ყოველნი საუფლონი დღესასწაულნი ვითარითა ხმითა იგალობებიან? 

ი ო ა ნ ე: ამა რვათა ხმათა დასდებელთა და რვას ხმას სამწუხაროს სძლისპირზედ ითქმიან და იგალობებიან ყოველთა საუფლოთა დღესასწაულებთა დასდებელნი და ეგრეთვე ზემორეხსენებულისა რვა ხმის საცისკროს სძლისპირთაგან ჰქონან ყოველთა დღეთა და დღესასწაულთა საგალობელნი და სძლისპირნი განყოფით. ხოლო რვა ხმა იგი „დიდება აწ და მარადისი" იხმარებიან ყოველთა გალობათა შინა თვის-თვისსა უკვე დროსა და მათ საცისკროს სძლისპირზედ ითქმიან საგალობელნი საუფლოთა დღეთანი; და ეგრეთვე მწუხრისა და ცისკრისა, ვითარცა ვნებათ კვირისა, ანდრიას საგალობელნი და რვახმოვანი ღვთისმშობლის მიცვალებისა, ფერისცვალებისა და იოანე ნათლისმცემელის თავისკვეთისა. 

მ ე თ ო დ ი: რვა ხმა სძლისპირნი თვითეული უკვე მათგანი ისევ ერთ ხმად ითქმიან თუ სხვადასხვად? 

ი ო ა ნ ე: რვა ხმა საცისკრო სძლისპირნი პირველის ხმიდამ ვიდრე დასასრულამდე არიან სხვადასხვა კილოდ სათქმელნი, გარნა პირველისა ხმისა სძლისპირსა ჰქონან ყოველთავე დაბოლოვება, ანუ დასრულება, ერთგვარსა კილოსა ზედა, და ვითარ ამას, ეგრეთვე სხვათა ხმათა სძლისპირთა ჰქონან პირველთა სძლისპირთა მსგავსად დაბოლოება, ანუ დასრულება, კილოთა. 

მ ე თ ო დ ი: ვითარი სხვაობა აქვს რვა ხმასა დასდებელთა და ანუ ვით განიწვალებიან? 

ი ო ა ნ ე: რვა ხმა დასდებელნი არან სხვადასხვა ხმანი, არამედ ყოველნივე ხმანი არიან თვისითა მუხლებითა ერთიმეორისა მსგავსნი, რამეთუ პირველის ხმის მუხლნი, არიან ერთ ხმად და ესსახედვე მეორისა, მესამისა და სხვათა. და ვითარცა ესე რვა ხმანი დასდებელნი განიყოფებიან სხვადასხვა ხმად, ეგრეთვე რვა ხმანი „აღსავალნი“ არიან სხვადასხვა ხმანი. არამედ თვითეულს ხმასა აქვნ თვის-თვისსი საკუთარნი „აღსავალნი“ და ესე ყოველნი საკუთართა ხმათა შორის თვისთა ყოველით მუხლებითურთ თვისით არიან ერთიმეორის მსგავსნი. ეგრეთვე მათ რვათა უკვე დასდებელისა ხმათა ჰქონან „ღმერთი უფალი“, ტროპარნი, წარდგომანი და იამბიკონი, და ესენიცა არიან სხვადასხვა ხმად განყოფილნი და ამა რვა ხმასა ტროპართა ზედა იქმნიან ყოველთა დღეთა და დღესასწაულთა გალობანი. ეგრეთვე ითქმიან ტროპარნი, წარდგომანი სამწუხაროს სძლისპირთაცა ზედა და სხვათა დღესასწაულთა წარდგომანი, და ეგრეთვე რვა ხმათა იბაკოთა ზედაცა, მაგალითად: „სიკვდილი რომელი“ და სხვანი იბაკონი. და ესეცა იმცენ, რომელ სამწუხროთა შინა არიან „ნათელი ნათლისაგან“, „ედემი“ და ეგრეთვე დიდის პარასკევის იბაკოცა „რომელი ჩვენთვის ჯვარს ეცვა“. და არიან რვა ხმანი „უფალო ღაღადვყავისნი“ სხვადასხვა ხმად სათქმელნი, და ესე უფრო ძნელსათქმელი არს, ამისთვის რომელ უკეთუ არა არიან ამას შინა დახელოვნებულ მგალობელნი, ვერ ძალედებათ სწორედ გალობად, რათა ერთიმეორესა ხმასა ზედა არა შესცვალონ. 

მ ე თ ო დ ი: ჭრელებს, რომელიც უფრო მძიმედ სათქმელ არიან, რაოდენ გვარი ჰქონან კილონი? 

ი ო ა ნ ე: ყოველთა ჭრელთა გვარნი უკვე არიან ოცდაოთხნი კილონი, რომელთაცა სახეები არიან შემდგომნი ესე: 

1) ხელმწიფე კილო, 2) ბოხუმი, 3) საჭექენი, 4) სამი საბრუნავი, 5) მცირე საბრუნავი, 6) უცხო, 7) წინა თქმა, 8) დიდი წინათქმა, 9) ოსტაური, 10) ოინი, 11) მცირე ოინი, 12) ყოვლად წმიდის კილო, 13) ასამაღლებელი, 14) დიდი ასამაღლებელი, 15) ნოინი, 16) დაბანება, 17) ჩაბარება, 18) ჩაჟანგული, 19) შეყრილი, 20) მრავალგვარი, 21) ამონი, 22) ახაია, 23) ოდია, 24) დასდებლის კილო. და ესე ოცდაოთხნი კილონი შემოიცვენ ყოველთა ჭრელთა და ამათნი კილონი მიმოელვენ ურთიერთისადმი და იკანკლედებიან. ხოლო ესე ჭრელნი უკვე არიან წყნარად სათქმელნი და ტკბილად სასმენელნი. და ამა ჭრელებთა შორის არს „ალილო არნიკო“ უპირველესი სათქმელი, რომელიც ითქმის ბოხუმად, და ესე არს თვითხელმწიფე კილო, და მერე დაბოლოვდების ალილუიაზედ. და სრულიად „ალილო არნიკი“ არს ექვსის გამოცვილილის კილოთი შემდგარი, გინა შვიდით, გარნა რვა კილოდ სათქმელი, და მხოლოდ არს ალილუია ჭრელად. ესსახედვე სხვანი უკვე ჭრელნი არიან თვითო ლექსად, ორად, ანუ სამად ლექსად შემდგარნი, გარნა თქმასა შინა და გალობასა ფრიად განგრძელდებიან, ვითარცა „გინატრისი“, „დიდი ამინი“, „იხარებს სული შენი" და სხვანი მსგავსნი ამისნი. 

ესრეთვე ჭრელის გვარნი არიან თვით წირვასა ზედა გალობანი. ესე იგი, - „რომელი ხერუვიმთა“ და „ვითარცა“, „განიცადე“ მეორე კილო და სხვანი. ეგრეთვე არიან სძლისპირნი საცისკროთა და სამწუხაროთა და სერობის გალობათა შინა, რომელნიცა მსგავსებენ ჭრელთა, რომელ არიან „შეძრწუნდა უბიწოსაგან სიტყვა მძლავრისა“, „ნუ მტირ მე, დედაო“ და სხვანი მსგავსნი ამათნი. 

მ ე თ ო დ ი: რამდენ ხმად ითქმის და შეწყობილია ქართული უკვე გალობა? 

ი ო ა ნ ე: მგალობელნი უნდა იყვნენ ექვსნი და შეაწყონ ესსახედ, რომელთაცა უწოდებთ: თქმა, მაღალი ბანი და ზილი, ბანი, დაბალი ბანი, ანუ შემდეგი, და დვრინი, ანუ მოძახილი. 

და ესე ექვსი შეთანხმებული ხმა მაშინ უფრორე იხმარება, ოდესაც ითქმის „დიდება მაღალიანი“ დღესასწაულებში გალობით და მსგავსნი ამისნი. ხოლო სხვათა გალობათა შინა კმა არს: მთქმელი, მაღალი ბანი, ანუ მომძახნელი, და ბანი, ანუ მობანე, ხოლო უკეთუ ამას სამთა მგალობელთაგანი აკლიან რომელნიმე, მაშინ არღა იქნების სასიამოვნოდ სასმენლად ქართული უკვე გალობა და არცა ღიღინი. 

მ ე თ ო დ ი: ვინ შემოიღო ქართული უკვე გალობა? 

ი ო ა ნ ე: ძველად ქართველნი გალობდენ ბერძულის ხმითა და მერე ქართული უკვე გალობა გააკეთა გიორგი მთაწმიდელმან ქართველმან, რომელიც იყო ბერძნულსა და ქართულსა ენასა ზედა მეცნიერ და გალობათა და საკრავთა შინაცა გამოცდილ. და მერე უფრორე განაშვენეს იმერთა და მეტადრე გურიაში, ვითა აწ არსცა. და ესე კმა იყავნ. 

მ ე თ ო დ ი: მიბძანეთ ესეც, ლუკაონებრი უკვე გალობა ვითარცა იწოდება? 

ი ო ა ნ ე: ლუკაონი არს სახელი ქვეყანისა. და ოდეს პავლე მოციქულმან განკურნა მკელობელი ორისავ ფერხითა, მაშინ უგალობეს ერთა მუნებურთა ხმითა ლუკაონებრითა და იტყოდეს: „ღმერთნი მსგავსებულ არიან კაცთა და გარდამოსრულ არიან ჩვენდა“. და ხადოდეს ბარნაბას დიოს კერპით და პავლეს ერმით და სხვანი. გარნა ესე ლუკაონებრი გალობა იყო მათ ერთა შორის საგალობელი კერპებთადმი, სამხიარულო ხმა, რომელნიცა ფერხულის სახედ მუნებურნი ერნი ერთიმეორეს გარდაებმოდენ და გარემო კერპთა მათ ბომონებისა იქცეოდნენ ამა ხმისა ღაღადებითა. ხოლო ეკკლესიური განმარტებით ითქმის „ლიკ" ბერძულებ, რომელიც ნიშნაეს ეკკლესიათა შინა ორ ხოროდ მწყობრად მგალობელთა, რომელნიც კანანახისა დაძახითა იგალობებენ ორპირად. და ესრეთვე ჯვარის დაწერის დროს რომ ცოლ-ქმართ შემოიტარებენ ჯვარისა და სახარებისა გარეშემო, და ეგრეთვე ჟამსა ყრმისა მონათვლისასა, ოდეს შემოუვლიან მღვდელი და ამქმელი. და ესთავე ოდეს ანუ მღვდელს და დიაკვანს აკურთხებენ და გარშემო ტრაპეზისა შემოატარებენ, ამა ყოველთა ჟამსა გალობისასა ეწოდების „ლიკ", რომელიც ნიშნავს სამხიარულოს ხმასა. და სხებცა, ოდეს ისრაელნი განვიდნენ ზღვასა მეწამულსა და დაანთქა ფარაო მხედრობითურთ ზღვასა, მაშინ ისრაელთა ერთა იღაღადეს ლიკაონებრი ხმაჲ, რომელიც ნიშნავს დას-დასად მხიარულებისა და მადლობისა ხმასა, ანუ გალობასა. 

შემდგომად ამისა დასრულდა ვახშამი. ბერმან განისვენა სადგურსა თვისსა. და მერე ორისა დღისა შემდგომად გამოეთხოვა ერისთავს და მადლობელი განემართა ვარციხისაკენ (რომელსა ძველად ეწოდა ვარდისციხე სიმრავლისა გამო ვარდისა). 

რა ბერი მივიდა ვარციხეს, სალთხუცესსა აცნობეს მოსვლაჲ მისი. მან მისცა სადგური და ვახშმად მიიწვია თვისთან. ვახშმისა დროსა რა მივიდა ბერი და იხილა სალთხუცესი. 

ბ ე რ მ ა ნ  რქვა: მშვიდობა შენდა, სარდალ-სალთხუცეს-მოურაო! 

ს ა ლ თ ხ უ ც ე ს ი: და სულისაცა შენის თანა, კარის წინამძღვარო! 

ი ო ა ნ ე: არა, უფალო, ჯერ არცკი ვარ ნაკურთხი მღვდელ-მონოზნად! 

და მერეთ ეანბორნენ ერთმანერთს. და მოიკითხა ბერი და დასვა მახლობლად თვისა. და გამოჰკითხა მგზავრობისა მიზეზნი. და ყოველნვე ცხადუყო ბერმან. 

ჟამსა ამას შემოვიდნენ ორნი ჭაბუკნი კაცნი, კარგად მორთულნი, და უსალამეს წერეთელს. წერეთელმან მიიწვია თვისთან, ხოლო ბერმან იკითხა ვინაობა მათი. წერეთელმან აცნობა, რომელ: 

- ესე არს ძმისწული ჩემი, ქაიხოსრო. - ხოლო მეორისა: - ესე არს ძე ჩემი სვიმონ. 

ბერმან მოიკითხა მშვიდობით. და მერმე თქვა ბერმან წერეთელს: 

- არა, ამათ უნდა ეწოდებოდეს სხვანი სახელნი, ვინაიდგან ღირსნი არიან. 

წ ე რ ე თ ე ლ ი: რომელნი? 

ი ო ა ნ ე: სემ და იაფეთ. 

წ ე რ ე თ ე ლ ი: მე ნოე არ მეწოდება სახელად, რომ ეგ დამერქმევინა, ეგ სახელნი. 

ი ო ა ნ ე: ამისთვის მოგახსენე, რომ ამათაც დაჰფარეს შიშლოება მოხუცებულისა. 

წ ე რ ე თ ე ლ ი: მე არ დამთვრალვარ. 

ი ო ა ნ ე: სიმთვრალე მხოლოდ ღვინით დამთვრალს არ მიეწერება, სხვა მნიშვნელობაცა აქვს. 

წ ე რ ე თ ე ლ ი: ვითარ? 

ი ო ა ნ ე: არაყიც დაათრობს, ღვინოც, ბანგიცა, ბეუშტროცა, ლუდი, პალბოზა, ახტაშირა და ბურახიცა, და მსგავსნი ამისნი. 

წ ე რ ე თ ე ლ ი: არ მახსოვს, რომ შემესოს. 

ი ო ა ნ ე: გარდა ამათსა სხვაცა არს დამთრობელი უკვე ნივთი. 

წ ე რ ე თ ე ლ ი: მითხარ მე. 

ი ო ა ნ ე: ოქრო, ვერცხლი, მოოჭვილი ნივთი, ნიშანნი და სახელონიცა. 

წ ე რ ე თ ე ლ ი: რაჲ განყოფილება აქვს ღვინით დამთვრალსა და მაგა ნივთებითა დამთვრალსა? 

ი ო ა ნ ე: ესე, რომელ ღვინით დამთვრალი მალე გამოიფხიზლებს, ვინაიდგან ღვინისა თვისება წინააღუდგება გრძნობათა ჩვენთა და დაასუსტებს, და ვერღა მიართმევს რიგიან ტვინსა საგრძნობელსა მას. მაშინ კაცი იგი როტავს და ბოდავს, და ვერღა განსჯის ღვინის აღსრულის ორთქლისა გამო სტომაქით, რომელიც შეეხება ტვინისა წვრილთა ნერვებთა და ამისთვის დააბნელებს ცნობასა მისსა. გარნა ასეგვარი სიმთვრალე არა გასწევს ერთისა ანუ ორისა ჟამისა კიდე, ვინაიდგან მალე დაცარიელებულ იქმნებიან ბუღნი იგი და მოინელებს სტომაქიცა და ისევ ეგება კაცი იგი პირველსავე მდგომარეობასა შინა. გარნა ვერცხლითა და ოქროჲთა და გამდიდრებისა გულისთქმითა დამთვრალი ვერა ოდესღა გამოიფხიზლებს, და მაშინ დაივიწყებს ყოველსავე და დაჰკარგავასცა განსჯასა, მოიძულებს თვისსა უფროსსა და კეთილისმყოფელსაცა, ესთავე თვისსა მშობელსა, ქვეყანასა, და მოყვასთა თვისთა, და არღა იზრუნებს, თუ რაჲ შემთხვევად არს მისა ანუ მეზობელთა თვისთა, რომელ გვაქვს ამისთვის მრავალნი უკვე მაგალითნი. 

წ ე რ ე თ ე ლ ი: პირველად მითხარ ვერცხლისმოყვარებისათვის, თუ რაჲ არს, და ანუ ანგარება, და მერე გითხრა შენ ჭეშმარიტი პასუხი ამათთვის. 

ი ო ა ნ ე: ვერცხლისმოყვარებაჲ არს ძირი ყოვლისა ბოროტებისა და მანქანება ყოვლისა ღონიერებისა, თუ რომელისა ძალით მოიხვეჭოს იგი. ხოლო ამას შეუდგების ანგარება, შური, ამპარტავანება, დიდებობა, პატივისმოყვარება და ოდესმე მკვლელობაცა. და აქა ვსთქვათ, რომელ ანგარება საჩინოებს შრომათა შინა აწყმოჲსა მდგომარეობისა ჩვენისა და მყოობადისა ცხოვრებისათვის. ოდესცა იგი განვალს საზღვრისგან, მაშინ დაშრეტს კაცთმოყვარებასა და მოყვანებულ ჰყოფს ერთა მოტყუებისა და ბოროტმოქმედებისადმი. ვნება ესე დამოკიდებულ ამას სჯულსა ზედა თვითდამმარხველობისასა, და არს არამართლიადი შეთანასწორება სჯულისა მის. ეგრეთვე არს საფუძველი განზრახვისამებრ განსადიდებლად გარეგანთა სარგებლობათა და უაღრესობათათვის. განზრახვა და გამოძიებაჲ მათი ერთა უკვე მცირეთა ანუ დიდთა ზედა უფლებენ ზომიერებისამებრ ძალითა გარემოებისათა, რომელიც მოზარდობს აზრთა შინა ერთსა გვარობისასა. 

მიზეზისამებრ ამისა ანგარებასა აქვს უკვე უდიდესი ხელმწიფებაჲ. 

განზრახვა, რომელსა ზედა იგი დაფუძნებულ იქმნების, არიან ამა გარემოებითა: 

1) ზრუნვა თვითმცველობისათვის თვისისა მშობელობითითა განღვიძებითა, რომელითაც შეგონებულ გვყოფს ჩვენ. 

2) თანასწორობითსა დროსა შინა წინადვე სამძლევლოდ განმზადებულ გვყოფს ჩვენ სარგებლობისათვის ჩვენ მიერ გრძნობილთა საგანთა ზედა, ვინაიდგან იგინი მიზიდულ ჰყოფენ თვისად ყურადღებასა ჩვენსა. 

3) დაუცხრომელობითი მზრუნველობაჲ მდგომარეობათა და ბედნიერობათათვის სახმარობს ყოველსა ადგილსა შინა, სადაცა უკვე დადგინებულ არს საკუთრებაჲ. 

4) სიმდიდრე მიწთრომილ გვყოფს ჩვენ ყურათმღებელობისა ღირსეულებისადმი. ამა უკანასკნელისა განდიდაბისა გამო სჯული უკვე ამაღლდების სამოქმედოდ სჯულსა ზედა თვითდამცველობისასა წარმოებისა გამო ერთა შორის ანგარებისაგან. 

ანგარნი უკვე არიან ორგვარ: ესე იგი განმაბნეველნი და ძუნწნი. განმაბნეველნი უკვე იქმნებიან ჩვეულებისამებრ თვითმტაცებელ და მყოფი აღტაცებულითა სურვილითა დატკბობისათა. ხოლო ძუნწნი უკვე იქმნებიან ფრთხილ და ხელმოჭირებით და აღვირასხმითა მოშიშნი მოუკლებლობისათვის ნაანგარებულისათვის. 

ანგარება და თვითმოყვარება ხშირადრე იქმნებიან სიტყვათა შინა ერთმნიშვნელნი, გარნა გემოთმოყვარება, ამპარტავანება და ცუდმედიდობა არცა მცირედ თავმოყვარე, ანუ ვსთქვათ უკვე ესრეთ - არცა მცირედ სხვათა კეთილთა მწადნელი, ვითარცა ანგარი. 

ხოლო ბონი ანგარებისა და ვერცხლისმოყვარებისა მდგომარეობს არა ზომასა შინა მზრუნველობისასა, არამედ განუსვენებლობასა შინა საკუთარისა ფიქრისა თვისისა სარგებლობისა და შეძინებისასა. 

მაშინ  ზ უ რ ა ბ ა: ბატონო წერეთელო, ამ ბერმან ქართლი, კახეთი, იმერეთი, ოდიში და გურია მთლად მოირბინა თეთრის შოვნისათვის და რატომ თავისთავს არ ასწავლის, თუ ესდენ ცოდვა არს ვერცხლისმოყვარება? 

წ ე რ ე თ ე ლ ი: ეგე სამღვდელოთ ჩვეულება არს, თითონ კი უნდა შეიკრიბონ და მიიხვეჭონ და ჩვენ კი გვამხილებენ. 

ი ო ა ნ ე: არა, უფალო ჩემო, ჩვენ მხოლოდ ლოცვით ვთხოვთ მოწყალებას. და ვის როგორ ნებავს, ისე მივიღებთ მათგან მოწყალებასა. მაგრამ მე სხვებ მოგახსენე. 

წ ე რ ე თ ე ლ ი: მერწმუნე, მე ყოველსა შინა მართალ და ჭეშმარიტ ვარ და, ვითა შენ ჰგონებ, ესთავე სხვანიცა ხალხნი. მაგრამ ჩვენ საზოგადოდ გვაქს - ზემოპირს კი განვიხილავთ ნივთისას და შინაგანის ძალის გამოძიებას კი არ შეუდგებით. და ესრეთვე, რა სიტყვა ითქმის რამე ესგვარ, მას ერთი-ორად უფრორე მეტს შესძინებენ და სიცრუითაცა აღავსებენ. და მე ამას მხოლოდ გეტყვი, რომ მებატონე კაცს და ყმაწვილ კაცს რაოდენიმე არიან საქმენი, რომელნიც დაკლებულ ჰყოფენ საქმისაგან, ესე იგი: 

1) მლიქვნელნი კაცნი როდესაც იპოვნიან თვისთა მებატონეთა თანა საქმეთა და იშოვნიან სასმენელად ყურსა მისსა, მაშინ ყოველსავე ვერაგობასა თვისსა მას ზედან მოიხმარებს და შეაცთუნებს. თუმცა ჰგონიეს მისსა მებატონესა ანგელოზად, გარნა იგი არს ეშმაკი, ანგელოზისა სახედ შეცვალებული. და თვით უნდა აქვნდეს მფლობელსა ცნობა თვისთა მახლობელთა და ქვეშევრდომელთა. 

2) ყმაწვილთა კაცთა თანა ვეზირობა და მათგან რჩევისა მიცემა, რომელიც დია სუსტი იქნება და ვერც სარგებლიანი რჩევა ამისთვის, ვინაიდგან არა არიან იგინი საქმესა შინა დახელოვნებულნი და არცა უცხოთა ქვეყნებთა მნახვნი, რათა მუნებურნი ზნეობანიცა უწყოდენ, და მალეც მოტყუვდებიან - ანუ ნივთით, ანუ აღთქმით, ანუ თვით მიმფერებლობითა და ქების მიწერითა და ცუდთა საქმეთა ზედა დამოწმებითა, რომელ ესე ყოველნი მძლეველ არიან ჭაბუკთა კაცთა. 

3) სხვის ქვეყნის კაცის შეყვანა სამეფოთა საქმეთა შინა და მინდობა თავისა თვისისა და საიდუმლოთა და ნებისამებრ მისის ქმნა საქმეთა. ესე შინაგანთა ქვეშოვრდომილთა დიუწყებს წინააღმდგობასა. და მაშინ იგინიცა შესცვლიან ჯავრით თვისსა მზრუნველობასა მფლობელისადმი თვისისა. და მაშინ უფრო მეტადრე, ოდესაც ვინმე იქმნების გამოძებულ თვისისა მეფისაგან მამულისა ორგულობისათვის და ანუ ცუდკაცობისათვის, და მიიღებს მას სხვაჲ თვისა სანდოდ კირისა კაცად, იფიქრე, თუ იგი ვითარ იქმნების მლიქვნელ და დამამტკიცებელ ცუდთა განზრახვათა ზედა მთვარისათა სარგებლობისა და პატივისათვის თავისა თვისისა? 

4) თვითრჩულობა და დაუდგრომელობა სიტყვითა ზედა თვისთა მეფისაგან. 

ხოლო და ესე კმა იყავნ, რომელ ამა ოთხთა ზემოხსენებულთა მიზეზთაგან შემოხდა მეფეთა შორის სიძულვილი, მოყვარებთა შორის მტერობა, ერთგულთა ყმათა შორის შური და შემოხიზნულთა კაცთა მკვლელობა, რომელიცა გვაქვს მაგალითად საბუთი ფაშა ახალციხისა, რომელიცა აღთქმითა თეთრისათა შარიც-ფაშისა მიერ მოაკვლევინებს ზემოხსენებული ფაშაჲ. და ესე იქმნა ესგვართა მრჩეველთაგან ჩვენთვის საკიცხევარი საქმე. და ესეგვარმან უწესობამან და ფიცისმტეხელობამან შობა განხეთქილება ურთიერთისა შორის. და მე რაოდენ ვეცადე განმართვად ამა უწესოთა საქმებთა, ეგეოდენ აღიძრნენ სასიკვდილოდ ჩემდა. და აწ საჯე შენ, პატიოსანო ბერო! 

და ესრეთ დასრულდა უბნობა. მოიღეს ვახშამი და შემდგომად სრულყოფისა წარვიდნენ თვის-თვისად. ხოლო ხვალისა დღე ბერი იახლა მეფესა და გამოეთხოვა. მეფემან უბოძა საბოძვარი და ბერი განემართა გელათის სანახავად. 

რა მივიდა ბერი გელათსა, აცნობეს გენათელს მისვლა ბერისა. მან უბოძა სენაკი. ბერმან გამოიცვალა საგზაო ტანისამოსი, იახლა გენათელს და მდაბლად ეამბორა. 

მან შეიტკბო კეთილად და უბძანა: 

- უკეთუ გსურის თაყვანასცემა ეკკლესისა, წარვედ და იხილე! 

ბ ე რ ი: ერთი ამ ეკკლესიის თაყვანისცემისათვის და მეორე თქვენთვის გიახელ. 

გენათელმა უბძანა დეკანოზს წარყვანება მისი და წირიყვანა ბერი იგი. რა შევიდნენ ეკკლესიად, ბერმან თაყვანისცა წმინდათა ხატთა და მერეთ გაშინჯა შენებულებაჲ ეკკლესიისა მის. სთქვა: 

- კურთხეულ არს ღმერთი, ვინაჲდგან ქართველთაც სცოდნიათ ძველად არხიტეკტურობისა ხელოვნებაჲ. 

და აკურთხა მეფენი აღმაშენებელნი ამა ეკკლესიისანი და განმაახლებელნი მისნი. და მერე აჩვენნეს საფლავნი მეფეთანი, და ამასთან - თამარ მეფისა და დავით აღმაშენებლისა. 

მერეთ ბერი ემთხვია საფლავსა მას და სთქვა: 

- ჰოი, საზოგადო მამაო და ქართველთ მხსნელო, ვითარ დაგფარა შენ მიწამან, რომელიცა იყავნ წინამეწყვ ქრისტეს წინააღმდეგთა სარკინოზთა და ქვედამცემელ მათი და განმსვენებელი მართლმადიდებელთა! 

შეშდგომად ამისა იხილა ხატი ხახულისა ღვთისმშობელისა ლუკა მახარობელისაგან გამოწერილი და შემკობილი ძვირფასად, რომელსა გვირგვინსა შინა უსხენან თვალნი ყეენისაგან შეწირულნი, ოდეს განუჭირდა მხედრობათა მისთა და თვით მას, რათა მშვიდობით განრინებულიყო. ევედრა ხატსა მას და თვისისა გვირგვინთაგან აღმოიღო სამნი თვალნი ძვირფასნი და შესწირა მას, რომელთა სახელები არს ესე: 1) კედელა, 2) ობოლა და 3) შედგა. და ამასთან სხვანიცა მრავალნი ძვირფასნი ხატნი შემკობილნი და ნაწილები, წიგნები საღმრთონი და შესამოსელნი სამღვდელონი და მიტრები, რომელთა შორის იყო ძველი სამღვდელო ქუდი არონის ქუდის სახედ შეკერილი. და ამას დაუწყო გულსმოდგინედ ბერმან სინჯვაჲ. 

ამჟამად შემოვიდა გენათელიცა და რქვა ბერსა მას: 

- ვითარ მოგწონს ეკკლესია ჩვენი? 

ბ ე რ ი: ვითარიც ქება მსმენია, იმაზედ გარდამეტებული ყოფილა ვითარცა შენობით, ეგრეთვე სამკაულითა. და ესეც, რომ ძველი სამღვდელო შესამისელნიც გქონიათ. ესე სულ დიდება არს ამა ეკკლესიისა და თქვენიცა, ვინაიდგან კეთილად დაგიცვამთ. 

გ ე ნ ა თ ე ლ ი: მართალს ბძანებთ, რომ მრავლის მტრის ხელისაგან დაიფარა ღმერთმან და ჩვენმან გულსმოდგინებამანცა. და გთხოვ მომიგოთ ყოველივე წვრილად ძველთა სამღვდელოთა საყდრისა და შესამოსელთათვის განმარტებით! 

და მერე წამოიყვანა გენათელმან საწოლსა თვისსა. უბძანა დაჯდომა და გამოჰკითხა შემდგომითა სახითა ესრეთ: 

- ვითარ იყო შენებულ კარავი იგი, რომელიცა მოსემან შეუმზადა ისრაელს სალოცველად, და ანუ რაოდენ დიდ იყო და ანუ რაოდენ განყოფილად, და ანუ სამკაულნი მისნი რაჲსა ნიშნვიდნენ?
[საუბარი ძველისა კარავისათვის და სამღვდელოთა სამკაულთათვის].
და ესრეთ დასრულდა უბნობა. გენათელმან კარგად განუსვენა ბერსა და მერეთ ბერი გამოეთხოვა და ბედნიერი წამოვიდა მუნით. 

და მოიწივა ბერი ადგილსა მოწამეთასა, სადაც ასვენიან გვამნი წმინდათა მოწამეთა და მთავართა დავით და კონსტანტინესი, რომელნიცა იყვნენ ძმანი. მისრული მათდა ბერი ანბორებითა და კრძალულებით თაყვანის ცემს. 

და მერეთ წარმოვალს მუნით და მოვალს საღამო დროს წირქვალსა სოფელსა შინა, სადაც სცხოვრებდა უკვე დედოფალი იმერთა ანნა. და ამა ჟამსა შინა ბერმან აახლო ზურაბა, მდაბლად ლოცვა-კურთხევით მოსვლაჲ თვისი აცნობა დედოფალს. 

დედოფალმან რა სცნო იოანე ბერისა მისვლა, უბოძა სადგური და უბრძანა ზურაბას, რათა შემდგომად დასვენებისა იახლოს ბერი იგი. რა იოანე დასადგურდა, მცირესა ხანისა შემდგომად მივიდა იგი დედოფალთან და მდახლად მთაყვანებელმან მოახსენა: 

- მშვიდობა თქვენდაა, დედოფალთ-დედოფალო! 

და მან უპასუხა: 

- და სულისაცა შენის თანა, წინამძღვართ-წინამძღვარო. 

ი ო ა ნ ე: უი, ბატონავ, რათ მკიცხავთ? 

დ ე დ ო ფ ა ლ ი: და შენ რაღად მომიხსენე ესრეთ დედოფალთ-დედოფლად? 

ი ო ა ნ ე: მე ჭეშმარიტებით მოგახსეხე, ვინაჲდგან დადიანისა და გურიელისა მეუღლენი დედოფლად იწოდებიან, და რადგან იგინი არიან ხელთა ქვეშე თქვენთა. 

დ ე დ ო ფ ა ლ ი: მე სადღა, რადგან აწმყოსა დროსა შინა ვითა მწირი ესრეთ ვცხოვრობ ამა დაბასა შინა! 

ი ო ა ნ ე: მაინც თქვენი უკვე ღირსება არ მოგაკლდებათ, სადაც გინდა სცხოვრობდეთ. 

დ ე დ ო ფ ა ლ ი: რადგან მეცნიერი ხართ, თქვენ იცით პატივი ჩვენი და სხვათა რომ არ იციან რა, იმისას რას ბძანაბთ? 

ი ო ა ნ ე: თქვენ უნდა დაითმინოთ, ვინაჲდგან ბრძენი ყოველსავე დაითმენს. 

დ ე დ ო ფ ა ლ ი: ეს ხომ გსმენია, შენს სულგრძელობას ჩემი დღეგრძელობაც უნდაო. 

ი ო ა ნ ე: მართალს არს ბძანება ეგე, მაგრამ რადგან კაცნი ქვემდებარე ვართ ბედნიერებისა და უბედურებისა, ესე ორნივე შემთხვევითნი არიან და ამისთვის სიმხნე და მოთმინება თანა გვაძს. იქნება ბოლოს უფრო დიდს პატივსა და ხარისხსა შინა აღხვიდეთ. 

მაშინ  ზ უ რ ა ბ ა: ჩემო ხელმწიფევ დედოფალო, ამ ბერის ლოცვით ყველა შეიძლება, რადგან ახლაც წმინდა ადგილნი მოილოცა. 

დ ე დ ო ფ ა ლ ი: სადა და სად იყავ? 

ი ო ა ნ ე: გელათს და მერეთ მოწამეთს, ორგანვე ვილოცე თქვენთვის და შეგავედრე. 

დ ე დ ო ფ ა ლ ი: მაგ ქომაგობისათვის არას გაჩუქებ, ეს მითხარ სწორედ, გენათელს აღსარება არ უთხარ? 

ი ო ა ნ ე: რა საჭირო იყო ჩემთვის? 

დ ე დ ო ფ ა ლ ი: რადგან ეფთვიმეს უთხარ აღსარება. რატომ მაგასაც არ უთხარ? 

ი ო ა ნ ე: არც წინამძღვრისათვის მითქვამს და არც მაგისთვის, ვინაჲდგან ჯერეთ იერუსალიმს არ მივიდოდით. 

დ ე დ ო ფ ა ლ ი: მაშა, გავს, რომელ ამხანაგი არა გყოლიათ და მარტო შენ ვერ გაგიბედავს თქმა აღსარებისა. 

ი ო ა ნ ე: ამხანაგი ვინ უნდა მყოლოდა? 

მაშინ  ზ უ რ ა ბ ა: შე რეტიანო, როგორ არ იცი მამალი და ძერა? 

ი ო ა ნ ე: რა განმარტება აქვს მაგას? 

ზ უ რ ა ბ ა: აქაური და იქაური მემკვიდრენი, რაც რომ მელამ მათ უყო, ის საქმე ამათ მათ უქმნეს. 

ი ო ა ნ ე: მაშ მე ოფოფად მდებ? 

ზ უ რ ა ბ ა: მართლად, კარგად მორჩი ორისავე ხელთაგან და წვერის ფერიც გიგავს ოფოფის ბუმბულს და ცუღლუტობაც. 

ი ო ა ნ ე: უი ჩემ თავს, რას ანბობ, შე გიჟო! 

და მერე ბევრი იცინეს, და ამაზე დასრულდა ესე უბნობა. 

შემოდგომად ამისა უბძანა დედოფალმან: 

- მამაო იოანე, დიდად მსურს, რომ შემოკლებით მომითხრა ცხოვრებაჲ და წამებაჲ ამა მოწამეთაჲ, და ეგრეთვე ვინცა-ვინ საქართველოსა შინა წმინდანი ეწამნენ. 

ი ო ა ნ ე: რაოდენ ძალმიძს, ხელმწიფეო ჩემო, სოგახსენო... 

და ესრეთ დასრულდა რა უბნობაჲ, დედოფალმან მადლობა უბოძა ბერსა. და ორი დღე მუნ დაჰყო ბერმან და მერე საჩუქრით გასტუმრებულ იქმნა. 

ბერმან მიმავლობასა შინა იხილა ბოქოულთხუცესი, რაოდენისამე კაცითა მიმავალი. და მივიდა მის თანა. მოიკითხეს ერთმანერთი. და რა მიიწივნეს ჯრუჭულას წყალსა ზედა, იხილა ბოქოულთხუცესმან ხუთი კაცნი მომავალნი. და იცნა ბოქოულთხუცესმან, რომელ ესე იყო აზნაურთაგანი რაჭისა, რომელისა შეპყრობა ჰქონდა რწმუნებული მეფისაგან ბოქოულთუხუცესს. მაშინ უბძანა თვისთა თანამყოლელთა, ვიდრე ორმეოცდაათთა კაცთა შეპყრობაჲ მათი. და ესენი, მისრულნი მათდა მშვიდობიანისა სახითა, ზედადაესხნენ და შეიპყრეს უფროსი მათი. და რა წარაქციეს და ენებათ ხელისა შეკვრაჲ და ზედან დააწვნენ, მაშინ ესე ორმეოცნი უკვე კაცნი ერთიმეორეს ზედა დააწვნენ და ერთმანერთს დაუწყეს ძარცვა. რომელიმე თოფსა აგლეჯდა ერთიმეორეს, რომელომე ხმალსა, რომელიმე სასწრაფოს და ყაწიმთ. სხვანი ტინისამოსს ხდიდენ და ახევდენ, რომელნიმე წაღებს აძრობდენ ერთიმეორეს. და ამა ყოფით იგი კაცი ქვეშედამ გაუძვრათ და გაექცათ, და ამათ ერთმანერთი დაძარცვეს. 

რა ესე იხილა ბერმან, მივიდა, უთხრა ბოქოულთხუცესს: 

- ეს რა საქმე იყოო, ან იმ კაცს რად იჭერდით და ან ერთმანერთი რად გაძარცვეთო? 

ბ ო ქ ო უ ლ თ ხ უ ც ე ს ი: მეფის ბრძანება მქონდა იმ კაცის დაჭერისა, და აქა შემხვდა და დავიჭირე ასე ღალატობით. 

ბ ე რ ი: მეფის ბძანება რომ განგეცხადებინა, განა არ დაგმორჩილდებოდა იგი კაცი? 

ბ ო ქ ო უ ლ თ ხ უ ც ე ს ი: ბერო, ვგონებ, შენ აქაური არა იცი რა. ბარე სამი წელიწადია ამ კაცს დავდევთ და ვერ დავიჭირეთ. თვით მეფეც რომ იყოს და უბძანმს მისი დაჭერა ანუ სხვა კაცისა, სამი-ოთხი კაცი უნდა მოკვდეს, არა თუ მეფის სიტყვით დაგვეჭირნოს. 

ი ო ა ნ ე: უი, მამაშვილობამ, ცუდი რაჲსა მიმართობაჲ გქონიათ. 

ბ ო ქ ო უ ლ თ ხ უ ც ე ს ი: ბერო, რას უბნობ „რაჲსა მიმართობაჲ“ საჭმელია თუ სასმელი? 

ი ო ა ნ ე: როგორ არ იცით, უფროს-უმცროსობა არა გქონიათ. 

ბ ო ქ ო უ ლ თ ხ უ ც ე ს ი: მაშა ბერები ხომ არა ვართ, რომ მეფის სიტყვით და ანუ სხვა ჩვენის უფროსის სიტყვით დავეჭერინოთ ვისმე! ხელი უნდა გამოვიღოთ, კაცი მოვკლათ, რომ იმით პატივი ვიშოოთ. 

ი ო ა ნ ე: უი ჩემ თავს, კაცის კვლით პატივის შოვნა ღმერთმან შენს მტერს მისცეს! 

ბ ო ქ ო უ ლ თ ხ უ ც ე ს ი: მაშ ისე უნდა ვმორჩილებდეთ ჩვენს მეფეს, რომ როგორათაც თქვენი მეფენი ერთის ბძანებით დაიჭერენ კაცსა და ზურგშიაც ბევრს ურტყამენ? ჩვენ გლეხს რომ ჯოხი ურტყას ვინმე თავისმან უფროსმან, უნდა მოკლას მაშინვე მან კაცმან, რომ აქოს ქვეყანამ მისი მამაცობა. 

ი ო ა ნ ე: და თქვენ რომ ის კაცი დაიჭირეთ, ერთმანერთი რათ დაცარცვეთ, ის კაციც წაგივიდა! 

ბ ო ქ ო უ ლ თ ხ უ ც ე ს ი: ბერო, ამისთანა არეულობაში ერთმან მეორე უნდა გაძარცოს, რომ შინ ცარიელი არ მივიდეს, და ეს იმიტომ მოხდა. 

ი ო ა ნ ე: ნუ გამიწყრებით, მგლის ხასიათი გქონიათ. თუ სისხლი მოეცხო ერთისა მეორეს, მაშინ ერთმანერთს შესჭამენ მგლები. 

ბ ო ქ ო უ ლ თ ხ უ ც ე ს მ ა ნ  გაიცინა და უთხრა: ბერო, მართალს ანბობ, მაგრამ რა ვქმნათ, ტყის კაცნი ვართ, თუ ასე არ მოვექეცით, არას გვემსახურებიან ჩვენნი კაცნი. ჩვენც ვიცით, რომ ცუდი საქმეა, და არცა ვინ არს ესრეთ სწავლული. ჩვენში ხუთი-ექვსი კაცი არ იპოება, რომ ეგ იცოდეს, განა თქვენსავით არს სწავლა და მორჩილება? 

და ამ სახით გაიყარნენ. ბერი გამოემართა ქართლისაკენ და ბოქოულთხუცესი წავიდა სახლად თვისა.
ქართლში დაბრუნება
ბერი რა გარდმოვიდა ქართლში, სთქვა: 

- გმადლობ შენ, უფალო, რომ ქაჯეთის ქვეყნიდამ მშვიდობით გამოველ. 

რამდენსამე დღეს უკან მოვიდა ახალქალაქს თარხნიანთან, და მუნ იყვნენ შეყრილნი თარხნიანნი. იხილეს რა ბერი, ყოველნივე მიესალმნენ და მოიკითხეს ურთიერთი და დასხდენ ერთბაშად. 

მაშინ ს ო ლ ო მ ო ნ მ ა ნ  სთქვა: მიამა ამა ბერისა მოსვლა, ვინაჲდგან ესეცა ჩვენის მონასტრისა არს და ჩვენს განზრახვას არ წინააღუდგება. 

და მერე რქვა ბერსა: 

- განა, ბერო, წინა არა აღუდგები განზრახვასა ჩვენსა? 

ი ო ა ნ ე: უკეთუ სჯულისა და მეფისა წინააღმდეგი არა იქნება რა, რად უნდა წინააღგიდგეთ? 

ს ო ლ ო მ ო ნ:  ჩემი განზრახვა ეს არს: შემდგომად მეფისა ჩვენისა სხვა არღავინ გვინდა, ვინაიდგან მეფეცა ჩვენი ძლიერის სენით არს შეპყრობილ და ექიმნიცა უიმედო არიან. 

ი ო ა ნ ე: ყოველთვის ასე ყოფილა, მამა მომკვდარა და მერე ძეჲ დარჩომია მემკვიდრედ. 

ს ო ლ ო მ ო ნ: ყოველნი მეფის ძენი მემკვიდრეობას ანბობენ. 

ი ო ა ნ ე: ეგ მეფის ძეობით უთქვამთ, უკეთუ მემკვიდრე არღა იქნება, ვინც დაშთება, იგი იქმნება. 

ს ო ლ ო მ ო ნ: მეფე ირაკლიმ ასე დაუდო სჯულად ძმებზედ მოკიდებით მეფობა. 

ი ო ა ნ ე: ეგე მეფემან პოლეტიკით ჰქმნა, რომ შინაური შფოთი დაეცხრო და თავის უფროსის მორჩილნი შემდგომ მისა ყოფილიყვნენ. 

ს ო ლ ო მ ო ნ: არ იყო სჯულიერი წინადადება. 

ი ო ა ნ ე: მეფემან დია კარგად იცოდა სჯული და აკი ისევ დააყენა წერილით. 

ს ო ლ ო მ ო ნ: მართალია, მაგრამ მე რომ შეფიცებული ვარ დავითისა და იულონისაც, მეფის შემდგომად რა უნდა ვქნა: ვინც დაიჭერს ქვეყანას, იმას თავი დაუკრა? 

ი ო ა ნ ე: ორთავ რად შეჰფიცე? 

ს ო ლ ო მ ო ნ: რომელიც გაკეთდებოდა საქმე, წამხდარი არ მექნებოდა მასთან. 

ი ო ა ნ ე: ეგ ჭეშმარიტი ფიცი არ არს, ან ერთისათვის უნდა გეღალატა, ან მეორისათვის, და ხომ ფიცს ქვეშ დაშთებოდი! 

ს ო ლ ო მ ო ნ: ოდეს შევფიცე იმათ, ბალამწარას ხის ჯოხი ხელთა მეპყრა. და ვისაც ფიცში იმ ხის ჯოხი ეჭირება ფიცი არღა ეწევა. 

ი ო ა ნ ე: მაგგვარი ფიცი პაპის თქვენის გიორგი სააკაძისაგან დაგშთომიათ, რადგან ფიცის მტეხელი და მეფისა და მამულისა ორგული შეიქმნა. 

ს ო ლ ო მ ო ნ: არ იცი? ქართული მასალაა: რაცა მამა, ისი შვილიო. ხოლო არ იცი, ყეენისაც შეფიცებული ვარ და რუსებისაც. თუ მეფის შემდგომად მოხდეს რამე, რომელიცა სძლევს, იმათ ერთგული ვემონები და მათგან წყალობას მივიღებ. 

ი ო ა ნ ე: ვიცი, „კოკასა შინა რაცა დგას, იგივე წარმოდინდება“. და მე კი ვსთხოვ ღმერთსა, რომ მაგგვარს აზრისაგან შორს იყო, რომელ მამულის მოღალატეობაში არ შეხვიდე, და ამასაც, რომ მაგ ფიქრისაგანც გამოგიყვანოს. რომელსაც ბალამწარა ჯოხზედ გაქვს სასოება დადებული უწყოდე, ღმერთი აცადებს კაცს მოქცევას და სინანულის, და თუ არა მოიქცევა, წაიკითხე ფსალმუნი: „ნუ ეშურები, რამეთუ უკეთურნი ადრე მოისრნეს“. 

და ამას გარდა ასე არის ბრძენთაგან თქმული: თუ შვენის პატიოსანსა ჯილდოსათვის მოტყუება ვისამე. და თვით უფალიც გვამცნებს: „ნუ ფუცავ ცასა, ნუცა ქვეყანასა“. და იფიქრე, რომ შენ სიცრუით, იფიცავ ღმერთსა. 

ს ო ლ ო მ ო ნ: არა მარტო მე ვარ, არამედ ამხანაგნიც მრავალნი მყვანან ჩემის აზრისა. და სადაც პაპის ჩემის სული წავიდეს, მეც იქ ყაბული მაქვს. 

ი ო ა ნ ე: ღმერთმან შენი და მათიცა აზრი განაქარვოს და გიჩვენოსთ გზაჲ ჭეშმარიტებისა! ეს რაღა გითხრა მაგ აზრის მექონს? 

ს ო ლ ო მ ო ნ: წლევანდელი წლის აღწერაც ბევრს რასმე იჩვენება. და დროს ცვლილებასა ბევრი ამგვარი საქმეები უჩვენებია. 

ი ო ა ნ ე: წლის კალენდარი დია კარგად ვიცი, მაგრამ სასოება კი არ უნდა დასდოს იმაზედ კაცმან. თავისის წმინდა სვინდისით უნდა იქცეოდეს. 

ს ო ლ ო მ ო ნ: კარგია, დაუტეოთ ამაზე უბნობა და მითხარ წლის კალენდარი, თუ რას მოუთხრობს წლეულ და შემდგომისა წელთაცა, რომ მსურის დიდად კანონიერად გაგონებაჲ მისი. 

ბერმან შორს დაიჭირა: 

- ეგ ჩემი საქმე არ არის. 

მაგრამ სხვანიცა მუნ მყოფნი თავად-აზნაურნი და სამღვდელონიცა შეეხვეწნენ. და მერე იწყო ბერმან შემდგომისა ხატითა უბნობა ესრეთ.
[საუბარი კალენდრისათვის].
ზ უ რ ა ბ ა: ბატონო თარხნიანო, სწორედ სათქვენო ბერი გყავთ, ამისთვის რომ კუდიანობისა და მკითხაობის ხელოვნებაში გამოცდილი ყოფილა. 

მრავალი იცინეს. ბერს კარგად განუსვენეს და შემდგომად ბერი წარვიდა თვისსა მონასტერსა შინა. 

მისრულო ბერი მონასტერსა შინა ქვაბთახევს ძმათა სიყვარულით მიიღეს და ამბორებით მოიკითხეს, და ბერმანცა აგრეთვე. და მერე თვისისა მოგზაურობისა შემთხვეულობანი ყოველნივე ცხაღუყო ძმათა მათ. შემდგომად ორისა დღისა წინამძღვრისა თვისისა ებოძა ბერსა და მიეწოდა ტფილისად. ბერი უკვე განემზადა და გამოეთხოვა სხვათა მათ უკვე ძმათა და ამცნო, რათა კეთილად იქცეოდნენ და ამასთან იკონომიითაც იცხოვრონ, რადგან მწირსა ადგილსა შინა სცხოვრებდენ. 

მაშინ ერთმან ბერთაგანმან რქვა: 

- მამაო იოანე, ჩვენს თავს მცირედ ნუგეშს არასა ვსცემთ, ვითა შეიძლება ამა უღაღთა ადგილთა შინა ცხოვრება? და ახლა შენ, თუ არ კვირით, დასტურსაც არ გვაძლევ ღვინის შესმისასა. 

ი ო ა ნ ე: მაშ ვითარად გწადს? მონზონნი უნდა ყოველთვის იწროებით სცხოვრებდენ. ხომ წარგიკითხავს პავლე მოციქულისა უდაბნოთა მთათა და ხვრელთა ქვეყანისათა ცხოვრება. და ესრეთვე მამათ ცხოვრებაშიაც მრავალს იპოვი, თუ ვითარნი მოღვაწენი ყოფილან. 

ბ ე რ ი: თქვენ კი აქა-იქ დაბძანდებით, კარგს განცხრომაში ხართ და ჩვენ კი არა გვკითხავ, ჭინჭარსაც ძლივ ვშოობთ. 

ი ო ა ნ ე: მონასტერში კი მარხვით იყავით და როდესაც სოფელში მიხვიდეთ ხოლმე, იქ კი ასე მიიღეთ სანოვაგე სავსებით, რომ ვახშამიც აღარ მოგინდეთ, რომ ესეც იკონომიას შეემატება. 

- მაშინ ზ უ რ ა ბ ა მ: გაშინჯე ბერების დარიგება! ხალხში კი უნდა ნაყროვნების სახით იქცეოდნენ და ცალკე მონასტერში მარხვით. კარგს სახელს მოიგებენ მაგ მცნებით! 

ი ო ა ნ ე: შე გიჟო, მე ნუგეშისცემისათვის უთხარ. 

ზ უ რ ა ბ ა: ეს დასტური მაინც მიეც, რომ კვირაში ორჯელ დალიონ ღვინო და საურწყაოც რიგზედ მიიღონ. 

ამით დააზავნა ეს ბერები და იოანეც გამოეთხოვა და წარემართა ქალაქისაკენ. 

რა მოვიდა ბერი ქალაქსა, წინამძღვარმან მიიღო კარგად და მოგზაურების ვითარებაც სცნო და კარგად გარჯისათვის მადლობა უბძანა. 

დღესა ერთსა მწუხარე მჯდომი მეფისა მიცვალებისა გამო ბერი იოანე არა მცირედსა ფიქრსა მოეცვა, ვინაჲდგან იხილა უთანხმოებაჲ მეფეთა სქესთა შორის, თავადთა და სხვათა ერთაგანცა, და ამასთან მიღება სამეფოჲსა ტიტლოსი რუსთაგან, ლტოლვაჲ მეფის ძეთა და თავადთა. და რომელნიმე მიწოდებითა ხელმწიფისაგან, მეფის ძეთა აღთქმითა მამებრივისა მოწყალებისა ჩვენებითა მინდობილნი, წარვიდნენ ბძანებისა მორჩილნი და სხვანი - ვითარცა ცხოვარნი განბნეულნი. ამა ყოველთა გარემოებისაგან მოცული მიეცა დრტვინვად განგებასა ზედა. და კაეშნისა თვისისა გასადევნელად აღსდგა და მიმოსვლა იწყო უკვე ურაკ-პარაკთა ზედა, რომელმანცა იხილა მელიქად წოდებული - დარჩია სახელით, ხოლო გვარით ბებუთად ხმობილი, უკანონოსა ცხოვრებისაგან სიყრმითვე მშვილდებრ მოხრილი და ვერა ამღები თავისა ზეჭვრეტად, არამედ თავქვეკიდებით დედამიწისა მჭვრეტელი. 

შეხვდა უკვე ბერსა გზასა ზედა და მყის იცნო იოანე და რქვა: 

- მელიქო, რასა ეძიებ მჭვრეტელი მიწასა ზედა? 

მ ე ლ ი ქ ი: ბაგრატოვანთა კვალს, რომ არავინღა დაშთომილ იყოს!  

ი ო ა ნ ე: კარგად გაუწვრთნიხარ, რომ კაცის კვალიცა არ გემალება. 

მ ე ლ ი ქ ი: რუსთ გამწვრთნეს. 

ი ო ა ნ ე: იმათ კარგად იციან თავდაღმა მყურებელის გაზრდა, მაგრამ რაჲ სიკეთის ნაცვალია? 

მ ე ლ ი ქ ი: რაჲ სიკეთე მიუძღვით? 

ი ო ა ნ ე: ანელი სომეხი გაგათავადეს! 

მ ე ლ ი ქ ი: ხომ გაგიგონია, კარგისთვის კარგი ვის უქმნიაო? 

ი ო ა ნ ე: მაგა უბნობითა განითვისე ბუნებაჲ გველისა. 

მ ე ლ ი ქ ი: არა მე მარტო, არამედ სხვათაცა მრავალთა. 

ი ო ა ნ ე: სხვათა შემდგომთა შენთა კარგი ორღანო გიხმიეს, ვინაჲდგან მსგავსებ სიარულსა შინა მიმოახლაკვნით გველსა. 

მ ე ლ ი ქ ი: მე არა ვარ სხვათა უკვე ორღანო, არამედ სხვანი ვიხმივენ ორღანოდ. 

ი ო ა ნ ე: მაშასადამე, ეშმაკი ყოფილხარ. 

მ ე ლ ი ქ ი: თქვენ მაინც არ გწამთ სომეხთ ცხონება და რასაც გინდათ გვიწოდებთ. 

ი ო ა ნ ე: ჭეშმარიტი სთქვი ეგე, გარნა ყოველთა სომეხთა ზედა შენ უმეტეს წარწყმენდილად მჩან. 

მ ე ლ ი ქ ი: შენ რომ მეორეთ მოსვლას ათორმეტ მოციქულთან იჯდე მსაჯულად, ვგონებ უფრო წარწყმენდდი. 

ი ო ა ნ ე: ჩემი ჯდომა იქ აღარ ეჭირება, აქავ წაწყმენდილი ვარ, და ამისთვის თქვა წინასწარმეტყველმან: „უღთონი არა აღდგენ სასჯელსა“. 

მ ე ლ ი ქ ი  განრისხდა და ხელი მოჰკიდა და რქვა: 

- წარმოვედ სახლად ჩემდა და მე გკითხო შენ მეორეთ მოსვლისა და განსჯისათვის. 

მაშინ ბერიც განჰყვა. და მივიდნენ სახლად, და სხვანიცა თანაზიარნი მელიქისნი შემოკრბენ მუნ. 

და რქვა მ ე ლ ი ქ მ ა ნ: მითხარ, ბერო, თვითეულთა უკვე კაცად-კაცადთა მოქმედთა კეთილისა და ბოროტისათა, თუ რაჲ არს მისაგებელი მათი ჟამსა მოსვლისა ქრისტესა. 

ი ო ა ნ ე: ისმინე, მელიქო, და ყურად იღე! 

[საუბარი მეორედ მოსვლისათვის].
ბერსა დიდი ქება და მადლობა უთხრეს და სადილადცა არღა გაუშო მელიქმან. 

მაშინ ზ უ რ ა ბ ა: ბერო, რატომ მელიქიც არ მოიხსენე? 

ი ო ა ნ ე: მე სულ საზოგადოდ ვახსენენ. 

ზ უ რ ა ბ ა: არა, უნდა მოგეხსენებინა.  

ი ო ა ნ ე: ვითარ? 

ზ უ რ ა ბ ა: ესრეთ: აჰა, მობღუნძვულ-მოკუნტული მელიქი ესე და საქმენიცა მისნი! 

მაშინ ყოველთა განიცინეს და მიყვეს ხელი სადილსა... 

რა ბერი მოვიდა შინა, შეეტყო ღამბარაშვილს და მოვიდა ბერთან, და უთხრა: დიდად მიხარის, რომ მშვიდობით მოხველ და გნახე, ჩემი სული შენ გელოდაო. 

ბ ე რ ი: შენ კარგად მთლათა ხარ, და რას ანბობ? 

ზ უ რ ა ბ ა: რად მინდა თავი ცოცხალი, მამული მიმიღო სულხან მდივანმან უსამართლოდ, და ვერსად ვიშოვე სამართალი. და ახლა საიქიოს მინდა წავიდე და ღმერთმან უყოს მაგიერი. 

ბ ე რ ი: რას ანბობ, თავი არ მოიკლა! 

ზ უ რ ა ბ ა: შენც მშორდები, რუსეთს მიხვალ, და ყოვლითურთ უნუგეშო შევიქენ. მშვიდობით, მამაო! 

და გამოვიდა გარე და სარკმელით გარდაიგდო თავი მტკვარსა შინა და მოიშთო. 

ბერმა რა სცნა ესე, იტირა ფრიად და სთქვა: 

- ჰოჲ მსაჯულნო, ვინც მიიღეთ ქრთამი, მართალი სული განამწარეთ, და უსამართლოდ მიეცით მამული ამისი, მოგაგოსთ თქვენ უფალმან საქმეთაებრ თქვენთანა!
წასვლა რუსეთად ბერისა
ჟამსა ამას შინა ღალატით ქართველთაგან შეპყრობილნი მეფის ძენი იულონ და ფარნავაზ, რომელნიცა განმცემელ ექმნენ და მოთავედ თავადნი ავალისშვილი სოლომონ და ამირეჯიბი გოგია, ძენი ესე მეფისანი წარმოგზავნილ იქმნეს რუსთაგან როსიად. ხოლო ბერიცა იოანე ხელას-ძე თანა წარმოჰყვა მეფის ძესა ფარნავაზს, რომელიც ფრიად საამოდ მიიღო მეფის ძემან თანაწარყოლაჲ ბერისა მის. 

შემდგომად მესამისა დღისა მივიდნენ ტფილისიდგან კაიშაურს, კარად წოდებულს ადგილსა, და მუნ განისვენეს ერთი დღე. ხოლო ხვალისა დღე აღიყარნენ რა და შეუდგნენ მთასა მას კაიშაურისასა, მაშინ იწყო ძლიერმან თოვლმან მოსვლაჲ. და ქარიცა ფრიად მომბერველობდა, და თითქმის ყოველნივე მოიყვანა ძრწუნვასა შინა. 

ჟამსა ამას შინა ბერი დაშთომილ იყო უკან და ჩქარისა სიარულითა მიისწრაფდა, რათა მოეწიოს მეფისა ძესა. დროსა ამას შინა იხილა ბერმან ერთი ახალგაზრდა ვინმე დედაკაცი, მჯდომარე თოვლსა ზედა მთის ძირად, და ჰრქვა ბერმან: 

- ვინ ხან შენ ჭაბუკავ? 

ხოლო მან ჰრქვა მას: 

- მე ვარ მგზავრი რუსეთად წამსვლელი, და თანამყოლელნი ჩემნი განმაშორნა ავდარმან ამან, და დავშთი მარტო, და არღა ძალმიძს მე წარსვლად. 

მაშინ ბერმან ჰრქვა მას. 

- მე გიტვირთავ ზურგზედან ჩემსა. და მიგიყვან მათ თანა. 

ხოლო ქალმან მან ჰრქვა უკვე ბერსა: 

- ვითარ ეგების ეგე, რათამცა შრომა რაიმე შეგამთხვიო შენ? 

მაგრამ არა მოეშვა ბერი იგი. და უკანასკნელ იძულებული ქალი იგი აღიკიდა და წარემართა გზასა მასა. ხოლო ქალსა მას დაღალულობისა და უძლურებისა გამო დაეძინა. და ძილსა მას შინა შარდი უკვე წაუვიდა და ბერსა მას ზურგი სრულებით დაუსველა, და სითბომან შარდისამან არამცირედი გრძნობაჲ მიართო ბერსა მას, რომელმანცა სთქვა: 

- უი ჩემ თავს, ხოჯის აბანოს წყალი ვინ დამასხა მე და დამწო ზურგი ესე, ნუუმე სოლინართაგან ამა ტვირთულისათა წარმოედინა წყალი ესე? - და სთქვა: - დედათა ბუნება მაშინც მხურვალეა, რომლისა გამო სხვებცა განღვიძებულ მყო. - და სთქვა: - ჩქარა წარვიდე, რათა არა საბრხესა ეშმაკისასა შთავარდე. 

და ესრეთ ჩქარისა სიარულითა მიიწია კობს სოფელსა შინა და მიგვარა პატრონთა თვისთა, რომლისა გამო მადლობაჲ მიიღო მათგან ბერმან. ბერი წარვიდა სადგურსა თვისსა და გამოიცვალა ტანისამოსი. 

მაშინ იხილა იარალიმ სველი ტანისამოსი ბერისა და ჰრქვა: 

- ჩვენ სიცივით კინაღამ დავიხოცენით და შენ რაოდენი ოფლი გდენიაო? 

ბ ე რ ი: აბა უსუნე მაგა ტანისამოსსა, ვითარი ოფლიაო! 

იარალიმ რა უსუნა, იყნოსა ფსუტისა სუნი, უთხრა ბერსა: 

- ქვეშ ჩაგიფსამს თუ რა დაგმართებიაო? 

ამაზედ იცინეს და წარვიდნენ მეფისა ძესთან. 

მეფის ძე შემოვიდა მამულსა რუსეთისასა. და მოიწივნეს დანიშნულსა ადგილსა სამყოფლად თვისა, ქალაქსა ვარონიშად წოდებულსა. იწრო ცხოვრებამან მათმან აგულისსიტყვა ბერსა, რათა წარვიდეს სანკ-პეტერბურღსა შინა სხვათა მეფისა ძეთა თანა. და სრულჰყოცა ჰაზრი თვისი. 

პირველად უკვე მოვიდა ბერი მოსკოვს. და იხილნა მუნ ქართველი ეპისკოპოსნი და სხვანი ძველად გარდამოსრულნი ქართველნი. და სთქვა: 

- არღა მმართებს მე მწუხარება, ვინაიდგან ესეოდენთა პატიოსანთა უკვე კაცთა აქა მცხოვრებელთ ვხედავ. 

და ყოველთა მათ შეიტკბეს ბერი და განუსვენეს. 

დღესა ერთსა შინა სხვანიცა უკვე ქართველნი და ბერი იოანე წარვიდნენ მიტროპოლიტს მროველს იოანესთან. და მან მიიღო ყოველნივე და სადილადცა თვის თანა აწვივა. ჟამსა ამას შინა ბაგრატოანი დიმიტრიც მოვიდა, ეანბორა გედეონისშვილს, იონა მიტრაპოლიტსა, და დასჯდა მათთანა. 

რა დიმიტრიმ იხილა ბერი, ჰრქვა: 

- ჰგავს, ახლა მოსულხარ. 

და მერე დიმიტრიმ ჰრქვა: 

- კარგი არ არის, რომ შენს ბატონისშვილებს გარდმოყოლილხარ. 

ბ ე რ ი: რა საკურველია, რომ ყმა ბატონს გარდაჰყვეს! თუ ბედნიერებაში უნდა თავის ბატონი და სარგებლობს წყალობითა მისითა, ჭირსა შინა რადღა უარჰყოს? და უკეთუ უარჰყოფს ვინმე, არც პატიოსანი იქმნება იგი. 

დ ი მ ი ტ რ ი: მე დია ბევრმან უარმყო. არათუ გარდმომყვა ვინმე, არამედ სიკვდილიცა სწადნოდათ ჩემი. 

ბ ე რ ი: რაჲსა მიზეზით გკლამდენ, ანუ ვით გარდმოვარდით აქეთ? 

დ ი მ ი ტ რ ი: ერეკლეს ისე იამებოდა. 

ბ ე რ ი: რომელს ერეკლეს აბბობ? 

დ ი მ ი ტ რ ი: თქვენს მეფეს ირაკლის. 

ბ ე რ ი:  მაშ, ჰგავს, შენი მეფე არა ყოფილა, და არც მეფედ აღგიარებია.  

დ ი მ ი ტ რ ი: ჩემი მეფე ვახტანგ მეფიანი თუ ვინმე იქმნება, ის იქნება, ამისთვის, რომ მეფის იესეს შვილიშვილი ვარ. 

ბ ე რ ი: გიორგის შვილი დიმიტრი თქვენ ხართა? 

დ ი მ ი ტ რ ი: დიაღ, მე ვარ. 

ბ ე რ ი: კარგად უთქვამს რუსთაველს: „კოკასა შინა რაცა დგა, იგივე წარმოდინდება“. 

დ ი მ ი ტ რ ი: ბერო, არ იცი, მამაჩემი შენგან სახსენებელი არ არის, რადგან მეფის შვილი იყო? 

ბ ე რ ი: ვიცი მე კარგად. პაპაშენი თათარი იყო და მამათქვენი ხარჭთან შვა, და ქართველების მეფეების ბუში რომ მეფის ძედ არა გვწამს, თათრის ბუშს ვინ იწამებდა, და აწ იმის შვილს ვინ გადმოჰყვებოდა? 

დ ი მ ი ტ რ ი ს  ეწყინა, განრისხდა და უთხრა ბერსა: შე გასაკრეჭო, ქიზიყელი ხარ და ვითომ ერდგულება იჩემე შენის ბატონებისა და მლანძღავ! აქ არ იყო, ახლავ ღორივით დაგკლამდი და შენს სისხლს შევსვამდი, ამისთვის, რომ ჩემი ბიძაშვილი პაატაც მომიკალითო! 

ბ ე რ ი: ჯერ ქიზიყელნი არა ყოფილან პაატას სიკვდილზედ ქალაქში და ის ქართველთ თავადთა განჩინებით მოკვდა, რადგან მეფისა და მამულისა მუხანათად აღმოჩნდა. და მისნი ზიარნიც დაისაჯნენ, და თქვენც მაშინ გამოგაბრძანესთ. და მე მაშინ დაბადებულიც არ ვიყავ და ჩემზედ რათ იღებ სისხლსა? აქ რომ მაგ სვინდისითა ხარ, იქ რა იქნებოდიო? 

დიმიტრის შერცხვა და დადუმდა. ბერიც ადგა და წამოვიდა განზრახვითა ამით, რათა ურიგო უბნობა არ შემოსულიყო და მიტროპოლიტი არ შეეწუხებინათ. 

მოვიდა ბერი და განისვენა შინა. 

შემდგომად რაოდენისამე დღისა წარმოვიდა ბერი ქალაქსა პეტრებურხს. და მოიწივა რაოდენისამე დღისა შემდგომად და მოვიდა მეფის ძეს იოანესთან და სთხოვა სადგური, მეფის ძემ კარგად შეიტკბო იგი და მისცა სადგური, და უთხრა ბერსა, რათა უბრალოდ არა სადა ითხოვოს რაიმე. და რაიცა გექმნების საჭიროებაჲ, ჩემგან მიიღებო. ბერმან მადლობა მოახსენა და განისვენა მუნ კარგად. 

დღესა ერთსა განიზრახა ბერმან და სთქვა: 

- ანაფორა არღა მივარგა სიძველისა გამო და წარვალ მონასტერსა შინა ჩვენსა, არქიერსა ვნახამ და ანაფორასაცა ვთხოვ. 

ბერი წარვიდა მონასტერსა შინა. იხილა არქიერი, კარგად მიიღო ბერი, და თვითეულად გამოჰკითხა ქართლისა ვითარება, და არღა გამოუშო სადილად, შემდგომად სადილისა აღდგა იონა ბერი და მდაბლად ეამბორა, და მოახსენა: 

- ვიცი კეთილის გულისა თქვენისაგან, ამ კადნიერებითს მოხსენებისათვის არ გამიწყრებით, ვინადგან საჭიროება მაიძულებს თხოვნად თქვენისა ღირსებისადმი ერთსა ანაფორასა. 

არქიერი დაფიქრდა და უთხრა: 

- ბერო, დიაღ მრავალნი მოდიან სამღვდელონი აქა და ყოველს რომ თვითო ანაფორა მივსცე, იფიქრე, თუ რამდენი მომინდება. მეც ჩემის ულუფით და კონდაკით ვსცხოვრებ. 

ი ო ა ნ ე: მე იმან გამაბედვინა, „უკეთუ გაქვნდეთ ორი სამოსელი, მიეცით ერთი გლახაკთა“. 

ა რ ქ ი ე რ ი: ეგ მართალია, მაგრამ მე ერთს ანაფორას სხვადასხვად მოვიხმარებ საცმელად, და შენი ანაფორა კიდევ გამოდგება, პირი რომ უბრუნო; უნდა იკონომია ისწავლო, რადგან რუსეთში შემოხველ. 

ი ო ა ნ ე: მადლობელი ვიქმნები, თუ მაგგვარს მასწავებთ რასმე, და ან სხვადასხვაგვარად ვით მოვიხმარო ეს ძველი ანაფორა? 

ა რ ქ ი ე რ ი: ესრეთ მოვიხმარებთ ჩვენ - პირველად ანაფორად ვხმარობთ, მერე რომ გაჩირქდება, პირს უბრუნებთ და ისე ვიხმარებთ, სიძველე რომ შეუვა, დავშლით და თაგალად გავიკეთებთ, და კიდევ რომ მოემატება სიძველე, მერე ახალუხად შევიკერავთ, და რა ახალუხადაც არღა ივარგებს, სარტყლად გავიკეთებთ, და სარტყლადცა რომ არღა ივარგებს, კალფაკათაც გავიკეთებთ, და რა კალფაკად არღა ივარგებს, მერე ფოშტლებს საპირეთ გაუკეთებთ, და ფოშტლებითაც რომ არღა ივარგებს, ქისით შევკერავთო. და ამით ხუთ-ექვს წელიწადს ერთს ტანისამოსს ვიმყოფინებთო. ამასახედვე კაბებსაც ისე მოვიხმარებთ. 

ი ო ა ნ ე: როგორც თქვენი იკონომისობის ქება გამეგონა, ამით დავამტკიცე, რომ გარდამეტებულიც ბძანებულხართ. 

და მერეთ წარმოვიდა შინა. შემდგომად რაოდენისამე დღისა ბერმან განიზრახა მონასტერს სკოლასა შინა განწესება და სწავლა რუსულისა ენისა. სთხოვა მეფის ძეს. და შუამდგომლობითა მეფის ძისათა მიიღო მიტროპოლიტმან სხვათა მოწაფეთა თანა სკოლასა შინა. ხოლო ბერი რაოდენისამე დროისა შემდგომად გამოსცადეს საფილოსოფოსოთა სწავლათა კითხვა-მიგებით. და ყოველსავე შინა სიტყვა უგო მათ, ვითარცა ზემორე სხვათა თანა ვუბნობთ. 

უკანასკნელ მცნობმან მიტროპოლიტმან, რომელ ბერი არს სწავლულ თვისსა ენასა ზედა, მიუწოდა თვისთანა და ჰრქვა: 

- ბერო, მიკვირს მე ესე, რომელ თქვენშიაც ყოფილა მეცნიერებისა სწავლა, და გაქებენ მოძღვარნი ჩვენნი. წარვედ და გაიმართე რუსულადცა კარგად, რომ მინდა რაიმე სიტყვისგებად შენდა. 

ბერი წარმოვიდა და გულსმოდგინედ შეუდგა რუსულისა ენისა სწავლასა. მიიღო თითქმოს ერთსა წელიწადსა ზედა რომელსაცა შეეძლო უბნობა. 

შემდგომად წლისა ნახევარისა მიტროპოლოტმან ამბროსიმ ინება ბერთანა უბნობად და ბრძანა მიყვანება ბერისა. ბერი მივიდა ეანბორა მდაბლად მიტროპოლიტსა. 

მიტროპოლიტმან მოიკითხა, უბძანა დაჯდომა და ჰრქა: 

- ზამთრის ღამეა ახლა და დია გრძელი. მსურის კითხვად შენდა, უკეთუ არა დამზარდები. 

ი ო ა ნ ე: მზა ვარ, უფალო ჩემო, მიბრძანეთ, რა გნებავსთ. 

მ ი ტ რ ო პ ო ლ ი ტ ი: ასე გამიგონია თქვენი ქვეყნის ეპისკოპოსნი თითონ მუშაობენ ქვეყანასა, და ბოსტნეულთა მოსავალთა თითონვე ჰყიდდენ. და ამგვარს მდგომარეობასა შინა რასა ისწავლიან მუნებურანი, და ანუ რასა ასწავებენ ერთა? და მიკვირს, შენ სად გისწავლია ეგე სწავლანი? 

ბერსა ეწყინა ფრიად თვისისა ქვეყნისა კაცთა შეურაცხყოფაჲ და მოახსენა: 

- ყოვლადსამღვდელოო მეუფეო, ნუ გამიწყრებით მოხსენებასა ამას ზედა: ჩვენც ასე გაგვიგონია ჩვენს ქვეყანაში, რომ აქაურნი სამღვდელონი კაპალიონებში იშვებდენ და სიუხითა სავსე იქმნებოდნენ. და ესევითარსა მდგომარეობასა შინა ვითა უსწავლიათ სწავლანი? 

მიტროპოლიტმან გაიცინა და ჰრქვა: 

- ჰოჲ, ბერო, მაღალს ღრადუსზედ ახედო, და, გავს, შენი ქვეყანა გყვარებია, და მითხარ სწორედ მდგომარეობა მათი. 

ბ ე რ ი: ჭეშმარიტს მოგახსენებ, მერწმუნეთ. ჩვენი სამღვდელონი თითქმის საზოგადოდ დიდი ღვთისმოყვარენი არიან და თვისსა სარწმუნოებაზედ მტკიცენი. მართალია, მონასტრებსა შინა ბერები იქმონენ ხელსაქმართა და იმუშაებენ მცირე მტილებთაცა, და აგრეთვე სოფლელნი მღვდელნი, გარნა ეპისკოპოსნი არა, და მუშაკმა კაცებთა კი განახალისებენ, და უბოძებენ ღვინოსა და საკლავთაცა, რათა კარგად იმუშაკონ ეკკლესიათა მამულები. და თუ იკონომიასა გამოსავალთასა მოარჩენენ, გაასყიდვინებენ ეკკლესიისა სახმარობისათვის. 

მიტროპოლიტს იამა და ჰრქვა: 

- ბერო, დაგიმადლე, რომ მაცნობე ჭეშმარიტი. მე სხვა ქართველებისაგან არ გამიგონია, ვითარცა შენ მითხარ. 

ბ ე რ ი: თუ მამულის ერდგული არ იქნება კაცი, ის არც ჭეშმარიტს იტყვის. და რადგან მრავალნი ორგულობისათვის მამულისა გამოდევნილ იქმნენ, რასაკვირველია, იგინი კეთილს არა იტყოდენ არცა სამღვდელოთა და არცა საეროთათვის. 

მ ი ტ რ ო პ ო ლ ი ტ ი: აწ ვცან ჭეშმარიტება და ნურღა განვაგრძობთ ამაზედ უბნობასა. აწ მითხარ, ძველადგანვე ვინ იყვნენ მეცნიერნი, ანუ წერილთა მთარგმნელნი, ანუ წმინდანი, და ანუ პიიტიკოსნი, ანუ მოშაირენი, ანუ მგალობელნი. და ანუ აწ ვინღა იპოებიან, ყოველივე წესიერ მაუწყე.
[მოკლედ მოთხრობილია ქართველ წმიდათა ცხოვრებანი].
მიტროპოლიტმან უბძანა ბერსა: 

- საკმაო წმინდანი გყოლიათ ქართველთა და გმადლობ რომელ კარგად შემამცენ ცხოვრებასა მათსა. და აწ მიიღე შრომაჲ და ცხადმიყავ ღირსნი კაცნი და მეცნიერნი თვითეულად. 

ი ო ა ნ ე: რაოდენ ძალმიცს, ვჰყოფ მოხსენებას უწმინდესობისადმი თქვენისა. 

და იწყო თხრობად... 

და ესრეთ დაასრულა უბნობა ბერმან და მოახსენა მიტროპოლიტსა: 

- ესენი უწყოდი სახელდობ ძველნი და ახალნი. და ახლა ვინცა ვინ თქვენ დროში განისწავლებიან და ანუ ღირსნი და წმინდანი შეიქმნებიან, თუ სიკვდილმან არ მისწრო, იქნება ვიხილო იგინიცა, და სხვათა იზრუნონ აღწერისათვის მათისა. 

მერე უბძანა მიტროპოლიტმან: 

- ბერო, შენი რატომ არღარა ჰთქვი რა? მე ვიქნები შენთვის აღმწერი. - უბძანა მადლობა, და ჰრქვა: - დია მიამა, რომელ ყოველივე მაცნობე, და ამაზედაც გიმადლი, რომელ მამულისშვილნი არ დაგვიწყებიან, და აწ არღა გვმართებს უმეცრად წოდებად ქართველთა ვინაჲდგან ესეოდენნი სწავლულნი და ღვთისა კაცნი ყოფილან. 

და აღდგა ბერი, ეამბორა და ენება წამოსვლა. მაშინ მიტროპოლიტმან უბძანა მოცადება და ჰრქვა: 

- ღირს არს მუშაკი სასყიდლისა. 

და ერთი საანაფორავე საბერო ფარჩა უბოძა. და მხიარულებით მადლობელი ბერი წარმოვიდა სახლად თვისა. 

ხოლო ხვალისა დღე განიზრახა ბერმან: „წარვალ და მივართმევ სენატორს და ვსთხოვ, რათა შემიკერვინოს ფარჩა ესე ანაფორად“. მისრულმან ბერმან მიართო ფარჩა ესე სენატორს და მოახსენა: 

- ესე საანაფორავე მიბოძა ყოვლადსამღვდელომ მიტროპოლიტმან და გთხოვთ, რათა ინებოთ და მოიღოთ მოწყალება და შემიკერვინოთ ანაფორად, ვინაჲდგან ნაკლულევანებასა შინა ვარ. 

ს ე ნ ა ტ ო რ მ ა ნ: ნუუკვე სთხოე შენ მიტროპოლიტს, ვინადგან ქართველნი სამღვდელონი შეეჩვიენით გლახაკობას? 

ბ ე რ მ ა ნ: მე არა მითხოვნია, შრომისათვის ჩემისა მიბოძა. 

ს ე ნ ა ტ ო რ მ ა ნ: და რაჲ იმუშაკე? 

ბ ე რ მ ა ნ: რაოდენიმე დღე არს, რომელ დავშვერ მე მოთხრობითა ქართველთ წმინდათა და მეცნიერთა კაცთა ცხოვრებისა და ღვაწლთა მათთა. 

ს ე ნ ა ტ ო რ მ ა ნ: რომლისა ენითა მიუთხარ? 

ბ ე რ მ ა ნ: რუსულად. 

ს ე ნ ა ტ ო რ მ ა ნ: ჰოჲ, დიდად მიკვირს და განკვირვებულვარ, თუ სადა ისწავლე ქართველთ ცხოვრება და ანუ რუსული ენა ქიზიყურმან მუტრუკმან. 

ბ ე რ მ ა ნ: უი ჩემ თავს! მე ვჰგონებდი ჯილდოს მიღებას თქვენგან, ვინაჲდგან ვაქე ქართველნი და წინაპარნი თქვენნი, და აწ ნაცვლად ჯილდოჲსა გავილანძღე. 

ს ე ნ ა ტ ო რ მ ა ნ: არათუ გალანძღვისა ღირსი ხარ მხოლოდ, არამედ გალახვისაცა, ვინაჲდგან აქაურნი ერნი არა აქებენ ქართველთა, და მეცა თანახმა ვარ მათი. 

ბ ე რ მ ა ნ: ჰგავს, იგინიცა, რომელნი არა აქებენ ქართველთა, მსგავსნი თქვენნი ყოფილან. ხოლო რომელთან ვაქე მე, ჯილდო მადლობითურთ მივიღე. 

ს ე ნ ა ტ ო რ მ ა ნ: თუ ბერი არ იყო, აწვე კიბეზედ თრევით ჩაგატანინებდი, ვინაჲდგან მე სხვებ მილაპარაკნია და აწ ცრუდ შევირაცხები. 

ბ ე რ მ ა ნ: და რაჲსათვის ჭეშმარიტი არა სთქვით, ვითარცა ძმანი თქვენნი და ძმისწულნი თქენნი მტყუანთაცა ამართლებენ და მეცადინეობენ დიდებასა ქართველთათვის! 

ს ე ნ ა ტ ო რ მ ა ნ: შენც უგუნური ხარ და უცნობი და იგინიცა უმეცარ. და ვინ დაგიჯერებთ? 

ბ ე რ მ ა ნ: თქვენ სად ისწავლეთ მეცნიერება, მიბძანეთ და ან რა ნაყოფი გამოიღეთ? 

ს ე ნ ა ტ ო რ მ ა ნ: მე აქ აღვიზარდე, და ეს ნაყოფი გამოვიღე, რომელ დედაწულითურთ სულ აქ გადმოვაყვანინე. 

ბ ე რ მ ა ნ: ჰოჲ, ღმერთო! კურთხეული მეფე თეიმურაზ და მეფე ირაკლიც მაგისთვის არ მსახურებდენ ნადირშახს და ინდოეთსაც ამისთვის არ ჩაყვნენ, რომ თავისი ოჯახი დაექციათ! ვაშა თქვენს სიქადულსა! 

ს ე ნ ა ტ ო რ მ ა ნ: არ იცი, ამ ხასიათისა ვარ, კეთილი არვის უყო, და მინდა ყოველნი გასვრილნი იყვნენ. 

ბ ე რ მ ა ნ: რაღა გითხრა ამის მეტი: ამერიკაში ერთი გვარი მაიმუნია, რომელსა მეტალახეს ეძახიან. იგი მაიმუნი აღიღებს ტალახსა და აღვალს ხესა ზედა და მუნიდგან მოგზაურთა კაცთა დაუწყებს სროლასა. ჰგონებს იგი, ვითამც გასვაროს ვინმე, გარნა იგი თვით უფრო ისვრება. და ესე იკმაეთ, რომელ ამათ უკეთ უწყიან, თუ ვინ არს ხენეშ და ანუ ვინ არს კეთილ! 

მაშინ განრისხნა სენატორი, აღიღო ფარჩა იგი და მიარტყა ბერსა მას და ჰრქვა: 

- წარვედ, შენ ქიზიყურო ჩოჩინავ! 

და ბერი მსწრაფლ გამოვიდა გარე და წარვიდა გზასა თვისსა მწუხარე. 

ბერმან იფიქრა გზასა ზედა და წარვიდა მეფის ძეს ვახტანგთან. რა ბერი შევიდა სახლსა მას შინა, სადაცა იყო მეფის ძე, ბატონისშვილსა დიდად იამა და მოიკითხა ბერი და ჰრქვა: 

- საიდამ გიძღვის უფალი, ანუ ეგე რა გიპყრიეს ბოხჩითა? 

ბ ე რ მ ა ნ  მოახსენა: სენატორიდამ გიახელ აქა და ბოხჩასა ამას შინა მაქვს საანაფორე. 

ბ ა ტ ო ნ ი ს შ ვ ი ლ მ ა ნ: მაჩვენეთ ვითარი ფარჩა არის. 

ბერმან მიართო. და მოიწონა მეფის ძემ და ჰრქვა: 

- სენატორმან გაჩუქაა ფარჩა ესე? 

ბერმან განიცინა და მოახსენა: არა, ხელმწიფეო ჩემო, არათუ მაჩუქა, მცირე აკლდა, რომელ არ დამიხია. 

მ ე ფ ი ს   ძ ე მ: რაჲსათვის? 

ბ ე რ ი: ამისთვის, რომელ მიტროპოლიტს უქე ქართველ მეცნიერნი და ღირსნი კაცნი, და იმან ჯილდოდ მიბოძა ესე. და მივართვი სენატორს და ვსთხოვე შეეკერვინებინა ჩემთვის ანაფორა. და ნაცვლად წყალობისა და მადლობისა გავილანძღე და განვიპაღურე. და აწ გიახელ თქვენ. 

მ ე ფ ი ს  ძ ე მ: ჭეშმარიტად იმისგან კარგი საქმე არა იქნება რა, და ის საბრალო რა არის, ესრეთ შურით დანთქმულ არს. იყავ გულდებულ, მე შეგიკერვინებ ჩემს მკერვალს და კიდეც ისადილე აქ. და აწ მითხარ, თუ ვითარ იუბენი მიტროპოლიტთან. 

ბერმან ყოველივე დასაწყისიდგან მოახსენა მიზეზი კითხვა-მიგებისა და მისგან მადლობისა თქმა და ამება მათისა ისტორიათა ცნობისათვის. 

მეფის ძე წარმოდგა და ბერს შუბლზედ აკოცა. 

- მე ათასი მადლობაც შემომიწირავს, რომ ქართველნი გიდიდებია. და მე ნაცვლად შენისა ისე მოვეპყრობი სენატორს, ვითარცა შვენის იმის პატიოსნებას. 

და მერე მცირე ხანისა შემდგომად მოიღეს სადილი და ისერეს. უბძანა მკერვალსა და ანაფორაცა გამოუჭრეს. და სთხოვა მეფის ძემა: 

- მრავალის ფიქრით ვარ მოცულ და დიდი ხანია, „ქართლის ცხოვრებაც“ არღა წარმიკითხავს, გთხოვ შემოკლებით მომითხრა ქართლის ისტორია, რომ მცირედ მაინც განვიქარვო ესე კაეშანი. 

ბ ე რ მ ა ნ  მოახსენა: როდის ინებებთ? 

მ ე ფ ი ს  ძ ე მ: თუ ამაღამ არსად წახვალ, დიდი ღამეებია, და ამით გავატაროთ დროები. 

ბ ე რ მ ა ნ: იყავნ ნება თქვენი! 

და საღამოსათვის დაუტევეს უბნობა. ბერი აღდგა და წარვიდა საქმესა რაჲსამე ზედა. ხოლო მწუხრისა დროს მოვიდა კვალად მეფის ძესთან. და მერე იწყო უბნობად საქართველოჲსა ისტორიისა ღეოღრაფიულისა უკვე გვარითა... 

რა ბერმან დაასრულა ისტორიის უბნობა, გამოეთხოვა მეფის ძეს და წარმოვიდა შინ. განისვენა რაოდენიმე დღე და მერე წარვიდა სასტუმროდ. მიმავლობასა შინა გზასა ზედა იხილა ნიკიფორე ბერი, თელაველი. და ეანბორნენ ურთიერთარს და ჰრქვა ნიკიფორემ: 

- სად მიხვალ, ბერო? 

მან ჰრქვა: სტუმრადო. 

და წარვიდენ ორნივე ერთად  გოდერძის თანა. 

მისრულნი ესე მიიღო გოდერძიმ და ჰრქვა: 

- დღეს ჩემთან ისადილეთ, მე მცირე საქმეზედ წარვალ, სადილიც დამზადდება, და თქვენ აქა იმუსაიბეთ და მეც მალე მოვალ. 

მაშინ ნიკიფორემ ჰკითხა იოანეს: 

- მე შენგან გამიგონია სანდურავი ჩემზედ და რა არის საგანი, მითხარ მე. 

ი ო ა ნ ე: მაგისთანა არა იყო რა, ჰგავს, ანდრიას უთქვამს რამე. 

ნ ი კ ი ფ ო რ ე: მართალია, ანდრია ჩემი მოწაფეა და იმან მითხრა. და აწ გხედავ და გეტყვი, რომ ყოველშივე მართალი ვარ. და შენ რომ ჩემი მოწაფე იყო, აღსარებაში კარგს დარიგებას მოგცემდი და სწორედ მონაზონების კანონზედ დაგადგენდი. 

ი ო ა ნ ე: მეცა მსურდა თქვენთვის აღსარებისა თქმა, მაგრამ სხვანი მოწაფენი გემდურვიან აღსარების გაცემაზედ და ამისთვის ჩემსავე მოძღვარს დავსჯერდი. 

ნ ი კ ი ფ ო რ ე: როგორ ამტკიცებ ჩემსას, რომ მე აღსარებას გავამხელდე ჩემის მოწაფისას? 

ი ო ა ნ ე: ესრეთ, რომ ამაზედ ლექსიც არის გამოთქმული. 

ნ ი კ ი ფ ო რ ე: ვითარ? 

ი ო ა ნ ე: ესრეთ - 

გაუფრთხილდი ნიკიფორეს, აღსარება დაუმალე, 

თუკი ეტყვი, ის იცოდე, გაგამხილოს დია მალე. 

ნიკიფორეს ეწყინა ესე და უთხრა: 

- ბერო, არა ბერ ხარ შენ, არამედ ცოფ-ბერ ხარ შენ! 

მაშინ  ი ო ა ნ ე მ  რქვა: უკეთუ გაქვნდეს თქვენ მრთელი იდია ჭეშმარიტებასა ზედა, არა განსწყრებოდით. 

ნ ი კ ი ფ ო რ ე: მე ჭეშმარიტების თქმაზედ არ განვსწყრები, და აწ გეტყვი: ჩემს მოწაფეებს ამ მიზეზით გავამხელ, რომე ეგების თვისი ცოდვა მოიშალონ და შეირცხვინონ ხალხისაგან. აი, შენცა რომ დახვალ თიატრსა და მაშკარეთშია და ბებერი ხანუმაცა თანა დაგყავთ და სეირნობ მუნ, ის ჩემი მოწაფეა. და რომ ვამხილო ხალხში, რა ცოდვა არს? მაგრამ ის თავსა მართლულებს - ბერს ძალათ დავყავარო. 

ი ო ა ნ ე ს  ეწყინა და უთხრა: მართლა არა გქონიათ მრთელი იდია, რომ დედაბერთ ზღაპრობას შესდგომიხართ. 

ნ ი კ ი ფ ო რ ე: ბერო, მართლა შენ არა გაქვს იდია, რომ ავი და კარგი გაარჩიო, და ანუ რა იცი, თუ იდია რა არის და ანუ რა მნიშვნელობა აქვს? 

ი ო ა ნ ე: დია ვიცი და მისწავლია! 

ნ ი კ ი ფ ო რ ე: ქართლში ხომ არა იცოდი რა, თუ აქ ისწავლე, რუსულს რას გაიგებდი? 

ი ო ა ნ ე: მე იქაც ნასწავლი ვიყავ და აქაც მონასტერში ვისწავე და ძალმიძს, რომ განგიმარტო და გაცნობო უცნობსა იდიათათვის. 

ნ ი კ ი ფ ო რ ე მ  იწყინა და რქვა: აწ გკითხავ იდიათათვის თუ რაოდენ გვარობენ და ანუ რაჲ არს იდია? 

[საუბარი იდეათათვის].
და ესრეთ რა დაასრულა იოანემ უბნობა ესე, აღსდგა ნიკოფორე და ითხოვა შენდობა, და აქო ფრიად ესეგვარ კარგად განმარტებისათვის იდეათა. და მერე მოვიდა გოდერძი, და ისადილეს, და შემდგომად წარვიდნენ სახლად თვისსა. 

დღესა ერთსა მივიდა ბერი სახლსა მეფის ძისასა და იხილა მუნ მუხრან-ბატონის ძე გრიგოლ. და ეანბორა იოანეს და ჰრქვა: 

- დიდი ხანია ვეღარსად გნახეთ. 

ი ო ა ნ ე: მეც მსურდა ხილვა თქვენი, გარნა თქვენ მყოფობთ პაჟების კორპუსში. 

გ რ ი გ ო ლ: მე ახლა შევასრულე სწავლა და კიდეც გამოველ და ყოველთვის შინ ვარ. 

ი ო ა ნ ე: რასაც ანბობენ თქვენთვის, თუ ის სწავლა მიგიღიათ, სულ რომ არა გესწავლა რა, ის უმჯობესი იქმნებოდა და უსარგებლესი. 

გ რ ი გ ო ლ: რაჲ? 

ი ო ა ნ ე: სარწმუნოებისა არარად რაცხვა. 

გ რ ი გ ო ლ: თქვენსავით ცუდმორწმუნეობა არ ვისწავლე, ვოლტერის სწავლას შეუდეგ. 

ი ო ა ნ ე: მეც მაგისთვის მოგახსენე, რომ ცუდად დამაშვრალხართ თქვენ მაგ სწავლაზედ, ამისთვის, რომ ვოლტერის შემდეგნი ღვთისაცა წინააღმდეგ არიან და ხელმწიფეთაცა და სჯულისაცა. 

გ რ ი გ ო ლ: ვოლტერ ყოველთა ასწავლის თავისუფლებასა და საზოგადოების ერთობასა და უბრძველელობასა ურთიერთისადმი. 

ი ო ა ნ ე: მარტო მაგას არ ასწავლის, არცა ღვთის ყოფასა ასწავლის და არც სულის უკუდავებასა. და ამისთანა სწავლა რა საჭირო არს, რომელიც ასწავლის უწმინდურებასაცა? 

გ რ ი გ ო ლ: ის ორ კერძოდ უბნობს. ერთ კერძოდ უბნობს მყოფობასა ღვთისასა, ხოლო მეორით უარყოფს. ესსახედვე სულისათვისცა და სიწმინდისა და უწმინდურობისათვის გკითხავ და მომიგე. 

ი ო ა ნ ე: მიბძანეთ!
[საუბარი სიწმინდისა და უწმინდურობისათვის].
და დასრულდა უბნობა. გრიგოლმან აქო ბერი და უთხრა: თუ იქ დავშთებოდე, დიდხანს მოძღვრად გიყოლიებდიო. 

ი ო ა ნ ე: მე თქვენისთანა მოწაფე არას მარგებს. 

გ რ ი გ ო ლ: მართალს ანბობთ, ვერ მომატყუებთ, რომ ცოდვას შეგინდობო და ფული მომეცო. 

ი ო ა ნ ე: უი ჩემ თავს! რომის პაპა ხომ არა ვარო, ფულისთვის ცოდვის დასტური და შენდობა მოგცე? 

გ რ ი გ ო ლ: ასე მესმის, გაფრანგებულხართო. 

ი ო ა ნ ე: ბევრს რასმე გაიგონებთ და არა ყოველი უნდა ირწმუნოთ. 

გ რ ი გ ო ლ: დაგიჯერებთ ამ სწავლას, შემინდევით. აწ მინდა წავიდე ჩემ საქმეზედ. 

ი ო ა ნ ე: უფალი გიძღოდეს კეთილ საქძეზედ. 

აღდგა და წარმოვიდა შინა. რა მოვიდა იონა ბერი, ნახა სტოლზედ მდებარე ბარათი, აღიღო, წარიკითხა, და ეწერა: 

„ხვალე მეთორმეტესა საათზედ უნდა გამოცხადდეთ თქვენ და პავლე მღვდლის ცოლი ანნა განათლების მინისტრის სამწერლოშია“. 

რა აღმოიკითხა ბერმან წიგნი ესე, ხელნი განაპყრნა და მადლობა შესწირა ზენასა, რომ უთუოდ ათას რუბლს მომცემენ ჯამაგირსაო. და სიხარულით მოიღო სანოვაგე და ღვინო, დაჯდა და დაიწყო სადღეგრძელოს სმა მინისტრისა. 

ამ ჟამად შემოვიდა მღვდლის ცოლიცა და ჰრქვა იოანეს: 

- კარგს დროს მოველო, სადილად ზიხართ. 

ბერმან მიიპატიჟა და დაუგო სანოვაგე, და მერე მისცა ტაქნითა სავსე ღვინოჲ და ჰრქვა: 

- უნდა შესვათ ღვინო ესე განათლების მინისტრის სადღეგრძელოდო. 

ა ნ ნ ა: რაჲსათვის? 

ი ო ა ნ ე: ხვალისა დღე დაუნიშნავთ ჩვენი მისვლა სამწერლოშია ჩვენის ჯამაგირებისა გამოსაცხადებელად. 

ა ნ ნ ა: ღმერთმან ადღეგრძელოს, თუ კარგა ბარაქიან მოგვცემენ როჭიკსა. 

ი ო ა ნ ე: უთუოდ, წუხელის კარგი სიზმარი ვნახე. 

ანნა: სიზმრისა კი რა მოგახსენო, თუ ჩვენება გენახათ, უფრორე იმედი მექმნებოდა. 

ი ო ა ნ ე: ნუ ხარ ურწმუნო, ბერისათვის სიზმარიცა და ჩვენებაცა ორივე ერთია. 

ა ნ ნ ა: სიზმარი უფრო მშვენიერს სულს მიეწერება და ჩვენება კი არა. 

ი ო ა ნ ე: შე უსწავლელის ცოლი, მე მასწავლი სიზმართ ახსნასა და განმარტებასა? 

ა ნ ნ ა: როგორ არა, მე სიზმარში მინახავხართ ჩემთან შექცეული და ჩვენებაში კი არა, და ვგონებ შენცა გენახო ამგვარად სიზმარში. 

ი ო ა ნ ე: შენს ლაპარაკს ასე ვატყობ, უსიზმროთაც არა სთქვათ უარი! 

ა ნ ნ ა: თუ ინებებთ, მზა ვარ თქვენთან განსვენებისა. 

ი ო ა ნ ე: უი შე უკეთურო, მაცთურო კაცისაო, ლამის აღმატყინო! 

ა ნ ნ ა: აი შე გასაკრეჭო, ყოველთვის მეუბნებიო აღტყინებასა და სრულებას კი არ აძლევთ. 

ი ო ა ნ ე: დაუტევე ეგ უშვერი უბნობა და ილოცე, რომ საქმე წარგვემართოს ხვალე! 

ამა უბნობაში იარალი შანშიაშვილიც შემოვიდა და სთქვა: 

- სიდედრს ვყვარებივარ, კაი დროს მოველ. 

ბერს დია იამა და მიიპატიჟა, უთხრა: 

- პრეოჩიკს ვეძებდით სახვალიოდ და, აჰა, გპოეთ, და ნუ იქმნებით მცონარე, ხვალე ინებეთ და გამოგვყევით სამწერლოშია. 

ი ა რ ა ლ ი: რა საქმისათვის? 

ი ო ა ნ ე: აი, ბარათი წარიკითხე, ხვალისა დღე განათლების მინისტრის სამწერლოში უნდა განგვიცხადონ ჩვენთვის ნაბოძები როჭიკი. 

ი ა რ ა ლ ი: რასა ნიშნავს როჭიკი? 

ი ო ა ნ ე: ხაზინადრის შვილი ხარ და ჯამაგირის არ იცი? 

ი ა რ ა ლ ი: მე სხვა რამ მეგონა, თქვენმან მზემ, და კიდეც გიახლები. 

იოანემ მადლი უთხრა და ღვინო მიართო, მინისტრის სადღეგრძელო შესვითო. 

ი ა რ ა ლ ი: მე რად შევსვა, მე ხომ არას მაძლევენო. 

ი ო ა ნ ე: ლოცვა და მოთმინება იხმარე, შენც მოგცემენ დროზედა. 

ი ა რ ა ლ ი: შე დალოცვილო, სულ მაგას გვიქადაგებ და ჩვენ კი უფრო დავგლახაკდით, თქვენ მაინც გამიჩინეთ ათის თავი, რაც მოგცენ. 

ი ო ა ნ ე: ერთგზობით გემსახურები რასმე. 

ი ა რ ა ლ ი: ეგეც კარგია შენგან. 

და აღიღეს სუფრა და ხვალისათვის გარდადვეს წასვლა. ხოლო ხვალისა დღეს მოვიდნენ ბერთან ანნა პოპოდია და იარალი და დინიშნულს ჟამს მივიდნენ კანცელარიაში. 

ჟამსა ამას შინა რა სცნო მისვლა ბერისა სეკრატარმან, ანუ მწერალმან, უთხრა ბერსა მცირედ დაცადება. და მერე ნახევარ ჟამისა გამოვიდა და მოიტანა წერილი, და მოვიდა იარალსითან და ჰრქვა: 

- შენ ხარა ამათი დილმანჯი? 

ი ა რ ა ლ ი: გახლავარ. 

და წარუკითხა წერილი იგი, რომელიც აცხადებდა ბერისათვის ბოძებასა ჯამაგირისასა ას ორმოცდაათსა რუბლსა და ანნა პოპოდიასათვის - სამასსა რუბლსა. და იარალიმ ცხადუყო ესე ამათ. მაშინ იოანემ ჰრქვა იარალის: 

- არქუ მწერალსა მაგას, თუ მე რაჲსთვის ესრეთ მცირე მომეცა როჭიკი. 

და იარალიმ აცნობა ბერისა ნათქვამი. 

მ წ ე რ ა ლ ი: მე რა ვქნა, მინისტრმან ასე ინება. 

ი ო ა ნ ე: მინისტრსაც უნდა სცოდნოდა და თქვენცა, რომე მე უმაღლესის დედოფლების მოძღვარი ვარ და ბლაღოჩინი, და აგრეთვე მეფის ძეთა და თავადთა და აქ მცხოვრებთა მოძღვარი და მლოცველი, და მე რასათვის შეურაცხმყავით? 

მ წ ე რ ა ლ ი: რადგან მაგისთანა დიდებულნი გვამნი გყოლიან მოწაფედ და საკუთრად ქართველების მლოცავ-მწირველი ხარ, შენ ჯამაგირი არც კი გეჭირებოდა, რომ შემოსავალი ბევრი გექნება. და ამ საწყალის ქვრივის დედაკაცისათვის ეს ჯამაგირი რად გშურს და ან რად გეწყინაო? 

ი ო ა ნ ე: მე არა მშურს, მაგრამ მეწყინა, რომ გვამთა გარჩევა არა გცოდნია. ვისაც ჰქონია რამე, არას აძლევთ, და ვისაც არა ჰქონია რა, იმათ გარდამეტებით აქვსთ. 

მ წ ე რ ა ლ ი: ხომ წაგიკითხავს „წინანი უკანა და უკანანი წინაო“? 

ი ო ა ნ ე: მაგის განმარტება სხვებრ არის, მაგრამ მე ასე ვსჯი, რომ ამ ქვეყანაში ტუტუას უფრორე პატივი სდებია ვიდრე ჭუჭუასა. 

მაშინ იარალი დაყოყმდა და არ იცოდა, თუ ამ სახელით რუსულად როგორ ეთქვა, და სთქვა ესრეთ: „ზდეს ტუტუა ლუჩე, ნეჟელი ჭუჭუა“. 

მ წ ე რ ა ლ ი: შტო ტაკოი იესტ ტუტუა ი ჭუჭუა? 

იარალი შუაზედ უდგა ბერსა და ანნას და უღონოქვნილმან ერთი ხელი ბერს ამოუსო ლაჯებში და მეორე ანნა მღვდლის ცოლსა და რქვა: ვოტ ტუტუა, ი ვოტ ჭუჭუა. 

მწერალმან განიცინა და თავი დაუკრა და შევიდა შინაგან სახლში, და ესენიცა წამოვიდნენ. გარნა ბერი მწუხარებით სავსე ვერღარას უბნობდა. და მაშინ ანნამ უთხრა: ბერო, აკი გითხარ, სიზმარს ნუ მიენდობიო? 

ი ო ა ნ ე: განრისხდა და უთხრა: წარვედ ჩემგან, სულმყრალო დედაკაცო! 

და გაიყარნენ. იონა მოვიდა შინ მწუხარე, ხოლო ანნა მხიარულად მივიდა შინ და უანბო მეფის სძალთა და ასულთა, თუ ვითარ გამოუცხადეს ჯამაგირნი, და ბერმან ვით იწყინა, და ან იარალიმ ვითა უტოლმაჩათ. ამაზედ მრავალი იცინეს და მიულოცეს ანნას თავის საქმის წარმატება. 

იოანე ბერმან სცნო გიორგი ავალიშვილისა მისირიდგან მოსვლა და თანამოტანა მუმიისა და სხვათა. და თქვა ბერმან: წარვალ და ვნახამ მუმიათა, თუ ვითარ სახედ არიან წარვიდა ბერი და იკითხა გიორგის სახლი. ასწავლოს ვასილის ოსტროვში დგომა მისი. 

და მივიდა, სადაცა იდგა გიორგი ავალიშვილი. და რა შევიდა ბერი, ჰრქვა ესე: 

- მიჩვენეთ მე ეგვიპტის მუმიანი. 

გ ი ო რ გ ი მ  უთხრა: ბერო, მართლა ქიზიყელი ხარო. თუ ჩემთან მოხველ, უნდა მოგეკითხე და მშვიდობით მოვსლა გეთქვა. მაშა, გავს, არა ჩემის პატივისათვის, არამედ მუმიების სანახავად მოველ. 

ი ო ა ნ ე: შემინდეთ, თქვენ მრავალჯერ მინახავხართ და მუმიები არა. 

გ ი ო რ გ ი: ვიცი, ამგვარების გამოძიების მოყვარე ხართ და გინდა შეემცნათ ამა მუმიათა ხასიათთა და თქვენს ლექსიკონში განმარტება ამათი დაწეროთ. 

ი ო ა ნ ე: მართლა დია გმადლობ, რომა მომაგონეთ, უთუოდ საჭირო არს, რომ დავსწერო მაგათი თვისება. 

და მერე გიორგიმ უთავაზა ყავა და უთხრა: 

- მიირთვით, მისირის ყავა არის, რომელიც მოაქვთ იამანეთიდგან, უწარჩინებულესია სხვათა ყავათა ზედა. 

რა შესო ბერმან, თქვა: 

- მართლა ეს არის ყავა და ეს უნდა სვას კაცმან. 

და იუბნეს ამგვარებითა. და უკანასკნელ ბერმან ჰკითხა მიზეზი წასვლისა ეგვიპტეს შინა გიორგის. 

გ ი ო რ გ ი მ  უთხრა: მე მყვანდა მუნ ბეგი, რომელი ჩემი ყმა იყო, ის მომკვდარი იყო და არავინ დარჩა მემკვიდრე, და იმის ქონების ასაღებად წაველ. 

ი ო ა ნ ე: მიიღე რამე? 

გ ი ო რ გ ი: არა მომცა რა მუნებურმან ფაშამან. 

ი ო ა ნ ე: მიზეზი რა გითხრა? 

გ ი ო რ გ ი: მიზეზი მითხრა ესე, რომ ოდესაც ის კაცი მუსურმანი შეიქმნა, აქ დასახლდა, ბეგობის ხარისხი იშოვა და ხონთქრის ქვეშევრდომი იყო, მაშინ დაუტევა შენი ყმობაო. 

ი ო ა ნ ე: ეგე დია სწორედ უთქვამს ფაშას და რატომ შენც არ იცოდი, რომ არას მოგცემდენ და ამდენი ხარჯიც მოგივიდა. მაგრამ ესე გვჭირს ქართველთა, რაც თავში მოგვივა, არ განვსჯით და შეუდგებით ჩვენსა წადილსა, და ამისთვის ჩვენს საქმეს ბოლო არა აქვს. 

გ ი ო რ გ ი: ბოლო ხოხობსა აქვს. 

ი ო ა ნ ე მ  იწყინა და უთხრა: მაგ ჭკუის პატრონს გზავნიდენ რუსეთში ჩვენნი მეფენი? 

გ ი ო რ გ ი: სხვამ ჩემს გარდა მას ჟამში რომ რუსული არვინ იცოდა, მაშა ვის გამოგზავნიდენო? 

ი ო ა ნ ე: თუ რუსული ენა არ გცოდნოდა, ვერც ასე მოიყვანდი საქმესა. 

გ ი ო რ გ ი: რაგინდ განიხერხო გულითა, რაცა ვქმენ, ვქმენი. 

ი ო ა ნ ე: პილატესავით - რაჲცა დასწერო, დასწერე... 

ი ო ა ნ ე: გაშინჯა მუმიები და მოეწონა. და უთხრა: ვგონებ, დიდის ხნისა უნდა იყოს. 

გ ი ო რ გ ი: ვიდრე ოთხი ათასის წლისა არის. 

ი ო ა ნ ე: რა დაგეხარჯათ ამაების პოვნაში? 

გ ი ო რ გ ი: ათას ორასი ოქრო. 

ი ო ა ნ ე: მაგ ფასით სხვა რომ რამე მოგევაჭრათ, ის უფრო სარგებელი იქნებოდა თქვენთვის. 

გ ი ო რ გ ი: მე ამას დია ძვირფასად გავყიდი, თქვენ არ იცით ამისი ფასი. 

ი ო ა ნ ე: ეს ვიცი, რომ ცოცხლები რომ დაყიდეთ, არა მოგცეს რა, მკვდრის კაცის აპოხტებში ვინ რას მოგცემთ? და ამას გარდა, მკვდრის საფლავებიც დათხარეთ და მკვდარი წამოიღევით. ამაში კანონი გაქვთ? 

გ ი ო რ გ ი: როდესაც კათოლიკოზობა იშოო, მაშინ გამაკანონეთ. 

ი ო ა ნ ე: და ოდეს თქვენ ყაზახ-შამშადილი საყმოთ იშოოთ, მაშინ ყველს და ერბოს ნურღა მიწყალობებთ. 

გ ი ო რ გ ი: ვიცი, ჩემ სიძეს მაგ სიტყვით აყვედრით და შეურაცხჰყოფ. 

ი ო ა ნ ე: ის საბრალო ხომ სიტყვით მოაცთუნე, ხალხს შეაძულე და გამცემად აღმოაჩინე, ბოლოს კიდეც ჯავრით მოჰკალ და ახლა ისიც რომ ამოიღო, უფრო კარგად გაგივა. 

გ ი ო რ გ ი: ასე სულელი ხარ, რომ მე ჩემს თავს ის მირჩევნია, და ანუ ნევსკიდამ ვინ მომაპარვინებს, თორემ ამოვიღებდი და თავის სასაფლავოში წავიღებდი. 

ი ო ა ნ ე: ნუთუ ეს მუმიები მოპარვით წამოგიღია? 

გ ი ო რ გ ი: დიაღ, მოვიპარე, და ერთს სხვა ქალაქში შემამცნიეს და მართმევდენ. მე ბებიაჩემის სახელით გამოვიტანე, რომ თავის სასაფლავოში მიმაქვსო. 

ი ო ა ნ ე: ვაშა, ვაშა! ეგეც კარგა გიქმნია, კერპისთვის ბებია დაგირქმევია! 

გ ი ო რ გ ი: ამითი რა შეეხება ჩემ ბებიას! და მე ამ მოპარვით მოვიტანე ეს მუმიები და კაი ფასსაც ავიღებ, შენ რაც გინდა, სთქვი. 

ი ო ა ნ ე: მე ამას ვიტყვი, რომ არა ვგონებ, როგორც გგონია, ისე გაყიდოთ, და გაყიდვის მაგიერ სხვა გვარიცა მიიწეროთ. 

გ ი ო რ გ ი: რა გვარს მივიწერ! მე ავალისშვილი ვარ, და ეს ჩემი გვარი ცნობილია და ძველი, მე სხვა არა მეჭირება რა. 

ი ო ა ნ ე: შენი კი არ ვიცი, გამოგიცვლიან ქართველები ამ გვარსა თუ არა, და შენს შვილებს კი უთუოდ გამოუცვლიან შენს ავალისშვილობას. 

გ ი ო რ გ ი: მაინც რას დაარქმევენ? 

ი ო ა ნ ე: მკვდარიპარიაშვილებს დაარქმევენ და ესე გაუვარდებათ თქვენის წყალობით თქვენს შთამომავლობას. ამის მეტს არღარას გეტყვი. 

გიორგის ეწყინა: აი შე ქიზიყელო ჩოჩორო. - და ამოჰკრა ორი პანღური. კარში გამოვიდა ბერი და წყევლით წამოვიდა შინ. და ესრეთ დასრულდა უბნობა მათი.
( იტყვიან, რომელსამე დადიანისათვის, რომელსაც ცოლი მოუკვდა, და რომელმაც ესრეთ გრძლად იგლოვა, რომელ შემდგომად მესამისა წლისა ძლივ მიაღებინეს საჭმელად ცერცვის სირსვალი, და ერთი მათ მარცვალთაგანი გაუგორდა პირშია, და სთქვა: რა ბურთაობისა რიგია ჩემგან? და მაშინ იწყო ტირილი და გლოვა კვალად (ავტორი). 


 








